
        
            
                
            
        

    
	Франц Фуйманн

	 

	НИБЕЛУНГУУДЫН ТУХАЙ ДУУЛАЛ

	 

	“АБЯ-ны хэвлэл” Улаанбаатар хотноо 1983 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Франц Фуйманны утгыг дам өгүүлсэн эхийг орчин үеийн герман хэлнээс, эшлэл шүлгүүдийг эртний герман хэлнээс орчуулсан.

	 

	Д. Алтанхуяг

Автоматаар үүсгэсэн тайлбар]



	
ЭЛ НОМЫН ТУХАЙ ТОВЧХОН ӨГҮҮЛЭХ НЬ

	«Энэ бол чулуугаар сийлсэн хэл, шүлгүүд нь мөн зассан хавтан чулуунууд юм. Энд тэндгүй завсар зайгаар нь цусны дусал мэт улаан цэцэгс багсайн гарч, эсвэл нулимс мэт ногоон ороонго өвс унжин байдаг» гэж германы алдарт яруу найрагч Хайнерих Хайне «Нибелунгуудын тухай дуулал» гэдэг гайхамшигт туульсын хэлний тухай бодол санаагаа сийлбэрлэн илэрхийлсэн байдаг. Тэгэхдээ ийнхүү сийлбэрлэн дүрслэхдээ Хайне зөвхөн эл баатарлаг туульсын яруу тансаг хэлийг төдийгүй Зийгфрийд, Криймхильд, Гюнтер, Гернот, Хаген нарын зэрэг баатруудын хувь заяа, Аттил вангийн өргөөнөө аймшигт тулалдаан, яргалал дунд амиа алдсан бусад олон олон баатруудын хувь заяаг мөн нэгэн адил илэрхийлжээ.

	Уг баатарлаг туульсыг туурвисан найрагчийн нэрийг өдий болтол олоогүй бөгөөд «Нибелунгуудын тухай дууллыг» бүхэлд нь нэгэн үе удтал уг дууллын эцсийн үгэнд буй «Нибелунгуудын гаслан» гэдгээр нэрлэж байжээ. Мөн ард түмний дунд «Эврээр бүрхэгдсэн Зийгфрийдийн намтар» гэж ам дамжигдан яригдаж иржээ. Швецийн зохиолч, урлагийн онолч Ёоханн Яакоб Бодмер 1757 онд уг дууллын нэг гар бичмэлийг олж хэвлүүлэн хэвлүүлтэл тийнхүү янз бүрийн хувилбаруудаар ард олны дунд яригдсаар байжээ. Энэ гар бичмэл болон хожим олдсон бусад гар бичмэлүүдийг нь хичээнгүйлэн харьцуулан үзсэний дунд бүрэн эхийг нь бий болгож чадаад удаа дараа хэвлэн гаргасан эхээс нь 1889 онд орос хэлнээ анх М. И. Кудряшов орчуулж гаргажээ. Орчуулсан бүрэн орчуулгыг хожим нь 1972 онд ЗХУ-д Ю. Корнеевын орчуулгаар «Утга зохиолын дурсгалууд» цувралаар, хэвлэл гаргасныг 1975 онд дахин «Даян дэлхийн утга зохиолын номын сан» цувралаар хэвлэсэн байна.

	Нийтдээ арван бүтэн хорин хоёр дутуу дулимаг гар бичмэл олдсон нь хоорондоо янз бүрийн зөрөөтэй ажээ.

	Энэ удаад орчуулан хэвлүүлж байгаа энэ ном нь уг шүлэглэсэн бүрэн эхийн утга санааг хуучин герман хэлнээс дам үргэлжилсэн үгээр товчлон өгүүлсэн нь юм. Тэгэхдээ бүлэг бүрийн толгойд тэрхүү шүлэглэсэн эхээс нь эртний герман хэлээр бичсэн эшлэл авсан байна. Үүнийг 1971 онд Берлин хотноо өргөн олон уншигчдад зориулж «Нойеслебен» хэвлэлийн газраас гаргасан байна.

	Уг зохиол үндсэн хоёр хэсгээс бүрдэнэ. Эхний хэсэгт нь залуу баатар Зийгфрийдийн адал явдал, түүний үхэл хоёрдугаар хэсэгт нь түүний гэргий Криймхильд эр нөхрийнхөө өшөөг авах гэж зүтгэн зүтгэсээр Хүн нарын ван Аттилын гэргий болж ах дүү нараа болон бургундийнхныг урин ирүүлж байгаад тэднийг хөнөөн өөрөө мөн хөнөөгдөж байгааг үзүүлсэн байна.

	Судлагчид энэ туульсыг 13 дугаар зууны эхэн үед зохиогдсон гэж үздэг бөгөөд зохиогч нь өөртөө бэлэн байсан, хоорондоо холбоогүй түүхэн материалыг чадамгай ашиглан жинхэнэ уран сайхны бүтээл болгож чадаад түүнийгээ өөрийнхөө амьдарч байсан цаг үеийн буюу 13 дугаар зууны эхэн үеийн хэрэг явдал мэтээр илэрхийлжээ гэж үздэг байна. Үүнд: 407 онд Бургундууд Вормсыг эзлэн авсан, Аттилын удирдлагаар Хүн нар баруун Европт цөмрөн орж улмаар 437 онд Бургундуудыг байлдан дагуулсан, 538 онд Бургунд гүрэн франкуудад дарагдсан ийм түүхэн явдлуудыг зохиогч энэ туульстаа чадамгай ашигласан байна.

	Уг туульст гарч байгаа баатрууд нь герман үндэстний өөр өөр тууль тухайлбал Боевульф, Ахмад авхай Эддад гардаг баатруудын төгс боловсорсон хувилбар юм. Энэ туульсын баатрууд нь нэг нэгээсээ ялгарах гоц шинж чанартай; эрэлхэг зоригтой, ухаалаг, алдар хүндэд шунахыг ер мэддэггүй, бурууг гэсгээж доройг тэтгэдэг цайлган, итгэмтгий Зийгфрийд, эзэндээ нохой мэт үнэнч, хатуу чанд сэтгэлтэй Хаген эр нөхрийнхөө нэр хүндийг бүхнээс илүү эрхэмлэдэг, үнэнч цайлган, итгэмтгий байснаа зовлонд учирснаасаа хойш хэнийг ч энэрч үзэхгүй, төрсөн үрээ ч өшөө авахын тулд хайрлахыг мэдэхээ больсон Криймхильд, эршүүд, хатуу сэтгэлтэй, өөрийнхөө нэр төрийн төлөө яахаас ч буцахгүй Брүнхильд нарын зэрэг эсрэг тэсрэг ааш араншинтай баатруудын дүрийг товойтол нь орчин ахуйд нь, хөгжил хөдөлгөөн дунд нь зуран үзүүлсэн байна. Эл утгыг товч өгүүлсэн зохиол монгол уншигчдыг «Илиад», «Одисей», «Игорийн цэрэглэсэн тууж», «Ролландын дуулал», «Монголын нууц товчоо» зэрэг гайхамшигт бүтээлүүдтэй эн зэрэгцэх «Нибелунгуудын тухай дуулал» гэдэг баатарлаг туульсын амтыг мэдрүүлж түүнийг даруй аль мэддэг хэлээрээ юм уу эх хэлээрээ орчуулуулан унших хүслийг нь бадраах биз ээ гэж найдаж зав зайгаараа чадан ядан эх хэлнээ буулгав:

	Орчуулгын дотор утга санаа алдагдсан, үг хэл мохоодсон зүйл байх аваас сонин хэвлэлээр шүүмжлэхийн зэрэгцээ «Улаанбаатар, Шуудангийн хайрцаг — 46/867-д» гэж хаяглан санаж бодсоноо харамгүй бичиж орчуулагчийн нэр дээр захидал ирүүлэхийг эрхэм хүндэт уншигчдаас хүсье.

	 

	Д. Алтанхуяг

	 


Криймхильд Вормсын шилтгээнээ өссөн тухай

	Эртний баатруудын дуурьсгалт үйлс 

	Их найр, наадам, гаслан, зовлон 

	Энэрэлгүй өш хонзон атаа хорсол 

	Эрэлхэг тулаан, дайчин явдлыг 

	Эгшиглэн хүүрнэж дуулан дуурьсгах 

	Элэр балрын энэ дуулал гайхамшгаар дүүрэн

	 

	Гайхаш төрүүлэм олон зүйлс үүх түүхээр дамжин ирсэн нь өндөр алдарт баатрууд хийгээд, тэдний үйл хэрэг, гачигдал, баярын уухай, харууслын дуу, чин зоригт тулаан бөгөөд шимтэн унших хүн энэ бүхнийг сонсон мэдэрмүй. Тэр дунд гайхалтай сайхан юм үлэмж.

	Тэр нэгэн үес Бургунд нутагт хавь ойрдоо хосгүй сайхан гоо үзэсгэлэн, нандин чанар, ариун сэтгэл бүхий нэгэн охин өсөж байжээ. Олон олон хүлэг баатар тэрийг авах гэж хүсэн тэмүүлж, охид цугаараа л хорсон атаархаж байдаг байлаа. Нэрийг нь Криймхильд гэх бөгөөд ах дүү нар нь болох Гюнтер, "Гернот, залуу Гизельхер хэмээх гурван эрхэм, баян ван түүнийг асран хамгаалах бөлгөө. Гар тэнүүн, язгуур өндөр, хүч чадал төгс, зэр зэвсгийн нь чаминг ер өгүүлж барахын аргагүй энэ ноёд газар нутгаа хамтран захирмуй. Тэдний эхийг нь Уте, эцгийг нь Данкрат хэмээнэ. Ордон шилтгээн нь Рейн дахь Вормсд оршино. Дагалдагчид нь хэмээвээс Троньегийн Хаген, тэрний дүү Данкварт, бас Метцийн Ортвин, өмнө нь Эльба мөрнөө буруу номтны эсрэг тулаанд илдийнхээ ирийг шалгаж явсан өндөр алдарт хязгаарын гүн Геро, Эккеварт нар, бүрээчин Алзайн Фолькер, тэргүүн буурч Румольд, сөнчин Синдольд, сангийн даамал Хунольд хийгээд өдгөө алдар нь мартагдсан олон олон гоц дайчин эрс бөгөөд бүгдийнх нь гавьяаг магтан дуулъя гэвэл хүний нас үл гүйцэх ажаам.

	Нэгэн шөнө Криймхильд эрмэг догшин хийгээд үзэсгэлэнт нэг харцага шувууг барин автал хоёр бүргэд зэрэг шунган ирээд мөнөөх сайхан харцагыг тасар татан хаяв гэж зүүдэлсэн бөгөөд үүнээс аймшигтай юм ер үзээгүй санагджээ. Энэ зүүдээ эхдээ өгүүлжээ. Эх нь тэр барьж авсан харцага чинь болбоос үзэсгэлэн төгөлдөр эрхэм сайхан эр ажээ. Тэнгэр түүнийг туйлаас тэтгэн хамгаалахгүй бол чи даруй тэрнээсээ хагацах нь байна гэж зүүдийг нь тайлжээ. Тэгэхэд нь Криймхильд: — Хайрт эх минь, ирээдүйн эр нөхрийн минь тухай та ийм юм өгүүлэн буй аваас би хэзээ ч гаслан зовлон үзэхгүйн тул насаараа хайр сэтгэлгүй явъя. Чингэвэл үхэн үхтлээ баяр баясгалантай байх биз ээ гэвэл эх нь: — Хүү минь, ийм юм бүү ярь. Эрэлхэг хүлэг баатрын хайрын буянаар чи хэзээ нэгэн цагт гуа үзэсгэлэнгээ аз жаргал, баяр баясгалангаар титэмлэн чимэх болно! гэсэнд Криймхильд эхийгээ дуугай байгаач гэж гуйгаад тэр цагаас эхлэн олон олон авгай нарын адил баяр баясгалангийн төгсгөлд гаслан үзэхгүйн тул хайр сэтгэлийг бодол санаанаасаа туун хөөжээ. Ийнхүү тэр гасланг тойрон гарах гэж мөрөөсжээ. Удтал тийн байсан авч нэгэн баатар эр түүнийг нутаг орондоо аваачсан гэнэ. Мөнөөх зүүдэнд орсон харцага нь тэр байж л дээ, тэгээд хүүхний ойрын төрлийнхөн тэрийг нь хөнөөчхөж гэнэ. Энэнээс үүдсэн өшөө хонзон өсөн өссөөр эл хөнөөгдсөн эрийн араас олон эхийн хөвгүүд үхэлд илгээгдсэнийг та бүхэн толилох болно.

	
Зийгфрийд Ксантений шилтгээнд өссөн тухай

	Доод Рейний Ксантен гэдэг нийслэл хотод 

	Ээж аавынхаа өмөг түшиг нь болж 

	Зийгмунд, Зийглинд нараас мэндэлсэн 

	Зийгфрийд гэдэг ван хүү тэр үес 

	Нидерландын газар нутагт өсөж өндийж 

	Нас бие нь төлжин байлаа

	 

	Тэр үес Нидерландад нэгэн вангийн хүү өсөж авай. Эцгийг нь Зийгмунд, эхийг нь Зийглинд хэмээх бөгөөд шилтгээн нь Рейний доод биед агч Ксантенд оршмуй. Хүүгийн нэрийг Зийгфрийд хэмээнэ. Хэдийгээр тэр бага залуу байсан авч нэн зоримог адал явдлыг гүйцээсэн тул христос шүтлэгт орон бүхэнд алдар нь дуурьсаад авгай хүүхнүүд бүгд түүнийг гайхширан хүсэмжлэн шаналмуй. Шалгарсан хүлэг баатрууд түүнийг ялан дийлэх сэн гэхээс байж ядна, зүй ёсоор гүрний хийгээд нийт хүлэг баатруудын хүрээний чимэг болсон тул ойр холын хамгийн нэр төртэй юнкерүүд дагуулуудын нь хүрээнд орох гэж тэмүүлнэ.

	Иймээс ч хүүгийн илд өргөх ёслолд Зийгмунд, Зийглинд нарын хийсэн баяр цэнгэл хүртэл урьд өмнө үзэгдээгүй сайхан болжээ. Тэр зун насанд хүрч илд өргөх болсон бүхэн Ксантенд уригдсан нь даруй дөрвөн зуун залуу эр байлаа. Тэдний дунд дорд язгуурт хүн нэгээхэн ч үгүй аж Баяр ёслол бүтэн долоо хоног үргэлжилжээ. Зийгфрийдийн өмссөн хувцас цул алтан ялтаснуудаар гялалзана. Сүмд мөргөлийн үеэр нүд эрээлжлэм гял цал бууж, хүлэг баатруудын наадмын нүргээнд шилтгээний харуулын цамхгийн хана доргин, сониуч улсын шахцалдахад индрийн хашлага дэлбэ үсрэн байлаа. Тэмцээний дараа наадмын дэвжээний өвс ногоо ховх үсэрсэн эрдэнийн чулуугаар гялалзаж ассан бөгөөд тэр үес Рейнээр модоо барин тэнүүчлэгчид хийгээд хамгийн адгийн баавгай сургагч буюу гал залгигч нар1 ч тэндээс баян чинээлэг хүн болоод буцаж байлаа. Хүн өөртөө болон өөрийнхөндөө хань нөхөд хэрхэн татдагийг ван авгай Зийглинд сайтар мэдэх тул шижир алтыг атга атгаар нь цацан байсан нь урьд өмнө дуулдаагүй хэрэг ажгуу. Зийгфрийд баяр наадмын хань нөхдөдөө эдлэн газрыг болбоос жад бамбайны хугархай, хэлтэрхий мэт үл тоомсорлон соёрхож байлаа. Иймээс олон олон харьяат газрын эзэд түүнийг эзнээ болгох хэмээн хэлэлцэж эх эцгийнхээ титмийг булаан ав гэж өдөөн хатгаж хүртэл байлаа. Харин Зийгфрийд ийм нэр алдрын шуналаас хол хөндий хүн ажээ. Түүний бие эдүгээ бүсэндээ зүүх эрх олж авсан илдээ шударга бус, зүй бус явдалтай хийх тэмцлээс өөр юунд ч хэрэглэхийг үл хүсмүй.

	
Зийгфрийд Вормсд ирсэн нь

	Бургунд нутгийн үзэсгэлэнт авхайн сургийг 

	Бусдын амнаас сонсон сонстлоо 

	Эрэлхэг зоригт тэр дайчин эр 

	Эрх дураар амгалан сууж байлаа. 

	Аз жаргал, гаслан зовлонг тэр авхай 

	Алдарт баатар Зийгфрийдэд заяасан юм

	 

	Христос шүтлэгт орон бүхний бүсгүйчүүдийн бүгдийнх нь сор болсон агаад хамгийг захирагч хаан эзэн ч байлаа ялгаагүй ханилъя гэсэн хэн бүхний хүслийг няцаадаг нэгэн охин Бургундэд суудаг хэмээх чимээ Зийгфрийдийн сонорыг дэлджээ. Чингээд Зийгфрийд тэрэнтэй суусугай гэж сэтгэжээ. Энэ болтол түүний бие сэтгэлийн шаналанг эдэлж явсан нь ер үгүй билээ.

	Зийгмунд, Зийглинд нар Гюнтер вангийнхан болон тэднийхний ихэрхүү занг, юуны өмнө Троньегийн Хагений нугаршгүй бардам араншныг мэдэх тул төдөлгүй Зийгфрийдийн санаа бодлыг дуулаад мэл гайхаж цэл хөхөрчээ. Гэтэл Зийгфрийд бодлоосоо няцахыг хүссэнгүй. Тэгээд эхдээ өгүүлрүүн: — Нэгэнт би Криймхильдэд хайртай болов. Хайртай хүнээсээ өөр хэнтэй ч хэзээ ч суухгүй. Би түүнийг эвээр авч чадахгүй бол эр биеийн тэмцлээр авна!

	— Хүү минь, ийм юм бүү ярь. Энэ чинь дамжсаар Вормед хүрчих юм бол итгэл найдвар бүхнээ булшлах чинь тэр! Криймхильдийг хүчээр авч чадах хүн нэгээхэн ч үгүй гэдэг тодорхой. Харин чи үгэнд орохгүй, аян замд мордохоор сэтгэл шулуудсан бол, хүү минь хамгийн эрмэг бардам цэргийн хүч авч яв. Би хөдөлгөж чадах бүхнээ чамд өгье! гэж Зийгмунд уурсах, айх хослуулан өгүүлжээ. Гэтэл Зийгфрийд хөхрөн 

	— Эцэг минь, би Криймхильдийг цэргийн хүчээр бус, зүрх сэтгэлээрээ авахыг хүсэж байна. Үүнд бол би ганцаараа байхад л хангалттай! Миний тухайд гэвэл илд өргөлцсөн арван нэгэн нөхрөө авч явна, илүү хэрэггүй! гэжээ. Тэгэхэд нь Зийглинд уйлан хүүгээ хэдийнээ тас тас цавчуулчихсан байгааг үзэх мэт болжээ. Мөн сонгон авсан арван нэгэн нөхрийнх нь эх, сүйт охид машид гаслан, уйлан байжээ. Харин Зийгфрийд: — Сэтгэлээ бүү зовцгоо, бүү уйлцгаа, бид бүгдээрээ эсэн мэнд эргээд ирнэ! Уйлцгаахынхаа оронд манай газар орныг бишрэх сэтгэлийг Вормсд төрүүлэхүйц, урьд өмнө ямар ч хүлэг баатрын эдэлж хэрэглэж яваагүй тийм хувцас хунар, зэр зэвсэг бэлтгэцгээ! Алсын замд анх гарах гэж байгаа миний баг дайчдаас илүү өнгөлгөөр нэг ч од гэрэлтэн гийх ёсгүй! гэжээ.

	Чингээд өдөр шөнөгүй нэхэж, сүлжиж, оёж, давтаж, дархалсны эцэст хувцас хунарын нь үнэтэй цайтай, хуягийн нь нүд гялбам, дуулганы нь бат бөх, бамбайны нь том, гоё сайхныг зүйрлүүлэх юм урьд хожид үгүй болжээ. Хүлэг морьдын нь хазаар цэвэр алт, хөлтрөг нь цэвэр торго бөгөөд илд нь баатруудын давируулыг шүргэн байлаа. Зийгфрийдийн жадны хурцалсан зэв нь хоёр төө урт ажээ. Ийнхүү тэдгээр баатар Бургунд руу одсон бөгөөд ийм сайхан сүрлэг эрсийг үзсэн амьтан ер үгүй тул зам зуурт нь газар сайгүй хүмүүс бүчин байлаа.

	Хоёр долоо хоногийн эцэст нөгөө арван хоёр маань Вормсд ирсэн ба тэнд ч бас л хүмүүс бүчин шавж шагшин байлаа. Хүлэг баатрууд болон ордны гоцго залуус ёсны дагуу харийн улсын урдаас тосон гарч ирээд бамбай, морийг нь авав. Тэгээд морьдыг нь жүчээнээ хөтлөн оруулах гэсэнд Зийгфрийд: — Наадуул чинь байж байг, бид мөд замаа хөөн цааш одох болно. Харин эрхэмсэг ван Гюнтерийнхээ хаана байдгийг л хэлж аль! гэжээ.

	Танхим руу орох замыг түүнд зааж өгсөн бөгөөд зочноос урьтан түүний тухай болон өмссөн зүүснийг нь шагшсан мэдээ ванд хэдийнээ хүрсэн байлаа. Ирсэн зочид нь юун улс болохыг ван мэдэхийг туйлаас хүсэвч тэднийг таних хүн нэгээхэн ч байсангүй. Эцэст нь Метцийн Ортвин олон газраар аялсан өөрийн авга Троньегийн Хагенаас асуу, тэр христос шүтлэгт орон бүхний баатруудыг цугийг нь андахгүй гэж зөвлөжээ. Тийн хүн зарваас үнэнч хүлэг баатар нь дагуулуудынхаа хамт шилтгээнд яаран хүрч ирээд вангийн хүслийг сонсоход бэлнээ илтгэв. Чингээд юу болсныг мэдмэгц шилтгээний хэрмэн дотор бөөгнөрөн зогссон Зийгфрийд, түүний дагуулуудыг цонхоор удтал харсны эцэст

	— Энэ харийн улсыг би мэдэхгүй юм байна. Гэхдээ эдний тэргүүн нь Зийгфрийд болов. уу. Хэдийгээр миний бие түүнийг ер үзээгүй боловч байдлыг нь харвал Зийгфрийд байхаас зайлахгүй гэжээ.

	— Луу хөнөөгч Зийгфрийд үү? гэж Гизельхер ван асуувал Хаген

	— Тэрийг л гэж би бодож байна гэжээ.

	— Тэрний талаар юу мэдэх вэ, Хаген минь? гэж Гюнтер ван асуусанд Хаген

	— Арьс нь цулдаа эврээр бүрхэгдсэн тул хөнөөгдөшгүй болсон юм. Тэр бээр алсан лууныхаа цусанд биеэ угаасанд юу ч нэвтлэн шархдуулшгүй хуяг өвч биеийг нь бүрхсэн юм. Тэрнээс.гадна хэдийд ч өөрийг нь үл үзэгдэгч болгож чадах далдын нөмрөгтэй Түүнийг тэр Нибелунгуудын эрдэнэсийн манаач анахай Альберихаас авсан юм. Мөн аливаа баатрын эргүүлж явсан илд бүхнээс хурц балмунг илдтэй гэжээ.

	— Тэр чинь юун эрдэнэсийн сан бэ? гэж Гюнтер ван асуусанд Хаген:

	— Харанхуйн оронд нэгэн уулнаа агуулагдаж байдаг бөгөөд ертөнцөд хосгүй их эрдэнэсийн сан болой. Зөвхөн эрдэнийн чулууг нь зуун хасаг тэргэнд ачивч барахгүй. Алтыг нь бол хэн ч тооцож гүйцээхгүй, тоолъё гэх нь ээ тоо хүрэхгүй. Эл эрдэнэс Шилбунг, Нибелунг гэдэг ах дүү хоёрын хөрөнгө юм. Тэр хоёр хоорондоо хэрэлдээд эрдэнэсийг тэнцүүхэн хувааж өгнө үү гэж Зийгфрийдийг дуудан Балмунг хэмээх хурц илдийг урьдаар бэлэглэжээ. Гэтэл Зийгфрийд бас алтыг нь тоолж барсангүй. Тэгээд тэд хоорондоо хэрэлдэж, Зийгфрийд ах дүү хоёрыг, бас өөртэйгөө тэмцэлдсэн тэдний найман зуун эрсийг, тэдэнтэй хоршоо нөхөд болох хоёр үлэмж биетэн ба Альберихийн мянган анаахайг алжээ. Ингээд анахай нарын ноён ба Нибелунгуудын үлдэгдэл өөрсдийгөө ялагчид үнэнчээ тангараглахад хүрсэн бөгөөд тэр цагаас эхлэн тэд Зийгфрийдийн албат болж эрдэнэсийг манан байдаг болжээ гэв.

	— Тэгээд тэр эрдэнэс ууланд булаастай байж байдаг юм уу? гэж Гюнтер ван асуусанд Хаген хариуд нь Мөсөн орны цаад руу наран мандаж, ногоо ургадаггүй хамгийн хойд зүгт орших нэгэн ууланд буй. Энэ бол урьд өмнө хэний ч эзэмшиж байгаагүй тийм лут их эрдэнэсийн сан болой! гэжээ. Хагений дэргэд очиж цонхоор харсан Гюнтер ван

	Биднийг яа гэж зөвлөмөөр байна та? хэмээн асуусанд Хаген

	— Би бол Зийгфрийдийг дотночлон хүлээж ав гэж зөвлөмөөр байна. Ийм баатар эрийг дайснаа болгочихгүйн тулд бид бүхний хийх ёстой гэв.

	— Тэгээд би тосож очих хэрэг үү? хэмээн Гюнтер ванг асуувал Хаген

	— Гюнтер ван, тэглээ гээд танд алдах юм ер үгүй. Зийгфрийд бол ван хүний үр шүү дээ! гэжээ. Тийнхүү Зийгфрийдийг нэн хүндэтгэн угтаж авчээ. Ван өөдөөс нь тосон очиж сугадан аваад танхимд дагуулан орж ирсэнд хүлэг баатрууд өмнө нь мэхийн ёслов.

	Танхим дундуур явж байх зуураа Гюнтер ван

	— Эрхэм Зийгфрийд ээ, юуны учир Рейн дахь Вормсд миний шилтгээнээ ирснийг тань би мэдэхгүй байна! Сониуч занг маань амрааж, юуны учир энд зорин ирснээ чин үнэнээсээ айлдах аваас би танд туйлаас талархан хүссэн бүхнийг тань биелүүлэх боломжтой болох бил ээ! хэмээвэл:

	Үүнийг би дуртайяа гүйцэтгэе. Би танай газар нутгийг танаас хураан авахаар ирсэн бил ээ! Мөрний эхээс адгийг нь хүртэлх газар нутагт хамгийн эрэлхэг нь та мөн тул шалгарсан эрхэм баатрууд дэргэд тань шадарлан байдаг гэсэн яриа манай тэнд, Ксантенд тархах болжээ! За яах вэ, би ч бас эрэлхэг бөгөөд өнөө намайг титэм бэлэн хүлээж байгаа билээ. Иймээс эрэлхэг зоригийг тань шалгах, хот суурин, шилтгээн тань сэтгэлд минь нийцсэн тул эзлэн суухаар Бургундийн төлөө тантай тулалдах хүсэл надад байна! гэж Зийгфрийд хэлжээ. Ийм эрээгүй юм ярина гэдэгт ёстой төртэй улс орнуудад даан ч үнэмших аргагүй тул Гюнтер ван болон түүний ноёд чихэндээ итгэсэнгүй.

	Газрын гаваас гарч ирсэн юм шиг энэ бүдүүлэг эр вангийн газар нутгийг булаан авах хүсэлтэй гэж хэллээ гэж үү?

	Ноёд дургүйцэн дүнгэнэлдэж Гюнтер ван гайхширан:

	— Эцгийн үеэс уламжлан өөрт минь зүй ёсоор ноогдсон зүйлийнхээ төлөө би яалаа гэж тэмцэлдэх ёстой болж байна? Үүнд үнэндээ ямар ч утга алга! гэжээ. Гюнтер ванг ингэж өчихөд Зийгфрийд:

	— Гюнтер ван, миний үгийг ойлгож ядах юм ер үгүй бус уу. Гүрэн улсаа зүгээр л нэгтгэж нэгэн гүрэн улс, нэгэн титэм болгоод дараа нь тэмцэлдэн хэн ялсан нь хүн ард, газар нутгийг бүхэлд нь эзэмших болно! гэв. Тэгэхэд нь дайчин эрс бүүрч их дургүйцэн дүнгэнэлдэж, харин Гернот:

	— Эрхэм хүндэт Зийгфрийд ээ, юуны учир бид хоорондоо тэмцэлдэх юм бэ? Хүлэг баатруудын цусны дусал бүхэн хайран биш гэж үү? Манай орны аль аль нь баян, тус тусынхаа ванд хангалттай. Тэгэхлээр энхийг сахицгаая! гэв. Ийм яриа хүлэг баатруудад таашаагдсангүй бөгөөд Метцийн Ортвин дүрсхийн:

	 — Та энэ дэвэргэн жулдрайг юунд аргадсан юм бэ, Гернот ван?

	Үүн шиг амьтныг болон үүний дагуулж яваа шиг дайчдыг би ганцаараа дөнгөсөөр ирсэн юм! Ийм ичгүүртэй явдлыг бид энд, Бургундэд тэвчихгүй хэмээв. Энэхүү доромжилсон хариуг сонсоод саяхан өргөмжлөгдсөн залуу хүлэг баатар Зийгфрийдийн омог бадарч:

	— Чи надтай үг хэлэлцэж яаж зүрхэлнэ вэ? Би бол вангийн хүү атал чи вангийн зарц! Миний өөдөөс зэвсэг өргөнө гэж яаж санаанд чинь багтана вэ! Гэвч яах вэ, хүрээд ир, чиний мэтийн арван хоёрыг алга урвуулахын зуурт бодийг нь хөтөлнө! гэжээ.

	Тэгэхэд нь Метцийн Ортвин дагуулаа дуудан илд бамбай аваад ир гэж хэлэв. Гюнтер ван Хаген руу эргэлзэн харсан бөгөөд Троньегийн ноён тэмцэлд уриална байх гэж боджээ. Гэтэл тэр ганцаар баргар царайлан зогсном бөгөөд дүлий дүмбэд, хөшөө мэт хөдөлгөөнгүй байх ажээ. Гэтэл Гернот ван дахин эвийг хичээж Ноён Ортвин, та тайвшир. Зийгфрийд биднийг үг хэлээ ололцохооргүйгээр гомдоогоогүй байна. Тэгээд ч үлэмж эрхэмсэг Зийгфрийдийн нөхөрлөлөөс илүү юу бидэнд алдар сууг авчрах билээ? хэмээв. Хаген Зийгфрийдэд хандаж: — Та юунд ингэнэ вэ? Та хэрүүл гуйж Вормсд иржээ. Үүнээс юу болохыг тэнгэр мэднэ. Нөхөд маань ингэх шалтаг танд гаргаагүй! гэвэл: — Өө, та бүхэнд хэлсэн үг минь таашаагдахгүй байгаа бол дарангуйлал маань таашаагдаж таарна. Би бүгдийг тань хүчээр авна! гэж Зийгфрийд хэлжээ.

	— Ноёд оо, ганц ч үг бүү сөр! гэж дуу алдаад Гернот ван Зийгфрийд руу яаран очих зуураа

	— Би үүнийг ганцаараа зохицуулна, та нар бүү оролц! гэж өндөр дуугаар айлдав. Энэ, агшинд Зийгфрийд Криймхильдийн хайр сэтгэлийг татах л гэж ирснээ санасан бөгөөд хүлэг баатар намбыг ямар балмад юм эвдчих нь энэ вэ гэж өөрөө ч бодоод олсонгүй. Энэ завсар Гернот ван

	— Бүх хүлэг баатрын дундаас хамгийн эрэлхэг, зоригтой нь болох эрхэмсэг Зийгфрийд бидний хоорондын тэмцэл зөрөлдөөн хэнд хэрэгтэй юм бэ гэдгийг эргэцүүлэн бодож үзээч! Шилдэг баатрууд цусандаа булхан хэвтэх болно. Үүнээс бидэнд олдох нэр хүнд гэж үгүй, танд олгох ашиг гэж үгүй! Иймээс эвээр зохицъё. Та бидний хамт ах дүүгийн адил бай. Хэрэв та зүй ёсоор шаардах аваас биднийх бүхэн мөн таных байх ёстой гэсэнд

	— Ийм байх болтугай. Энэний төлөө хундага өргөцгөөе! гэж Гюнтер ван бас айлдахад гоцго залуус дарс хундагалав. Зийгфрийд номхрон, дарс уужээ. Энэ цагаас эхлэн Зийгфрийд Бургундийнхний нутагт энхэр зочин нь болжээ. Эрхэмсэг юнкерүүд түүнд үйлчлэх гэж өрсөлдөн, авгай хүүхнүүд бүгд түүнийг шагшин байлаа. Тэр ч байтугай Криймхильд хүртэл Нидерландаас ирсэн залуу зочны тухай найз охидтойгоо найрсгаар ярилцана.

	Тэрээр нэгэнтээ түүнийг тэмцээнд оролцож байхыг нь өрөөнийхөө цонхоор харсан бөгөөд түүнээс хойш Зийгфрийдийг тэмцэлдэх бүрд цонхоороо байнга хардаг болжээ. Түүгээр ч барахгүй өөр үед ч хэрмэн доторхыг халиан Зийгфрийдийг үзэгдэх болов уу хэмээн харуулддаг болжээ.

	Зийгфрийд бол тэр үеийн заншлын дагуу Криймхильдийн зүс царайг ер хараагүй бөгөөд түүнд хэрхэн ойртон дотносох билээ хэмээн бодон шаналмуй. Зийгфрийдийг ан ав аян замд яваад саатан Вормсд үзэгдэхгүй удахад нь Криймхильд бас уйтгарлана. Ийнхүү нэгэн бүтэн жил өнгөрчээ.

	
Заксеныхантай Зийгфрийд тулалдсан тухай

	Харийн орноос Вормс нутагт

	Хатуу ширүүн дайныг зарлахаар 

	Рейн мөрний хоёр хүчирхэг вангийн

	Элч зарц нар довтолгон иржээ.

	Ах дүү гурван ванд ирсэн энэ мэдээ

	Албат иргэдийг нь үймүүлэн сандруулав.

	 

	Тэр үес холбоотон байсан Заксен, Данийн вангууд болох ах дүү Лиудегер, Лиудегаст нар нэгэн өдөр «Цэрэглэн зэвсэглэхэд минь арван хоёр долоо хоногийн) хугацаа олгоё, дараа нь бургундийн нутгийг дайлан эзэлж даран сөнөөхөөр ах дүү хоёр хилэн хорслоо бадруулан довтлон орох болно. Гюнтер ван хэрэвзээ хамгаалахыг хүсвэл хэлэлцээ хийхээр Заксен нутаг руу яаран хөдөлбөөс зохино. нэгдсэн цэргийн хүч хэмжээлшгүй тул чухам л ингэ гэж яаран зөвлөх байна» гэсэн муухай мэдээ илгээжээ. Элч нар нь ч зодуулж жанчуулах бүр олзлогдож хоригдох бий гэж сэтгэл түгшин байж эл мэдээг авчирчээ. Анхандаа тэд шилтгээн рүү зүрхэлж очиж чадахгүй яв явсаар ордныхонд хүргэ гэж мэдээгээ ардын дунд тараасан байна. Гэтэл Гюнтер ван ёс журам мэдэх хүн тул мэдээчдэд ер төвөг учруулсангүйгээр барахгүй ордны бүх л дэг дэглэмийн дагуу байлгажээ. Хариу өгөхийн өмнө бодох хэрэгтэй тул тэднийг хотын хамгийн сайн байранд суулгажээ.

	Гюнтер ван өөртөө муу юм учрах гэж байна гэж ер бодсонгүй бөгөөд Хаген Гернот нарыг зөвлөгөөнд ир хэмээн дуудуулжээ. Тэд нь тэр жигтэй сургийг хэдийнээ сонссон тул итгэлтэй нөхдийнхөө хамт яаран хүрч ирсэн байна. Гернот шийдмэгээр:

	— Нэгэнт иймдээ тулах юм бол бид эрэлхэг хүлэг баатруудын ёсоор тулалдъя. Хэлэлцэнэ гэдэг ичгүүртэй хэрэг. Аян дайнаас айх юм алга. Цаг нь болоогүй бол хэн ч үхэхгүй! гэжээ. Харин нь Хаген: Гернот ван, энэ таагүй үг. Лиудегер, Лиудегаст нар бол хүчирхэг дайсан бөгөөд үүнд удтал бэлтгэсэн. Тэд сайн зэвсэглэсэн, гэтэл манай дайчид тарчихсан байгаа. Арван хоёр долоо хоногт бид цуглуулж амжихгүй. Иймээс бид Зийгфрийдийг зөвлөгөөнд оруулах хэрэгтэй байсан юм гэв. Гюнтер ван түүнийг зөвлөгөөнд урьсан бөгөөд юун тухай яриа болж байгааг сонсмогц тэр машид гайхан

	— Гюнтер ван, та яагаад тэр даруй надад хүн зарж дуулгасангүй вэ? Надад итгэхгүй байна уу? гэж дүрсхийн өгүүлсэнд Гюнтер ван

	— Гаслангаараа баясгалант сэтгэлийг тань гутаахыг бодсонгүйгээс ингэв гэвэл Зийгфрийд хувхай цайн тэгснээ уурласандаа дахин улайж Гюнтер ванд хандан баясгалангийн эцэст зовлонгоо дүүтэйгээ хуваалцахаас зүрхшээдэг ямар хүлэг баатар байх билээ? Чухамдаа, та миний талаар сайн юм боддоггүй юм байна. Гюнтер ван! гэжээ. Гэлээ ч Зийгфрийд даруй туслахад бэлхнээр

	— Та гучин мянган цэргээ хөдөлгө. Надад ердөө л мянган хүн өгөх юм бол хангалттай, Гюнтер ван. Хэрэв би арван нэгэн нөхрөөсөө илүү тооны хүмүүс дагуулж яваасан бол тэднийг гэж гуйхгүй сэн! Мянган хүнийг та цөөн хоногт цуглуулж чадна. Түүн дээр Троньегийн Хаген, Метцийн Ортвин нар бэлхнээ илтгэсэн бол Данкварт, Синдольд ноёд болон Алзайн Фолькер тугчны хувиар бас боломжоороо хүн хүчээ гаргана. Иймээс Бургундийн тухайд та санаа зоволтгүй байж болно! Дайсны хөл Бургундийн хөрсөнд хэзээ ч гишгэх ёсгүй! хэмээжээ.

	Хэрэг явдал Зийгфрийдийн зөвлөснөөр болж Бургундийн цэрэг аян замдаа хөдөлжээ. Түүний магнайд Гернот ван явнам бөгөөд ар талыг захирагчаар Троньегийн Хаген, тугчнаар Алзайн Фолькер нөөц хүчний захирагчаар Метцийн Ортвин, жанжин хийгээд тэргүүн ангийн захирагч, толгойн сэргийлэхээр Нидерландын Зийгфрийд нар тус тус тохоогджээ.

	Гюнтер ван Вормсдоо үлдсэн байна. Цэрэг Хессенээр дайран Заксен руу урагшилсан нь даруй хожим нь христос шүтлэгтнүүдийн эрхэмсэг захирагч Их Карлын туулсан тэр зам байлаа. Салан одохын үес нулимс ,их асгарсан бөгөөд хойд зүгийнхний нэгдсэн их цэргийн өөдөөс бяцхан баг цэрэг хэрхэх билээ гэх зовнил Вормсд ноёрхов. Бүхнээс илүү Криймхильд түгшин байлаа. Хэдэн өдрийн дараа дайчдын баг хил хүрчээ. Тогтсон заншлын дагуу эндээс эхлэн дайчид дайсны газар нутгаас хооллох тул ачаа хөсгөө буцаасан бөгөөд мөн л тогтсон заншлын дагуу хүн, хүлэг морины идэж хэрэглэж бараагүй бүхнийг тахчин шатаана. Ингэснээр дайсны ван дайны гасланг зүй ёсоор мэдрэх ёстой ажээ. Тийнхүү баатрууд ардаа үнс, цусан зам татуулан урагшлав.

	Гацаа тосгон, нуга талбай галд дүрэлзэн, тариалсан талбай талхлагдан сүйдэж, цайз шилтгээнүүд туурь болж тээрэм нуран унаж далан хаалт оргүй болж Вормсд хожим нь хүмүүс удтал дурсан ярих тийм их түймэр дүрэлзэж, газар хувхайран үгүйрчээ. Ийн явахдаа эсрэг этгээдтэйгээ тулгарна гэж ямагт сэрэмжтэй байх ёстой учир Зийгфрийд туршуулаар одов. Тэрээр дайсны газар нутагт ганцаар довтолгоном бөгөөд замд нь таарсан бүхэн даруй амиа алдан үхэтхийн унамуй. Төдий л удаан яваагүй байтлаа алсад нугачаатан үргэлжилсэн зэлүүд талд Дани болон Заксений их цэрэг байгааг үзжээ. Тэд нь дөчин мянга, түүнээс ч олон бололтой аж. Залуу баатрын зүрх хөөрөн догдлов. Анх удаагаа дайсны өмнө зогсож байгаа нь энэ билээ.

	Тэгтэл эсрэг этгээдийн туршуул бас явж байв. Тэр нь Данийн ван Лиудегаст гарцаагүй мөн ажээ. Бамбай нь цул алт. Түдэлгүй туршуулууд халз тулгарав. Бие биеийг хармагц мориныхоо суганд давируулаа зоон бие биеийн бамбайн дээр жадаа бутартал хатгаад хүлэг морьдын нь давхиа нэн эрчимтэй байсан тул бие биеийн хажуугаар салхи шиг шуугин өнгөрчээ. Тэгээд мориныхоо амыг татан эргүүлж илдээ зөрүүлэн уулзахуйд оч маналзан байлаа. Лиудегаст ван эрэлхгээр хамгаалан тулалдаж Зийгфрийдийг яггүй түрсэн боловч гурван хүнд шарханд дийлдэн эмээлээсээ унаж өөрийгөө болон газар нутгаа ялан дийлэгчийн эрхэнд өгөхөд хүрчээ. Ванг Зийгфрийд олзлон авч тэргүүлэн захирагчдаа аваачиж өгөхөөр завдтал Данийн гучин хүлэг баатар довтлон ирж бүчин авчээ.

	Тэд гучуулаа, Зийгфрийд ганцаараа байлаа. Чухам л энэ нь тэрний санаанд яв цав нийцэв. Хорин есийг нь цавчин унагаад Лиудегастын олзлогдсоныг жанжиндаа очиж мэдэгдэг гэж гуч дахийн нь амийг хэлтрүүлжээ. Жанжин нь Лиудегер ван байлаа. Данийн хүлэг баатрын цус бялдан хатсан дуулга нь эрэлхэг зориг гарган тулалдсаныг гэрчилж байсан хэдий боловч Бургундийн ганцхан хүн Данийн гучин дайчин эрийг ялж ванг нь олзлон авч одсоныг сонсоод Лиудегер ван уур хилэндээ цовхчин байжээ. Тэрээр тулалдааны талбарт Зийгфрийд явааг мэдээгүй тул лав Гернот ван л биз гэж боджээ. Тэгээд

	— Гернот эрэлхэг, зоригтой гэдэг нь мэдээж. Гэхдээ яавч гучин хүнтэй хүч тэнцэхгүй. Ёстой ёсноос гажууд юм даа! гэж хашхираад Гернотыг халз тулаанд дуудан ялна гэж тангараглан мориндоо мордоод довтолгооны дохио болгон тугуудаа ишинд нь уя гэж тушаав. Яг тэр мөчид Бургундийнхнээс ноён Алзайн Фолькер тугаа мандуулав. Чингээд дайчид хоёр талаасаа дайран орж тэнгэр нүргэлэн, талд ганц ч өвс ногоо бүтэн, ногооноороо үлдэхийн аргагүй тийм тулалдаан эхэлжээ. Улаан цус хуяг, дуулганаас урсан эмээлээс горхи болон жирэлзэн бууж газарт балчиг болон тогтмуй.

	Лиудегер ван Гернотыг хайн байлаа. Тэгтэл бургундийн нэгэн хүлэг баатар дайсныхаа хүрээнд илдээрээ гудам гарган цавчиж явжээ. Тэрийг хараад өөрөө ч бас л эсрэг этгээдийнхээ хүрээг нэвт цавчин тийш одох гэж хичээн зүтгэжээ. Санасандаа хүрэх гэж олон цагийн турш үзэлцэж, энэ завсар Бургундийнхэн болон Заксен, Данийнхны аль аль нь эрэлхэг дайчид газардаж унасан байлаа. Чингээд Гернот ванг гэж бодсон нөгөө хүлэг баатартаа Лиудегер ван хүрч очоод хөх дэвсгэр дээрх алтан титэмт Зийгфрийдийн сүлдийг таньж тулалдаанаа зогсоохыг даруй тушаагаад: — Ийм дайсанд бууж өгөхөд ичих юм ер үгүй! гэснээ 

	— Үүнийг эрлэг өөрөө Заксен руу илгээжээ! гэжээ. Ялагчдын дундаас мэдээчид давхин одоцгоолоо. Гэтэл Вормсынхон өөрийнхнийгөө амархан ялагдана гэж бодоцгоож байсан болохоороо хэдхэн долоо хоногийн дараа хуяг дуулга бүхий морьтон хотын хэрмийн зүг айсуйг үзээд ая буйгаараа мэгдэн сандарч үймэн бужигнажээ. Тэгээд гялалзсан ялалтын мэдээ тархахад гудамжинд болон шилтгээнээ, баярын уухай эцэс төгсгөлгүй цуурайтан байлаа.

	Элчийг Гюнтер вангийн танхимд мэдээгээ илтгэчхээд амрах гэж явтал Криймхильд нууцаар хүн тосгуулан харуулын цамхгийн өмнөх өрөөндөө авчруулжээ. Тэрээр чухамдаа цорын ганцхан зүйлийг, цээж дотрыг нь төөнөн байгаа ганцхан зүйлийг, Зийгфрийд эсэн мэнд үү? гэдгийг л асуух гэж бодсон ажээ. Гэвч үүнийг шуудхан асуух, ингэснээр сэтгэл доторхоо илчлэх нь ёс горимд харш, тэр ч байтугай хамгийн итгэлтэй шивэгчид хүртэл дэг журмыг чанд харгалздаг билээ. Чингээд Криймхильд элчээс энэ тэрийг зүйн дагуу тоомжиргүй янзтай асуув. Юуны өмнө сайхан мэдээг үнэн зөв, яг таг хэлэх юм бол их шан өгнө гэж амласан бөгөөд гурван өдөр, гурван шөнө эмээлээсээ буулгүй довтолгосон элч ядарсандаа сөөнгөтсөн дуугаар ярьж гарав. Цулгүй чулуун шалан дээр даруй хэвтээд унтахыг минь зөвшөөрвөл хамгийн дээд шан тэр болно гэж элч хэлмээр байвч номхон зогсон хүлээх ёс журам бүхий тул тийнхүү номхон зогсон юу хэлэхийг нь хүлээн байлаа.

	— Эрхэм хүндэт хүлэг баатар аа, манай ялгуулсан дайчид зэрлэг догшин дани, заксенуудыг ялж чадав уу гэдгийг мэдэх сэн гэж би тэсэж ядан байна хэмээн Криймхильд асуун эхлэв.

	— Манай ялгуулсан дайчид хэдийгээр дөрвөн түмэн Заксен, хоёр түмэн дани, нийт зургаан түмэн дайсантай тулалдсан боловч зэрлэг догшин дани, заксенуудыг ялсан. Тэнгэр хийгээд газрын эздэд үүний тул талархъя! Дайсны тоолж баршгүй хүүр тулалдааны талбарыг бүрхэж, Заксен болон Данид олон түмэн авгай нар нөгчигсдөө гашуудан эхэр татан уйлцгааж, энхийг хорлонтойгоор эвдсэн бардам вангууд Лиудегер, Лиудегаст нар олзлогдоод Вормсын зүг тоосон дунд таваргаж яваа! гэж элч хэлсэнд Криймхильд

	— Манай дайчид яасан бэ, гарз хохирол их үү? гэж асуувал элч

	— Бургундийн хэдэн авгай, эх гашуудах болно. Дайсны нутагт бид жараас илүүгүй хүнээ орхисон гэсэнд

	— Ганц байлаа ч гэсэн хайртай амрагтаа газар дэлхийд багтамгүй их уй гашуу бус уу гэвэл

	— Дайнгүй л бол гэж элч хэлэв.

	Тэрээр бүүр туйлдаж гүйцээд эрүү нь хуяг дээр нь унажээ. Криймхильд үүнийг ер анзаарсангүй. Тэгээд цааш нь үргэлжлүүлэн

	— Манай баатруудаас хэн нь гойд тулалдсаныг хэл. Тэгвэл бүсгүйчүүл бид тэрийг зүй ёсоор хүндлэх болно гэв.

	— Бургундийн дайчид дунд аймхай амьтан ер байгаагүй, эрхэмсэг ван авхай. Бүгд хүлэг баатрынхаа үүргийг гүйцэтгэсэн гэж элч хариулсанд Криймхильд: — Энэ бол улс орны маань алдаршуулсан хэрэг мөн. Гэхдээ хэн ч бусдаасаа гойд байгаагүй гэж үү? хэмээн асуув.

	— Таны ах Гернот арслан мэт зоригтой тулалдсан гэж элч хариулаад туйлдсандаа уруулаа эвлүүлж ядан-Тэр цэргээ гол цохилтод удирдан царсны хожуул руу шигдэх хурц сүх шиг Заксены цэргийн хүрээнээ зам татуулан орсон! гэвэл Криймхильд 

	— Өөр тэгж тулалдсан хүн бий биз дээ? гэж асуусанд

	— Эрхэмсэг ноён Хаген Гернот вангаас дутуугүй эрэлхэг тулалдаж дайсанд үлэмж хохирол учруулсан, Метцийн Ортвин, Алзайн Фолькер нар түүний адил тулалдсан, бас ноён Данкварт, Хунольд, Синдольд, Румольд нар эсрэг этгээдүүдийнхээ дуулганаас цусан горхи урстал цавчиж явсан. Бүхнээс илүү баатарлаг тулалдсан хүн бол Зийгфрийд гэж элч хариулжээ.

	— Нөгөө Нидерландын залуу баатар уу? гэж асуухдаа Криймхильд ёс горимын дагуу хайхрамжгүй янз үзүүлэх гэж байдгаараа хичээжээ

	— Луу хөнөөгч, Рейн дахь Ксантений Зийгфрийд ван, Зийглинд ван ахайтны хүү, Зийгфрийд баатар гэж элч хариулсан бөгөөд цуцсан нүдний нь өмнүүр танхим эргэлдэн байлаа.

	— Эрхэмсэг Зийгфрийд тэгээд шархдаагүй юу? гэж Криймхильдийн асуухад дуу нь чичирхийлжээ.

	— Түүний бие эсэн мэнд, дайчдын манлайд үүрийн цолмон шиг гялалзан Вормсын зүг ирж яваа! гэж элч өчив.

	— Тэр амьд мэнд! гэж Криймхильд дуу алдсан бөгөөд нүднээс нь нулимс сад тавин асгарч: — Тэр амьд мэнд, амьд мэнд, ариун охин тэнгэр Мариа минь өршөө, тэр амьд мэнд гэж үглэн байлаа: Энэ бол туйлан байж болшгүй зүйл хэдий боловч зүрх нь дэлбэрчих гээд байх шиг санагдсан тул Криймхильд ингэхгүй байж чадсангүй. Баяр баяслын эл оргилол нь элчийг Дийпхольцын талд зогсож байгаа мэт санагдтал нь сэргээсэнд тэрээр Зийгфрийд болон мянга арван нэгэн гавьяаны тухай ярьж эхлээд Хессенээр дамжин гарснаас авхуулаад Лиудегаст ванг олзлон авсан хийгээд Лиудегер, ван тугаа буулгасныг хүртэл урсгаж гарав.

	— Бид данийн гял цал дуулгыг цусаар бялдсан бөгөөд заксены хуягийн гялалзсан өнгийг цусаар угаан арилгасан гэж тэр дуу алдсан ба Криймхильд энэ бүгдийг царайгаа гэрэлтүүлэн байж сонсов. Зүрх нь баяр хөөрөөр бялхан байлаа. Элчийг ярьж дуусахад

	— Чи бид бүхэнд баяртай мэдээ авчирчээ гэхэд Криймхильд түүнд гоёлын хувцас арван маркийн гулууз алт шагнахаар амлав. Түүгээр зоос цутгасанд бургундийн цэргийн тооноос давж байжээ. Энэ нь ч үг зөрүү буруу хэлэх ёсгүй мэдээ авчирсан хүнд вангийн өгөх шан билээ. Гэвч элч үүнийгээ авахаас урд ядаргаандаа дийлдэн зогсоогоороо унтчихжээ.

	Криймхильд болон түүний найз охин нь харин нь эргүүлгэн шатаар цамхгийн тавцан руу яаран гүйж гараад шинэ ногоо, цэцэг, намирсан туг зайгүй бүрхсэн гудамж руу харуулдвал ялалтаа мандуулсан дайчдын түрүүч ирж явнам бөгөөд түүний магнайд Гернот ван, араас нь Троньегийн Хаген, Нидерландын Зийгфрийд болон ноён Данкварт, Метцийн Ортвин, Румольд, Синдольд, Хунольд, намирсан туг барьсан Алзайн Фолькер нар, ядарч туйлдсан хэдий боловч бардам дээгүүр харцтай, хуягласан дайчид, тэдний дунд ялагдсан вангууд болох Лиудегаст, Лиудегер нар болон тэдний таван зуун шилдэг ноёд сүүлд нь ачаа хөсөг, шархдагсдыг ачсан дамнуургат тэрэг, хэмхэрсэн дуулга, бамбай сэлт уул овоо шиг ачсан тэрэг, цувааны бүүр хойно нь шигшмэл илд баригчид эрсдэгсдийн хүлэг морьдыг хөтлөн дагажээ. Ялагчид ийнхүү Гюнтер вангийн шилтгээн рүү цуван, ван ч угтаж хэрэмнээ яаран гараад тэдэнтэй нөхөрсөг, ивээнгүй уулзан золгов. Ялагдагсад өмнө нь сөхрөн унаж зэрэг зиндаанд нь дүйсэн орон байр, эрхэмсэг харьцаанд талархууштай байгааг магтаж гарав.

	Гюнтер ван христос шүтлэгт орнуудын нэгний нь горим дэг мэдэх захирагчийн ёсоор дайснууддаа уудам сэтгэл гаргаж энхийн гэрээ байгуулсны дараа суллан явуултлаа найрсгаар зочлон байлгана гээд оргож зугтах гэж ер оролдохгүй гэх ам өчгийг нь аваад хүлээс тушааг нь тайлуулав.

	Ван өөрийнхөндөө үлэмж их санаа тавинам бөлгөө. Шархдагсдыг, шархадсан дайснуудыг ч сайтар асран сувилахыг тушаагаад хичээнгүйлэн анагаа! хэмээн ордныхоо эмч нарт хөлс шан өгсөн байна. Дайчдад тусгайлан майхан хот босгуулж, энгийн өдөр ч бал, дарс өгч байлаа. Хот бургундийн болон харийн зочдоор оволзон, хэдий нүсэр их ажилтай байсан боловч тэд бүгдийг дээд зэргээр үйлчилж байлаа. Гэвч ялан дийлэгчдийг ,ийн хүндлэх нь Гюнтер вангийн санаанд хүрсэнгүй ажээ. Тэрээр том баяр хийх гэж бодсон бөгөөд үүнд бэлтгэх цаг хугацаа хэрэгтэй байлаа. Тэгээд ноёддоо, ар гэрийнхээ ажил төрлийг эмхэл, орон байраа янзал гэж жар хоногийн чөлөө олгоод үүний дараа бүгдийг нь ялалтын баярт урьж оруулах болов. Зийгфрийд үүнийг мэдээд өөрийгөө болон нөхдөө аян замд гарахдаа хэлж байсанчлан эсэн мэнд явна гэж Ксантен руу мэдэгдэхээр мөн чөлөө мэдүүлэв. Гэтэл Гюнтер ван Зийгфрийдийг зам зуурт нь сэтгэлийг нь татсан адал явдал тохиолдоод Вормсд эргэж ирэхгүй болуужин гэж айхдаа залуу баатрыг үлд гэж гуйсанд Зийгфрийд Криймхильдийг гэх хүслийн үүднээс зөвшөөрчээ. Ингэж удсаны эцэст түүнийг нэг ч удаа болсон харах завшаан олдох биз гэж тэр найдан байлаа.

	Гэвч ялалтын баяр эхлэхээс өмнө түүний барааг харсан нь үгүй билээ. Тэгэхэд л тэр охин түүнийг үнсэхэд хүрч үүнээс нь аймшигт явдал үүдэн гарсан юм.

	
Зийгфрийд Криймхильдтэй анх удаа нүүр учирсан тухай

	Бургундийн вангийн зарласан найрт оролцохоор 

	Баатар эрс Вормс руу тасралтгүй цувсаар 

	Зочлон ирэх эд бүхнийг эзэн өөрөө 

	Хүндлэн угтаж дээдлэн дайлна.

	Хүн бүрд бэлэг болгож гоёлын хувцас 

	Хүлэг морьдыг хайргүй барина.

	 

	Гюнтер вангийн ялалтын баярын тухай мэдээ тархмагц хүлэг баатрууд бургундийн нутаг руу өдөржин шөнөжин цувж гарав. Залуу Гизельхер тэднийг нэртэй төртэй угтан авахаар тохоогдсон бөгөөд өөрт нь туслуулахаар томилогдсон Гернот тэр хоёр хоёул амсхийх завгүй байлаа. Нийт гучин хоёр язгууртан болон алдар хүнд удам угсаат таван мянган зочид ирсэн хэдий боловч цугаарт нь орон байр, идээ будаа хүрэлцээтэйгээр барахгүй унах морь, гоёлын хувцас өгч байлаа. Баярын дуулиан хотын дээгүүр хонхон дуу мэт түгэн тархмуй

	Саяхан болтол шархандаа эмзэглэн ёолж байсан олон олон хүн өдгөө тийш сэтгэл баясан яарч, эдгэрч амжаагүй нэг нь алаглан эрээлжлэх баяр наадмыг хэвтрээсээ догдлон ажмуй.

	Гэхдээ ийн хэвтэж байгаадаа сэтгэл ихэд дундуур хүмүүс байсан нь мэдээж боловч тэдний энэ бяцхан шаналан үлэмжийн их баяр баясалд дарагдан арилмуй.

	Авгай хүүхнүүд зай заваараа үс зүсээ янзлан, үнэтэй цайтай гэсэн хувцас хунараа авдар савнаасаа гарган зэхэцгээнэ. Тэд эл хичээл зүтгэлээ талаар өнгөрөхгүй. ван өөрсдийгөө дайчин эрсэд үзүүлэхийг нь лав зөвшөөрнө гэж баттай найдаж байлаа. Мөн бүх хүлэг баатар үүнд найдаж байв. Тэд охидын олонхын царай зүсийг өдий болтол ер хараагүй бөгөөд хамгийн үзэсгэлэнтэй нь харцыг яаж өөртөө татах билээ гэх мөрөөдөлд автан байв.

	Ноён Метцийн Ортвин эл бүх найдлагыг илэрхийлэгч нь болжээ. Тэр бээр Гюнтер ванд: — Үзэсгэлэнт авгай хүүхнүүдээс илүү юу таны ялалтын баярыг чимэх билээ? Энэ л чухам дайчин эрийн нүдийг баясгаж сэтгэлийг сэргээх бус уу? Хэчнээн их гоо үзэсгэлэн, нууц далд бүрэлдэн байна даа ер нь! Та тэднийг зүс царайгаа үзүүлэхийг нь зөвшөөрч үз! гэжээ.

	Хэдийгээр ганц ч удаа зүсийг нь үзээгүй боловч Зийгфрийд ямагт Криймхильдийг мөрөөдөн байдаг нь Гюнтер вангийн харцанд өртөхгүй өнгөрч чадсангүй. Иймээс ван ноён Ортвины саналыг даруй дэмжжээ. Тэр ийм аргаар Нидерландаас ирсэн баатрыг Бургундэд илүү ойр дөт холбох гэж сэтгэжээ. Тийнхүү Уте хатан болон Криймхильдийг шивэгчин, найз охидынхоо хамт баярт оролц гэж урьсан бөгөөд илд сугалж барьсан зуун хүлэг баатрыг охин дүүгийнхээ хүндэт харуул болгон томилжээ.

	Баяр гурвалын баярын үеэр эхэлсэн бөгөөд хаврын цагт шөнө хуралдсан үүлсийн цаанаас гийх үүрийн туяа шиг Криймхильд хамгийн эрхэм зуун дайчнаар хамгаалуулж үзэсгэлэнт зуун охиноор хүрээлүүлэн ордныхоо хаалгаар гарч ирлээ. Алтан саа эрхээсэн, цэнхэр даашинзан дээр нь намиран буух цагаан хүрмийн нь чирэгдсэн хойд хормойг дөрвөн язгууртан эр барин явах ажээ. Криймхильд заншсан ёс дагуу хүрмийнхээ хуниасыг хоёр хурууныхаа үзүүрээр нэн намбатай чимхэн барьж явлаа. Түүний бие ягуухан алхнам бөгөөд сувд эрхээсэн өргөн бүсний нь доор банзал нь эргэлдэн агч том хонх адил нэн жавхлантай намилзан авай. Өмссөн торгон хувцас, хүрэмд нь эрдэнийн чулуу шигтгэн оёсон нь тэнгэрт түгсэн од мэт харагдмуй. Гэвч нүд нь бүхнээс жавхлантай гялалзан харагдана. Царай нь цэцэг мэт үзэгдмүй. Харцанд нь өртсөн хүн бүрийн сэтгэлийн зовнил даруй хийсэн арилж, гаслангийн туйлыг илтгэсэн царайд ч гэгээ тусмуй. Гагцхүү Зийгфрийд л ван авхайг үзмэгц зүрхний угаас давхийн цочиж, зориг зүрх нь нэгмөсөн мохжээ. Ийм гайхамшигт бүсгүй намайг хайрлаж, таалан энхрийлэх юм гэж яаж байх билээ? Би түүний өөдөөс эгцлэн харах ч ёсгүй хүн бус уу! өө, би түүнийг ер хараагүй байсан болоосой! Хойшид түүнгүйгээр би яаж амьд явах билээ. Мэс амийг минь тасалсан бол дээр байх сан! Хүсэл тэмүүлэл бүхэн минь яасан бардам, мулгуу билээ. Одоо би гэдэг хүн яах билээ, тэнгэр минь! гэж сэтгэжээ.

	Зийгфрийд сэтгэлийнхээ угт ингэж бодсон бөгөөд зурмал юм шиг хөдөлгөөнгүй зогсмуй. Үнэхээр ч эрхэм сайхан хөрөг мэт гайхалтай байлаа. Бусад хүлэг баатрууд мөнөөх хатад охидыг тойрон бүчиж цугаараа л ойроос харах гэж зүтгэх тул хөл гишгэх зайгүй чихцэлдэн байлаа. Энэ үес Гернот Гюнтер ахдаа хандаж: — Хайрт ах минь ээ. Та Зийгфрийдийн тусламжийг эрхэм дээд хүндэтгэлээр хариулах ёстой! Өдий болтол нэг ч эр хүнтэй ярьж үзээгүй .Криймхильд бүх хүлэг баатруудаас онцлон үзэж талархан мэндчилж болох бус уу! Ингэвэл тэр үүрд бидэнтэй дотносон нөхөрлөж элгэмсэх билээ гэжээ. Ингэхэд нь Гюнтер ван тэргүүн ноён Троньегийн Хагенаа илгээж Зийгфрийдийг ван авхайн өмнө хүрэлцэн ирнэ үү гэж хэлүүлэв. Үүнийг сонсоод Зийгфрийд яагаад ингэх болов гэдгийг ч мэдсэнгүй, хязгааргүй аз жаргалд зүрх сэтгэл нь умбажээ. Тэр бээр Криймхильдийн өмнө явж очсон бөгөөд түүний өөдөөс эгцлэн харж зүрхэлсэнгүй. Ван авхай тогтсон ёс заншлын дагуу -Эрхэм сайн хүлэг баатар ноён Зийгфрийд тавтай морилж ажаамуу гэсэнд Зийгфрийд байдгаараа улайн үзэсгэлэнт охины өмнө гүнээ мэхийн ёсолбол цаадах нь ёс журмын дагуу шохоорхсон олны эгнээн дундуур дагуулан явна уу гэж гарыг барьжээ. Ийнхүү явах зуураа өөрийнх нь гарыг чанга атгахыг Зийгфрийд мэдэрчээ. Тэгэхэд нь зүрхлэн Криймхильд өөд харвал Криймхильд бас өөр лүү нь харж гэнэ. Чингээд тэд бие биенээсээ харц ер салгасангүй. Гэхдээ энэ бүхэн бусдын харцнаас нууц далд болсон ажээ.

	Тэд ийнхүү зэрэгцэн алхаж Криймхильд Зийгфрийдийн гараас барин явааг үзээд зарим хүлэг баатар «Би Зийгфрийдийн оронд байгаад, энэ охинтой зэрэгцэн явж дараа нь энгэр зөрүүлдэг, болоосой» гэж бодож байжээ. Үзэх нүдтэй бүхэн тэр өглөө зөвхөн тэр хоёрыг л харж байжээ.

	Тэр хоёр бүрэн дүүрэн ёстой төртэйгөөр хэсэг зуур ийнхүү явсны эцэст хоёул вангийн өмнө ирж зогсжээ. Тэгэхэд нь Гюнтер ван бүсгүй дүүдээ хандаж

	— Журмын дагуу манай хайрт зочныг үнс! Энэ бол Зийгфрийдийн зүтгэлийн хариу талархал болог гэжээ.

	Тэгэхэд нь Криймхильд Зийгфрийдийн хацар, нүдэн дээр үнсэв. Олон олон хүлэг баатар атаархсандаа хувхай цайв. Гернотод хандаж Данийн ван:

	— Ийнхүү үнсүүлэхийн төлөө л Зийгфрийд олон баатар эрсийн хөнөөхөд хүрчээ. Тэнгэр минь, Зийгфрийд Данийн зүг хэзээ ч бүү зүглэх болтугай гэжээ.

	Энэ завсар сүмд орохыг урин залсан хонхны дуу дуурьссан бөгөөд ноёд хатагтай нар тус тусдаа өөр өөр сүмд мөргөх тул Зийгфрийд Криймхильдээс салахад хүрчээ. Мөргөлийн дараа манай баатар эр тэр үзэсгэлэнт охиныг шилтгээн рүү хүргэж өгч болох ажээ. Мөргөл эцэс төгсгөлгүй мэт удаан санагдсан бөгөөд мөргөгчдийг гарах үес Зийгфрийд Криймхильдийн гарч ирэхийг хүлээн хэдийнээ шатан дээр зогсож байлаа. Зийгфрийдийг хараад Криймхильд тээнэгэлзсэн боловч Гюнтер ван түүнийг Зийгфрийд рүү оч гэсэн байна.

	— Эрхэм ноён, хүлэг баатар минь, ах нарын минь тусын тулд хийсэн бүхний тань төлөө танд би үүний хариуд тэтгэх болтугай! гэж Криймхильдыг хэлсэнд 

	Зийгфрийд:

	— Эрхэмсэг авхай минь ах нарт тань болон танд би амьдралынхаа турш зүтгэх болно! гэжээ. Энэ үес аз жаргалаас өөр юуг ч тэр мэдрэхгүй байлаа.

	Баяр дуусан дуустал Зийгфрийд Криймхильдийн дагуул, хэвээр байв. Энэ нь нийт арван хоёр өдөр үргэлжилсэн бөгөөд ямагт хөөр жавхлангаар халгин байлаа. Наадмын баяр хөөр, найрын баяр хөөр өрсөлдөн байсан бөгөөд наадмынх нь илүү их байсан ч байж болох юм. Үүнд ноён Оргвин, Хаген нар илүү их алдар нэр олжээ. Тэдэнтэй эн зэрэгцэх гэсэн хор шар нэн их байсан тул шархдагсад хүртэл жад шидэх, эсрэг этгээдийнхээ бамбайг онож харвах гэж хэвтрээсээ босож байжээ. Вангууд газар сайгүй олны дунд явж хүн бүхэнд найрсаг, хүндэтгэлийн үг хэлж байсан бөгөөд зочид салах ёс гүйцэтгэхээр шилтгээнд ирэхэд Гюнтер ван тэдэнд хязгааргүй их бэлэг өгчээ. Тэр бээр бас олзлогдсон вангууд болон тэдний ноёдыг суллахыг бодсон байна. Цаадуул нь эрх чөлөө олгох юм бол таван зуун ачааны морьд даахуйц тийм их алт өгнө гэжээ. Тэгэхэд нь Гюнтер ван хэрхвэл зохихыг Зийгфрийдээс зөвлөн асуувал Зийгфрийд .Олзлогдогсдыг ямар ч барьцаагүйгээр суллан явуул. Гэхдээ хойшид энхийг сахин хамгаалах ам өчгийг нь ав. Ингэвэл алт, мөнгө, эрдэнэсээс хавьгүй эрхэм баялаг буюу чухамдаа эв найрамдлыг та олж авах болно гэжээ. Зийгфрийд ийм уудам сэтгэлтэй хүн байсан бөгөөд Гюнтер ван ч түүний зөвлөснөөр ханджээ. 

	— Та бүхний эрдэнэс баялагт шунах сэтгэл надад алга. Өөрт минь эд баялаг илүүдэх үү гэхээс дутахааргүй байна гэж тэр Лиудегер. Лиудегаст нарт хэлжээ.

	Зочдыг буцах үед нь хэмжээгүй их бэлэг барьсан гэж би хэлсэн бил үү? Энэ нь хэмжээгүй ихээр барахгүй их байлаа. Хүн бүхэнд таван зуун алтан марк өгсөн нь сайн морин ачаа гэсэн үг бөгөөд, Вормсд таван мянган зочин ирсэн билээ. Харин Зийгфрийд Вормсд үлдсэн бөгөөд үүнд хэн ч гайхсангүй билээ. Гэхдээ үүнээс мөд үүдэх зовлонг хэн ч тухайлсангүй.

	
Брүнхильдтэй уулзахаар Гюнтер Исланд руу явсан тухай 

	Алдарт Гюнтер гэрлэх гэнэ гэж 

	Ам дамжин Рейний савд тархав.

	Энэ хавийн орон улсад түүний 

	Эхнэр болохуйц үзэсгэлэнт охид зөндөө ч 

	Эрхэмсэг вангийн санаа сэтгэл нэгэнт 

	Эргэлтгүй чиглэсэн байлаа нэгэн авхайд

	 

	Нэгэн итгэх аргагүй гоо үзэсгэлэнт охины тухай яриа Рейнийг гатлан тархжээ. Үүнийг сонсоод ийм охинтой ханилах сан гэх хүсэл Гюнтер ванд төрсөн байна. Далайн чанад суугч нэгэн ван авхайн тухай хүмүүс үлгэр домог шиг юм хэлэлцэх ажээ. Тэр бээр хязгааргүй сайхан шигээ мөн тийм хүч чадалтай бөгөөд ханилан суух гэсэн хүн түүнийг жад шидэх, чулуу шидэх, уртын харайлтад ялах ёстой бөгөөд эдний аль нэгээр нь хожигдвол үхэлтэй ханьсдаг гэнэ. Брүнхильдийг дийлэх гэж тоо томшгүй эрэлхэг эрс оролдсон боловч үүнийхээ төлөө толгойгоо алдацгаасан ажээ. 

	Харин Гюнтер ван: — За яах вэ, би Брүнхильдтэй сууна. Хайрлаж дурласнаасаа өөр хүнтэй хэзээ ч ханилж суухгүй бөгөөд нэгэнт би Брүмхильдэд хайр сэтгэлтэй болжээ. Хэрэв би тэрийг дийлэхгүй юм бол цаашид амьд явах ч хэрэг үгүй гэж ярих ажээ.

	Тэгээд Гюнтер ван Зийгфрийд, Хаген нартай зөвлөжээ. Зийгфрийд

	— Гюнтер ван, та энэ бодлоо орхи. Энэ чинь танд олигтой юм ер авчрахгүй. Тэр авхай өөрийг нь ялахаас тань ч илүү их аймшигтай амьтан гэдгийг бод! гэвэл Гюнтер ван

	— Та түүнийг мэддэг юм шиг л ярьж байна шүү, ноён Зийгфрийд гэж гайхан хэлсэнд Зийгфрийд

	— Би түүнийг мэдэхгүй. Гэхдээ ийм гэдгийг нь дуулсан юм! гэвэл Гюнтер ван уурсан эргэжээ. Харин Хаген түүнд

	— Та энэ ухаантай эрийг хэрэгтэй үедээ туслахыг гуй. Тэр ямагт танд тус дэм болж явна гэж хэлсэн бус уу! Үзтэл тэр Брүнхильд хатагтайн тухай бидэнд хэлж ярихаасаа илүү их юм мэддэг бололтой! гэжээ.

	— Би түүн рүү явж хүрэх замыг мэднэ. Хэрэв та надад Криймхильдийг авгай болгож өгөх юм бол би танд тусална, Гюнтер ван гэж Зийгфрийд хэлсэнд:

	— Үүнийг би дуртайяа зөвшөөрнө. Брүнхильдийг амраг бүсгүйгээ болгон Вормсд авчирмагцаа охин дүүгээ би танд өгье. Тэгээд та бүх амьдралаа ёсолж авсан авгайтайгаа аз жаргалтай өнгөрөөх болно гэж Гюнтер ван хариу өчжээ.

	Энэ үгийг сонсоод Зийгфрийдийн царай гэрэлтэн гийсэн бөгөөд үүгээр түүний хороогдох ял буужээ. Тэдгээр ноёд ам өчгөө ариун тангаргаар бататган аян замд хөлтэй бэлдэж эхлэв.

	— Бид хэчнээн илд бамбайтан авч явбал зохих вэ? Хорин мянга уу, гучин мянга уу? Би өдий тооны дайчин эрс хөдөлгөж чадах бөгөөд бас Дани, заксены ноёдыг гуйж болох юм гэж Гюнтер ванг хэлэхэд гагц Зийгфрийд түүний төлөвлөгөөг сөргөж:

	— Үнэхээр та тэр хатан авхайг болон түүний ааш авирыг мэдэхгүй юм байна. Бид хэчнээн л олон хүн авч очно, тэнд сүйрэн балрах маань төдий чинээ гарцаагүй болно! Би өөр маягаар зохицуулъя, үүнийг надад итгэн даатга! Би ердөө л аян замд яваа хүлэг баатруудын маягаар дөрвүүлээ очно. Бид хоёр, түүний дээр Хаген, Данкварт нар байхад л болох нь тэр. Үүнээс олон бол хэрэггүй. Ингэвэл л та Брүнхильдийг авч чадна. Дараа нь юу болохыг тэнгэр л мэдэх хэрэг гэжээ.

	— Танд итгэе. Өөртөө сайн санагдсанаар л хэрэг явдлыг зохицуул. Харин бид яаж хувцаславал зохих вэ? Ер нь Брүнхильдийн шилтгээнийхэн яаж хувцасладаг юм бол? гэж Гюнтер ван хэлсэнд Зийгфрийд:

	— Манай энд гоёлын дунд ч хүний нүдэнд үзэгдэж байгаагүй үнэтэй цайтай бүхэн тэнд хэний ч эргэж харахааргүй өдөр тутмын хувцас. Тэгэхлээр өмсөж зүүх маань аль болох үнэтэй цайтай байх хэрэгтэй гэжээ.

	— Тэгвэл би Уте ээждээ бидэнд хувцас хунар бэлтгэ гэж хэлье гэж Гюнтер ван яаран хэлбэл Хаген:

	— Эхдээ төвөг учруулж та яах нь вэ? Хувцасны маяг загварыг анзаарахаа больсон биз. Криймхильд харин үүнийг илүү зохицуулах биз гэсэнд Зийгфрийд

	— Үнэн үг. Биднийг хүлээж авна уу гэж даруй түүн рүү хүн илгээе. Бидний хүн бүрд арван хоёр хувцас хэрэгтэй. Бид Исландад дөрвөн хоног байх болно. Тэнд очих өдөр, дараа нь уулзах өдөр, дараа нь тэмцээний өдөр, дараа нь наашаа хөдлөх өдөр, өдөр бүр бид гурван удаа хувцсаа солих хэрэгтэй. Криймхильд ур ухаан, эрдэнэст гар татах ёсгүй! гэж яаран хэлжээ.

	Чингээд Гюнтер ван, Зийгфрийд нар Криймхильдэд уулзахаар, ирснээ мэдэгджээ. Криймхильд Зийгфрийдтэй уулзах болсондоо баяртай байлаа. Тэгээд зочдыг ордондоо хүндэтгэн хүлээж аваад тэднийг өөрийнхөө хажууд орон дээрээ суу гэж урьжээ. Эл хүндэтгэлийн хариуд ноёд намбатай гэгч талархаад угалз эрхээсэн олбого дээр сууцгаасны эцэст Гюнтер ван үзэсгэлэнт авхайд өөрийн хүслийг хэлжээ. Ахыгаа алс холын Исланд руу явах гэж байгааг сонсоод Криймхильд сэтгэл зовнин: — Санаа сэтгэлд тань дүйх хань ойр хавь үгүй байна гэж үү, хайрт ах минь? гэсэнд Гюнтер ван өөрийн санаснаар зүтгэжээ.

	Тэгээд Криймхильд хамгийн нандин авдар саваа нээвэл тэнд агуулагдаж байсан эд барааг үзээд баатруудын нүд нь орой дээрээ гарчээ. Тэнд нь цаснаас цагаан, анхилуун үнэр хадаасан араб торго хуй хуйгаараа, буруу номтны орон алс холын Зазаманкийн нов ногоон торго, Мароккийн алтан саат торго, наран ургах зүгийн орон ливийн гарт мэдэгдэмгүй нимгэн дурдам хар зандан хайрцгаас далайн гахайн элдсэн арьс, африкийн загасны арьс, бас халиу, булга, үен, хэрмийн арьс хэмжээлшгүй ажээ. Криймхильд эднийгээ гайхаж цөхсөн баатруудад заан үзүүлээд 

	—Хайрт ах минь ээ, одоо арван хоёр бамбай дүүрэн эрдэнийн чулуу авчруулж өгвөл миний шивэгчин охид ажилдаа орж болох юм. Би энэ ногоон торгыг тулын арьсан дээр татмаар байна. Хэрэв тэгэх гом бол зөвхөн бадмааргаар чимэх хэрэгтэй болно. Эсвэл энэ хөө шиг хар хилэнг бол үенгийн арьсаар эмжихээс болохгүй бөгөөд Персийн маргад эрдэнэ л үүнд дүйнэ гэв. Тэгэхэд нь арван хоёр баатар эр арван хоёр бамбай дүүрэн эрдэнийн чулуу авчирсанд Криймхильд шивэгчин охидоосоо хамгийн уран хамгийн хичээнгүй гучийг цохон томилж тэд нь маргад эрдэнэсийг сарацений торгон дээр, хар оюуг далайн өнгөт хамба хилэн дээр шигтгэн долоон долоо дөчин ес хоногийн турш амсхийх завгүй урлан хатгав. Зийгфрийд харин нь лавриндаа орж нэгэн цагт анахай Альберихаас булааж авсан далдын нөмрөгөө гаргаж авав. Түүний бие өдий болтол энэ далдын нөмрөгийг ер тоож хэрэглэдэггүй байсан боловч одоо үүнгүйгээр зорьсон хэрэг сүйрэлд учирна гэдгийг мэдэж байлаа. Энэхүү далдын нөмрөг нь үзэмжгүй саарал, нимгэн, элэгдсэн гаднаас нь харахад аян замын улсын өмсдөг шиг л ерийн хүрэм болой. Гэвч хэн ч болов түүнийг мөрөндөө угламагц даруй арван хоёр эрийн хүчийг олж, хүний нүдэнд үзэгдэхгүй ид шидтэй болно.

	Зийгфрийд далдын нөмрөгөө авсны эцэст Криймхильдтэй салах ес гүйцэтгэв. Ван авхай ахыгаа, сэтгэл зүрхийг нь эзэмдсэн баатар эрийг бодон бодон хоёр давхар хагацлын нулимс унаган уйлав. Түүний бие энэ аяллаас юу үүдэн улам лавшрахыг тухайлан мэдсэн юм шиг тэгж их гашуудсан билээ. Гэтэл Зийгфрийд Криймхильдэд хандан: — Үзэсгэлэн төгөлдөр ван авхай минь, бүү уйлагтун! Ахыг тань болон бусад баатруудыг би Бургундэд эсэн мэнд эргүүлж авчрах болно гэдгээ танд гар барин тангараглая! гэсэнд Криймхильд түүнд талархан мэхийн ёслов. Энэ зуур хөлгийг хэдийнээ аян замд зэхэн бэлэн болгоод хувцас хунар, зэр зэвсэг, хүлэг морьдыг, бас хүнс хоол, дарс тэргүүтнийг ачаалжээ. Аясын салхи дарвуулыг үлээн чангалахад авгай хүүхнүүд уйлалдан сониуч улс цонхон дээр шавцгаав.

	— Би зам мэдэх тул залуур барина! гэж Зийгфрийд хэлсэн бөгөөд бусад ноёд суудлаа эзэлцгээлээ. Тэд урам зориг төгс байлаа. Зийгфрийд хөлгийг эргээс тулгуурдан хөдөлгөв. Ингэхэд нь Гюнтер ван сэлүүрээр тулан түүнд туслав. Хөлөг гулсан одлоо. Салхи хүчтэй үлээн байлаа. Тэд хорин бээр зам туулсан бөгөөд түдэлгүй шөнө болжээ. Аян зам таатай хэвээр бөгөөд тэд Рейн мөрнийг уруудан хөвсөөр ордон шилтгээнүүд газар тэнгэрийн савслагад шингэн хоцорно. Үе үе тээрэм харагдан тэдний хооронд ой тааралдмуй.

	Байн байн их уст гол тааралдан Рейн мөрөнд усаа юүлмүй. Тэгснээ намаг элс ээлжлэн үзэгдмүй.

	Тийн явсаар задгай далайд орцгоов. Есөн өдрийн турш цагаан хэрвээт давлагаанаас өөр юм үзэлгүй салхинаас өөр юм сонсолгүй хөвсөөр л байлаа. Наран жаргахад ус гал мэт улайран байна.

	Нэгэн өглөө тэд газрын бараа харцгаалаа. Тэр газар ногоорон харагднам бөгөөд Эргийн дээгүүр цамхгийн орой сэрийлцэн үзэгдмүй.

	Тэд нэгэн мөрөн рүү орж тэр мөрнийг өгсөн хөвцгөөлөө. Хөндий нуга нэг нэгэнтэйгээ залган өргөсөн өргөссөөр тэнд үхэр мал багшран үзэгдэнэ. Талын чанадах хотууд цав цагаан, шилтгээн нь улайран харагдана.

	— Энэ ямар гэгч газар орон бэ? гэж Гюнтер ван машид гайхан асуусанд

	— Энэ бол Исланд, хатагтай Брүнхильдийн газар нутаг. Тэр шилтгээн бол Исенштайн хэмээх бэхлэлт гэж Зийгфрийд хариулжээ.

	Хаген Данкварт хоёр сэлүүрдэн явлаа.

	— Ноёд оо, миний зөвлөгөөг сонс. Намайг та нар Гюнтер вангийн харьяат гэж хэлээрэй. Та нар үг алдав аа, тэгвэл зорьсон маань бүтэхгүй шүү! гэж Зийгфрийд хэлэв.

	Хаген хариу дуугарсангүй.

	— Би Зийгфрийдийн хэлснээр хийх болно гэж Гюнтер ван хэлэв. Криймхильдийн тулд би зэрэг зиндаагаа нэрлүүлэхээс татгалзаж байгаа юм. Криймхильдийн хайрыг татахын тулд би бүхнийг хийнэ гэж Зийгфрийд хэлсэн бөгөөд тэд Исенштайн цайзын өмнө хүрч ирсэн байлаа.


Гюнтер Брүнхильдийг ялсан тухай

	Хөөсрөх давлагаа эрчлэн эрчлэн

	Хөлгийг Исенштайн руу туун хүргэв. 

	Харийн баатруудыг шилтгээний цонхоор 

	Харуулдан байгаа хатдыг үзээд 

	Эдний нэгийг нь ч таньж мэдэхгүйдээ 

	Эрхгүй харамсав ван эзэн.

	 

	Хөлөг шилтгээнд ойртож ирэхэд авгай хүүхнүүд бүгдээрээ цонхон дээр шавжээ. Тэдний нэг нь цасан цагаан хувцас өмсжээ. Түүнийг үзээд Зийгфрийд

	— Энэ үзэсгэлэнт авхай нарыг та хараач. Та эдний чухам алийг нь сонгож авах сан бол? гэж Гюнтерт хэлсэнд

	— Тэр цасан цагаан хувцастайг нь. Тэр хэн гэгч нь вэ? Гайхалтай үзэсгэлэнтэй бүсгүй юм. Тэр л миний авгай байвал таарна гэж Гюнтер ван хариулсан бөгөөд Зийгфрийд:

	— Гюнтер ван, та таалаа. Тэр чинь л нөгөө Брүнхильд чинь шүү дээ гэжээ. Авхайг гараа өргөсөнд охид хүүхнүүд бүгд цонхноос холдон одоцгоов. Тийнхүү гөлрөн зогсоцгоох нь зүйд үл нийцэх билээ. Охид бүгд тус тусын өрөө тасалгаанд гоёж гоодохоор орцгоосон боловч шилтгээний нээлхий, завсар зайгаар нууцхан харсаар байлаа.Тэд үхлээ эрж ирсэн харийн баатар эрсийг үзэх гэж боджээ.

	Хөлөг эрэгт ирж зогсов. Баатар эрс бууцгаав. Тэд ердөө л дөрвүүлхнээ ажээ. Зийгфрийд Гюнтер вангийн урд нэгэн цагаан морь хөтлөн бууж ирээд эмээллэж Гюнтер ванг түшиж мордуулав. Эцэст нь өөрөө мордов. Үүнийг авгай хүүхнүүд харан байсан бөгөөд тийнхүү харуулдан байгааг нь бас Гюнтер ван үзжээ. Иймээс ч бардах сэтгэл төрсөн байна..

	Баатрууд хөлгөө зогсоолд орхиж шилтгээний зүг довтолгон одов. Брүнхильд тэднийг танхимынхаа цонхоор харан байлаа. Ийм жавхаалаг баатар эрс Исландад ирж байсан нь ер үгүй билээ. Эрдэнэсийн чулуу араб алтнаа очтоно. Эмээл нь нүд гялбам очтон гялалзаж, хазаарын нь алтан товруу шаргин байх аж. Зүүсэн илдүүд нь давируулд нь харшин байлаа. Гюнтер ван Зийгфрийд хоёр цагаан торгон хувцас, Хаген, Данкварт нар хар хилэн хувцас тус тус өмсөцгөөжээ. Тэдний толгой дээгүүр жадны нь гилбэр од шиг гялалзан байлаа. Ийнхүү тэд шилтгээн рүү очицгоожээ.

	Эл шилтгээн нь наян зургаан цамхагтай, гурван ордон ногоон боржин танхимтай. Эл танхимд Брүнхильд шилтгээнийхэнтэйгээ сууж байлаа. Брүнхильд өөрөө алтан саа, шивэгчид нь хурц улаан торго, хүлэг баатрууд нь болд өмсгөлтэй байх аж. Тэд тийнхүү зочдыг хүлээн суулаа.

	Цайзын хаалгыг нээсэн бөгөөд хүлэг баатрууд шилтгээний хэрэмд давхин орж ирцгээжээ. Хуягласан дайчид зэр зэвсэг, морьдыг нь авахаар тэдний урьдаас яаран тосож очив. Баатрууд мориноосоо буусан бөгөөд тэдэнд морьд болон бамбайгаа өгөв. Тэгэхэд нь тэдгээр хүлэг баатрууд:

	— Бидэнд бас илд болон хуягаа өгнө үү гэвэл Хаген

	— Бид эднийгээ биенээсээ салгадаггүй юм даа. Биднээс өөр хэн ч эднийг өмсөж зүүх ёсгүй гэсэнд Зийгфрийд

	— Эндхийн ёс ийм юм. Харийн хүн тэр авхайд зэр зэвсэгтэй ойртох ёсгүй юм гэж тайлбарлав. Хаген хэдийгээр амандаа юм үглэсэн боловч зэвсгээ өгөв. Дараа нь тэдэнд дарс авчирч барьжээ. Тэд дарсыг нь уулаа. Тэгтэл хүлэг баатрууд хүрч ирэв. Өмссөн зүүсэн нь учиргүй гоё тэд ирсэн зочдыг гөлрөн байх ажээ. Брүнхильд гадагш хараад:

	— Энэ харийн улс юун улс вэ? Тэд эндхийн эзэд нь юм шиг л хэрмэн дотор зогсож байна. Хэрэг зоригийг нь асуугаад надад мэдэгд хэмээв.

	Тэгэхэд нь бойдаа нь: — Хатагтай минь, би энэ харийн улсыг мэдэхгүй юм. Нэг нь лав ван хүн бололтой. Нэг нь баргар царайтай, аймшигтай эр байна лээ. Нөгөө нь залуу, эрхэмсэг эр байна. Дөрөв дэх нь харин Зийгфрийд шиг л санагдсан! гэж хэлжээ. Тэгэхэд нь Брүнхильд:

	— Миний гоёлын хувцсыг авчир! Зийгфрийд хүрээд иржээ! Гэхдээ хайр сэтгэл намайг дахин эзэмдэх ёсгүй! Тэр ч бас миний төлөө тэмцэж үхэх ёстой! гэж дуу алджээ.

	Шивэгчин нар нь Брүнхильдийн хувцсыг өмсгөж Исландын хамгийн эрхэмсэг язгуурт зуун охид түүнийг хүрээлэв. Таван зуун баатар эрс хажууд нь дагалдав. Тийнхүү Брүнхильд баатруудыг танхимдаа угтан тосов.

	Тэгээд Зийгфрийд рүү хүрч очин: — Зийгфрийд, миний гүрэн улсад тавтай зочилно уу! Аян замдаа сайн явж ирэв үү? Юуны учир та намайг зорьж ирээ вэ? гэж асуув.

	Брүнхильд ингэж хэлжээ. Харин Зийгфрийд: — Та надад хэтэрхий их хүндэтгэл үзүүллээ, хатагтай. Та намайг бус миний харьяат эзнийг мэндчилэх ёстой байсан юм. Энэ бол Рейн дахь Вормсын ван Гюнтер бөгөөд тантай ханилахаар ирсэн юм! Өөрийгөө дагалдан яв гэж надад тушаасан билээ. Өөрийнхөө дур зоргоор бол миний бие энд хэзээ ч хөл тавихгүй байх сан! гэжээ.

	Тэгэхэд нь Брүнхильдийн царай ган шиг зэвийсэн бөгөөд

	— Энэ чиний эзэн юм бол чи үүний албат нь байх нь ээ. Халз тэмцэлдэх наадамд гурван удаа ялах юм бол би авгай нь болно. Ялагдвал үхэх болно. Чи бас энэнтэй хамт үхнэ. Энэний амьтай миний амь холбогджээ. Бусад хүлэг баатруудынх ч мөн ялгаагүй хэмээв. Тэгэхэд нь Хаген

	— Ийм гэдгийг үзүүлэх болно! гэжээ

	Цааш нь Брүнхильд: — Эхлээд бид чулуу шиднэ. Дараа нь уртын харайлтад харайна. Эцэст нь бие биен рүүгээ жад шидэцгээнэ. Танд одоохондоо хүлгийнхээ жолоог эргүүлэх боломж байна. Сайтар эргэцүүлэн бодож үз! гэжээ. 

	Гэтэл Зийгфрийд Гюнтер вангийн ард очоод: — Сэтгэлээр бүү уна! Чадах бүхнээрээ би танд тусална! гэж шивгэнэн хэлжээ. Тэгэхэд нь Гюнтер ван Брүнхильдэд хандан:

	— Би амь амьдралаа таны хайр сэтгэлийн төлөө золих болно! Таны гуа үзэсгэлэнгийн төлөө ямар ч сорилтыг давахад бэлхэн! гэжээ. Үүнийг сонсоод Брүнхильд тэмцээний талбар засахыг тушаав.

	Өрөөндөө ороод ван авхай Зазаманкийн улайдмал цөлийн чанад орших, хүмүүс нь сүүдэр үгүй буруу номтны орон Азагоукаас авчруулсан байлдааны торгон цамцаа өмсжээ. Энэ нь алаг эмжээртэй бөгөөд ямар ч зэвсэг хүрээгүй ажээ. Түүний дээрээс алтан хуяг, түүний дээрээс ливийн хилэн хүрэм өмсжээ. Энэ зуур Зийгфрийд хөлөг рүүгээ яаран очиж далдын нөмрөгөө нөмөрчээ. Тэгээд тэр баатруудын ард хэний ч нүдэнд харагдахгүй зогсож байлаа.

	Исландын долоон зуун хүлэг баатар тэмцээний талбарыг хүрээлэн зогсжээ. Тэд: — Энэ эрхэм ноёд хөөрхий, бас л үхлийн гарт орох нь чааваас! гаж ярилцан бас хөхрөлдөх ажээ.

	Тийн байтал Брүнхильд хүрч ирлээ. Дөрвөн баатар эр түүний бамбайг дааж ядан авч ирэв. Тэр нь цул алт бөгөөд бариул хөвчинд нь маргад шигтгэжээ. Голын нь товгор хэсэг гурван төө зузаан бөгөөд цул ган ажээ. Тэдгээр дөрвөн баатар эр Исенштайны хамгийн тэнхээтэй нь бөгөөд тэр бамбайг дамнан явахдаа амьсгаадан ханиалгацгаах ажээ. Үүнийг үзээд Хаген

	— Гюнтер ван та яая гэж бодож байна? Одоо бидний амь амьдралын төлөө юм болох гэж байна! Таны хайрлах гэсэн хүүхэн чинь ёстой шулмын эм юм даа! гэжээ.

	Түдэлгүй жадыг нь авчирцгаалаа. Тэр нь яшлын гол модноос урт, үзүүр нь дөрвөн толгой хагас бөөн төмрийг давтаж хийсэн бөгөөд хурц гэдэг нь учиргүй тул хавь ойрд нь салхи исгэрэн байх ажээ. Үүнийг үзээд Гюнтер ван «Би ер яаж дийлэх билээ? Ийшээ ир гэж ад зэтгэр намайг лав ятгасан биз ээ! Үүний нь мэдсэн сэн бол Рейн дахь Вормсдоо эсэн мэнд сууж Исландын энэ ван авхайтай сууна гэж бодох ч үгүй байх сан!» хэмээн сэтгэжээ. Гэтэл Данкварт:

	— Өдий болтол эрэлхэг хүлэг баатрын ёсоор алдраа мандуулж явцгаалаа бид! Одоо эм хүний гарт эцэс болдог байжээ! Энэ аялал амьдралын адгийн явдал мэт надад санагдаж байна гэвэл Хаген

	— Хуяг, илд минь байгаа болоосой! Тэгвэл энэ охиныг булааж аваад хөлгийнхөө зүг тэмцэн зүтгэх сэн! гэжээ. Брүнхильд үүнийг сонсчихжээ. Тэгээд сэтгэл зовнисон гурван эрийн зүг мөрөн дээгүүрээ эргэж хараад инээмсэглэж:

	— Эдэнд хуяг, илдийг нь авчирч өг! Тэгвэл бидний тухай муу юм ярихгүй болох биз! гэж хэлжээ. Түдэлгүй тэдгээр баатар эрсэд хуяг илд тэргүүтнийг нь авчирч өгсөн бөгөөд Данкварт:,

	— Одоо бол өөр хэрэг шүү! Ван минь та санаа зоволтгүй байж болно! гэжээ. 

	Эхлээд шидэх чулууг авчирцгаалаа. Тэр нь учиргүй хүнд тул арван хоёр лужир эр арайхийн өнхрүүлж иржээ. Үүнийг үзээд Хаген

	— Элээ халаг, вангийн сүйт хүүхэн гэхэд ямар янзын амьтан бил ээ! Тамд эрлэгт л таарах хүүхэн байна! гэжээ.

	Брүнхильд хувцасныхаа ханцуйг шамлан бамбай жадаа сэвхийтэл өргөн авав. Үүнийг үзээд Гюнтер ван дагжин чичирчээ. Гэнэт үл үзэгдэх хүн мөрөн дээр нь гараа тавихыг мэдмэгц тэр айсандаа золтой л дуу алдчихсангүй. Эргэн тойрноо харсан боловч хэн ч хажуу хавьд нь байсангүй. Тэгтэл

	— Чиний найз Зийгфрийд байна би! Ван авхайгаас бүү ай! Одоо надад бамбай жадаа өг! Би бүхнийг хийнэ, харин чи хийж байгаа дүр үзүүл! Ингэвэл бид дийлж гарна шүү! гэжээ. Үүнийг сонсоод Гюнтер ван зориг оржээ.

	Брүнхильд эхлээд жадаа шидэв. Шидсэн жад нь Зийгфрийдийн барьсан бамбай оноход тэнгэр өөд гал манасхийжээ. Жад нь бамбайг цөм цохиод хуягт хүрчээ. Тэгэхэд хуягаас бас гал манасхийжээ. Тэгээд хуягийг нэвтлэн далдын нөмрөгт хүрэв. Тэгэхэд Зийгфрийдийн амнаас цус годхийсэн бөгөөд суун тусав. Гюнтер ван бол харин ер хөдөлгөөнгүй зогсож байлаа.

	Зийгфрийд босоод Брүнхильдийн жадыг авав. Үнэндээ бол Зийгфрийдийн хийж гүйцэлдүүлснийг Гюнтер ван дуурайх төдий байлаа. Зийгфрийд гэнэт жадаа эргүүлж барив. Энэ чинь эмэгтэй хүн юм чинь би шархдуулах ёсгүй гэж тэр сэтгэжээ. Тэгээд мухар талаар нь жадаа Брүнхильд рүү шидэв. Тэр жад нь Брүнхильдийн бамбайг хэлтийлгэн хуяг дээр нь цохив. Тэгэхэд алтнаас оч манас хийж Брүнхильд ар нуруугаараа унажээ. Гюнтер ван өөрөө бол ингэж хэзээ ч чадахгүй байсан билээ.

	Үзэсгэлэнт ван авхай яаран босоод:

	— Гюнтер ван, ингэж шидсэнд чинь талархъя! Энэ бол ёстой жинхэнэ хүлэг баатрын шидэлт байлаа шүү! гэж хашхирчээ. Гюнтер ванг ийнхүү шидэв гэж тэр боджээ. Брүнхильд Зийгфрийдийн гарын тэнхээг мэдэхгүй билээ.

	Ван авхай машид уурласан бөгөөд буй чадлаараа чулууг шидэж араас нь харайв. Чулуу нь арван хоёр алд газарт унасан бөгөөд ван авхай харайгаад түүнээс цаана буужээ. Тэгэхэд нь Гюнтер ван чулуу руу хүрч очив. Түүний ард хүний нүдэнд үл үзэгдэх Зийгфрийд зогсож байлаа. Гюнтер ван тэр чулууг өргөх гэж оролдсон боловч хөдөлгөж ч чадсангүй. Тэгэхэд нь Зийгфрийд чулууг өргөн шидэж Гюнтер ван мөн шидэж байгаа дүр үзүүлэв. Шидсэн чулуу нь Брүнхильдийнхээс хамаагүй холд унажээ. Дараа нь Зийгфрийд Гюнтер ванг хоёр сугаар нь агдлан тэврээд харайж чулууныхаа унасан газраас цаана буув. Энэ нь Гюнтер ван чулуу шидэж, бас харайсан мэт бүгдэд санагджээ. Ингэж Зийгфрийд вангийн амийг аварчээ.

	Ван авхай Брүнхильд дагуулууддаа хандаж:

	— Энэ мөчөөс эхлэн та нар бүгд Гюнтер ванд харьяалагдах боллоо! Энэ намайг ялав! гэжээ. Тэгэхэд нь хүлэг баатрууд зэр зэвсгээ газар! тавив. Дараа нь Гюнтер ван руу очицгоож өмнө нь өвдөг сөхрөн ёсолцгоов. Өөрсдийн ван авхайг ялан дийлэгчийг тэд тийнхүү хүндэтгэсэн бөгөөд Гюнтер ван тэднийг ёс журмын, дагуу нэн элэгсэг хүлээн авч өөрийнхөө өмнө мэхийн ёсолсон хүлэг баатар бүрийг мэндчилэн тэдэнтэй хүндэтгэл дүүрэн ярилцав. Тэгэхэд нь Брүнхильд Гюнтер вангийн гараас барин:

	— Одоо миний газар нутаг таных боллоо! гэж хэлжээ. Гюнтер ван үүнийг нь эрхэмлэн болгоов. Үүнийг үзээд Хаген Данкварт нар баясан баярлав. Брүнхильд ноёдыг танхимдаа урилаа. Энэ зуур Зийгфрийд хөлөг рүүгээ одож далдын нөмрөгөө тайлжээ. Тэгээд эргэж ирээд үл мэдэгч царай гаргаж

	— Гюнтер ван, ингэхэд тэмцээн хэзээ эхлэх юм бэ? Түүнийг үзэх сэн гэхээс би байж ядаж байна! гэжээ. Тэгэхэд нь Брүнхильд

	— Ноён Зийгфрийд, та тэмцээний талбарт байгаагүй юм уу? гэж гайхан асуужээ. Хариуд нь Хаген Зийгфрийдийн өмнөөс: — Энэ маань хөлөг дээрээ байсан юм! Тиймээс таныг Гюнтер ван ялсан талаар юу ч мэдэхгүй байгаа юм! Гэхдээ ингэж ялна гэдэгт эргэлзэх аргагүй байсан л даа гэжээ. Үүнийг сонсоод Брүнхильд ууртаа минчийн улайжээ. Харин Зийгфрийд

	— Өнөөдөр ямар гайхамшигтай өдөр вэ! Яасан таатай мэдээ вэ? Ван эзний маань ялалт намайг ямар их баярлуулна вэ! Одоо та бидний хамт Рейн рүү одох болж дээ, эрхэм хүндэт авхай! Тэгээд вангийн маань гэргий болж Вормс очно! гэжээ. Брүнхильдийн сэтгэлийг засах гэж Зийгфрийд үүнийг хэлжээ.

	Гэтэл Брүнхильд: — Бас ч зай байна. Юуны өмнө би төрөл төрөгсөд дайчдадаа дуулгах ёстой гэжээ.

	Тэгээд элч мэдээч нар Брүнхильдийн дайчдыг шилтгээнээ урин залахаар иш тийш давхилдав. Түдэлгүй хүлэг баатруудын түрүүч ирэв. Тэд нь ёстой л шүдээ хүртэл зэвсэглэсэн ажээ. Үүнийг үзээд Хаген

	— Тэнгэр минь, юу л гэгч болох гээд байна даа! Исландынхан тэр аяараа энд цуглачих юм бол бид балрах нь тэр! гэсэнд Зийгфрийд

	— Үүнээс би хамгаална! Би та бүхэнд цэрэг засаж өгнө! Та нарын мэдэхгүй харьяат нар минь энд байдаг юм! гэсэнд Гюнтер ван

	— Тэнгэрийг бодож тэгвэл явж үз! Бүү алгуурла! гэвэл Зийгфрийд хариуд нь

	— Санаа бүү зов. Би даруйхан эргээд ирнэ. Харин нь Брүнхильд намайг асуувал та албатаа ажилд зарсан гэж хэлээрэй! гэжээ.

	
Зийгфрийд дайчдаа авчрахаар одсон тухай

	Далайн эрэгт хүрч хөлгөө олоход нь 

	Далдын нөмрөг нь бас л 

	Дайчин эрд маань хэрэг болов. 

	Сэлүүрээ авч суудалдаа суумагц нь 

	Салхи мэт хурднаар хөлөг нь 

	Санашгүй алсын аяныг зорив.

	 

	Зийгфрийд дахин далдын нөмрөгөө нөмрөөд үзэгдэж харагдалгүйгээр хөлөгтөө сууж сэлүүрдэн далайд орж одов. Исландын баатрууд эл хөлөгт хэн ч байхгүй хэр нь салхины эсрэг хэрхэн хөвж байгааг харжээ. Энэ нь тэдэнд аймшиг төрүүлсэн байна.

	Зийгфрийдийн зорин хөвж яваа арал нь дэлхийн мухарт оршмуй. Энэ нь нибелунгийнхны газар нутаг болой. Хэмжээ нь зуу гаран бээр билээ. Тэнд Зийгфрийдийн эрдэнэсийн харуул хамгаалалттай байж байдаг билээ.

	Тэнд хүрэхийн тулд Зийгфрийд бүтэн өдөржин шөнөжин хөвжээ. Тэнд нь наран сарны аль аль нь хүрдэггүй тул өдөр ч биш шөнө ч биш зөвхөн манан л суунаглан байх ажээ. Харийн хүний хувьд бол энэ газар орон үргэлжид бүрэг бараг байх ажээ. Харин нь тэнд өсөж төрсөн хүний хувьд бүх юм гэрэл гэгээтэй, нарны гэрэл туссан тал шиг л харагддаг гэнэ.

	Зийгфрийд хөлгөө залуурдан нэг буланд оруулж зогсоов. Тэр булангийн дээгүүр нэгэн шилтгээн сүүхийн харагдмуй. Түүний хаалга нь түгжээтэй байх ажээ. Зийгфрийд хаалгыг нь балбасанд аварга эр гадагш шагайж харав. Энэ нь эл шилтгээний манаач ажээ. Тэр бээр аварга царс модноос өндөр эр билээ. Нойрноос сэрээв гэж түүний бие уурсан хилэгнэсэн тул

	— Хэн ингэж хаалга хамаагүй балбаад байна вэ? гэж хүржигнэсэн дуугаар асуужээ.

	Тэгэхэд нь Зийгфрийд манаачийн үнэнч эсэхийг шалгая гэж бодсон тул дуугаа өөрчлөн:

	— Би харь газрын хүлэг баатар байна! Хаалгаа нээ! Эс бөгөөс би хэмх цохиод орлоо! гэжээ. Тэгэхэд манаач галзууртлаа уурлаж гэнэ. Тэгээд өөрийн зэвсэг болох аварга том төмөр годил шүүрэн авч хаалга нээн Зийгфрийд рүү дайран ирэв. Бүүр эхнийх нь цохилтод л Зийгфрийдийн хуяг бут үсэрсэн бөгөөд баатар эр маань амь насаа алдуузай гэж айхад хүрчээ. Гэвч манаачийнхаа хичээл зүтгэлийг үзээд бас баярласан байна. Тэд улайран үзэлцэцгээжээ Эцэст нь Зийгфрийд манаачийг дороо хийж хүлсэн байна. Тулалдааны чимээ шилтгээн дотор хүртэл дуулдаж байлаа. Тэнд анахай Альберих суудаг ажээ. Тэгээд тэр яаран гүйж ирэв. Тэр бол лут тэнхээтэй, улайран тулалддаг эр бөгөөд зэвсэг нь ямар ч бамбайг зад цохидог долоон алтан годил бүхий ташуур болой. Зийгфрийдийн бамбай ч бас л тэдгээр годилын цохилтод зад үсэрчээ. Залуу баатар маань бас л амь насаа алдуузай гэж айхад хүрэв. Түүний манаач нар нь ийм эрэлхэг эрс ажээ. Үүнд нь баатар маань үнэн зүрхнээсээ баярлаж байлаа.

	Зийгфрийд анахай эрийг алахыг бодсонгүй. Илдээ Хуйнд буцааж дүрэв. Хүлэг баатрын ааш авир нь энэрэх сэтгэл төрүүлжээ. Тэгээд тэр анахай эрийг сахлаас нь шүүрч аваад шилтгээн тойруулан чирчээ.

	Буурал сахлаас нь ийнхүү чангааж зулгаах нь анахай эрийг тун их шаналгасан тул

	— Залуу баатар минь, амийг минь өршөөж үз. Та сүнс сүлдийг минь зайлуулж гүйцлээ. Ийм ичгүүртэйгээр үхсэнээс танд хүчин зүтгэсэн минь дээр гэсэнд Зийгфрийд хөхрөн:

	— Би тэртэй тэргүй чиний эзэн гэвэл анахай эр хариуд нь

	— Зийгфрийдээс өөр хэн ийм хүчтэй байх билээ. Би боол тань байна гэжээ. Тэгэхэд нь Зийгфрийд уудам сэтгэл гаргаж энэрэн үзээд Альберих болон үлэмж биет эрийг суллав.

	Зийгфрийд анахай эрд:

	— Шилтгээнд ороод хамгийн эрэмгий нибелунгчуудаас мянгыг надад өг! гэсэнд анахай эр шилтгээн рүү яаран орж одов. Тэнд ванг сэрээн сэрээтэл хүлэг баатрууд орондоо нойрсон байдаг билээ. Тэд ийнхүү мянган жилийн турш унтсан ажээ. Зийгфрийд ах дүү Шилбунг, Нибелунг хоёрыг хөнөөж эрдэнэсийн санг булаан авснаас хойш өдий хугацаа өнгөрчээ.

	Зийгфрийд үүдэн дээр хүлээж байлаа. Газар, далай дээгүүр манан бүрхэн байлаа. Энд анх ирсэн тэр цагаас хойш хэчнээн ч хугацаа өнгөрөв дөө? гэж Зийгфрийд бодлогошрон зогсов. Чухам хэдий хэр хугацаа өнгөрснийг тэр мэдсэнгүй. Эсвэл энэ бүхэн зүүд нойрон дунд зүрх сэтгэлд минь л болж өнгөрсөн юм болов уу? гэж тэр бас бодов. Тэгээд шилтгээнээс холдон арлын гүн рүү одов

	Шилтгээний цаана нэгэн ой байдаг билээ. Ойд нэгэн хадан хясаа байх бөгөөд тэр хясаанд агуй бий. Агуйн өмнөх газар улайран харагдана. Үүнийг үзээд Зийгфрийд өөрөө өөртөө «Энд би луу алсан. Энд би лууны цусанд умбасан. Энэ бүхэн эрт болж өнгөрчээ» гэж хэлжээ.

	Тэгтэл манан улам өтгөрчээ.

	Зийгфрийд ой руу улам гүн оров. Тэнд ойн дунд нэгэн талбар байх бөгөөд тэр талбарын дээр нэгэн хадан цохио үзэгдмүй. Тэр цохионы хавийн газар хав хар ажээ. Энэ цохионы дээр Брүнхильд унтаж байсан сан. Эргэн тойронд нь гал дүрэлзэн байж билээ. Би гал дундуур давхин гарсан. Тэгээд Брүнхильдийн хажууд хэвтэж билээ. Бид балчир. Энэ бүхэн эрт болж өнгөрчээ.

	Замд нь ширэнгэ улам шигүү болсон тул Зийгфрийд илдээрээ цавчин зам гаргахад хүрэв.

	Зийгфрийд ой руу улам гүн оров. Тэгтэл нэгэн овоохой, түүний үүдэнд дөш байх аж. Овоохойн хавийн газар нов ногоон байлаа. Үүнийг үзээд Зийгфрийд «Энд би өсөж өндийсөн сэн. Энд би Мимегийн хажууд байж уран дархны эрдэмд суралцсан сан. Тэр бээр надад нүүрс улайтгах, саран илд хатаахыг сургасан. Энд би аз жаргалтай гэж өөртөө өгүүлжээ.

	Тэгтэл манан ширэнгэ хоёр ханан хэрэм мэт болон нийлсэн тул балмунг илд түүнээс ойн байлаа,

	Зийгфрийд ойн бүүр гүн рүү орох гэсэн боловч ганц ч алхам урагш ахих арга байсангүй. Ингэхэд нь тэр эргэж шилтгээн рүү ирэв. Ингэхийн тулд гуравхан л алхах хэрэгтэй байсан бөгөөд хад асга, цохио, овоохой сэлт үзэгдэхгүй болов.

	Шилтгээний өмнө дайчид хэдийнээ эгнэн зогсжээ. Тэд эзнээ мэндчилэн илдээрээ бамбайгаа балбан байлаа. Зийгфрийд тус бүрийг нь мэндчилэв. Тэр бээр тэднийг бүгдийг нь зүс царай, сүлд тэмдэг, гавьяагаар нь мэдэх билээ. Эд нь нийт гурван мянган хүн байлаа. Үүнээс тэр хамгийн эрэлхгийг нь шилэн авав. Тэгээд тэр шилж авсан дайчидтайгаа шилтгээнд зоог барьж дарс сөгнүүлэн уужээ. Манан үлэмж харанхуйлах тул хэдийгээр өдөр байсан боловч лаа барихаас өөр арга байсангүй. Зийгфрийд хүмүүсээ хамгийн гоё хувцсаа өмсөж, хамгийн хурдан хүлгээ эмээллэж, хамгийн хурц зэвсгээ агсахыг тушаав. Тэгээд тэд Исланд руу хөлгийн хошууг эргүүлж сэлүүрдэн одоцгоолоо.

	Ван авхай болон түүний шивэгчид хэрмэн хашаан дээр зогсон тэнгисийн мандлыг ширтэн байлаа. Брүнхильдийн дэргэд Гюнтер ван Хаген, Данкварт нарын хамт зогсож байлаа. Ван авхайн дайчид шилтгээний хэрмэн дотор жагсжээ. Тэгтэл Брүнхильд хүмүүс, хүлэг морьд бүхий хөлөг онгоцнууд хөвөн ирж явааг харав. Тэгээд тэр

	— Эдгээр дайчид юун улс вэ? Тэдний хөлгийн дарвуул нь цаснаас цагаан юм! гэж асуусанд Гюнтер ван

	— Эд бол миний баатрууд! Би эднийг энүүхэнд ойрхон үлдээсэн юм. Харин одоо бол биднийг ёс төртэй дагалдан явцгааг! гэж би дуудуулсан юм гэжээ.

	Тэгэхэд нь Брүнхильд:

	— Эд тавтай морилцгоог! гэжээ. Үүнийг сонсоод түүний олон дайчид ар гэртээ эргэн оджээ.

	Ван авхай нибелунгийнхныг хэрмийн хаалган дээр тосон мэндчилэв. Зийгфрийдийг харин тэр авхай мэндчилсэнгүй. Исенштайны хүлэг баатрууд харийн эрсийг бүчин гөлөрцгөөх ажээ. Цонхоор авгай хүүхнүүд нуудгай харцгаах аж.

	— За одоо салах ёс гүйцэтгэх цаг болжээ! гэж хэлээд Брүнхильд уйлав.

	Тэгээд тэр: — Би үнэнч албат нараа зүй ёсоор шагнамаар байна. Гэтэл эрдэнэсийн сангийн нярав маань энд байдаггүй гэжээ. Зийгфрийдийг өөрийнхөө эрдэнэсийн сангийн нярав болно гэж тэр найджээ. Гэтэл Данкварт яаран:

	— Ван авхай, та надаар энэ ажлыг хийлгэ! Эрдэнэсийнхээ сангийн түлхүүрийг өгч хайрла! Би шагнал олгоход яг дүйсэн хүн! гэжээ.

	Тэгэхэд нь Брүнхильд түүнд түлхүүр өгөв. Данкварт Брүнхильдийн бүх өмч хөрөнгийг хуваажээ. Тэр бээр алтыг буудай мэт цацаж байлаа. Хамгийн ядуу хүн баян болж, ганц морь гуйсан хүн бүхэл бүтэн жүчээ адуу авч байсан бөгөөд энэ нь Брүнхильдэд хайран санагдаж байжээ.

	— Ван минь ээ, энэ тэнэг малын ажлыг зогсоож үз! Миний бүх хөрөнгийг үрэн таран хийж гүйцлээ! Энэ чинь эцгээс минь өвлөж үлдээсэн өмч бөгөөд удтал намайг баясгаж байх ёстой зүйл билээ. Ноён Данкварт намайг үхсэн юм шиг л загнаж байна! гэж Брүнхильд Гюнтер ванд хэлсэнд Хаген:

	— Ван авхай, та энэ талаар юм бүү бод! Энэ өчүүхэн новш танд ямар хэрэг болох билээ. Гюнтер ван учиргүй их эрдэнэс баялагтай тул энэ мэт ядмаг зүйлс танд ер үгүйлэгдэхгүй! гэжээ. Харин цаанаа бол Хаген, Данкварт хоёр «Энэ эд баялагтайгаа бол Брүнхильд хожим хойно ч хүчирхэг хэвээр байна. Бид үүнийг үрэн таран хийх хэрэгтэй, тэгэхгүй бол бидэнд муу юм заналхийлсээр байх болно!» гэж бодоцгоож байлаа. Тэгээд Данкварт эрдэнийн чулууг цонхоор бороо хур мэт асгаруулжээ. Тэгэхэд нь Брүнхильд багтартлаа уурлаж:

	— Та намайг шившиг болгох гээ юү? Би яаж билэг сэлтгүйгээр Рейнд очих юм бэ? Гюнтер ван Бургундэд нэг гуйлгачин эм авчирч гэж улс амьтан хэлэлцэг гэж бод оо юу? гэжээ. Үүнийг сонсоод Гюнтер ван Данквартыг ингэж хамаагүй загнахаа боль гэжээ. Чингээд Брүнхильдийн эрдэнэсээс алт, үнэт үс дүүрэн хорин авдар үлджээ. Үүнийг үзээд Данкварт бахаа ханатал хөхөрчээ.

	Брүнхильд Гюнтерт хандаж: — Намайг тантай явбал Исланд юу болох билээ? Энэ газар нутаг хэнд харьяалагдах юм бэ? гэсэнд Гюнтер ван

	— Энэ таных хэвээрээ байх болно! гэжээ. Тэгэхэд нь Брүнхильд нагац ахыгаа Исландын захирагчаар томилж энэ газар орныг миний төлөөнөө захир гэжээ. Гэхдээ тэр бээр эл газар орноо дахин үзэх хувьгүй байжээ.

	Дагуул болгож ван авхай хоёр мянган хүлэг баатар, наян зургаан шивэгчин хүүхэн болон хамгийн үзэсгэлэн гуа зуун охин авч явав. Мянган нибелунгийнхан Зийгфрийдийн хамт хөдлөв. Ийнхүү тэд далайд гарчээ. Аян зам баяр хөөрөөр бялхан байлаа. Наадам, бүжиг болон аливаа хөгжөөн наргиан тасрахгүй явав. Хөгжим дуу сонсоцгоож шилдэг дарс ууцгаана.

	Гюнтер ван Брүнхильдтэй хавьтах гэж их л ятгав. Гэвч Брүнхильд аяны замд үүнийг хүссэнгүй. Вормсд очтол хүлээхээр шийджээ. Тэнд хуримлаж, анх удаа энгэр зөрүүлэхээр оронд орох ёстой билээ.

	
Зийгфрийд Вормсд элчээр илгээгдсэн тухай

	Арав дахь удаагаа үүр хаяаран гийхэд 

	Аймшиггүй зоригт Хаген нөхдөдөө хандаж 

	«Уугуул нутаг Рейн дахь Вормсдоо бид 

	Уулгалах элч хэдийнээ илгээх байсан юм. 

	Цуутай мэдээг тэнд хүргэх 

	Саатах ёсгүй зарчийг одоо довтолгоё» гэв.

	 

	Тэд аян замдаа гараад хэдийнээ ес хонож байтал Троньегийн Хаген

	— Ван минь ээ, бид наргиан наадамдаа болоод Вормсд элч илгээхээ мартжээ! Чухамдаа элч нар өдийд тэнд хэдийн хүрчихсэн байх ёстой бус уу! Ингэхлээр бид одоо энэ талаар удаашрах хэрэггүй! Тэгвэл тэнд хүмүүс сэтгэл зовнихгүй бил ээ! гэсэнд Гюнтер ван

	— Энэ таны зөв! Та өөрөө даруй довтолговол илүү дээр. Танаас өөр хэн бидний адал явдлын тухай илүү их үнэмшилтэй ярьж чадах билээ? гэвэл Хаген өөрөөсөө зайлуулж

	— Би үг хэлээр ер хурц хүн биш! Намайг энд хөлөг дээр бойдаагийн алба гүйцэтгүүлж авгай хүүхнүүдийг харж хандуулж, тэдний эрдэнэсийг хамгаалуулж үз. Энэ талын ажлыг бол ,би муугүй гадарлана. Харин нь элчээр явахад даанч дүйхгүй! Энэ албыг гүйцэтгэж өгөөч гэж ноён Зийгфрийдийг гуй! гэжээ.

	Тэгэхэд нь Гюнтер ван Зийгфрийдийг Вормсд элчээр одно уу гэж гуйсанд Зийгфрийд анхандаа татгалзаж Брүнхильдийг авахад тань туслах гэж би албатын тань үүргийг удтал гүйцэтгэлээ. Одоо зэрэг зиндааг минь эдлүүлж үз гэж тайлбарлав. Ингэхэд нь Гюнтер ван Криймхильдийн төлөө гэж түүнийг андгай тангараг тавин гуйсанд Зийгфрийд ер цааргалалгүй зөвшөөрч: — Криймхильдийн төлөө бол би бүхнийг хийнэ! гэжээ» Тэгээд Гюнтер ван

	— Эрхэм хайрт Зийгфрийд ээ, бид адал явдлыг гялалзтал даван туулсан гэдгийг Вормсд агч эх минь авгай Утед хэлээрэй, бас үүнийг дүү нарт минь дуулгаарай! Брүнхильдийг хэрхэн ялсан ба эл ван авхайг чулуу шидэх, уртын харайлт болон жад шидэхэд хэрхэн гурван удаа ялсныг минь найз нөхөд бүгдэд минь яриарай! Энэ бүхнийг миний охин дүү Криймхильдэд яг таг ярьж өгөхөө мартав аа гэж танаас хичээнгүйлэн гуйя. Бас түүний найз охид, шивэгчин нар, дэргэдэх авгай хүүхнүүд болон зарц нар нь эл харгис хэрцгий үзэсгэлэнт эмийг хэрхэн хүчирхэг гараараа ялан дийлж зүрхний хүслээ хэрэгжүүлснийг минь мэдвэл мөн сайн бил ээ! Бас үүнийг гадагш нь хөрш орнууд болон алс холд хүргэвэл Бургундийн алдар бэхжих бил ээ! Энэ бол танд миний хүсэх зүйл гэж даалгажээ.

	— Үүнийг би Криймхильдийн төлөө үнэнчээр гүйцэтгэнэ! гэж Зийгфрийд нэн ёсорхуу хэлсэнд Гюнтер ван цааш үргэлжлүүлэн

	— Тэгээд дараа нь бидэнд зориулж тансаг ялалтын баяр болон хурим найр засаж бэлтгэ гэж Метцийн Ортвинд хэлээрэй! Рейний хөвөөнд индэр засаж, асар майхан шаан, тэмцээний талбарууд байгуулж бас хотод чадлынхаа хэрээр олон байр зас гээрэй! Энэ баяр Заксений дайны дараа хийсэн баяраас маань хамаагүй давуу болох ёстой юм шүү! Их танхимд шинэ хивснүүд дэвсэж, хананд нь мөн шинэ аравчууд хадах ёстой! Нарийлах хэрэггүй, өөрийнхөө хэрэгтэй гэж үзсэнээр хөрөнгө мөнгийг эмээлгүй зарцуул, энэ тухай би түүнийг ер зовоохгүй гэдгийг ноён Ортвинд хэлээрэй! За бас дараа нь Брүнхильдийг онцгой нөхөрсгөөр хүлээн аваарай, эл бардам бүсгүйг гомдоох өчүүхэн ч шижим гаргахаас зайлсхийх хэрэгтэй гэдгийг Криймхильдэд уламжлаарай! Энэ бол хэтэрхий ёсорхуу, аймшигтай атгаг санагч бүсгүй юм шүү! Эрхэм хайрт ноён Зийгфрийд энэ бүхнийг нэгд нэггүй хэлээрэй, юу ч бүү мартаарай! гэжээ.

	Чингээд ёс журмын дагуу Зийгфрийд элчийн хувиар эхлээд Гюнтер вантай, дараа нь Брүнхильд, түүний хатад шивэгчидтэй салах! ёс гүйцэтгээд хорин дөрвөн нибелунгчуудтай Рейнийг өгсөн Вормсийн зүг довтолгон одов. Криймхильдийг санасандаа сэтгэл яаран хүлгээ давируулан өдөр ч шөнө ч эмээлээс буулгүй довтолгожээ. Гэвч баатар эрийг хүлэг баатруудынхаа хамт тоосон үүл босгосоор хотын хэрэм рүү давхин ирэхэд Зийгфрийдийг вангүй ганцаар ирэв гэж шилтгээнийхэн мэгдэн сандарч Гюнтер ван болон түүний хоёр эрхэм ноёд Исландад харамсалтайгаар хөнөөгдсөн гэнэ гэсэн цуу салхи мэт тархжээ. Гизельхер, Гернот нар Зийгфрийдийн өөдөөс довтолгов.

	— Бидний ах Гюнтерт юу тохиолдов. Зийгфрийд, хэчнээн харуусалтай ч байлаа гэсэн бидэнд үнэнийг хэл! Харгис ван авхай түүнийг хороосон гэдэг үнэн биз! гэж Гернот бүүр холоос хашхиран асуув.

	— Гюнтер ван та нарт бүгдэд чинь мэнд дамжуулж байна? гээд Зийгфрийд хөхрөн:

	— Тэр үзэсгэлэнт Брүнхильдийн хамт Рейнийг өгсөн ирж яваа бөгөөд энэ цаг мөчид христос шүтлэгтний хамгийн аз жаргалтай! хүлэг баатар гэдэг нь эргэлзээгүй! гэж хашхиран хариулав.

	— Тэгвэл тэр аймшигт эмийг үнэхээр дийлсэн хэрэг үү? гэж! Гизельхерийн асуухад Зийгфрийд хариуд нь

	— Үнэхээр дийлсэн билээ. Үүнийг Бургунд даяар мэдэгдэх талаар та нар санаа тавьцгаа! гэжээ.

	Чингээд тэд гурвуул Вормс руу довтолгосон бөгөөд шилтгээний хэрмийн хаалган дээр Криймхильд болон Утегийн итгэмжлэгдэгсэд ноён Зийгфрийдийг аяны хувцастай чигээрээ ван ахай нар дээр орно уу гэж хэлэхээр хүлээн зогсож байлаа. Хэдийгээр Гернот, Гизельхер нар Гюнтер вангийн ялалтын тухай баяртай мэдээг тэдэнд урьдчилан хүргүүлсэн боловч авгай нар Зийгфрийдийг сэтгэл машид түгшин хүлээж авлаа. Зийгфрийд тэдний уйлсаар улайсан нүдийг үзээд даруй тайвшруулав. Тэгээд

	— Эрхэм хүндэт авгай нар аа, элчийн шанд бүү гар татаарай!

	Эх болон охин дүүгийн хувьд баясан сонсвол зохих шилдэг мэдээг би хүргэж ирлээ! Ах тань хүсэн зорьсондоо эрэмгий гарын хүчээр хүрсэн бөгөөд одоо та бүхэндээ эсэн мэнд эргэж ирж яваа! гэжээ. Үүнийг сонсоод Криймхильд, Уте нар асгаран ирсэн нулимсаа дахин ханцуйгаараа арчсан бөгөөд энэ удаагийн нулимс нь бол баярын нулимс байлаа. Уте Зийгфрийдийг орон дээрээ суу гэж урьсан бөгөөд Криймхильд: — Би яаж ван хүний хүүг ямар нэг албатын адил элчийн шангаар шагнах бил ээ! Танд бэлэг барина гэдэг миний хувьд зүйд нийцэхгүй хэрэг! гэжээ. Тэгэхэд нь Зийгфрийд тачигнатал хөхрөөд, — Криймхильд ээ, гучин орон улс эзэгнэж байлаа ч гэлээ таны гараас авах сохор зоос ч надад эрхэм ариун санагдана! Тэгэхлээр надад санаснаа өг. Өөрийг минь аз жаргалтай байг гэж бодоод та надад санаснаа өгөгтүн! гэжээ. 

	Үүнийг сонсоод Криймхильд бойдаагаа хамгийн шилдэг чимэг авчруулахаар явуулсан бөгөөд энэ нь тус бүрийг нь өөр өөр маягаар эрдэнийн чулуу зайгүй шигтгэсэн хорин дөрвөн алтан бугуйвч байлаа. Эл бугуйвчнуудыг үзээд хоёр Энэтхэгийн Их! Могол ч гайхах. Гэвч Криймхильд тэднийг хүүхэд тоглодог түүдэг мэт үл тоон Зийгфрийдэд бэлэглэсэнд Зийгфрийд мөн л эрхэм журамт хүлэг баатар гэдгээ харуулж тэдгээр эрдэнэсийг Криймхильд болон Утегийн шивэгчин охидод ер эргэлзэлгүй бэлэглэжээ. Тэгэхэд нь шивэгчид баясан хөхрөлдөв. Зийгфрийд элчийн зоогийн оронд нэг үнсээч гэж гуйх нь тодорхой байсан тул Криймхильд ч бас хөхрөв. Криймхильд түүнийг дуртайяа үнсэх байсан боловч ингэж зүрхэлсэнгүй ба Зийгфрийд ч бас ингэ гэж гуйж зүрхэлсэнгүй билээ. Тэгээд Зийгфрийд

	— Эрхэм хүндэт ван авхай нар аа, Вормсын ноёдод даалгах чухал зүйлс бас бий тул намайг цааш яаран одохыг зөвшөөрнө үү гэжээ. Тэгэхэд нь Уте болон Криймхильд зөвшөөрсөнд Зийгфрийд Метцийн Ортвин руу яаран очиж Гюнтер вангийн тушаалыг түүнд дамжуулав. Түүнийг ярьж дуусаагүй байхад Вормс их баярт хэдийнээ бэлтгэгдсэн байлаа.

	
Брүнхильдийг Вормсд хүлээж авсан тухай

	Гол гатлан зочдынхоо хамт

	Гюнтерийг хөвөн ирж явааг

	Эрэгт цугласан олон сая хараад 

	Энгүй их баяр хөөр болов.

	Эрхэмсэг хатдыг тийш зүглэхэд

	Эрэлхэг баатрууд морийг нь хөтлөв.

	 

	Гюнтер ван болон түүний сүйт хүүхэн Брүнхильдийг угтан авахаар Рейны эрэг рүү цувсан баярын цувааны тансаг, хүн олонтойг хэлэлцэх аргагүй бөгөөд түүний манлайд хилэн, маргад болсон авгай нар хүлэг морь унан явна. Криймхильдийн унасан жороо хүлгийг шилтгээнээс голын эрэг хүртэл хөтлөн явах хүндэтгэл Зийгфрийдэд оногдсон бөгөөд эл хүндтэй албыг шилтгээний үүднээс хэрмийн хаалга хүртэл гүйцэтгэхээр тохоогдсон Буруу номтныг албадан дагуулагч хязгаарын гүн Герогийн гараас хүлгийн цулбуурыг хүлээн авсан байна. Метцийн Ортвин Уте ван ахайг хөтлөн явсан бөгөөд тэнгисийн өнгөт цэнхэр оройвч бүхий наян зургаан авгай нар болон намирсан задгай шаргал үсэндээ гялалзсан даруулга зүүсэн зуун тавин охид ван ахай болон ван авхайг хүрээлэн явлаа. Алс холын. Исланд орны ван авхайг үзэн шагшрах, түүний хүчин чадлыг эрэлхэг гараараа ялж, тэр бардам авхайг нааш нь Вормсд авчирсан Гюнтер ванг бахдан хүндэтгэх гэсэн хүлэг баатрууд болон зэвсэг агссан морьт дайчид алс холоос нааш цутган ирсэн тул Рейний хавийн ам хоолой бүхэн цэцэг мэт алагласан өмсгөлт баясгалант хүмүүсээр буцлан байлаа. Хүн бүхэн тэр гайхамшигт бүсгүйг ойроос харах гэж зүтгэлэх тул чихцэлдээн туйлдаа хүрч бамбай цөмрөн жадны иш хуга үсрэн байлаа.

	Цасан цагаан дарвуул бүхий хөлгүүд майхан хотын эсрэг талын эрэгт зогссон бөгөөд час улаан чимэг бүхий татуурга онгоц хатад ноёдыг зөөж наад эрэгт буулгах аж. Гюнтер ван Брүнхильдийг гараас нь хөтлөн бууж ирэв. Торгон хувцас болон эрдэнэсийн чимэг зүүлтийн нь гялбуулах өнгө хоорондоо харшилдан ойх ажээ. Үс нь алтан зүүлт чимгээ дааж ядан байлаа. Криймхильд ёс журам болон зүрх сэтгэлийнхээ дагуу бэргэнээ тосон гунхалзан очсон бөгөөд тэд тэврэлдэн золгож сэтгэлийн угаас үнсэлдэв. Энэ ч бас л ёс заншлын дагуу болсон тул хүн бүхэн үүнд нь баясан баярлажээ.

	— Эрхэм хүндэт ван ахай та Вормсд тавтай морилно уу! Бургундийн нутагт тавтай морилж миний мэндчилгээ, эхийн минь мэндчилгээ, миний бүх найз нөхдийн мэндчилгээ болон миний удмынхны бүгдийнхний нь мэндчилгээг хүлээн авна уу! гэв. Тэгээд ван авхай нар дахин тэврэлдсэн бөгөөд ван ахай Уте бас Брүнхильдийг тэврэн Криймхильд Брүнхильдийн сайхан уруул дээр үнсэж, ван ахай Уте ч бас нэгэн адил үнсэв. Криймхильдийн бараа бологч охид бас Брүнхильдийн бараа бологч охидыг үнсэн золгоцгоов. Тэдний удаагаар Гюнтер вангийн ноёд ван ахай Брүнхильдийн бараа бологч охидыг үнсэн золгож Бургундийн хүлэг баатрууд Исландын хүлэг баатрууд тэврэлдэн уулзацгааж, найрсаг яриа дэлгэцгээн эдүгээ бүүр ойроос ажиглан харах боломжтой болсон тус тусын захирагч авхай нарыг эмэгтэй хүний гуа үзэсгэлэнг шинжин мэдэгчдийн маягаар өөр зуураа харьцуулан ярьцгааж байлаа. Тэдний аль нь ч чимэг зүүлтээр гоёж гоодох хэрэггүй юм гэдэгт хүн бүхэн итгэсэн бөгөөд Исландын хүлэг баатрууд Брүнхильдийн жавхаалаг бие бялдрыг бахдан байхад Бургундийн баатрууд залуу ван авхайнхаа ялдам ааш, охинлог үзэсгэлэнг алдаршуулан байлаа. Баяр цэнгэлд цаг хугацааг баримтлах аргагүй болжээ. Рейний зүлгэн дээр торгон асар майхан босгож, индэр барьж, тэмцээний талбар зассан бөгөөд хүлэг баатрууд болон хатад наадам, тэмцээн эхлэхийг тэсэж ядан хүлээж байлаа. Бүрээ жингэнэн дуурьсаж, мэдээч нар нааш цааш давхилдан, хуягласан эрс тэмцэлдэн байлаа. Тоос түймрийн утаа мэт орон даяар эрчлэн босож болд хуяг дуулганаас оч бутран баяр хөөр туйлдаа хүртэл бадраад тэмцээний талбарын гадна ч хүлэг баатрууд илд эргүүлцгээж эхэлсэн бөгөөд тэднийг нэг нь нөгөөтэйгөө тааралдахад илд нь аяндаа хуйнаасаа сугаран байлаа. Энэ нь болд, эр зоригийн бахархал болсон бөгөөд Зийгфрийд нибелунгийнхныхаа хамт хаа ч бүхнээс тэргүүлж явлаа. Түүний хүлэг баатрууд ямар ч эсрэг этгээдийг ялж байлаа. Эцэст нь үймээн бужигнаан учир нь олдох аргагүй болсон тул Хаген эл явдлыг намжаах гэж: — Эрхэм хүндэт ноёд минь ээ, аядаж хайрла! Хатагтай нарын хувцас хунарыг бодож үзээч! Энэ их тоосонд тэдний өмссөн зүүсэн нь сүйд боллоо! гэж гуйжээ. Бас Гернот:

	— Эрэлхэг хүлэг баатруудаа хүлэг морьдоо амраацгаа, бүүр эцэж гүйцлээ тэд чинь! Өөрсдөө ч гэсэн амарцгаа! Идээ будаа зооглож, дарс ууцгаа, асар майхнуудад бүгдийг засаж бэлдсэн байгаа! Тэгээд орой болоход хатагтай нарыг бид бамбар барин шилтгээн рүү хүргэнэ! гэжээ. Тийнхүү орой болтол цагийг идэж ууж, бүжиглэж, хэрэн явагчдын илбэ сэлт сонирхон өнгөрөөцгөөжээ. Дараа нь баяр хөөр шилтгээн рүү шилжсэн бөгөөд тэнд баярын зоог хэдийнээ зассан нь дэргэд нь асар майханд байсан зүйл зууш төдий санагдам ажээ. Хатагтай нар хувцсаа солихоор тус тусын лаврин руу яаран одоцгоож ноёд ч бас хөлс нэвтэрч жаданд сийчүүлсэн хувцсаа солих боломжтой болжээ. Харин нь Гюнтер Брүнхильдийн лавринд орж Бургундийн ван ахайн титмийг тэргүүнд нь асаажээ.

	Баярын зоог тансгаараа зүйрлэх аргагүй ажээ. Дэлгэж зассан ширээг алтан эмжээрт бүтээлгээр бүтээж, цэцгээр чимсэн бөгөөд хүн бүхний суудлын дээр цэцгэн эрх өлгөжээ. Чингээд зочдыг зоог барихын нь өмнө гар хуруугаа угааг гэж алтан тэвштэй ус, алчуур авчирч өгөв. Рейний эзэн идээ будаа Брүнхильдийн сэтгэлд нийцэж байна уу үгүй юу гэдгийг соргог ажиглаж байсан бөгөөд өөрийн үзэж харсанд сэтгэл нь тэнэгэр байлаа. Тэгээд Брүнхильдийг сугадан эгнэн зогссон зочдын дундуур зоогийн ширээ рүү явав. Үүнийг Зийгфрийд хараад Гюнтер ванг хажуу тийш дуудан аваачаад

	— Гюнтер ван, та андгай тангаргаа санаарай! Брүнхильдийг Вормсд авчрах юм бол охин дүүгээ надтай суулгана гэж та амласан. Одоо Брүнхильд Вормсд ирчихсэн байж байна. Та одоо өөр юу хүлээгээ вэ? Эсвэл андгай тангаргаасаа няцагч болох гээ юу? гэсэнд Гюнтер ван 

	— Та зүй ёсоор надад санууллаа. Таны төлөө хийж чадах бүхнээ би хийх болно! гэж хэлжээ. Тэгээд Криймхильдийг өөртэйгөө ирж уулз гэж хэлүүлэхээр бойдаагаа зарж явуулсанд тэр үзэсгэлэнт бүсгүй үлэмж их дагуултай хүрэлцэн иржээ. Тэр бээр өөрийгөө Брүнхильдийг зоогийн ширээ рүү дагуулан аваачих хэргээр дуудагдав гэж боджээ. Тэгэхэд нь залуу ван Гизельхер өмнөөс нь яаран тосож очоод

	— Вангийн дуудсан нь зөвхөн танд хамаатай тул бараа бологч хатад охидоо явуулна уу! гэсэнд Криймхильд

	— Зөвхөн надад гэнэ ээ? гэж гайхширан асуусан хэдий боловч үгийг нь дагаж дагуулуудаа буцаажээ. Үүнийг Брүнхильд харжээ тэгээд ганцаараа ширээнд очиж суув. Тэрээр Бургундийн титмийг асаасан байлаа. Харин Гюнтер ван танхимын голд зогсном бөгөөд дэргэд нь олон олон вант улсын хүлэг баатрууд зогсож байв.

	Криймхильд вангийн өмнө явж очлоо. Ван

	— Эрхэм хүндэт дүү минь ээ, би чамайг нэгэн хүнд гэргий болгон өгөхөөр андгайлснаа чамд мэдэгдэх гэсэн юм! Тэр андгай тангаргаа биелүүлэхийг журмын дагуу сая надад сануулав. Тэгэхлээр би өөрийн минь оноосон хүнтэй суух эсэх чин үнэн хүслийг чинь асуух гэсэн юм! гэвэл

	— Эрхэм хайрт ах минь, та надаас үүнийг асуух хэрэг юу байх бил ээ! гэж Криймхильд журмын дагуу хэлээд: — Та бол тушаах, би бол таны үгийг дагах үүрэгтэй билээ. Надад хань болгохоор хэнийг та сонголоо гэсэн би түүнээс цааргалахгүй! гэж хариулсан боловч ийн ярих зуураа харц нь зөвхөн Зийгфрийдийг л эрэлхийлэн байлаа.

	Тэгтэл Зийгфрийд ванг хүрээлэн зогссон хүлэг баатруудын дундаас урагш давшин гарч ирээд Криймхильдийн өмнө гүнээ мэхийн ёслов. Тэгэхэд нь Зийгфрийдтэй суух хүсэлтэй үгүйг нь Криймхильдээс асуусанд Криймхильд хэрэг явдал ийн шийдэгдсэнд баярласны учир хоолой нь чичирсэн боловч зөвшөөрч байгаагаа хэлэв. Дараа нь Нидерландын залуу ван Криймхильдийг гэргий болгон авах хүсэлтэйгээ илэрхийлсэн бөгөөд Бургундийн эрхэм ноёд болон зочид үүний гэрч болов. Тэгээд хуримын заншил дагуу Зийгфрийд Криймхильд нар бүх зочдын өмнө тэврэлдэн үнсэлдэв. Мянган нибелунгийнхан захирагч эзэн, эзэгтэй хоёроо хүрээлэн авч ширээндээ дагалдан хүргэсэнд Зийгфрийд Криймхильд хоёр Гюнтер ван, Бургундийн титэм цохонд нь гялалзан буй түүний гэргий Брүнхильд хоёрын халз өмнөх суудалд сууцгаажээ.

	Тэгтэл Брүнхильд уйлав.

	Тэгэхэд нь Гюнтер ван:

	— Эзэгтэй, чи юунд уйлав? Өдгөө Бургунд бүх л хүлэг баатар болон шилтгээнүүдийнхээ хамт албат чинь болсонд баярлахаас өөр учир шалтгаан чамд байхгүй бил ээ! гэжээ. Тэгэхэд нь Брүнхильд

	— Бүсгүй хүн өөртөө дүйхгүй хүнтэй суувал энэ чинь нулимс гаргахын учир шалтгаан болдог юм! гэжээ. Үүнийг сонсоод Гюнтер ван 

	— Эзэгтэй минь, чи хэний тухай ярьж байна гэвэл Брүнхильд

	— Би Криймхильдийн тухай ярьж байна! Энэ чинь вангийн охин атлаа хамжлагатад очиж байна шүү дээ. Зийгфрийд чинь чиний албат шүү дээ! Ийм холбоо Криймхильдэд гутамшигтай билээ. Иймээс би уйлж байна! гэжээ. Тэгэхэд нь Гюнтер ван: — Эзэгтэй минь үүний учир уйлах хэрэггүй! Криймхильдийн ийн эрд гарч байгаа нь дээд зэргийн хүндтэй хэрэг! Үүнийг би дараа чамд тайлбарлаж өгнө гэвэл Брүнхильд

	— Криймхильдийн үзэсгэлэн гуа, өндөр угсаа гарал надад харамсалтай байна! Чухам хаашаа гэдгээ мэддэг сэн бол би эндээс зайлан одмоор байна! Зийгфрийдийн удам судрыг мэдэхээс нааш би өвөрт чинь орохгүй! гэсэнд Гюнтер ван

	— Энэ бол вангийн хүү! Уугуул нутаг нь Нидерланд. Эцэг нь тэнд миний адил ордон шилтгээн орон газар эзэгнэн суудаг юм. Энэ бол миний дүүд дүйх хань! гэжээ. Тэгэхэд нь Брүнхильд бүүрч их уйлав. Үүнийг үзээд Гюнтер ван баярын зоог эхлэх дохио өгчээ.

	Зоог олон цаг үргэлжлэв. Дараа нь бүжиж наадацгаажээ. Брүнхильд энэ завсар ганц ч үг дуугарсангүй. Гюнтер ван харин түүнд тун их юм ярьжээ. Тэр бээр түүнийг өвөртөлж унтана гэхээс тэсэж ядан байлаа. Чингээд боломж гармагц зоог өндөрлөснийг мэдэгдэв.

	Шинээр гэрлэсэн хосууд лавран руугаа зүглэцгээлээ. Шатан дээр Криймхильд Брүнхильд хоёр заншил ёсоор дахин тэврэлдэн үнсэлдэв. Тэгээд эзэгтэй нар тус тусдаа гоцго залуус болон хүлэг баатруудаар үдүүлэн нөхрөө дагаж нойрсох лавртаа орцгоолоо. Тэгээд Зийгфрийд Криймхильд хоёр бие биесийг амь амьдрал лугаа адил хайрлацгаажээ.

	Гюнтер вангийн хувьд харин энэ шөнө таагүй өнгөрчээ. 

	Брүнхильдийг хувцсаа тайчин дотуур цамцтайгаа үлдмэгц ван лааг үлээн унтрааж, түүнийг тэврэх гэж оролдсонд Брүнхильд урдаас нь түлхэн зайлуулжээ. Тэгээд

	— Зийгфрийдийн нууцыг надад тайлахаас наана хүссэндээ хүрнэ гэж бүү сана! гэжээ. Тэгэхэд нь Гюнтер ван албадах гэж оролдов. Ингэхдээ тэр түүний цамцыг урчихсанд Брүнхильд биенээсээ ер салгалгүй бүсэлж явдаг суран бүсээрээ ванг хүлээд өөртөө түвэг удахгүй гэж хананд агч хадааснаас өлгөжээ. Тэгээд хамаг хувцсаа тайчин унтахаар хэвтэв. Ван түүнийг гуйж гувшиж гарав. Тэр бээр

	— Брүнхильд, миний хүлгийг тайлж үз! Тэгвэл би чамайг албадах гэж хэзээ ч оролдохгүй! Үүнийг би хүлэг баатрынхаа нэр төрийг барин андгайлж байна! гэжээ. Хариуд нь Брүнхильд хөхрөн ванг хадаасанд өлгөөтэй чигт нь үлдээжээ. Брүнхильдийн нойрсон байсан эл шөнийг тэр ийнхүү өнгөрөөсөн бөгөөд хэрэв л түүнд хүч чадал гэж юм байсан бол тэр нь энэ шөнө баригдаж гүйцсэн биз ээ. Өглөө нь Брүнхильдийг сэрмэгц ван түүнд хандаж

	— Миний хүлгийг тайл! Би танаар хэзээ ч оролдохгүй гэдгээ андгайлъя! Зарц нар маань намайг ийм байдалтай байгааг үзвэл өөрт чинь муу юм болно! гэсэнд Брүнхильд хөхрөн байж

	— Тэд ёстой одоо л орж ирвэл зохино! гэвэл ван

	— Ийм эртэй сууснаа хүнд мэдэгдвэл таны алдарт ч муу болно, ван-ахай гэсэнд Брүнхильд

	— Энэ чинь харин үнэн үг гэжээ. Тэгээд ван хүсээгүй үед чинь ер хүрэхгүй гэж гурав дахь удаагаа андгайлсанд Брүнхильд сая хүлгийг нь тайлж, ван орондоо орж хажууд нь хэвтсэн бөгөөд хувцасны нь сэжүүр ч атугай түүний биеийг нэг ч удаа шүргэсэнгүй билээ. Тийн байтал ёс журмын дагуу эрхэмсэг хосын хувцсыг өмсгөхөөр зарц нар лавринд нь орж иржээ. Тэгээд тэд ванг гэргийнхээ хажууд туйлдаж гүйцээд бараг амьсгалах сөгөөгүй шахам хэвтэж байгааг үзэцгээгээд ордныхонд:

	— Энэ шөнө улс оронд маань вангийн угсаа залгах хүү олджээ! гэж хэлжээ. Тэгмэгц Бургунд даяар хонх жингэнэж гэнэ. Дараа нь хоёр хос сүмд очсонд жанч, титэм бүхий лам нар тэднийг ёслон адислав. Тэгээд дөрвүүл баясгалантай царайлан олны өмнө гарч иржээ.

	Энэ өдөр илд өргөх ёслол болов. Зургаан зуун залуу хөвгүүд Гюнтер вангийн гараас илд хүлээн авч хүлэг баатруудын ариун холбооны нэр төртэй гишүүн ямагт байхаа тангараглав. Бургундийн ван, Исландын харгис ван ахайг дийлэгч ийм алдар нь дуурьссан хүлэг баатраас илд хүлээн авна гэдэг азтай хэрэг гэж хүн бүхэн тэднийг шагшин байлаа. Гюнтер ван харин нь бахдаж ядсан баяр бахдалын дунд гунигтай сажлах ажээ. Зийгфрийд үүнийг ажиж мэдсэн бөгөөд Гюнтерийн гаслангийн уг үндсийг тухайлж байлаа. Тэгээд

	— За, Гюнтер ван та энэ шөнийг хэрхэн өнгөрөөв дөө? Та Брүнхильдийн хайрыг амталж чадав уу? гэсэнд Гюнтер ван шүүрс алдаад ичгүүрт явдлаа Зийгфрийдэд нуулгүй хэлж энэ талаар таг дуугай байхыг ариун гэгээн гэх бүхнээ барин гуйв. Тэгэхэд нь Зийгфрийд

	— Танд тохиолдсон энэ зүйл, ван минь, миний нэр төрийг ч бас доромжилсон хэрэг бил ээ! Өдгөө бид ураг барилдсан улс шүү дээ. Би тэр бардам хатагтайг дуулгавартай болгох минь, надад итгэж эрх олго! гэсэнд Гюнтер ван үнэн сэтгэлээсээ баярлажээ, Зийгфрийд үүнийг үзээд

	— Та нэгэнт миний хайртай ах болсон тул би үүнийг Криймхильдийг л гэсэн сэтгэлийн үүднээс хийх болно! гэв. Гюнтер ван түүнээс

	— Чи чухам яая гэж бодож байна? гэж асуувал Зийгфрийд 

	— Далдын нөмрөг минь хамгаас илүү тус болно. Өнөө шөнө би танай нойрсох лавринд нууцаар явж очоод бойдаа нарын барьсан лааг үлээж унтраана. Тэгээд гэргийг тань албаар дуулгавартай болгох бодолтой байна! гэжээ. Гюнтер ван хариуд нь

	— Хайрт гэргийтэй минь зөв гэж санаснаа үйлдэгтүн! Гагцхүү нэр төрийг минь гутааж болохгүй! Тэр аймшигтай эм тул чи түүнийг залхаан цээрлүүлж, жанчиж, тэр ч байтугай амийг нь авч болно, гагцхүү энгэр зөрүүлж л болохгүй! Энэ чинь миний нэр төрд харш хэрэг болно! гэсэнд Зийгфрийд

	— Та надад итгэж болно! Би гэр бүлийн эрхэд халдахгүй! Би Криймхильдийг бүхнээс илүү хайрладаг тул зөвхөн түүнийг гэсний улмаас л үүнийг хийх болно! гэжээ. Гюнтер вангийн сэтгэл уужран баяр наадамд эргэж очив.

	Өдөр хэдий урт байсан ч баяр хөөрт дорхноо өнгөрөв. Хүлэг баатрууд халз тэмцээнд болон наадамд нэг нэгийгээ давах гэж улайран байсан тул эцэст нь хүчээр салгахад хүрчээ.

	Бас шашны томчуул хоёр хамба ирсэн бөгөөд тэд ван авхай нарыг зоогийн ширээ рүү дагуулан очжээ. Зоог үлэмж тансаг байсан бөгөөд хүмүүс түдэлгүй ууж идэж ханасан боловч үзэсгэлэнт Брүнхильд сэтгэлийн нь угт хадаатай тул энэ нь Гюнтер ванд гучин жил үргэлжлэх шиг санагджээ.

	Эцэст нь зоог өндөрлөж эрхэмсэг хосууд тус тусын нойрсох лавринд морилцгоов. Криймхильд орон дээрээ суугаад Зийгфрийдийн гарыг барин түүгээр тоглон байлаа. Түүний шивэгчид лавринд байсаар байлаа. Гэтэл гэнэт гар нь Хоосон оргиод Зийгфрийд алга болсон байв.

	Тэгэхэд нь үзэсгэлэнт бүсгүй гайхширан: — Эзэн минь хаашаа алга болчхов? Хэн бидний гарыг салгав? гэснээ цуурай мэт намуухнаар: — Хэн ингэхэд хүргэв? гэж асуугаад өөр юу ч хэлсэнгүй.

	Энэ завсар «Брүнхильд, Гюнтер хоёр заншил дагуу нойрсох лаврин руугаа шилтгээн дундуур ёслол төгөлдөр явж байлаа. Бойдаа нар болон шивэгчид гэрэл барин тэднийг дагалджээ. Хүлэг баатрууд болон гоцго залуусын нүд Брүнхильд дээр унана. Хэчнээн олон эрс Гюнтер ванд атаархан байсан гэж санана. Энэ өдөр хүлэг баатрын алдрыг хүртсэн зуу зуун шилдэг юнкерүүд гудам, шатаар эгнэн зогсжээ. Чингээд ванг Брүнхильдийн хамт нойрсох лавриндаа ормогц гэнэт салхины үлээлт гэрэл бөхөөжээ. Рейний хавийн сэрүүн салхины улмаас бүх цонхны хөшгийг хаасан тул үүнийг үзээд бүгд сэрдхийв. Тэгэхэд нь Гюнтер дагуулуудыг яв гээд үүдээ түгжив. Тэгээд орыг тавиур, шатны хамт хүрээлэн халхалсан хөшигний ард орж нуугдав. Хар харуусал хоёрт зүрх нь энэлэн байлаа. Хав харанхуй болжээ. Хувцсаа тайчаад орондоо орсон Брүнхильдийн хажуугаар Зийгфрийд хэвтэв.

	— Гюнтер, болиорой! Урьд шөнийнхөөс дор юм болно шүү! гэж Брүнхильдийг хэлэхэд Зийгфрийд түүнийг тэвэрсэн бөгөөд Брүнхильд урьдаас нь эсэргүүцэв. Харин нь Гюнтер ван хөшигний ард нүдэн балай зогсоод чимээ чагнан байлаа. Тэр хоёрын ноцолдохыг тэр сонсов. Тэгээд нэг нь шатан дээр пидхийн унаад Зийгфрийд хашхирав. Тэгснээ дахиад л хоёулаа ноцолдож гарав. Тэд улайран ноцолдох ажээ. Ван авхайн чарлахыг ван сонсов.

	— Цамцанд минь гар бүү хүр! Гараа тат! Ингэж болохгүй! Одоо хохь чинь болж дээ! гэж тэр хашхирчээ. Тэдний уухичин ноцолдох нь ванд дуулдав. Тэгснээ Зийгфрийдийг амь тавьж байгаа мэт хашхирахыг тэр сонсов. Дараа нь Брүнхильд адгуус мэт хашхирсан бөгөөд орны мод нижигнэн нажигнах дуулджээ. Тэгээд удтал тийнхүү нажигнан нижигнэн байлаа. Эцэст нь Брүнхильд: — Больж үз! гэж гуйх сонстов. Тэгснээ: — Эрхэм ван минь, больж үз! Үүнээс хойш танаас ер цааргалж байхгүй! Болиоч гэж би танаас гуйж байна шүү дээ, та намайг алах нь! Би таны боол шүү дээ. Эм хүнийг эзэмдэж чадна гэдгийг чинь би мэдэрсэн юм гэж аргадан гуйв. Тэгснээ Брүнхильд гиншив. Дараа нь тэр чимээгүй болжээ.. Удалгүй мөрөндөө хүний гар хүрэхийг Гюнтер ван мэдэв. Тэгэхэд нь Зийгфрийдийн гар цустай байгааг тэр мэдэрчээ.

	— Шулам хумсны минь завсраас цус садартал хамаг биеийг минь агдлан тэвэрсэн юм? Арван хоёр хүний хүч оруулдаг далдын нөмрөггүй бол би түүнийг хэзээ ч номхруулж чадахгүй байсан! Гэхдээ би нэр төр гутаах юм ер хийгээгүй! Миний хийсэн зүйл Криймхильдийн тусын тулд бил ээ! За, Гюнтер ван, одоо явж авгайнхаа өвөрт ор! гэж Зийгфрийд вангийн чихэнд шивгэнэжээ. Тэгэхэд нь ван хөшигний араас сэмхэн гарч ирээд Брүнхильдийн өвөрт орж хэвтэв. Брүнхильд хөдөлгөөнгүй хэвтэх ажээ. Үүнийг үзээд тэр биед нь хүрвэл Брүнхильд ер эсэргүүцсэнгүй. Охин цагийн нь бүрэн бүтэн байдалтай хамт хүч чадал нь арилсан тул тэр бээр Гюнтерийн энхрийллийг эмээн тэвчиж байлаа. Үүнээс хойш тэр бусад авгай хүүхнүүдээс ялгарах юмгүй болсон байна.

	Харин Зийгфрийд гэнэт Криймхильдийн өвөрт хэвтэж байлаа. Тэгээд Криймхильд түүнээс хаана байсныг нь асуужээ. Тэр бээр асуултаа нарийн бодож боловсруулсан байлаа.. Гэхдээ Зийгфрийд үүнийг түүнд удтал хэлэхгүй гэж бодсон байлаа. Энэ шөнө тэр юу ч хэлээгүй бөгөөд Бургундэд байх хугацаандаа Криймхильдэд энэ талаар юу ч дурсаагүй билээ. Харин хожим нь үнэнийг хэлжээ. Өөрийг нь Гюнтерийн нэгэн адил хүлэх гэж Брүнхильдийн бодсон бүсийг нь нүцгэн биеэс нь авсан бөгөөд бас нэг алтан бөгжийг нь авчээ. Тэр үүнийг саваагүйтэж авснаас бус ер ашиг хонжоо бодсон ч үгүй билээ. Ер нь ашиг олох гэж бодоогүй олон зүйл түүнд байдаг ажээ. Хожим нь түүний бие эл бүс болон бөгжийг Криймхильдэд бэлэглэжээ. Бие биесээс нуух зүйл огтоос байхгүй байгаасай гэсэндээ Зийгфрийд Брүнхильдийн тухай Криймхильдэд яриад тэдгээр зүйлсийг өгсөн ажээ. Үүнээс болж аймшигт зүйл үүдэх ёстой байлаа.

	Хурим найр хоёр долоо хоног үргэлжлэв. Энэ нь ер юу ч болоогүй юм шиг өнгөрөн одов. Бургундийн эзний аз жаргал хязгааргүй бадран байлаа. Түүний үрэн таран хийсэн эрдэнэс баялгийг тооловч баршгүй ажээ. Зийгфрийд бас Рейнд авчирсан эд хөрөнгөө бүгдийг нь бэлэглэсэн бөгөөд түүний нибелунгууд нь бас бүх хувцас хунар, эмээл, хүлэг морьдоо бэлэглэсэн байлаа. Эрэлхэг хүлэг баатар хэрхвэл зохихыг тэд нь мэддэг хүмүүс байлаа. Ийнхүү бүгд баяр хөөр өнгө жавхаатай дууссан байна.

	
Зийгфрийд гэргийнхээ хамт эх нутагтаа буцсан тухай

	Ирсэн зочид шударга эздэд талархаад 

	Хүлгийн жолоог гэрийн зүг залахад 

	Эрэмгий нөхдөдөө Зийгмундийн хүү бас 

	«Эх нутагтаа харьцгаая» гэлээ 

	Эхнэр нь үүнийг сонсоод мөн л 

	Элэг зүрхний угаас баярлав.

	 

	Зочдын сүүлч хэдийнээ явсан хойно Зийгфрийд бас мянга арван нэгэн дайчдадаа:

	— Бидний явах цаг болов! Би харих, тэгэхдээ хурдхан харих хэрэгтэй байна! гэж хэлжээ. Энэ үгийг нь Криймхильд сонсоод баяр хөөр болжээ. Гэхдээ Зийгфрийдийг тэр өдрөө аян замд гарах гэж байгааг сонсоод шуудхан эсэргүүцэв. Тэгээд тэр

	— Эрхэм хайрт эзэн минь ээ, энэ мэт бүү шавд гэж танд хичээнгүйлэн зөвлөе. Юуны өмнө ах нар минь надад газар нутаг, хүнээсээ өмч таслан өгөөсэй гэж хүсэж байна! гэсэнд Зийгфрийд уурсан

	— Чи юунд улайрна вэ? Миний газар нутаг чинийх, тэгээд ч тэр минь баян! Бидний эндээс явах цаг хэдийнээ болжээ! гэсэн боловч Криймхильд өөрийнхөө хувийг орхихыг хүссэнгүй.

	Тэгтэл хадам ах, хүр дүү нар нь болох Гюнтер, Гернот, Гизельхер нар өмчийн талаар ярилцахаар Зийгфрийд дээр хүрч ирцгээжээ. Тэгээд тэд

	— Эрхэм хүндэт хүргэн дүү, хүргэн ах минь ээ, насан эцэс болон болтол тань бид тантай байнгын үнэнч холбоотой байх хүсэлтэй бөгөөд өөрсдийнхөө үүргээс хэзээ ч няцахгүй гэдэг хүлэг баатрын ёсны андгайг маань ав! гэцгээжээ.

	Ийм ярианд Зийгфрийдийн сэтгэл сэргэж эрхэм вангуудад эл ариун шударга саналын нь хариуд чин зүрхний угаас талархав. Тэгэхэд нь залуу Гизельхер

	— Одоо бид өөрсдийн мэдлийн газар нутаг, шилтгээн, албат иргэд тэрчлэн эрх дархаа бүгдийг тантай хуваалцахыг хүсэж байна! гэсэнд Зийгфрийд

	— Та нар үнэхээр уудам сэтгэлт улс юм! Та нарын энэ ариун сэтгэлийн өмнө би өөрөө өөрөөсөө ичихэд хүрч байна! Танай газар нутаг, энд оршин суугч хүн ард тэнгэрийн ивээлээр ямагт цэцэглэн мандаж байх болтугай! Миний хайрт, эхнэр өөрт нь оногдох хувь хэрэггүй. Нидерландын ван ахайн эрх дархаас илүү юм яаж байх бил ээ! Миний тухайд гэвэл би хэдийд ч та нарын тусын тулд бэлхэн, харин та бүхэн цаг тухайд надад мэдэгдэж байх хэрэгтэй! гэж хариулжээ. Тэгэхэд нь Криймхильд

	— Эрхэм хайрт эр нөхөр минь, та ийм амархан татгалзаж байгаа бол би өөрийнхөө өвөөс ингэхгүй шүү! Газар нутаг авахаа больдог юм аа гэхэд албат иргэдээс хэзээ ч татгалзахгүй! Бургундийн харьяатууд хүчирхэг язгууртныг үнэлж мэднэ. Би хувиа авах болно! гэжээ.

	— Тэгвэл ав л даа. Чамтай дуртайяа явах улс энд бас бий. Бидний гурван мянгаас мянгыг нь шилж ав, тэд чиний албыг гүйцэтгэж байх болно! гэж Гернот хариулав.

	Тэгэхэд нь Криймхильд Троньегийн Хаген, Метцийн Ортвин нарыг өөртэйгөө цуг явж албатаа болно уу гэв. Үүнийг сонсоод Хаген аймшигтай хилэгнэн:

	— Гюнтер ван биднийг бусдад бэлэглэх эрхгүй! Өөрийнхөө хүмүүсийг аваад Ксантен руу яв! Троньегийнхан бид Рейн дэх эздэдээ үнэнч хэвээр үлдэнэ! Бид тэдний албат байсан бөгөөд хэзээд энэ хэвээрээ байх болно! Хатагтай Криймхильд та үүнийг мэдэх ёстой! гэж хашхиран өчжээ. Тэгэхэд нь Криймхильд Хагенийг ч өөр хүмүүсийг ч авъя гэж хэлсэнгүй. Тэгээд ордныхоо дагуулуудыг дуудуулав. Эд нь гучин хоёр охид, таван зуун эрчүүл байлаа. Хязгаарын гүн Эккеварт Зийгфрийдэд нийлэв. Дараа нь ёс журмын дагуу үнсэлдэж уйлалдан салах ёс гүйцэтгэцгээлээ. 

	Аялан явагсдыг хүссэн газар бүрд нь байр сууц бэлэн байлга гэж Гюнтер ван элч нарыг илгээв. Бас өөр элч мэдээч нарыг Зийгфрийд, Криймхильд нарын очиж явааг дуулга гэж Ксантен рүү илгээв. Үүнийг дуулаад Зийгмунд, Зийглинд нар баярласандаа уйлцгааж, элч нарт шагнал болгож өнгө нь гялбасан хилэн, шижир алтыг гар таталгүй өгчээ.

	— Хүү минь эсэн мэнд эргэж ирэх аваас миний оронд ван ширээг эзэгнэн сууг! Сэтгэл зүрх минь баяр жаргалаар яаж бялхах бол! гэж Зийгмунд ван хэлжээ.

	Чингээд Ксантенд их баярт бэлтгэсэн бөгөөд эл баярыг үзээд Вормсын тансаг сайханд дассан хүлэг баатрууд хүртэл эл их зарлагыг гайхжээ. Ийм гайхамшигтай сайхан хувцас хунар, зэр зэвсэг, гоёл чимэглэлийг тэд Бургундийн шилтгээнд ч олж үзсэн нь үгүй билээ. Авгай хүүхнүүд нь бөөрөлзгөнийн өнгөт торгон хувцас өмссөн бөгөөд тэр нь ширхэг тус бүр нь албаар алтанд шигтгэсэн сувд зайгүй эрхээсэн, хатгаас бүр нь алтаар давхар бүрсэн ажээ. Ийм үрлэг зарлага гэдэг урьд өмнө дуулдаагүй эд тул нөгөө таван зуун хүлэг баатар Криймхильдийг дагаж ийм өгөөмөр шилтгээнд ирсэндээ залбиран байлаа.

	Бас Зийгмунд ордны зөвлөлийн өмнө өөрийн хүү Зийгфрийдэд титмээ ёслол төгөлдөр шилжүүлэв. Үүнд нь ноёд сэтгэл хангалуун байсан бөгөөд Зийгфрийд арван жилийн турш газар орноо захиран хүлэг баатруудын алдрыг мандуулжээ. Түүний бие зөвийг хамгаалж, доройг тэтгэхийг мэддэг хүн байлаа. Ард олон түүнийг хайрлаж, энхийг бусниулагчид болон дээрэмчид түүний хүчирхэг гараас дагждаг байлаа. Энэ завсар хатагтай Зийглинд насан эцэс болсон тул Криймхильд түүний титмийг хүлээн авчээ. Зийгфрийд Нидерландыг Нибелунгийнхны гүрэнтэй нэгтгэсэн тул хамгийн хүчирхэг ван болсон байна. Эрдэнэсийн сангийн нь дундаршгүй арвин нь хэмжээлшгүй бөгөөд аз жаргал нь ч бас хэмжээлшгүй их байлаа.

	Тэрчлэн Гюнтер ван болон түүний дүү Гернот, Гизельхер нар эрэлхэг хүлэг баатрын үүрэг ёсоор Вормсыг шулуун шударга захиран жолоодож байлаа.

	
Гюнтер ван Зийгфрийдийг ордны баярт урьсан тухай

	«Ингэхэд ер нь юуны учир Криймхильд 

	Ийм ихэрхүү бардам байдаг юм бэ? 

	Эр нөхөр нь албат маань хэр нь 

	Энэ болтол бидэнд алба хаасангүй. 

	Эргэж ядаж ганц ч удаа ирсэнгүй» 

	Ингэж дандаа Брүнхильд бодно.

	 

	Энэ арван жилийн турш Брүнхильд Зийгфрийдийн нууцыг тайлах гэж завсар чөлөөгүй бодон байлаа. Яагаад тэр үед Криймхильд тийнхүү бардам загнасан юм бол? Манай албат атлаа Зийгфрийд яагаад манай шилтгээнд ер ирдэггүй юм бол? Ийм хойрго явдалд нь яагаад түүнийг залхаадаггүй юм бол? Яагаад бидэнд татвар илгээхгүй байна? Яагаад бидэнд хэзээ ч ганц ч дайчин эр туслаар явуулахгүй байна? гэж тэр бодох ажээ.

	Эл сэтгэлийн шаналангаа тэр хэдийгээр илчилдэггүй ч гэсэн энэ нь зүрхийг нь ямагт энэлгэнэ. Арван жилийн турш ийнхүү сэтгэл шаналж, ийм элдвийг бодсоор эцэст нь тэсэж тэвчихээ больжээ.

	Чингээд эр нөхөртөө: — Би эрхэм Криймхильдтэй уулзах сан гэж их л бодох юм гэж хэлжээ. Гэтэл Гюнтер ван Зийгфрийдийг алс байгаад баярлаж байдаг байлаа. Иймээс: — Энгүй хайрт гэргий минь, энэ чинь боломжгүй хэрэг! Би яаж охин дүүгээ ир гэж дуудуулах юм бэ? Тэр чинь хязгааргүй хол газар сууж байгаа шүү дээ. Тэгэхлээр ирээч гэж гуйх надад эвгүй, түүнд тушааж би чадахгүй! гэж хариулсанд Брүнхильд

	— Албатдаа зүгээр л тушаахад болох биш үү! Та Зийгфрийдийг зүгээр л дуудуулчих, тэгвэл л миний хүсэл ханах нь тэр! Үнэндээ би Криймхильдийг санасаар элэг минь хатаж гүйцлээ. Хуримынхаа үеэр бид хамтдаа хэчнээн аз жаргалтай сууцгааж, энэ тэрийг хүүрнэн байснаа ямагт дурсан санахад хүрэх юм! Тэнгэр минь, тэр үнэхээр эрэлхэг эртэй ханилсан шүү! гэжээ.

	Брүнхильд байн байн ингэж ярих бөгөөд удтал Гюнтер ванг шахан шаардсаар эцэст нь тэр хязгаарын гүн, Герог гучин хүлэг баатрын хамт Зийгфрийд Криймхильд нарыг Ксантенд эрж олоод бүх л талаар хүндэтгэн мэндчилж ван, ван авхайн аль алиныг нар буцахаас өмнө Вормсд дуулиантай баярт ирж оролцоно уу гэж урь хэмээн илгээжээ. Тэдгээр гучин хүлэг баатар гурван долоо хоног аялжээ. Учир нь Зийгфрийд Ксантенд байсангүй тул тэд цааш Нибелунгуудын нутаг руу аялах хэрэгтэй болжээ. Тэр нь Норвег оронд орших бөгөөд тэр хүртэл урт зам туулахад хүрсэн байна. Бургундийн элч нар эцсийн эцэст тэнд хүрэхдээ морь малынхаа хамт үхтлээ туйлдсан байлаа.

	Цонхоор хязгаарын гүн болон дагалт хүмүүсийнх нь өмссөн, сэтгэлд шингэсэн Бургунд нутгийнхаа хувцас хунарыг үзээд Криймхильд баярлан дуу алдав. Тэр үзэсгэлэнт бүсгүй хэчнээн их баярлаж, зүрх нь яаж бахдан булгилж байсан гэж санана. Тэгээд Зийгфрийдэд

	— Би нүдэндээ итгэхгүй байна, та бас хараач! Тэр доор хэрмэн дотор Вормсын ноён Геро дайчдынхаа хамт зогсож байна гэж үү дээ? Тэднийг найрсгаар хүлээн авна уу гэж танаас гуйя. Тэднийг Гюнтер ах минь илгээсэн нь лавтай! Бодвол сайхан мэдээ авчирсан! гэсэнд Зийгфрийд

	— Тэд манайд тавтай морилох ёстой! гэжээ. 

	Зийгфрийд Криймхильд хоёр элч нарыг дээд зэргээр хүндэтгэн хүлээж авав. Тэднийг дарсаар дайлж, суу гэж урив. Хэдийгээр хязгаарын гүн Геро ихэд ядарсан боловч хариу талархаад ёс журмын дагуу ван хүний өмнө авчирсан мэдээгээ зогсоогоороо байж дамжуулъя гэж хэлэв. Тийнхүү түүний бие Гюнтер вангийн мэндчилгээ болон урилга заллагыг нэр төртэй дамжуулав. Герог үгээ хэлж дуусмагц Зийгфрийд

	— Үлэмж эрхэм хүлэг баатар аа, таны энэ зүтгэлийг тэнгэр тэтгэх болтугай! Та бидэнд үнэнхүү эрхэм сайхан мэдээ авчирчээ. Миний гэргий үүнээс өөрөөр бодоогүй билээ. Хатагтай Уте болон хайрт хадам ах, дүү нар маань сайн байгаа, улс орон нь энх амар байгааг сонсоод бид баяртай байна! Бид тэдэнтэй дуртайяа уулзан, золгомоор байвч аян зам урт, аялан явахад бэрхшээлтэй билээ. Би үүнийг өөрийнхөө төлөөнөө бус Криймхильдийн төлөөнөө хэлж байна гэвэл Геро

	— Та бүхнийг зочлон ирээч гэж ван авхай Брүнхильд бас хичээнгүйлэн гуйсан юм. Ялдам нөхрийн дүү бүсгүйг тэврэн золгох сон гэхээс сэтгэлийн хөг болж байна гэж түүний бие хэлүүлсэн бил ээ! гэвэл Криймхильд хөөрөн баярлаж дуртайяа явмаар байна гэж нөхөртөө хэлжээ.

	Элч нар дээд зэргээр хүндлүүлэн дайлуулж Нибелунгийнхны оронд арван хоног болжээ. Энэ завсар Зийгфрийд баатруудтайгаа зөвлөв. Тэр үес Норвегт саатан морилж байсан өөрийн эцэг Зийгмундаас мөн зөвлөгөө хүсэв. 

	Нибелунгийнхан

	— Бид мянгуулаа билээ. Бид та нарыг хамгаална. Ингэх нь зөв гэж бодож байвал санаа амар аялж болно гэжээ. Зийгмунд ч бас ийн аялах нь зөв гэж. хичээнгүйлэн зөвлөсөн бөгөөд хайрт хүү Зийгфрийд, хайрт бэр Криймхильд нарыгаа өөрийн биеэр шилдэг зуун хүлэг баатрын хамт дагалдан явах болно, нэг удаа ч болов Вормсыг үзэж бургундийн баярт оролцоно гэхээс баяртай байна гэжээ.

	Чингээд Зийгфрийд хязгаарын гүн Герод вангийн урилгыг баярлан талархаж хичээнгүйлэн хүлээж авлаа, хэдийгээр хүрэх зам гучин орны газар нутгийг дайрдаг ч гэсэн нар буцахаас өмнө Бургундэд учран золгох болно гэж хэлжээ. Аян замд чадал заан бэлтгэцгээсэн бөгөөд Зийгфрийд хязгаарын гүн Эккевартыг аяны захирагчаар томилжээ.

	Хязгаарын гүн Геро хүмүүсийнхээ хамт үлэмж бэлэгтэйгээр Вормс руу эргэж одов. Морьд даалгүй үхэтхийн унаж байсан тул тэрэг сэлт бэлтгэхэд хүрсэн тийм их эрдэнэсийг Криймхильд түүнд өгсөн гэж хүмүүс хэлэлцдэг билээ. Хүлэг баатруудыг мэдээ хүргээд авсан шагналаа үзүүлэхэд нь Рейнд ч бас учиргүй их гайхан шагшицгаажээ. Ийм эд баялгийг Вормсд үзсэн хүн үгүй тул хүн бүхэн гайхаж барсангүй. Тэгэхэд нь Хаген: — Ноён Зийгфрийдийн хувьд ийм бэлэг юухан ч биш! Түүний мэдэлд Нибелунгийнхны эрдэнэсийн сан байгаа юм чинь! Элээ минь, тэр ганц ч удаа болов энд ирэх болтугай! Тэгвэл биднийг даян дэлхийд хүчирхэг болгох болно! гэжээ.

	
Зийгфрийд гэргийнхээ хамт ордны найрт морилон ирсэн тухай

	Одоо бид бургундийнхныг түр 

	Оволзсон их ажил дунд нь орхиё. 

	Ордныхоо хатдын хамт Рейнийг зорьсон 

	Криймхильдийн тухай хүүрнэе. 

	Орчлонд тэдэн шиг гоё, гангачуулыг 

	Олж үзсэн хүн юу л бол.

	 

	Вормсд эргэж очих болсондоо Криймхильд баярлаж ханахгүй байлаа. Тэр бээр Бургундийг тэр аяар нь торгоор хучиж Рейний хөндийд эрдэнийн чулуу зүйн дэвсэх гэсэн мэт шивэгчин охидоо хайрцаг сав, авдруудыг дүүргэ гэж тушаажээ. Гюнтер ван болон түүний ноёдтой дахин нүүр учрах болсондоо Зийгфрийд бас баярлан байсан ба Зийгмунд ван хүүхдүүдийнхээ аз жаргалтай байгаад баясан байлаа. Тийнхүү тэд алсын аянд сэтгэл тэнүүн хөдөлсөн бөгөөд сүйрэл рүүгээ явж байгаагаа хэн нь ч тухайлсангүй. Энэ завсар Гюнтер ван ёслол төгөлдөр хүлээн авахаар бэлтгэн байлаа. Тэр бээр гэргийгээ дуудан ирүүлээд

	— Хайрт эзэгтэй минь, тухайн үедээ Криймхильд өөрийг тань яаж хүлээж авсныг санаж байна уу? гэж асуугаад

	— Тэгэхлээр охин дүүг минь та бас түүнээс дутуугүй найрсгаар тухайлбал эн тэнцүүхэн хүлээн аваасай гэж би туйлаас хүсэж байна! гэвэл Брүнхильд

	— Криймхильд ирж явааг сонсоод би баярлаж байна! Тэр надад эрхэм тул би түүнийг нэр төртэй хүлээж авна! гэсэнд Гюнтер ван

	— Тэд маргааш өглөө гэхэд ирэх нь байна! Иймээс үүнд бэлтгэхийг хичээнгүйлэн гуйя гэжээ.

	Энэ нь гайхамшигтай сайхан учрал болсон бөгөөд урьдын явдлыг дурсан санаж чадах нэг нь Брүнхильдийн зориулсан зарлага тухайн үедээ Криймхильдийнхээс илүү их болов гэж байлаа. Хоёр хатагтай тэврэлдэн уулзаж бие биеийг лавтайяа мянгантаа үнсжээ. Тэдний аль аль нь ер хувирч өөрчлөгдсөн юмгүй байлаа. Цаг хугацаа ер урагш ахиагүй бөгөөд арван жил гэдэг ганц агшин шиг л санагдахаар байв.

	Зийгмунд ван хязгааргүй баяртай байлаа. Хүүг нь бүх ноёд, дайчид хэчнээн их элэгсэг дотноор хүлээн авч байгааг тэр үзжээ. Ямар ч өөгүй хүлэг баатрыг л ингэж хайрладаг биз ээ. Тэгээд Зийгмунд ван Гюнтер ванд хандан

	— Үлэмж эрхэм ван аа, бид та бүхнээс ийм их буян заяаг хүртэж, үзэж мэдлээ! Танай удам судрыг тэнгэр тэтгэх болтугай! Үүнийг би эртнээс танд хэлэх гэж бодсон юм. Би тэндээс явахынхаа өмнөхөн энд ирэх завшаантай учирсандаа баяртай байна. Баяр жаргал цээжинд минь дүрэлзэн байна! гэвэл Гюнтер ван

	— Таны болон миний аз жаргал нэг бил ээ! Одоо бид баяраа эхэлж болно! Үүнээс илүү таатай завшаан ер гарч байсангүй! гэжээ.

	Тийнхүү баяр эхлэв. Троньегийн Хаген Метцийн Ортвин нар түүнийг удирдав. Тэд бүхнийг бодолцсон бөгөөд зочдынхоо төлөө цуцалтгүй санаа тавьж байлаа. Тэдний анхааралд өртөлгүй юу ч эс өнгөрнө. Наадам гайхамшигтай сайхан, идээ будаа нь амт шимттэй, орон байр нь тохь тухтай, завсар зай нь наргиан дүүрэн байлаа. Хүсэл, шаардлага бүхнийг биелүүлж аливаа тушаал зааврыг даган мөрдөж байлаа. Чухамдаа тэр хоёрын гавьяаг үнэлэн хэлэхэд дүйх магтаалын үг олдохгүй байлаа.

	Зоогт Зийгфрийд ямагт бүх дайчдынхаа хамт хүрч ирэх бөгөөд тэд нь нийт нэг түм нэг зуу билээ. Тэд нь түүнийг хүрээлэн толь мэт гялалзсан болд хүрээ мэт суумуй. Үүнийг үзээд Брүнхильд «Энэ чинь албат байлтай билээ. Гэтэл ноён мэт загнах юм. Энэ ч ёстой туйлын гайхалтай хэрэг байна даа» гэж сэтгэх ажээ. Гэхдээ сэтгэлийг нь шаналгадаг зүйл наадмын баяр хөөрд дарагдсан бөгөөд үүнд ч Брүнхильд баяртай байв. Үнэндээ бол тэр Зийгфрийдийн аз жаргалд атаархаагүй билээ. Тэрбээр Криймхильдэд найрсаг хандана. Хоёр ван авхай ямагт хамт явж харагдана. Сүм рүү ч хамтдаа, тэмцээний талбар луу ч хамтдаа явах бөгөөд тэдний дагуулууд нь ч бас л хамт явцгаамуй. Арван өдрийн турш ийм байдалтай байцгаалаа. Тэгээд арван нэг дэх өдөр нь эхлэв.

	
Ван авхай нар хэрэлдсэн тухай 

	Оройн мөргөл найрынхаа өмнө бас л 

	Омгорхог баатрууд тэр өдрөө 

	Омог зоригоо бадраахаар шийдэв. 

	Олон хөлгийн төвөргөөн, уухайнд 

	Ордны хана хэрэм доргино.

	Олны харц баатрууд дээр тусна.

	 

	Арван нэг дэх өдрийн орой сүүлчийн тэмцээний үеэр энэ явдал болжээ. Хоёр ван авхай хоёул жадаар тулалдахыг харан дор дороо нэг л баатрыг бодон сууцгааж байлаа. Бүх л орнуудын эздийн сүлд тэмцэлдэгчдийн байлдааны өмсгөлөөс гялалзан харагдана. Гэнэт үзэсгэлэнт Криймхильд

	— Энэ бүх орнуудын, эзэн байх гавьяатай нөхөртэй хүн шүү би! гэж хэлжээ. Тэгэхэд нь Брүнхильд гайхан

	— Хонгор минь, санаанд чинь яаж ийм юм оров оо? Гюнтерийг амьд байгаа цагт энэ чинь хүслээс цаашгүй тул газар дэлхий дээр та хоёр л хоёулхнаа байхаас өөр аргагүй бус уу! гэвэл Криймхильд хариуд нь

	— Тэгвэл түүнийг хар л даа! Баатруудын өмнө ямар байдалтай зогсож байгааг нь хар л даа! Дагуул оддынхоо өмнө байгаа гайхамшигт саран л гэсэн үг! Үүнийг би хэчнээн бахархдаг гэж санана! гэв.

	— За яах вэ, тэр сайн, сайхан эр, тэгээд ч бусдын сэтгэлийг татдаг. Гэхдээ чиний ах Гюнтертэй яаж эгнэх бил ээ! Тэр бүх орон улсыг эзэгнэн захирагч гэдгийг чи мэдэж байгаа шүү дээ! гэж Брүнхильд хариу өчив. Тулалдааны талбарт жаднууд хугарав.

	— Аан гэж бай, би эр нөхрийнхөө тухай ул үндэсгүйгээр ийм бардам ярьж байгаа юм биш шүү! Тэр ямагт эрхэм дээд баатар гэдгээ нотолсоор ирсэн юм! Брүнхильд, чи надад итгэж болно. Тэр Гюнтертэй эн чацуу юм шүү! гэж Криймхильд хэлсэнд Брүнхильд гоморхсон бөгөөд.

	— Надад битгий муу санаарай, гэхдээ би үүнийг эцсийн, эцэст аль алинаас нь сонссон юм шүү. Амьдралдаа анх удаа тэдний барааг харж, хүлэг баатрын ёсны тэмцэлд Гюнтер намайг ялж, намайг тэврэн баясгасан Исландад Зийгфрийд чинь өөрийгөө надад Гюнтерийн маань албат гэж хэлсэн бөгөөд Гюнтерийн морийг барьж байж мордуулж байхыг нь би харсан, бас түүний албыг гүйцэлдүүлэхээр явж байхыг нь харсан юм шүү! Тэр өөрөө өөрийгөө албат гэж нэрлэснээс хойш би түүнийг бас тэгж нэрийдэж болох бил ээ! гэжээ. Хариуд нь үзэсгэлэнт Криймхильд хилэгнэн байж

	— Ах минь намайг ийнхүү доромжилж хамжлагатай суулгасан гэж чи үнэхээр бодож байна уу? Ийм балай юм болно гэж чи бодоогүй биз? Брүнхильд, нөхөрлөлөө бодож энэ мэт яриагаа боль гэж чамаас би гуйя! гэж хэлсэнд вангийн авгай: — Энэ талаар би дуугай байж харин чадахгүй шүү! Зийгфрийд албатныхаа үүргийн дагуу бидэнд алба өгөх ёстой атал яагаад би түүнээс нь татгалзах ёстой болж байгаагаа ер ойлгохгүй байна! гэж чангаар хэлсэнд Криймхильд үсрэн босож уурлан хилэгнэсэндээ час улайн

	— Ингэхэд чи ер нь Зийгфрийд бид хоёр луу илүү харж, билүү долоодгоо татвал таарна! Миний нөхөр андын минь нэгэн адил өндөр сурвалжит удам судартай хүн! Чи бидний хүчирхэг эзэгтэй байж гэж бодъё. Тэр чиний хамжлага мөртөө алба гувчуур, удтал төлөөгүй байна гэдэг эргэлзээтэй инээдэмтэй бус уу? За, одоо энэ тухай ярихаа тат! Чиний ихэрхэг занд цадаж ханалаа! гэвэл Брүнхильд уурласандаа час улайн: — Чи шазруун байна! Энд чухам хэнд маань эзэгтэйн хүндэтгэл ологдох нь: вэ гэдгийг үзэж мэдэх цаг нэгэнт болжээ! гэж хашхиран хэлсэнд Криймхильд: — Үүнийг одоохон мэдэж болно! Өнөө орой сүмд ороход намайг чөлөөт хүний эхнэр гэдгийг! бүгд үзэх болно! Би дуганд Гюнтерийн авгайн өмнө орно доо, намайг саатуулаад үзээрэй гэдгийг чамд анхааруулчихъя, Брүнхильд ээ, чамд би анхаарууллаа шүү! Зийгфрийдийн авгай титэмт бүхний манлайд юм шүү! гэж чангаар хэлжээ. Тэмцээний талбарт шуугиан чимээ намдаж тоос дарагдав.

	— Өнөө орой сүмийн үүдэн дээр юу болохыг харцгааг, гайгүй! Чи өөрөө албат гэдгээ үзүүлэх дургүй байгаа бол тусдаа дагуултай ирээрэй! Тэгээд хэн нь ван авхай болохыг үзээрэй! гэж Брүнхильд хэлсэнд Криймхильд

	— Тэнгэр минь, аргагүй л ийм юм болдог байжээ! Яах ч аргагүй ийм юм болох ёстой байжээ! гэж дуу алдав.

	Тэгээд ван авхай нар тус тусынхаа лаврин руу яаран одоцгоов.

	— Охид оо, шилдэг хувцсаа өмсөцгөөж хамгийн гоё чимгээ зүүцгээ! Өнөө орой сүмийн үүдэн дээр бид хэн болохоо үзүүлцгээнэ! гэж Криймхильд хэлэв. Үүнийг охид болон хатагтай нар дахин давтуулсангүй бөгөөд Криймхильд ч бас бодолтой хувцаслажээ. Наран цацрагт араб торгон хувцас бүхий дөчин гурван залуу охид, болдоор хуягласан мянган Нибелунгийнхныг дагуулан түүний бие час улаан өмсгөл, шижир алтыг гялалзуулан оройн мөргөл үйлдэхээр алхав. Гучин гурван вант улс бүхий гүрний эрдэнэс баялаг ч зөвхөн ганц охины нь биедээ өмссөн зүүсний дэргэд юу ч биш байлаа. Үүнийг үзээд гудамжинд явсан хүмүүс гайхан мэлэрч

	— Ван авхай нар мөргөлд цугтаа явахгүй юу болоо юм бол оо? Тэд лав зад хэрэлдэцгээсэн биз! Энэ тухай ийм чанга ярилцахаа больцгоох минь! Үүнээс юу үүдэхийг хэн маань, мэдэх бил ээ! гэцгээж байлаа.

	Брүнхильд хэдийнээ ирчхээд сүмийн үүдэнд хүлээж байлаа. Тэр ч бас час улаан өмсгөл шижир алтыг туяаруулан байв. Тийнхүү тэд бие биетэйгээ харгалдав.

	— Зогс! Зогс! Вангийн авгайд албатын эхнэр зам тавьж өгдөг юм! гэж Брүнхильд хэлсэнд Криймхильд

	— Чи амаа татвал дээрсэн. Ингэхийг хүсэхгүй бол шившгийг чинь дэлгэхээс яах вэ! Албаттайгаа нөхөцсөн хүүхэн яаж вангийн эхнэр байх билээ? гэвэл ван авхай

	— Чи хэнийг ингэж харааж байна? гэж асуусанд Криймхильд

	— Чамайг байлгүй өөр хэнийг байх юм бэ! Анх чиний энгэр зөрүүлсэн хүн чинь миний ах биш, миний нөхөр байсан юм шүү дээ! Тэд тун овжин арга сэдэж чи түүнд автчихсан юм! Яаж зүгээр нэг албат чамайг бузарлаж зүрхлэх билээ? гэвэл

	— Энэ худлаа! Үүнийг чинь би ванд мэдэгдэнэ! гаж Брүнхильд хашхирсанд

	— Тэг, тэг, тэгж үз! Энэ бүгд чинь илчлэгдэх ёстой. Чи намайг ихэрхүү зангаараа хамжлага эм болгох гэж хүссэнээс хойш шившгийг чинь би дэлгэхээс өөр аргагүй нь! Би удтал амаа хамхиж явсан юм. Одоо үнэн юм үнэнээр ээ болог! гэж Криймхильд бас хашхирав.

	Тэгэхэд нь Брүнхильд уйлсан бөгөөд Криймхильд Бургундийн вангийн авгайн өмнүүр сүмд оров. Ингэхэд нь тунгалаг харц хорсолд манантав. Мөргөл эхлэлээ. Яруухан хоолойгоор тэнгэрийн алдар хүндийг дуулцгаан байсан боловч Гюнтер вангийн авгайд үүнийг сонсох сөгөө байсангүй. Зийгфрийд үнэхээр ингэж хэлсэн бол үхэх ёстой гэж тэр бээр бодон байлаа. Ламыг мөргөлийн сүүлчийн үгийг хэлж завдаагүй байхад Брүнхильд дагуулуудынхаа хамт гарч одов.

	Тэгээд сүмийн үүдэнд Криймхильдийг хүлээн зогслоо. Цаадах нь Нибелунгууд дагуулан гарч ирэв.

	— Та намайг янхан гэж хараасан. Энэ бузар үгээ яаж нотолъё гэж бодож байна? Намайг энэ мэтээр гүтгүүлчхээд зүгээр байж байх юм гэж бодоогүй биз? Баталгаа нотолгоогоо гаргаад ир! гэж Брүнхильд хэлсэнд Криймхильд

	— Та энэ бөгжийг таньж байна уу? Энэ таных гэдэг нь худал уу! Ариуныг тань эвдэхдээ миний Зийгфрийд үүнийг хуруунаас тань авсан юм! гэжээ.

	Энэ нь Брүнхильдийн хувьд хамгийн бэрх үе байлаа. Уурын мунхаг түүний ухааныг эзэмдсэн тул

	— Хэн бөгжийг минь хулгайлсныг одоо л мэдлээ!. Би үүнийг алдчихаад удаж байгаа юм! Энэ миний хайрцагт хэвтэж байсан бөгөөд ямар ч хулгайч авч болох шүү дээ! гэж хашхирсанд Криймхильд хүрэм, даашинз, цамц сэлтээ яран

	— Чи энэ бүсийг таньж байна уу? Чиний өөрийн чинь бүсэлж явсны нэгэн адилаар би үүнийг бүсэлж яваа юм! Чи үүнийгээ биенээсээ хэзээ ч салгаж байгаагүй! Ямар ч хулгайч үүнийг чинь авч чадахгүй байх сан! Миний Зийгфрийд л чамаас авчихсан юм даа! гэж мөн хашхиран өгүүлжээ.

	Үүнийг үзээд Брүнхильд шатан дээр лагхийн суув

	Хэсэг азнасны эцэст сая сэхээ авч ван авгай Энэ бүхнийг ванд мэдэгд! Зийгфрийд намайг энэ түрүүнд эзэмдсэн гэж охин дүү нь нотолж байна! гэсэнд мэдээч нар яаран одоод түдэлгүй Ван ордныхноо дагуулан хүрч ирэв.

	Брүнхильдийн уйлан суугааг үзээд:

	— Үлэмж хайрт эзэгтэй минь, хэн чамайг зүрхэлж гомтгоо вэ? гэж хашхиран асуувал Брүнхильд

	— Охин дүү тань, намайг Зийгфрийдийн янхан гэж нэрийдэв! гэвэл

	— Яасан бузар юм хэлэх нь тэр вэ! хэмээн Гюнтер хэлэв.

	— Тэр миний бөгжийг зүүж, бүсийг бүсэлж явна! Аль алиныг нь алдаад удаж байгаа юм! Нөхөр нь миний ариуныг эвдээд тэр бүхнийг нотолгоо болгож авсан гэж тэр хэлж байна! Хэрэв энэ ичгүүрээс нэрийг минь цэвэрлэхгүй бол би цаашид амьд явж чадашгүй нь ээ! гэж Брүнхильд хэлсэнд Гюнтер ван зэвхий даан хөмхий зууж

	— Энд дурдагдсан бүхнийг ер хүн амьтанд хэлсэн эсэхээ хүрч ирж нотол гэж Нидерландын ноён Зийгфрийдэд даруй хүн зарж хэлүүл! Тэр үүнийг нотлох няцаах ёстой! гэв. Элч нар даруй гүйн одов. Зийгфрийд хүрч ирээд авгай нарын уйлан байгааг үзмэгц ямар ч ажиг сэжиггүйгээр

	Авгай нар юунд уйлалдаа вэ? Энд юу болоо вэ? гэж асуусанд

	— Балай юм болоод байна! Өөрийг нь чи эн түрүүнд эзэмдсэн мэтээр чалчсан байна гэж миний авгай энд гомдоллон байна! Таны авгай Криймхильд үүнийг нотолсон бололтой юм! гэж Гюнтер ван хариулав. Тэгэхэд нь хүчирхэг Зийгфрийд

	— Хэрэв авгай минь ийм юм, хэлсэн бол үүнд нь гэмшүүлэх талаар би санаа тавина! Ийм юм хэзээ ч хэлээгүй гэдгээ би чамд энэ бүх ноёдын өмнө тангараглаж болно! гэв.

	Чингэхэд нь Рейний ван: — Үүнийгээ чи бүх ёс журмын дагуу андгайлан тангараглах ёстой. Даруй энэ газар дээрээ тангараглахад бэлхэн байгаа бол би чамайг аливаа хардлагаас ангижруулна! гэв. Ёслол төгөлдөр тангараг өргөдөг журмын дагуу ноёд нэгэн хүрээ үүсгэн зогссонд Зийгфрийд дунд нь орж очив. Тэгээд тангаргийг гараа өргөсөн бөгөөд үг хэлж амжаагүй байтал нь ван яаран

	— Хүлэг баатар Зийгфрийд, таны гэм зэмгүйг би сайтар мэдэх бил ээ! Би танаар тангараг өргүүлэхээ болилоо! Охин дүүгийн минь буруутгаж байгаа тэр зүйлийг үйлдээгүй гэдэг чинь тодорхой! Энэ бол бүхэлдээ бузар гүтгэлэг мөн! гэж хэлжээ.

	Чингэхэд нь хүлэг баатрууд; үг дуугүй бие биесийг харцгаав.

	Үүнийг үзээд Зийгфрийд Брүнхильдийг миний эхнэр ийм ихээр гомтгосон нь надад хязгааргүй харамсалтай байгаа бөгөөд түүнийг залхаахгүй өнгөрөх нь үгүй гэдэгт Та бүхэн итгэх хэрэгтэй! Хов жив хөөцөлдөхийг нь авгай нарын хувьд тас цохивол таарна! Үүнийг! чи авгайдаа хэл, би авгайдаа хэлэх нь мэдээж! Тэд ёс журмыг ийм муухай эвдсэнд би үнэхээр ичиж байна! Тэд тариачин авгай нар шиг авирлажээ! гэвэл хоёр ван авгай уйлцгаажээ.

	Энэ завсар харанхуй болсон бөгөөд бүгд тус тусын лаврин руу одоцгоов. Криймхильд нибелунгуудыг сүмээс шилтгээн рүү дагуулан явав. Зам зуураа тэд цохих жадлах тэргүүтнээр сургуулилан явсанд бургундийнхэн зэвсгээ барин үзэлцэх гэсэн боловч Гюнтер ван хорьж болиулав. Үүнээс хойш дагуулуудын хооронд дайсагнасан байдал бий болжээ. Харин Зийгфрийд авгайгаа өрөвдөн өмгөөлсөнгүй билээ.

	Хэдийгээр бүүр орой болж, ван авгайн лавринд орох нь зүйд нийцэхгүй хэдий боловч Троньегийн Хаген уулзахаар ирснээ Брүнхильдэд хэлүүлжээ. Тэр түүнийг даруй хүлээн авчээ. Өдгөө Зийгфрийд тарьсан үрээ хураах болжээ! Эс тэгвээс бидний нэгний нь ч сэтгэл амар байхгүй! гэж Хаген хэлэв. Тэгтэл Гернот, Ортвин нар Брүнхильдийн лавринд орж ирцгээв.

	— Одоо хэрхэх болж байна вэ? гэж Брүнхильдийг асуусанд Хаген

	— Зийгфрийдийг хороох хэрэгтэй гэсэнд Гернот, Ортвин нар толгой дохив. Үүнийг үзээд Брүнхильд хөхөрсөн байна.

	Мөн Гизельхер бас Брүнхильдийн лавринд орж ирэв. Тэгээд тэдний төлөвлөгөөг сонсмогц: — Эрхэм хүндэт хүлэг баатрууд аа, та нар яах гэж байгаа нь энэ вэ? Зийгфрийд ингэтлээ үзэн ядагдахаар юм хийгээгүй бил ээ! Энэ чинь авгай нарын хов живээс хэтрэхгүй зүйл байсан бөгөөд үүнийг ийм ноцтойд тооцох ёсгүй бил ээ! гэж гайхширан хэлжээ.

	Тэгэхэд нь Хаген: — Бүгдийг минь үүрнээс маань гаргаж хаях хөхөөг бид энд тэтгэж байх гэж үү? Энд нэг гар Бургундийг хураан авахаар зэхэн байгааг сохор хүн л харахгүй байх биз! Эсвэл тэр эсвэл бид гэдэгт тулаад байна! гэв.

	Энэ үес Гюнтер ван Брүнхильдийн лавринд орж ирэв. Түүний бие босго даван орж ирэхдээ л: — Ноёд оо, ямар ч байлаа гэсэн би Зийгфрийдийг хороолгохыг хүсэхгүй байна! Тэр бидэнд ямагт тусалж ирсэн бил ээ! Тэгэхлээр би яалаа гэж хилэгнэх бил ээ! Түүнд хэн нэг нь зовлон учруулаасай гэж би хүсэхгүй байна! гэжээ.

	Энэ шөнө Бургундийн хамаг том ноёд Брүнхильдийн лавринд цугларцгаажээ. Тэд зөвлөлдөж гарз хонжоо хоёрыг дэнслэн авай. Метцийн Ортвин,

	— Юунд та нар дандаа Зийгфрийдийн хүчирхгийг хэлэлцэнэ вэ? Ванг зөвшөөрөх аваас түүнийг би хөнөөе! гэв. Бид бүгдээрээ түүний хүч чадал авьяас билгийн үрд энх амгалан, элдэв ашгийг олж авсан билээ. Хойшид ч бид түүнийг нь ашиглах болно! Одоо тэр бидэнд урьд өмнөхөөсөө илүү үнэнчээр зүтгэх нь лавтай! Хэрэв тэр өчүүхэн төдий л сэжиг авах юм бол биднээс өршөөгдөх хүн нэгээхэн ч үгүй. Гэр хязгааргүй хүчирхэг, бүх бие нь эврээр бүрхэгдсэн гэдгийг санацгаа! гэж Гюнтер ван өгүүлэв.

	Үүнийг сонсоод зарим ноёд үг дуугүй лаврингаас гарч одов. Гэтэл Хаген

	— Аливаа ид шидэд аргалах арга бий. Зийгфрийд хүртэл ер шархдахгүй байх ёсгүй! Түүнд ямар нэг нууц бий бөгөөд түүнийгээ тэр Криймхильдэд хэлсэн байж таарна! Тэр бол цайлган хүмүүсийн нэг шүү дээ! гэсэнд нэг нь

	— Криймхильд бол тийм хүн биш ээ! Тэр юу ч хэлэхгүй гэв! Тэгэхэд нь Хаген

	— Тэр бидний удам угсаа, ураг төрлийн хүн Түүнийг хамгийн муухайгаар доромжилсон гэдгийг санацгаа! гэв.

	Үүнийг сонсоод бүх ноёд таг дуугүй болов.

	Гэтэл Гюнтер ван: — Бид Хагенд итгэх болно! Үүний үгийг дагацгаая! Хаген Бургундийг ямагт авран хамгаалж ирсэн бил ээ! гэжээ.

	
Зийгфрийдийн нууц хэрхэн задарсан тухай

	Дөрөв дэх өдрийнх нь өглөө үүрээр 

	Дөнгөж наран мандав уу үгүй юу

	Бахардах шахсан гучин хоёр морьтон 

	Бас л дайсан халдахаар айсуйг 

	Вормс нутагт зарлан ирэв 

	Барагдашгүй гасланд эмс автав.

	 

	Маргааш өглөө нь дуулгаа битүүлэн өмссөн гучин хоёр хүлэг баатар шилтгээн рүү довтлон ирэхийг харцгаажээ. Бамбайн дээрх сүлд нь тоосонд дарагдаад танигдах аргагүй болжээ. Гюнтер ван тэднийг даруй хүлээн авч уулзав. Лиудегер болон Лиудегаст ван нар энхийг эвдэн Бургундийг дайлаар хөдөлжээ гэсэн цуу Вормс даяар түдэлгүй тархав. Урьдын адил тэмцээний талбарт довтолгож явсан Зийгфрийдэд эл цуурхал бас хүрчээ. Үүнийг мэдмэгцээ баатар эр Гюнтер вантай уулзахыг хүсээд: — Гюнтер ван, та тэр дор нь над руу юунд хүн илгээсэнгүй вэ? Та надад итгэхээ больсон юм биш биз? Ингэсэн бол ,би туйлын их гомдоно шүү! Би таны төлөө баяртайяа тулалдана! Тэдгээр вангуудыг би хэдийнээ нэг удаа номхотгосон билээ. Тэгэхлээр дахиад тийнхүү номхотгохыг надад зөвшөөрнө үү. Хэлснээсээ няцаж таны эзэмшилд ичгүүргүй санаархвал яадгийг би тэдэнд сургамжилж өгье! Би ногоон өвс, давхар чулуу үлдэхгүй болтол тэдний шилтгээнүүдийг газрын хөрснөөс арчиж, газар нутгийг нь хоослон цөлмөе! Үүнийг би танд ам бардам хэлж байна! гэсэнд Гюнтер ван хариуд нь

	— Ийм эрхэм нөхөр хажууд минь байна гэдэг сайхан хэрэг! гээд Зийгфрийдэд гүнээ мэхийн ёсолжээ. Дараа нь тэр аян замд шаардагдах бүхнийг бэлтгэхийг тушаав. Нэгэн сайн хүлэг эмээллэж хазаарлан Зийгфрийдийн дайчид хуяг, дуулга тэргүүтнийг хөсөг тэргэнд ачаалав. Зийгмунд ван хүүгийнхээ хамт явъя гэсэн боловч Зийгфрийд түүнийг үлдэнэ үү гэж гуйгаад

	— Тэнгэр тэтгэх аваас бид мөдхөн эргээд ирнэ. Энэ завсар та нөхдийн минь дунд санаа амар сууж бай! гэжээ. Туг далбаа алаглан намирч, энэ бүхэн ов мэх гэдгийг мэдэхгүй тул олон олон охид хүүхнүүд урьдын адил уйлалдан хоцорцгоов.

	Хаген Криймхильдтэй уулзахаар ирснээ мэдэгдэв. Эр нөхөр нь түүнийг явж чадахгүй болтол нь залхаасан тул тэрээр зочныг лавриндаа орон дээрээ суусан чигээрээ хүлээж авчээ. Криймхильдийн ийм янзтай байгааг үзээд Хаген дотроо инээж байлаа.

	— Туйлаас эрхэмсэг хатагтай, тулаанд одохынхоо өмнө тантай салах ёс гүйцэтгэхээр ирлээ гэж Хаген тогтсон заншил дагуу хэлэв.

	Их цэргийн хөдлөх чимээ шилтгээний гаднаас тодхон сонстоно.

	— Удам угсааныханд маань ийм тустай эр нөхөртэй болсондоо би хязгааргүй баяртай байна! Үүнийг бодохоос баярлах, бахархах сэтгэл төрөх юм. Танд миний хэчнээн элэгсэг дотно байдгийг эрхэм нөхөр Хаген та бүү мартаарай. Хайрт эр нөхрийн минь сайн сайхны төлөө үргэлж санаа тавьж яваарай! Брүнхильд хатагтайг гомдоосон үг хэлсний минь төлөө тэр намайг гашуун зовлон амсахад хүргэснийг ч бас сайнаар бодож улам дотносон халамжлахыг хүсье! Эрэлхэг зоримог баатар эр үүний тул намайг аймшигтай зодсон юм гэж Криймхильд хэлсэнд Хаген хариуд нь

	— Энэ бүхэн аль хэдийнээ мартагдсан тул үүн тухай ярих хэрэггүй, туйлаас эрхэмсэг хатагтай минь. Нэгэнт маргаан тасарсан тул бид бүгд эв нэгдэлтэй байх ёстой билээ. Танд үүнийг хэлэх, бас хайрт эр нөхөрт чинь би ямар тус хийвэл зохих вэ гэдгийг өөрөөс тань асуухаар ирсэн билээ. Би түүнээс өөр хэнд ч тийнхүү тус үзүүлэх нь үгүй бөгөөд үүнийг өөрөөсөө өөр хэнээр ч гүйцэтгүүлэхийг зөвшөөрөхгүй! гэв. Үүнийг сонсоод Криймхильд

	— Хаген найз минь, би Зийгфрийдийн амь насны төлөө сэтгэл түгших юм. Тулалдаанд бусдаас онцгойрон ялгараагүй цагт эвэрлэг , хуяг нь түүнийг хамгаална! Гэвч тэр туйлын зоригтой, адал явдалд ухаангүй дуртай хүн бил ээ! гэсэнд Хаген толгой дохив.

	— Тиймээс амь биеэ хайхрахаа байж юу хийж байгаагаа ч мэдэхээ больчихдог юм гэж Криймхильд үргэлжлүүлэн хэлэв. 

	Хаген үг дуугарсангүй.

	Криймхильд түүний юу хэлэхийг хүлээн суулаа. Тэгтэл Хаген: 

	— Эзэн авхай минь ээ, хэрэв тэр аль нэг газраараа шархдаж болзошгүй бол түүнийг та надад хэлэгтүн. Тэгвэл би түүнийг нь харц салгалгүй сэргийлж явах болно! гэсэнд Криймхильд

	— Би төрөл садан улс бил ээ! Чи надтай, би чамтай ураг төрлийн холбоотой! Бид бие биедээ үнэнч байхгүй бол хэн бидэнд үнэнч байх билээ. Зийгфрийдийн амь насыг би чамд даатгая! Луугийн цусанд шумбаж, цус түүний биеийг бүрхэн байхад мөрний нь хооронд далдууны навч уначихсан юм. Тэр л Зийгфрийдийн амин газар билээ. Иймээс сум жад нисэлдэн байтал тэнд нь зэв онож тусах бий гэж би сэтгэл түгшдэг юм. Тэр нь далбагар навч байсан тул түүгээр орсон сумны зэв зүрхийг онож болох юм. Үүнийг би чамд хязгааргүй итгэсэндээ ярьсан бөгөөд хэдийд ч үнэнч байна гэдэгт чинь найдаж байна! гэжээ.

	— Эзэн авхай, та тэр газрыг надад тодорхой зааж өгөх хэрэгтэй бөгөөд таныг хүсвэл би тэр газраас харц салгахгүй байх болно! гэж Хаген хэлсэнд

	— Би одоохон түүнийг гүйцэлдүүлье! Байлдааны нь өмсгөл дээр хурц өнгийн торгон утсаар хэрээс хатгамаллан оёё! Тэгвэл гардан тулаанд ороход нь Зийгфрийдийг дайснаас хамгаалахад та хэзээд бэлхэн байх болно! гэж Криймхильд хэлбэл Хаген

	— Эрхэм хайрт хатагтай минь ээ, үүнийг би дуртайяа гүйцэлдүүлнэ гэдгээ танд андгайлъя! гэжээ.

	 

	Ийнхүү Зийгфрийдийн нууц задарчээ.

	Тийнхүү аврахад чиглэгдсэн үгс үхлийг авчрах болов.

	Тийнхүү хорсол хүнийг иймд хүргэдэг байнам.

	Тийнхүү харгис хатуу хонзон эрт цагт буцлан байжээ.

	 

	Маргааш өглөө нь Зийгфрийд мянган Нибелунгуудын хамт урам зориг төгс тал руу довтолгон одов. Түүнийг яг ард нь Троньегийн Хаген явсан бөгөөд ямар торгоор нэхсэнийг нь мэдэх гэсэн мэт тэрээр Криймхильдийн нөхрийн байлдааны өмсгөлийг хэсэг зуур нүд салгалгүй ажиглан явлаа. Тэгснээ хүлгийнхээ амыг татан зогсоод Зийгфрийдийг бараа тасармагц нууцаар гэдрэг элч илгээжээ.

	Түүнээс удалгүй дуулгаа битүүлэн өмссөн хоёр морьтон шилтгээн рүү гэнэт довтолгон хүрч ирэв. Болд дуулга халхлан байх тул тэдний царайг хүн харах аргагүй бөгөөд тоосонд дарагдсан тул сүлд нь танигдахгүй байлаа. Даруй Гюнтер ван дээр оруул гэж тэд шаардсанд тэрээр тэднийг яаран хүлээж авав. Тэгтэл Лиудегер, Лиудегаст вангууд Зийгфрийдийг дайнд оролцох гэж байгааг сонсоод даруй зорьсноосоо няцав гэх цуу Вормс даяар тархав. Чингээд хонхнууд дүнгэнэн, хүмүүсийн царай баясан гийж олон, олон хүний урсах нулимс татран зогсож харц нь гэрэлтэв. Харин Зийгфрийд унтууцан

	— Хамаг баяр бахдал минь нэгэнт үгүй болов. Би тэр өөдгүй амьтдыг мартахгүй болтол нь сургамжилж өгье гэж бодсон юм. Тун дуулиантай аян болох байсан юм сан! Үгүй ээ, тэр бардам зантай вангууд ийм амархан мултрах ёсгүй! Ямар ч байсан би зорьсондоо хүрч тэдний арьсыг хуулах болно! гэжээ.

	Туйлаас хичээнгүйлэн ятгасны үрд түүнийг аян замаас эргэх болгов. Шилтгээний хэрмэн дотор Гюнтер ван дайчдыг тосон уулзав. Тэрээр Зийгфрийдийн өөдөөс алхан хүрч ирээд догдолсон дуугаар

	— Үлэмж эрхэм ноён Зийгфрийд ээ, таны үнэнчид талархан байгаагаа илэрхийлье! Миний сэтгэл зүрхэнд танаас илүү дотно хүн үгүй билээ гэж хэлсэнд баатар эр

	— Адал явдал маань эхлэхийн зуурдгүй эцэс болсон нь харамсалтай байна. Би хүчээ сорих болов гэж баярлаж байсан бил ээ! гэж хөхрөн байж хариулсанд ван хариуд нь: — Ав хоморго хийж бүгдээрээ зугаагаа гаргацгаая! Цөмөөрөө дахин Фогезений ойд очиж дайсан дунд гаргах боломжгүй болсон эд хаваа баавгай, бодон гахайд гаргацгаая! Явах хүсэлтэйг нь найрсгаар урин залъя, эхнэр хүүхнүүдийн дэргэд ар гэртээ үлдэх нь санаснаараа бологтун! Тийм хүн байх аваас бүсгүйчүүлийн дунд зугаатай байх нь мэдээж. Хүн бүхэн санасан санаснаараа болтугай! гэвэл Зийгфрийд

	— Надад бол эргэлзэх юм алга! Би та бүхэнтэй авд мордох нь мэдээж. Нэг анчин хэдэн мөрч нохой надад гаргаж өгнө! гэсэнд Гюнтер ван

	— Зийгфрийд, танд ердөө ганц анчин хэрэгтэй гэж үү? Хүсвэл тань би танд дөрвөн анчин өгье. Тэд ойг, ан амьтдын зорчдог зам харгуй, ундалдаг газар бүрийг сайн мэдэх тул таныг найдвартай зөв замаар хөтлөх болно! гэв.

	Чингээд Зийгфрийд анд явах болсноо хэлэхээр эхнэр Криймхильд рүүгээ яаран одов. Энэ зуур Гюнтер ван Хаген нар хоёулхнаа үлдээд Хаген нь ярин, Гюнтер ван түүний ярихыг чагнан байлаа. Вормс даяар хонх дүнгэнэн авгай нар хөхрөлдөн авын урам хангинан байлаа.

	
Зийгфрийд хэрхэн хөнөөгдсөн тухай

	Буга хандгай, зээр, баавгай

	Бух гөрөөс хөөн намнахаар

	Хар өглөөгүүр Вормс шилтгээнээс

	Хаген, Гюнтер нар ой руу одоцгоов. 

	Үнэнхүү эрэлхэг баатар эрсэд 

	Үнэндээ аваас эрхэм юу байх вэ?

	 

	Зийгфрийд Криймхильдээс салан одох гэсэнд Криймхильд гэнэтхэн ёслол төгөлдөр үдэлтийн журам ёсоор уйлж гарав.

	Сайн сууж байгаарай! Битгий уйлдаа! хэмээгээд Зийгфрийд үзэсгэлэнт авгайгаа үнсэн 

	— Тэнгэрийн ивээлээр энх тунх эсэн мэнд эргэн уулзацгаах болтугай! Хэдхэн хоноод эргээд ирнэ, тэр болтол аятай тавтай байгаарай! гэв.

	Зийгфрийдийг ахин харна гэж Криймхильд бодохгүй байлаа. Хагентай ярьсан нь болон хэлсэн үг бүхэн нь харц бүр нь сэтгэлд нь урган тодроход зүрх нь дэлбэрчих шахан байлаа. Тэгээд тэр

	— Би ер төрөөгүй байх минь яав аа! Үхсэн бол дээр байх сан! гэж хашхиран байв. Криймхильд Зийгфрийдэд бүгдийг хэлмээр байсан боловч ингэж зүрхэлсэнгүй. Тийнхүү ярьсан гэж энэ надад итгэхгүй гэж Криймхильд боджээ. Яаж би үүнийг хэлэх юм бэ гэж тэр бас боджээ. Тэгээд

	— Хайрт минь, өнөөдөр анд битгий яваач! Хайр сэтгэлээ бодож би чамаас гуйж байна шүү дээ! Өчнөөн олон хүлэг баатар, тэр ч байтугай миний ах Гизельхер, Гернот нар гэр орондоо үлдээд байхад чи бас үлд л дээ! Хоёр зэрлэг бодон чамайг нуга дундуур хөөж байх юм, тэгэхэд цэцэгс улаарав гэж би зүүдэлсэн бил ээ! Минийхээ дэргэд хоцор гэж би түгших зүрхнийхээ угаас мөргөн гуйя! гэжээ. Үүнийг сонсоод Зийгфрийд хөхрөв.

	— Би муу юмнаас айж байна! Бидэнд гомдож улмаар дайсагнан өс өвөрлөн яваа хэн нэг хүн байж болох биш үү! Гэртээ бай, хайрт минь, зөвхөн энэ удаа миний үгэнд орооч дээ! гэж Криймхильд хэлсэнд Зийгфрийд хөхрөн байж

	— Чи минь ер юу гэгчийг ярина вэ? Хэдхэн хоногийн дараа би эсэн мэнд эргээд ирнэ шүү дээ! Надад ямар ч дайсан байхгүй! Энд хүн бүхэн надад сайн санадаг юм. Би хүн бүхэнд үнэн шударга хандах тул хэн намайг өширхөж үзэн ядах билээ? гэвэл Криймхильд

	— Элээ минь, үгүй шүү, Зийгфрийд, миний эзэн, сэтгэл зүрхний янаг минь би чинийхээ амь амьдралын төлөө айж байна! Хоёр уул чиний дээрээс нөмрөн унаж чамайг булав гэж би зүүдэлсэн билээ, хайрт минь чи дэргэд минь үлд, эс тэгвэл намайг зовлонд унагана шүү! гэсэнд Зийгфрийд хөхрөн эрхэм журамт гэргийгээ тэврэн үнсэн үнсэн аргадсан боловч тайтгаруулж чадсангүй. Тэгээд түүнээс салан одов. Тэрээр Криймхильдтэй ахин нүүр учрах тавилан байсангүй.

	Ав хоморгынхон шилтгээний өмнө цугларав. Гернот, Гизельхер хоёр тэдний дунд байсангүй. Зийгфрийдийг бүгд л нөхөрсгөөр мэндчилсэн бөгөөд Гюнтер ван түүнийг элэгсгээр угтан золгов. Эмс хатад цонхоор даллан үдэж, баатрууд Рейн рүү довтолгон одоцгоолоо. Тэднээс түрүүлэн талх, мах, загас, дарс хийгээд ав хоморгод хэрэгтэй бүхнийг ачсан хөсөг хөдөлсөн байна. Тэр ч байтугай ан авын хувцас хунар ачсан хөсөг түрүүлэн явжээ. Намгаас дээш орших өндөрлөгийг эл авын суурин, ангийн отог болгон сонгосон ажээ.

	— Эрхэм хүндэт ноёд оо, хэрэв та нар зүйтэй гэж үзвэл цөм салж хүн бүр тус тусдаа авлацгаая! Хэн нь чухам хамгийн шилдэг анчин болохыг үзэцгээх хүсэл байна! Түүнд зориулж бид зүй ёсоор найр наадам хийх болно! гэж Гюнтер ван хэлэв.

	Тэгээд хүмүүс болон анч нохдоо хуваарилж эхлэв.

	— Надад бол үнэнхүү мөрч бөгөөд анг салахгүй дагадаг цорын ганц нохой л өг! Тэгвэл л ганзага хоосонгүй гэсэн үг! гэж Криймхильдийн нөхөр хэлсэнд нэгэн өвгөн газарч анчин сайн анч нохой авчирч өгөв. Чингээд Зийгфрийд ид хаваа үзүүлж гарлаа.

	Түүний харцанд өртөлгүй, түүний хүлэгт гүйцэгдэлгүй, түүний суманд оногдолгүй өнгөрөх юм бол нэгээхэн ч байсангүй. Удаж түдэлгүй тэр уг өдрийн авын олз омгийн үүд болсон нэгэн залуу зэрлэг бодон унагав. Дараа нь ганцхан сумаар нэгэн аймшигт арслан унагав. Дараа нь нэгэн хандгай бас нэгэн бух гөрөөс, дөрвөн лут янгир болон өдгөө хэн ч мэдэхээ больсон, хамгийн зэрлэг догшин амьтны нэг болох шелхе гэдэг амьтныг харван унагаад урьд хожид улс амьтны үзэж хараагүй тийм лут зэрлэг бодонг илдээрээ цавчиж унагав. Криймхильдийн нөхөр энэ бүхнийг ганц цаг хүрэхгүй хугацаанд амжуулжээ. Тэгэхэд нь авын нөхөд нь анч нохойг нь барьж авч гинжлээд

	— Ноён Зийгфрийд, таныг бидэндээ хожмын өдөр авлах юм үлдээг гэсэндээ бид ингэлээ. Та энэ өдөр бут сөөг, нуга талыг хоосолж гүйцэх нь! гэжээ. Эл наргиан баатар эрд сайхан санагдсан тул үнэн сэтгэлээсээ хөхөрчээ. Дараа нь тэр нарсан ойн дундуур авлаж гарсан бөгөөд нүдэнд нь өртсөн ан бүхэн ганзагыг нь мялааж байлаа. Ноход болон үргээлгийнхний дуу чимээнд хавийн газар доргин донсолно. Ой болон хад асга түүнд нь цуурайтан агаарт цусны үнэр хадна. Хорин дөрвөн бүлэг ноход ширэнгэн дундуур самнан дүүлж отог дээр байгсад хэдийнээ тогоогоо тавьцгааж шорнууд хамгийн сайхан ангийн маханд бараг хугарах шахан. цустай арьснууд дэлгэн тавьжээ. Энэ нь туйлын зугаатай ан байсан бөгөөд ноёд бүхэн дор дороо өөрийгөө ялан дийлэгч болов гэж найдан байсан боловч хожим нь Зийгфрийдийг хүрч ирэхэд эл бүх олз омог нь юухан ч биш болжээ. Эцэст нь Гюнтер ван анчдыг хоолонд нь дууд гэсэн бөгөөд үүний дохио болох урмын урт аялгуу ойд хангинан цуурайтаж хариуд нь анчдын урам богинохон богинохон дуугарав. Зийгфрийд ч бас отгийн зүг хөдөлсөн бөгөөд авын, нөхөд нь түүнийг дагалдав. Гал хүржигнэн шорлон шарж буй мах шажигнан байгаа нь дуулдахуйц ойрхон газар отогтоо тэднийг дөхөж явтал морьдоос үргэсэн нэгэн нүсэр том баавгай ширэнгэн дундаас үсрэн гарч иржээ. Үргээлгийнхэн түүнийг жадлан алах гэсэнд Зийгфрийд

	— Зэвсгээ татацгаагаад нохойг тавь гэж та нараас гуйя! Үүнийг би амьдаар нь барих минь! Энэ ч ёстой эзгүй хээр эдлүүштэй зугаа болно биз дээ! гэж нэн төрхгүй дуугаар хашхиран хэлжээ.

	Баавгай нэгэн хавцал руу гүйж хүрээд ханыг нь даган уруудав. Ямар ч хүлэг араас нь мөшгөх аргагүй тул тэр ухаант адгуус өөрийгөө бүрэн аврагдав гэж итгэжээ. Гэтэл Зийгфрийд хүлгээсээ үсрэн бууж баавгайн араас гүйж очоод түүнтэй ноцолдож гарав. Тэр аймшигт адгуус хазаж самардавч хумс, шүдний нь аль нь ч Зийгфрийдийн арьсыг хөндөж чадахгүй байлаа. Баатар эр хөхрөн байж түүнийг Дарж аваад эмээл дээрээ янгинатал нь хүлэв. Тийнхүү түүний бие отгийн зүг давхив.

	Түүнийг чухам л хараад хараад ханашгүй сайхан байлаа. Жад нь бахим, том, өргөн, үзэсгэлэн төгс балмунг илд нь давируулыг нь шүргэн байх аж. Тэр нь бадмаараг эрдэнэ хуйтай, хас чулуун бариултай ажээ. Ир нь гэж ямар ч бамбайг тас цавчдаг тийм хурц билээ. Авын урам нь шижир алт, бамбай нь мөн шижир алт бөгөөд эрдэнийн чулуу тойруулан шигтгэсэн ажгуу. Бас Криймхильдийн хийж өгсөн авын хувцас нь хэчнээн гоё гэж бодно.

	Хантааз нь хар хилэн, малгай нь булга хүрэм нь минж бөгөөд захнаасаа аваад хормойгоо хүртэл алт эрхээсэн ажгуу. Саадгийг нь өнгө өнгийн эрдэнийн чулуугаар алаглуулан хүрээлж аливаа, анг төөрөлдүүлэх анхилуун үнэртэйн учир ирвэсийн арьсаар хулджээ. Сум нь алтан өдтэй, зэв нь алга дарам өргөн бөгөөд чулууг ч болов зүсэн орно. Үүнд оногдсон бүхэн аянгад ниргүүлсэн мэт нам үхнэ.

	Гэхдээ эл, баатар эрийн сүр жавхлангийн дээд нь манлай их ухаан нь болой. Түүний бие тийнхүү баяр хөөртэйгөөр довтолгон явсан бөгөөд зэр зэвсэг нь гялалзан эмээл дээр нь баавгай хүржигнэн авай. Гюнтер вангийн албатууд түүнийг хармагц хүлэг морийг нь тосон авахаар угтан гүйлдэв. Бусад ноёд бүгд хүрээлэн буудалласан байлаа. Зийгфрийд баавгайг сул тавьсанд тэр нь ойн зүг харайлгасан бөгөөд гал тогооны газрыг дайран гарахад хүрэв.

	Ёстой үзүүштэй юм гэдэг энэ буй заа. Тэр аймшигт амьтан отог дундуур харайлган, зэллэж уясан ноход галзуу мэт хуцалдан дүүлэлдэж тогооч нар болон аягачин сөнчид хашхирч гууглаж, аахилж уухилан хураалттай түлээ рүү шургацгаана. Тогоо шанага хөмрөн үнс нурам бужигнаж, шортой мах ундуй сундуй өнхрөлдөн байсныг хэлэх арга үгүй. Гюнтер ван анч нохдыг тавихыг тушаасан бөгөөд үймээн бужигнаан бүүр ч учир тоймгүй болов. Анчид нумаа татсан боловч шахцалдаан бужигнаан дунд сумаа тавьж зүрхэлсэнгүй. Ноход гаслалдан гийналдаж, баавгай хүржигнэн анчид хашхиралдаж, үргээлгийнхэн орилолдон, тогооч нар чарлалдан уулс энэ бүх дуу чимээг нэгтгэн цуурай болгон хадаамуй. Энэ нь туйлаас зугаатай бөгөөд баатрын сэтгэлд таатай байлаа. Эцэст нь баавгай отгийн хүрээнээс зугтаан гарсан бөгөөд түүнийг хэн нь ч хөөж зүрхэлсэнгүй. Гэтэл Зийгфрийд араас нь гүйн гүйцэж очоод илдээрээ цавчин унагав. Үүнийг үзээд бүгд түүнийг үлэмжийн их хүч чадал хурд, наргианч занг бахдан шагшицгаалаа. Тэгээд сая бүгд хооллохоор сууцгаалаа.

	Ховорхон тохиолдох сайхан газар сонгож буусан бөгөөд зоогийн амт шимтийг хэлэлцэх аргагүй, аягачин сөнчдийн үйлчилж байгаа нь гайхалтай сайхан байлаа. Гэвч дарс, бал хийгээд ер ундааны юм юу ч өгсөнгүй. Тэгэхэд нь Зийгфрийд: —Дарс хаана байна? Миний хоолой бүүр хатаж гүйцлээ! Ийм хайхрамжгүй явдал гарахыг мэдсэн бол би гэртээ үлдэхгүй юу! гэж хашхиран хэлэв.

	Ингэж уух юмаар гуцагдана гэдэг үнэхээр тусгүй хэрэг! Ноён Хаген үүнийг бидэнд тайлбарлах ёстой! Тэр бол энэ авыг эрхэлсэн жанжин билээ. Биднийг харангадуулъя гэж бодсоноос зайлахгүй! гэж Гюнтер ванг хэлсэнд Хаген: — Энэ бол миний буруу гэдгийг нуух газар үгүй! Нүглээ наманчлавч баршгүй! Би Шпессарт ав хийх юм гэж бодоод дарсныг тийш нь явуулсан бил ээ! Ийм явдал дахиад хэзээ ч гаргахгүй! Энэ удаад бол яах ч арга алга! гэж хариу өчив.

	— Долоон торх дарс уусан ч цангаа минь гарамгүй байна! гэж Зийгфрийд хилэгнэн өгүүлээд: — Тийм бол та яагаад отгийг Рейний хавьд буулгаагүй юм бэ? Тэгвэл ядаж ус хангалттай байх сан! гэсэнд

	— Усыг бол би бэлхэн байлгаж болно! гэж Хаген яаран өгүүлээд 

	— Энүүхэнд шүд хага ташим хүйтэн устай нэг булаг байдаг юм. Түүнээс цангаагаа гаргаад надад уурлахаа болино уу! гэв. Зийгфрийд хэсэг зуур үглэж байгаад эцэст нь Хагений зөвлөгөөг дагав. Хэлэх аргагүй их цангаж байсан тул

	— Тэр булаг чинь хаана байдаг юм бэ? гэж асуув.

	— Эндээс нэг миль хир зайд тэр хавцгай өөд өгсөн уулын хормой дахь хамгийн саглагар далдуу модны ёроолд очиход байж байгаа. Тань шиг хурдан хүнд агшин зуурын хэрэг! гэж Хагенийг хэлсэнд Зийгфрийд үсрэн боссон бөгөөд мөн Гюнтер ван, түүнийг дагалдан бусад ноёд босоцгоолоо.

	— Таны хурдыг үнэхээр газар сайгүй шагшин гайхацгаадаг юм! Та бидэнд түүнийгээ үзүүлэхгүй юм уу? гэж Хаген үргэлжлүүлэн хэлсэнд Зийгфрийд

	— Мөрийцөцгөөж болох юм гэжээ. Тэгэхэд нь Хаген, Гюнтер ван нар мөрийцөн гүйхэд бэлхэн байгаагаа хэлэв. Энэ бүхнийг Хаген тооцоолсон байлаа. Тэр Зийгфрийд зэр зэвсгээ орхино гэж найдаж байв. Гэтэл Зийгфрийд

	— Шулуун шударга уралдахын тулд би та нарт ашигтай болзол тавья, ингэхгүй бол ямар ч наргиангүй юм болно! Би та нарын хөлд өвсөн дунд хэвтээд та нарыг гүйж эхэлсний хойно сая босож гүйе. Бас авын бүх хувцас, зэр зэвсэг хантааз, хүрэм хийгээд бамбай, жад, илд, саадгаа агссан чигтээ гүйх болно! гэжээ. Ингэхэд нь Хаген өөрийнхөө тооцоолсныг бодож үзсэн хэдий боловч эсэргүүцэж чадсангүй. Гюнтер ван энэ үгийг сонсоод харин ч баярлажээ.

	Тэгээд баатрууд уралдахад бэлтгэцгээлээ. Зийгфрийд дахин арслангийн анд мордох гэж байгаа мэт хувцаслаж, зэр зэвсгээ агсав. Гюнтер ван Хаген нар үүний эсрэг цамцнаасаа бусад бүх хувцсаа тайлав. Урмын дуу дохио өгөн хадав. Гюнтер ван, Хаген хоёр гэрийн хушаангар, өвсөн дундуур ирвэс мэт дүүлэн одоцгоов. Гэвч Зийгфрийд тэднээс өмнө булаг дээр хүрч очжээ. Эрэг нь шавартай байсан тул ванг шавар шавхайд будагдуузай гэж бамбайгаа газар тавьжээ. Зэвсгээ бол далдуу мод түшүүлэн тавив. Тэгээд нөгөө хоёрыг хүлээн суув. Ам нь учиргүй цанган зовоовч журмын дагуу ванг ирж эхлэн уухыг хүлээн байлаа. Ийм байхад цаг хугацаа өнгөрч өгөхгүй мөнх юм шиг санагдан авай.

	Тув тунгалаг хүйтэн ус цацарна. Ийм байтал сая нэг юм Гюнтер вангийн бараа харагдаж, түүний араас Хаген гарч ирэв. Ван газар элэглэн хэвтэж ус уув. Түүний дараа Зийгфрийд булгаас уулаа. Тэгэхэд нь Хаген баатрын саадаг, нум ба илдийг бутанд нуугаад жадаар нь харин нь далны нь хоорондуур зүрх рүү шаав. Тэгэхэд Зийгфрийдийн цус Хагений хувцас руу олгойджээ.

	Зийгфрийд үсрэн босов. Хаген амиа хаацайлан гүйж одов. Зийгфрийд нум балмунг илдээ хайгаад алиныг нь ч олсонгүйд өмнө нь хөлд нь хэвтэж байгаа бамбайгаа шүүрэн аваад Хагенийг хөөж гүйцэн дэлсэв. Эрдэнийн чулуу алтнаас ховх үсрэн өвсөн дунд цацагдаад мянган солонго зэрэг татсан мэт гялалзан авай. Хаген сөхрөн унав. Зийгфрийд дахин дэлсэх гэсэн боловч царай нь хэдийнээ хувхай цайгаад цэцэгсийн дунд үхэтхийн унаж шархнаас нь цус зогсолтгүй олгойдон байлаа. Тэгээд тэр 

	—Миний зүтгэлийг та нар ингэж үнэлэх нь энэ үү? Би та нарт үнэнч байсан! Ингэлээ гэж та нар намайг хөнөөцгөөлөө! Та нар нэр төрөө үеийн үед бузарлах нь энэ! Та нар хүлэг баатруудын эгнээнээс хараалгаж зүхүүлэн хөөгдөж гарчээ! гэж хашхирав.

	Тэгтэл тал бүрээс бусад ноёд гүйлдэн ирж цуглараад тэднээс нэр төр шударга явдлыг эрхэмлэгчид нь чангаар харуусан дуу алдацгааж эл өдрийг хараан зүхэцгээжээ. Бургундийн ван ч бас баатрын үхлийг харамсан гаслав. Тэгэхэд Зийгфрийд дахин нэгэнтээ нүдээ харж уруулаа нээн ингэж хэлэв:

	— Өөрсдийнхөө хийсэн зүйлд бүү гашуудацгаа! Тэгэхэд нь Хаген 

	— Юунд та нарын ингэж гаслан гангинаад байгааг би ч бас мэдэхгүй байна! Биднийг түгшээхээс өөр юмгүй хүчнээс та нарыг би чөлөөлөв бус уу! Та нар сэтгэл уужран надад талархах хэрэгтэй! гэвэл Зийгфрийд

	— Ингэж битгий донгос! Би ийм итгэмтгий байгаагүй сэн бол амиа хамгаалж чадах! Одоо би Криймхильдийн төлөө санаа зовж! байна! Гюнтер ван, танд өчүүхэн төдий ч бол нэр төр, шударга сэтгэл бий аваас хайртыг минь татаж аваарай! Тэр таны охин дүү бил ээ! Ээ тэнгэр минь, хайрын төлөө үүнээс илүү шаналан зовсон минь үгүй бил ээ! гэв.

	Түүнийг үхэлтэй тэмцэлдэн ахуйд бүх л цэцэг цусанд нь улайрав. Тэгээд тэр нам гүм болов. Тэгэхэд нь ноёд түүнийг алтан бамбай дээр нь өргөж тавилаа.Тэгээд эл аллагыг яаж нуух билээ гэж зөвлөлдөцгөөлөө. Тийн байтал нэг нь

	— Түүнийг хөнөөсөн улс бол дээрэмчид! Бид үүнийг хараагүй! гэв. Гэтэл Троньегийн Хаген-Би үүнийг Вормс руу аваачна! Криймхильд үнэнийг олж мэдэх эсэх нь намайг ер зовоохгүй байна! Тэр эзэн авгайг минь гомдоосон бил ээ! Одоо тэр гомдох болов уу үгүй болов уу гэдэгт л би санаа зовж байна! Би зөвхөн үүргээ л биелүүлэв! гэжээ.

	
Зийгфрийдийг хэрхэн гашуудан оршуулсан тухай

	Харуй бүрий болоход л Рейндээ 

	Харьж ирцгээлээ ав хоморгынхон 

	Эдний авласан аваас болж 

	Энэлэн шаналан бүхнийг нөмрөв. 

	Үүнээс адгийн ав гэж 

	Өргөн дэлхийд ер үгүй билээ л.

	 

	Бургундийн ноёд шөнө болохыг хүлээгээд Рейнийг гатлан Зийгфрийдийн шарилыг Криймхильдийн лаврингийн үүдэнд аваачиж тавив. Хаген ингэ гэж зөвлөсөн ажээ. Сүмийн хонх өглөөний мөргөл зарлан жингэнэхэд Криймхильд сэрэв. Тэрээр өглөөний мөргөлд очихгүй байх нь тун ховор тул шивэгчин охидоо сэрээж хувцас, лаа авчир гэв. Нэг бойдаа үүдээр өнгөрч яваад Зийгфрийдийг шүргэчихжээ. Гэвч үхэл түүний зүс царайг хувиргачихсан тул таньсангүй. Тэгээд Криймхильдийн лавринд орж ирээд 

	— Сүм рүү явахаа азнана уу, эрхэм хүндэт хатагтай, ямар нэг осол болсон бололтой, таны үүдэн дээр нэгэн үхсэн хүлэг баатар хэвтэж байна! гэжээ. Үүнийг сонсоод Криймхильд

	— Тэр чинь Зийгфрийд! Брүнхильд зөвлөж Хагений хийсэн ажил! гэж хашхиран өгүүлэв. Зүрхний их шаналанд уруул дээр нь цус хуран гарч ирсэн бөгөөд ухаан алдан унав. Тэгээд сэргэхэд нь бойдаа: — Хатагтай минь, Зийгфрийд аваас яаж энд ирэх бил ээ! Тэр лав гаднын хүн биз, бүгд удахгүй тодорхой болно! гэв. Гэвч Криймхильд толгой сэгсрэн босгон дээрээ гарч ирэв. Тэнд нь Зийгфрийд хэвтэж байлаа. Царай нь хувхай цайсан хэдий боловч тэр түүнийг үзмэгц танив. Гасланд учирсан үзэсгэлэнт эмэгтэй

	— Элээ минь, чи алуурчны гарт өртжээ! Чиний хуяг илдэнд даагдашгүй бил ээ! Хэн ингэснийг нь бол тэр байран дээрээ үхэх ёстой байсан юм! гэж дуу алдав.

	Криймхильд, өвгөн ван Зийгмунд болон түүний хүмүүст аймшигт зүйлийг дуулга гэж бойдаагаа илгээв.

	— Тэд ирж эмгэнэн гашуудалцах ёстой! гэж тэр хэлжээ. Тэгэхэд нь бойдаа яаран одсон бөгөөд ийм утгагүй юм хэлж ирж яаж зүрхлэв ээ гээд Зийгмунд, нибелунгуудын аль аль итгэсэнгүй. Гэхдээ өөрсдөөр нь ингэж тохуурхана гэж бас итгэх аргагүй байлаа. Эцсийн бүлэгт тэд бүгд эмэгтэйчүүдийн суудаг жигүүр лүү гүйлдэв. Яаран сандран хам хум хувцаслаж хуйгүй илд барьцгаасан тэд гудам уруудан явахдаа Криймхильдийн аягачин шивэгчдийн гаслан гангинахыг сонсоод арай ч юу бол гэж итгэж ядан явсан сэтгэлийг нь магадгүй нь гэх гаслан нөмрөн авав. Ийм хамаа намбаагүй хувцасласандаа авгай хүүхнүүдэд дөхөж очихоосоо хулган байсан хэдий боловч Зийгфрийдийн шарилыг хармагц тэдний аливаа бусад бодол санааг гаслан, хорсол занал шахан зайлуулжээ. Тэд дуу тавин хашхиралдаад хүндэт эрийн шарилыг тойрон хүрээлсэн бөгөөд шилтгээний хана, Вормсын гудамж, гаслаан гангинаанаар цуурайлан хотын иргэд цочин сандрав.

	— Муу ёрын юм болжээ! Бид ийм юм болох нь гэдгийг мэдсэн юм! Бид бүгд гасланд учрав! гэж тэд хэлэлцэцгээмүй.

	Зийгмунд ван арайхийн биеэ барьж алуурчны хувьд хардаж сэрдэж байгаа хүн байна уу гэж Криймхильдээс асуувал уй гасланд дарагдаж гүйцсэн тэр хатагтай: — Элээ минь, хэрэв би мэдэж байгаа сан бол өөрөөс минь тэр өчүүхэн төдий ч өршөөл үзэхгүй сэн! Өшөө хорслоос өөр юм бодох сөгөө надад алга! Би түүний ураг удмыг бүгдийг үүрд нулимсан далайд живүүлэх сэн! гэжээ. Тэгэхэд нь Нибелунгууд. Хатагтай минь, алуурч энэ шилтгээнд л байх ёстой! Түүнээс бус Зийгфрийдийн шарилыг мэдэгдэхгүйгээр энд авчирч тавих хэн байх бил ээ! гэжээ. Эл үгийг сонсоод Криймхильд давхийн цочив. Тэгээд ван хүнд л шаардагддаг бүх ёс журмын дагуу хүндэтгэн оршуулах ёслолд бэлтгэж эхлэв. Гаслан гангинасан охид Зийгфрийдийн өмсгөлийг шарилаас нь тайчин шархыг нь угаан нүүрийг нь арчиж цэвэрлэсэн бөгөөд үүнд ус ер хэрэггүй, зөвхөн тэдний нулимс л бардаагаар хүрэлцэх байлаа. Тэгээд цав цагаан торгоор ороон хүндэтгэн байрлуулав. Нибелунгууд болон нидерландын ноёд хуягаа өмсөж, илд бамбай жад тэргүүтнээ агсан шарилыг тойрон хүрээлэв. Тэд

	— Алуурч анд явсан улсын дунд л байгаа! Гюнтер ван, түүний ноёд л анд явсан шүү дээ. Тэд биднийг довтлохыг хүлээнэ, тэгэхэд нь бид алуурчныг тас цавчъя! гэж хэлэлцэн байлаа.

	Тэгтэл Бургундийн ноёд давхилдан ирсэн бөгөөд манлайд нь Гюнтер, Хаген нар явав. Үүнийг үзээд Зийгмунд тулалдаанд бэлтгэхийг дайчдадаа тушаав. Тэгэхэд нь Криймхильд: — Эрхэм хайрт ноён эцэг минь, зэр зэвсгээ татна уу! Та ах нарын минь хүч чадлыг мэдэхгүй байна! Тэдэнд хүчирхэг цэрэг бэлхэн байгаа бөгөөд та бүгдийг юу ч үгүй болгоно гэв.

	Гэтэл Нибелунгууд дуулганыхаа сагалдаргыг хэдийнээ бэхлэн тулалдахаар завдан байлаа.

	Криймхильд тэдэнд хандаж: 

	— Больж үзээч та минь, утгагүй үхэлд өртөх гэж завдан байна гэж гэдгийг би та нарт чин зүрхнээсээ тангараглан хэлж байна! Өш авах таатай цаг ирэхдээ л ирнэ! Эхлээд алуурчныг олж, түүний эсрэг баттай нотолгоотой болохыг минь хүлээж үз, тэгсэн цагт би энэ дэлхийд урьд өмнө үзэгдээгүй хатуу ширүүнээр өшөөгөө авах болно! Одоо тулалдана гэдэг бол тэнэг хэрэг болох сон бил ээ! Энд, Рейнд та нарын нэгд чинь гучин хүн ногдохуйц тийм олон хүн байгаа тул ердөө ч сайн юм болохгүй! Тэнгэр тэднийг гэсгээх болно! Дэргэд минь байцгааж зүрхнийхээ гасланг эдлэхэд минь тус дэм болцгоож үзээч! Үүрээр Зийгфрийдийг авслах тул надтай хамт байцгаагаач, би та нарыг, гуйя!

	Тэгэхэд нь Зийгмунд ван дуртай дургүй үгэнд нь оров. Нибелунгууд ам амандаа дургүйцэн үглэлдсэнд Зийгмунд харин нь

	— Энэ бол хатагтайн таалал! гэсэнд тэд сая илдээ хуйлав.

	Хотынхны гашуудан гасалсан дуу чимээг үгээр хэлэх аргагүй байлаа. Зийгфрийд ямар гэм хийснийг хэн ч хэлж мэдэхгүй байв. Сайн хүлэг баатрыг дахин, нэг харсугай гэж ард олон шилтгээн рүү гүйлдэцгээнэ. Зийгфрийдийг харамсан язгууртан угсаатнууд хийгээд энгийн дорд бүгд л уйлалдацгаан байсан бөгөөд энгийн доордос нь эрхэм дээдсээсээ илүү ч уйлалдан байсан байж мэдэх юм. Ийнхүү өдөр өнгөрөв.

	Шөнө болоход дархнууд авсыг нь дархалж гарав. Тэр нь алт, мөнгөн бөгөөд эргэн тойрон төмөр тор сүлжин бэхэлжээ. Үүрийн, харанхуйгаар Зийгфрийдийг сүм рүү аваачив. Сүмийн хонхнууд дүнгэнэлдэн байлаа. Тэгэхэд ард олон сүмд багшран орж ирсэн бөгөөд бүх хүлэг баатрууд, бүх хатад, мөн бургундийн ордныхон бас Гюнтер ван тэр ч байтугай Хаген орж иржээ. 

	Гюнтер ван Криймхильд рүү явж очоод

	— Эрхэм хайрт дүү минь ээ, туйлаас гашуудан байгаагаа чамд илэрхийлье! Ийм зовлон тохиолдоно гэж хэн бодох бил ээ! гэсэнд зовлонд автсан бүсгүй хариуд нь: — Та гашуудсанаа надад илэрхийлэх хэрэггүй, энэ үгээ нөөж явсан тань дээр! Та дуугай тэвчиж бол ийм явдал болохгүй байх сан! Та зорьсондоо, болоод намайг энэ орчлон дээр байгааг мартчихжээ! гэжээ.

	Үүнийг сонсоод Гюнтер ван:

	— Эрхэм хайрт дүү минь ээ, юу ярьж байгааг чинь би ойлгохгүй байна! гэсэнд Криймхильд:

	— Та нар намайг ч бас хөнөөх байсан! гэвэл Гюнтер ван бас л:

	— Юу ярьж байгааг чинь би мэдэхгүй байна, эрхэм хайрт дүү минь! Энэ амины хэрэгтэй бид ямар ч холбогдолгүй! гэв.

	Тэгэхэд нь Криймхильд:

	— Гэм буруугүй гэж өөрийгөө бодож байгаа хүн авс руу явж оч! Тэгэхэд ид шид үнэнийг үзүүлэх болно! гэв.

	Ордныхон авс руу явж очив. Манлайд нь Гюнтер ван. Хаген нар явж байлаа. Тэгтэл шарх нь задран шарилаас цус урсав. Үүнийг үзсэн бүхэн нүдээ гараараа дарав. Тэгэхэд нь Гюнтер ван:

	— Би үнэнийг хэлье. Дээрэмчид Зийгфрийдийг алсан юм! Хаген ингээгүй! гэв. Тэгтэл цус улам хүчтэй урсав. Үүнийг үзээд Криймхильд 

	—Дээрэмчдийг би мэдэж авлаа! Өшөө авахыг минь тэнгэр тэтгэг! Дээрэмчдийг Гюнтер, Хаген гэдэг юм байна! гэв.

	Тэгмэгц Нибелунгууд бас л илдээ шүүрэн авцгаав гэтэл Криймхильд тэднийг мөн хориглов. Дараа нь Гернот, Гизельхер болон бусад хүлэг баатруудыг Зийгфрийдийн шарилын хажуугаар гарахад шарх нь анив. Дараа нь гашуудан уйлалдацгааж салах ёс гүйцэтгэв.

	Мөргөлийн дараа Гернот, Гизельхер нар Криймхильдэд хандаж 

	— Эгч минь ээ, тайтгарч үз, хэн ч өөрчлөхөөс өнгөрсөн хувь заяагаа дага! Бид амьд байгаа цагтаа чамайг баяр баясгалантай байлгана! гэжээ. Гэвч түүнийг хэн ч тайтгаруулах аргагүй ажээ.

	Үдэд Зийгфрийдийг авсанд нь хийв. Түүний шарилыг эхлээд торгонд ороож дараа нь алт, мөнгөн авсанд хийв. Криймхильд бойдаа нартаа хандаж

	— Зийгфрийдийн бүх эрдэнэсийг сайн санаатай улсад хувааж өг! Бас миний түрээсний бүх орлогыг авч тараа! Оршуулгын газар луу биднийг дагаж явсан бүхэн үлэмж их хишиг хүртэх ёстой! гэжээ. Тийн байтал Зийгфрийдийн найз нар сүм рүү багшран цувсан бөгөөд лам нар энэ өдөр зуу гаруй удаа Зийгфрийдийн хойдоход зориулсан уншлага үйлдэв. Тэд тийнхүү энэ өдрийн өргөлөөр баяжицгаасан бөгөөд сүм дугануудад бас хязгааргүй их өргөл барьж хурав. Бойдаа нар гучин мянган марк буяны хишиг болгон тараав. Алтан авсны ард Криймхильд явсан бөгөөд: — Эрхэм ноёд оо, гаслан зовлонд минь намайг ганцаарыг минь бүү орхи! Хайртыгаа би хэзээ ч мартахгүйн тулд гурван өдөр гурван шөнө нойр, хоол унд бүхнийг умартан зүсийг нь нүд цавчилгүй харан шарилын нь дэргэд харуул хийе! Тэнгэр намайг энэрэн үзэж сүнсийг минь авч мэднэ! гэв.

	Тийнхүү түүний бие гурван өдөр гурван шөнө шарилыг нь сахив. Гурав дахь өдөр нь ухаан алдан унасан тул сэхээх гэж усаар шүршихэд хүрэв. Чингээд сэргэмэгц: — Эрхэм хайрт нөхөд минь ээ, авсыг дахин нээгээч, би хайртыгаа дахин хармаар байна! гэв. Түүний бие туйлаас хичээнгүйлэн гуйсан тул авсыг нь дахин онгойлгов. Тэгээгүй сэн бол лав түүний зүрх дэлбэрэх байсан. Тэгээд тэр цасан цагаан торгонд ороолттой хэвтэж буй цасан цагаан шарилын дээрээс тонгойн нүд, хацар, уруулыг нь үнсэв. Тэгэхдээ цусаар уйлан байлаа. Чингээд дахин бахардан унасанд хүмүүс түүнийг өргөн зайлуулахад хүрэв. Криймхильд бунхны үүдэнд өдөржин шөнөжин хэвтэв. Мөн ийм гасланд Зийгмунд ван автсан бөгөөд энэ цагаас эхлэн бүх л амьдралынхаа туршид баяр баясгаланг үзсэнгүй билээ. Бас Нибелунгуудын олонх нь гурван өдөр гурван шөнийн туршид мацаг барьж ухаан балартахаас наахна байлаа. Энэ нь хамгийн нандин ёс горим бүхий гашуудал байв. Тэгэвч амьдрал зүй ёсныхоо дагуу шаардлагаа тулгахад баатрууд дахин идэж ууж, цаг хугацаа элэн өнгөрөв. Энэ нь өнөө ч мөн л тийм билээ.

	
Зийгмунд харьж одсон тухай

	«Урилгагүй зочид билээ бид 

	Уугуул нутагтаа буцацгаая. 

	Рейн мөрнийхөн яавч биднийг

	Энэрч үзэхгүй нь мэдээж.

	Хамт явах уу, Криймхильд ээ?» гэж 

	Хадам эцэг Зийгмунд нь хэлэв.

	 

	Зийгмунд ван биеэ тэнхэрмэгц Криймхильд дээр очиж уулзаад

	— Бид харья. Энэ Рейнд бид урилгагүй зочид билээ. Криймхильд, эрхэм хайрт охин минь, надтай хамт Нидерланд руу цуг явна уу! Ураг удмынхаа бузар явдлын улмаас та зовох ёсгүй билээ. Та бол ямар байсан тэр л янзаараа байх ёстой. Та ван авгай хэвээрээ байж газар орон титэм тэргүүтнээ урьдын адил эзэмших хэрэгтэй бөгөөд нибелунгууд таны албат хэвээр үлдэх болно! гэв.

	Криймхильд зөвшөөрөн толгой дохив.

	Тэгээд Зийгмундийн дайчид заналт дайсныхаа нутгаас явахаар чандлан зэхэж гаслант хатагтайн шивэгчид хайрцаг сав, хогшил хөрөнгөө зэхэн авай. Криймхильдийн ах дүү нар харин нь түүнийг эх Утегийнхээ дэргэд Рейнд үлд гэж ятган байлаа. Криймхильд үүнийг нь удтал эсэргүүцэв. Тэрээр

	— Дорой эм надад ийм хар гамшиг учруулсан хүнийг би яаж ямагт харж байж тэвчих бил ээ! гэж хэлсэнд Гизельхер

	— Эхийгээ бодох хэрэгтэй шүү дээ! Түүнд та амь шиг нь хэрэгтэй. Би таны төлөө санаа тавьж байх болно. Надаас өөр хэнийг ч найдах хэрэггүй! гэвэл Криймхильд хариуд нь: — Би энд байж чадахгүй! Хагенийг харах бүр үхмээр санагдах болно! гэв.

	Тэгтэл Гернот, Уте авгай нар түүнтэй ярилцав. Гернот түүнд хандаж

	— Хайрт эгч минь ээ, Нидерландад, харийн хүмүүсийн дунд та юугаа эрж очих билээ? Тэнд танд ганц ч хамаатан садан үгүй шүү дээ. Зовлон дээр бүүр зовлон болно! Өөрийнхнийхөө дунд үлд, энэ л таны хувьд хамгийн дээр нь! гэв. Эх Уте нь түүнийг үлд гэж бас хичээнгүйлэн гуйлаа.

	Энэ засвар Зийгмунд аян замд гарахад хэдийнээ бэлэн болсон бөгөөд Криймхильдийн жороо хүлэг шилтгээний хэрмэн дотор эмээллээтэй, хогшил хөрөнгө нь ачаастай байж байлаа. Үүнийг үзээд Криймхильд Бургундэд үлдэх гэж байгаагаа хэлэв. Тэгэхэд нь Зийгмунд түүнийг явна уу гэж хоёр дахь удаагаа гуйв. 

	—Надтай хамт яв! Танай удмынхан ганц хүүгийн минь хөнөөсний учир таныг зовоосой гэж би хүсэхгүй байна. Та миний бүхнийг эзэмшин захирч титэм асаан байх ёстой! Үүнийг би Зийгфрийдийн төлөөнөө хийж байгаа юм! гэж тэр хэлжээ.

	Гэвч Криймхильд:

	— Удам угсааныхан маань нэгэнт Бургундэд бөгөөд би тэдэндээ харьяалагдах билээ. Хувь заяа намайг та бүхэнтэй холбожээ. Харьяат албатууд минь гаслан зовлонг минь хуваалцан надад байн сайхныг хүсэж байгаа юм! гэж хариу хэлсэнд Зийгмунд ван сэтгэл гүнээ гонсойн машид гашуудан гасалж Криймхильдтэй салах ёс гүйцэтгэв.

	— Чухам одоо л би гаслан зовлонгоо бүрэн дүүрэн ухаарав! гэж тэр дуу алдсанд Нибелунгууд уйлалдав.

	— Халаг минь ийм ч баяр байх гэж! Ван хүн бараа бологсдынхоо хамт ийм бузар юманд уригдан очиж байсан нь ер үгүй? Бургунд бидний барааг хэзээ ч бүү үзэг! гэж Зийгмунд ван хэлэв. Гэтэл нибелунгууд

	— Бид энд эргэж ирж мэдэх юм. Эзнийг минь хөнөөсөн алуурчин энд ч бас олон өштөнтэй. Дуудах аваас бид ирэхэд бэлхэн! гэцгээв.

	Тэгээд Зийгмунд ван салан одохынхоо өмнө Криймхильдийг үнсээд нутгийн зүг хүлгийн жолоог залав. Түүний хамт нибелунгууд явцгаалаа. Тэр Гюнтер вангаас дагуул болон хамгаалалт гуйсангүй, тэдний хэнтэй нь ч салах ёс гүйцэтгэсэнгүй. Тэгэхэд нь Гернот, Гизельхер нар Зийгмунд ванг эрж олоод

	— Бид хүүгийн тань эндсэнд ер буруугүй гэдгийг тэнгэр мэдэх бөгөөд энэ газар түүнд дайсагнасан хүн нэгээхэн ч байгаагүйг бид батална. Бид ямагт Зийгфрийдийг дурсан гашуудацгаах болно! гэв.

	Залуу Гизельхер Зийгмунд ванг Рейний дагуу хил хүртэл үдэн гаргав. Тэгээд Вормсдоо харьж ирэв. Криймхильд мөн л гашуудсан хэвээрээ байх ажээ. Бургундийнхны хэний нь ч тайтгаруулах үгийг тэр үл сонсоно. Гагцхүү Гизельхерийн л үгийг сонсном бөгөөд түүний хэлсэн үгэнд сэтгэл нь тайтгарах авай.

	Энэ зуур Брүнхильд ихэрхсэн хэвээрээ байлаа. Криймхильдийн уй гашуу түүний сэтгэлийг уясгасангүй. Түүний бие ялан дийлсэндээ баярлан байсан боловч гагцхүү энэ нь эртэджээ.

	
Нибелунгуудын эрдэнэсийг Вормсд авчирсан тухай

	Эр нөхрөө Криймхильдийг гэв гэнэт

	Эргэлтгүй алдсан үеэс эхлэн 

	Эккеварт гүн түүний дэргэд үлдээд 

	Элэг зүрхний угаас уй гашууг нь хуваалцан 

	Энэлэлд автсан бэлэвсэн авгайн хамт 

	Эрэлхэг Зийгфрийдийг дурсан суудаг болов.

	 

	Криймхильд хойшид шилтгээнд суухгүй гэсэн тул түүнд болон эдүгээ хязгаарын гүн Эккеварт захирах болсон дагуулуудад нь зориулж сүмийн хажууд тусгайлан нэгэн сайхан байшин бариулж өгчээ. Баяр хөөр наргиан наадам түүний хананаас хулжин одоод үүд хаалга нь зөвхөн сүм, Зийгфрийдийн булш руу очих үес л онгоймуй. Уте авгай охиноо сэргээн хөгжөөх гэж дэмий л оролдмуй. Эр нөхрөө үүнээс илүү эмгэнэн гашуудаж байсан авгай урьд өмнө ер үгүй билээ. Гаслант бүсгүй дөрвөн жил гаруй ийнхүү эмгэнэн гашуудсан бөгөөд энэ хугацаанд Гюнтер Хаген нарын алинтай нь ч ганц үг дуугарсангүй билээ.

	Чингэхэд нь Троньегийн Хаген ванд хандаж: 

	— Эрдэнэсийг Бургундэд авчрах цаг нэгэнт болжээ. Криймхильд танд хилэгнэн байгаа цагт энэ хэзээ ч биелэхгүй. Түүний итгэлийг дахин олж авахыг би танд хичээнгүйлэн. зөвлөе! гэсэнд Гюнтер хариуд нь: 

	— Миний дүү нар түүний сэтгэлийг тайтгаруулах магадгүй юм. Гизельхер, Гернот нар түүнд талтай билээ гэвэл Хаген: 

	— Хэдийгээр энэ нь амжилт олно гэдэгт би найдахгүй байгаа боловч бид туршаад үзэж болох юм гэв.

	Гюнтер ван ноён Ортвин, Геро нарыг дүү нар луугаа илгээж, тэднийг Криймхильдтэй ярилцана уу гэж гуйв.

	— Эрхэм хатагтай минь ээ, та хайртынхаа нөгчсөнд удтал гашуудав биш үү! Гюнтер ван үүнд гүнээ гомдоллож байна. Түүний бие эл сэрдлэгээс нэрээ цэвэрлүүлсүгэй гэж шүүх хуралдаан дуудан хуралдуулах бодолтой байна. Таны гоморхол эцсийн эцэст барагдах болсон бус уу! гэж Гернот Криймхильдэд хэлсэнд Криймхильд хариуд нь. -Ахыг минь хэн ч түүнд буруутгаагүй билээ. Хаген, Зийгфрийдийг хөнөөсөн юм. Зийгфрийдийг минь тэр үзэн яддаг гэж ухаан санаанд минь ер ороогүй юм, түүнээс бус би яалаа гэж тэр нууцыг түүнд итгэж хэлэх билээ. Халаг минь, би юунд тэгэв ээ! Алуурчныг хэзээ ч өршөөхгүй гэдэг ганц л бодол өөрт минь үлджээ! гэв.

	Хэрэв Гюнтер ванг эл амины хэрэгт сэрдээгүй бол түүнийг хүлээн авч эвлэрнэ үү гэж Гизельхер дүүгээсээ гуйв. Криймхильд үүний нь дуртайяа зөвшөөрөв. Үүнийг сонсоод Гюнтер ван яаран ирсэн бөгөөд Криймхильд асгаруулан цутгаруулан уйлан байж хэдийгээр Зийгфрийдийг алъя гэж мянгатаа хэлэлцэн тохирсон байлаа ч Хагенаас өөр хэн ч түүнд гар хүрч зүрхлэхгүй байсан тул нэгээс бусад бүх хүнийг уучилна гэдгээ хэлжээ. Тийнхүү ах дүү хоёр эвлэрэн үнсэлдэж түүнээс хэдэн өдрийн дараагаар Криймхильд нибелунгуудын эрдэнэсийг Вормсд, тэгэхдээ бүүр өөрийнхөө хяналтын доор байшинд нь авчрахыг зөвшөөрөв. Тэр нь түүний хувьд гарз хохирлын төлөөс, бэлэвсрэлийн нь хугацаанд зарцуулах мөнгө болох ёстой ажээ. Гизельхер, Гернот нар найман мянган хүний хамт умар зүг одож гучин орны газар нутгийг гаталсны эцэст Альберихт хэрэг зоригоо хэлэв. Альберих тэдний үгийг сонсоод

	— Эрдэнэсийг авахад чинь би та нарт саад болж чадахгүй! Тэр бол Криймхильдийн мэдлийн юм мөн тул тэр л түүнийг шаардах эрх бүхий бил ээ! Надад далдын нөмрөг бол та нар түүнийг хэзээ ч авч чадахгүй сэн! Нэгэнт яаж ч чадахгүйг минь та нар мэдэж байгаа тул хүслийг чинь гүйцэлдүүлэхээс яах билээ би! гэв. Тэгээд Альберих анахай нартаа эрдэнэсийг уулнаас гарга гэж тушаав. Арван хоёр тэрэг дөрвөн өдөр, дөрвөн шөнийн турш уулнаас хөлөг рүү гурав гурван удаа эрдэнэс зөөсөн бөгөөд зөвхөн алт эрдэнэсийн чулуу цувсаар байлаа. Бүх дэлхийг худалдан авлаач тэрхүү эрдэнэсийн сан өчүүхэн төдий ч дундрах шинжгүй байв. Чухам юуг хүсэн зорьсноо Хаген мэдэж байлаа.

	Эрдэнэсийн сангийн голд нэгэн алтан мөчир хэвтэж байсан бөгөөд тэр нь алтан дунд байгаа алт шиг л санагдсан. тул хэн ч түүнийг нь анзаарсангүй билээ. Түүнд ядаж ганц ч болов чулуун шигтгээ үгүй байснаас хэн ч тоосонгүй, авъя ч гэж бодсонгүй, Гэтэл тэр нь эзэмшсэн хүний хэнийг ч боловч ертөнцийн эзэн болгох чадалтай эд байсан боловч хэн ч түүнийг мэдсэнгүй. Зийгфрийд эл мөчрийн ид шидийг мэдэж байсан байж болох авч түүнийг тийн ашиглая гэж бодсонгүй бололтой.

	Чингээд Гернот, Гизельхер нарыг Альберихтэй салах ёс гүйцэтгэхэд нибелунгуудаас олон хүн тэдний хамт явав. Бусад нь Альберихийн хамт уул руу эргэж одов. Тэдний хаана очсоныг хэн ч эс мэдмүй. Гернотын хамт одогсод нь хожим нь харийн газар эрсэдсэн билээ.

	Эрдэнэсийн санг Вормсд ирэхэд Криймхильдийн бүх авдар сав эрдэнэсээр дүүрээд зогсоогүй түүний ордны бүх цамхаг, өрөө тасалгаануудын нь ихэнх эрдэнэсээр дүүрсэн бөгөөд хэрэв Зийгфрийд дахин эрүүл саруул болдог сон бол Криймхильд тийм мянга дахин их эрдэнэсийг түүний дээрээс нэмэн олонд тараахад бэлхэн байлаа. Ийм их үнэнч сэтгэлийг үзэж мэдсэн хүн бараг үгүй.

	Эл эрдэнэс тоолж баршгүй баатар эрсийг Рейн рүү даллан дууджээ. Криймхильд тэд бүгдийг хүлээн авч эрдэнэсийг гар таталгүй бэлэглэн байлаа. Түүний алдар домог болон дуурьсаж христос шашинт орон бүхэн түүнийг ертөнцийн хамгийн гайхамшигт эмэгтэй гэж шагшин байлаа. Үүнийг үзээд Хаген:

	— Бид энэ бүхнийг зүгээр л хараад суух юм бол гүрэн улсын маань дотор аюултай их цэргийг Криймхильд хөл дээр нь босгож мэдэх нь байна! гэсэнд Гюнтер ван: — Тэгнэ гээд бид яах билээ? Энэ чинь түүний өөрийн нь өмч хөрөнгө тул яаж зарж үрэхийг нь хэн цагдах билээ. Түүнтэй эвлэрсэндээ би баяртай байна. Тэгэхлээр ажил хэрэгт нь орооцолдох хүсэл алга! гэвэл Хаген

	— Учир мэдэх хүн бол ийм их эрдэнэсийг ямар ч авгайд итгэж өгөхгүй байх сан. Нам гүм байгаад байвал та хожмын өдөр харамсах бий! гэхэд Гюнтер

	— Тэр бол миний охин дүү билээ. Би түүнийг гаслан зовлонд учруулахгүй гэж андгайлсан юм. Би тэр үгэндээ хүрнэ! гэв. Тэгэхэд нь Хаген

	Тэгвэл, дахиад л бас гэмтэн болохыг минь зөвшөөрөгтүн гэсэнд Гюнтер ван үг дуугарсангүй.

	Тэгэхэд нь Хаген: 

	— Эрдэнэсийг нь авахгүй гэж та охин дүүдээ амласан ажээ. За яах вэ, би түүнийг чинь дагая. Эрдэнэс түүнд үлдэг. Харин би зөвхөн авдар сав, эрдэнэсийн сангийнх нь түлхүүрүүдийг л өөртөө авъя! гэв.

	Ийнхүү ариун тангараг жадны өмхөрсөн бариул лугаа адил дахин эвдрэв. Бэлэвсэн эхнэр эд уурсаа эзэмших эрхээ алдав. Авдар савнууд нь орон байранд нь хэвээр байвч түлхүүрүүдийг нь Хаген эзэмших болжээ. Тэгэхэд нь Гернот ван: 

	— Энэ ч ёстой ичгүүргүй юм болж байна! Хэрэг явдал хэрээс хэтрэв! Эрдэнэсийн сан хэзээ ч шилтгээнд очих ёсгүй гэдгийг би ариун тангаргаар андгайлъя! гэсэнд Гизельхер: — Хайрт эгч минь ээ, Хаген манай удмын хүн биш сэн бол би түүнийг хөнөөмөөр байна гэв. Криймхильд дахин доромжлогдсондоо гашуудан уйлав. Өөрөөр тэр хэрхэх билээ. Гэтэл Гернот: — Үүнээс үүдэн аймшигтай тангараг тавьцгаа. Эрдэнэсийг Рейнд хая! гэв.

	Хэдэн өдрийн дараа вангууд Вормсоос яаран одох болсноо мэдэгдсэн бөгөөд юуны учир хаашаа одохыг нь хэн ч мэдсэнгүй. Тэд гурвуулаа хотоос гарч одох болов гээд Хагенийг хот захирагчаар томилон хотод үлдээв. Вангуудыг явсны дараа Хаген Криймхильдийн байшинд дайран орсон бөгөөд хэн ч үүнийг нь хориглож зүрхэлсэнгүй. Зуун шард ачиж барахгүй зүйлийг тэрээр үүрэн одов. Тэр бээр эрдэнэсийн санг үүрэн Рейн рүү аваачиж тэнд живүүлжээ. Эл явдал Лоххаймын хавьцаа болсон билээ. Түүний бие эрдэнэсийг давлагаан дор найдвартай хадгалан байгаад хожим Бургундийн тусын тулд хэрэглэнэ гэж бодсон ажээ. Хаген эрдэнэсийг хаана живүүлснээ хэнд ч хэлэхгүй гэж хотоос мордон явахаас нь өмнө Гюнтер ванд андгайлсан бөгөөд эл андгай тангаргаа үхэн үхтлээ сахисан билээ. Гэвч Бургундэд хэн ч тэр эрдэнэсийн тусыг үзсэнгүй.

	Гурван ванг харьж ирэхэд Криймхильд учирсан шинэ гамшгаа тоочин гомдоллов. Тэгэхэд нь Гюнтер ван: — Энэ талаар би юу ч мэдээгүй. Түүнд би ямар ч холбогдолгүй! гэж зэвүүцэн өчив. Гизельхер хилэгнэн Хагенийг хөнөөх гэж давшлав. Тэгэхэд нь Хаген вангуудын өмнө хилэнгээ нуун байлаа. Гэвч хэдэн өдрийн дараа түүний бие өршөөл хүртэж шилтгээнд эргэн очсон билээ.

	Криймхильд уй гашуундаа дарагдаж гүйцэв. Түүнээс бүхнийг нь, эр нөхөр, эрх мэдэл, найз нөхөд, бүгдийг нь булаан авсан бөгөөд өдгөө дайчид нь ч түүнээс дайжин одох болов. Түүний хувьд зөвхөн дурсамж, өш авах найдлага л үлдсэн бөгөөд энэ нь бас л онгон гандаж арилан одов. Бүтэн арван гурван жилийн турш түүний бие ийм байдалтай аж төрөв.

	
Аттил ван Криймхильдийг гуйлгахаар Бургунд руу зууч илгээсэн тухай

	Хатан Хелхег нөгчсөнөөс хойш Аттил 

	Хань болгож одоо хэнийг сонгох вэ? гэж 

	Хавь ойрынхоо ноёдоос асуухад тэд нь 

	«Хэрэв л та дахин гэрлэх хүсэлтэй бол 

	Холын Бургундэд зууч илгээ, тэнд 

	Криймхильд гэдэг үзэсгэлэнт авгай бий» гэнэ.

	 

	Энэ үес хүн нарын ван Атиллийн гэргий сайхан Хелхе насан эцэслэж хүн нарын ноёд эзнийгээ эрхэмсэг бэлэвсэн Криймхильдтэй сууж биднийгээ захиран суух эзэгтэйтэй болгооч гэж шаардах болжээ. Тэд 

	— Тэр бол ван авгай нарын манлай. Хүчирхэг Зийгфрийд эр нөхөр нь байсан бөгөөд гурван ах нь хүлэг баатруудын чимэг болсон вангууд юм. Тэрээр бидний сэтгэлд нийцэх эзэгтэй, эрхэм дээд танд ёстой дүйх хань мөн! гэцгээнэ. Тэгэхэд нь Аттил ван сэтгэл ихэд зовнин

	— Тэр надад яаж зөвшөөрөх билээ? Тэр чинь Христос шашны хүн, би бол өөр шашны хүн бөгөөд тэдний шашны угаалгын ус миний магнайд хүрэх ёсгүй гэж андгайлсан юм! Тэгэхлээр бид яаж дэр нэгтгэж болох бил ээ! гэсэн боловч зөвлөгч нар нь түүнийг шахан шаардаж: 

	— Таны алдар суу, агуу их хүчийг ойшоохгүй эсэргүүцэх хэн байх вэ? Гагцхүү түүнийг авах гээд зориглоод л үз. Тэр авгай хүн нарын ван авгайн титмийг асаах аваас сайн сан. Бид захирах хатан эзэгтэйгүй өнчирч байна. Бас та угсаа залгамжлах хүүгүй гэдгээ санагтун! гэцгээнэ.

	Эцсийн бүлэгт Аттил тийнхүү оролдоод үзэх саналыг зөвшөөрч Бургундийнхныг мэдэх хүнийг суруулбал өөрийн нь эн түрүүчийн хараат ноёдын нэгэн болох Пөхларнын хязгаарын гүн Рүдигер нэгэн үе Хагений хамт унгар дахь хүн нарын шилтгээнээ бага насандаа хамт тоглож байсны хувьд зуучаар Криймхильд рүү очъё гэж гуйв. Криймхильдэд зуучаар очсоныхоо хэргийг бүтээх юм бол үлэмж шан олгоно гэж Аттил ван амласанд Рүдигер

	— Захирагч эзэн минь ээ, би чадах бүхнээ хийнэ! гэж хариулав.

	Дунай мөрний нөгөө талд аян зам нь Байерны нутгаар гарах бөгөөд энэ нь европын хамгийн зэлүүд, дээрэмчид тонуулчид элбэгтэй газар байсан тул Рүдигер аян замд сайтар бэлтгэв. Тэр бээр таван зуун хүнийг дагуул болгон авсан бөгөөд бүгд гангаар өвч хуяглан мордож өдөр ч шөнө ч хуяг дуулгаа тайлалгүй Рүдигерийн гэргий Готелиндийн тэдэнд хийж өгсөн тоо томшгүй олон гоёлын хувцсыг мөн бас төмөр чингэлэг тэргэнд ачин авч явав. Тийнхүү тэд жад зөрүүлэлгүй биш юм гэхэд эсэн мэнд явсаар Байерн нутгийг гаталж арван хоёр хоног дэргэтэл хатируулсаар Вормсд хүрч ирэв.

	Харийн улсыг шилтгээний хэрэмд довтолгон орж ирэх үес Гюнтер ван их танхимд зогсож байлаа. Тэд шилтгээн рүү ирэхээсээ өмнө хотод байрлан хувцсаа сольсон тул тэдний өмссөн зүүсэн торго, үнэт үс их танхимд хүртэл нүд гялбуулан байлаа. Үүнийг үзээд Гюнтер ван эл гоё ганган хүлэг баатрууд хаанахын хэн гэгчид болохыг сонирхон асуусанд бойдаа нар нь ч хэлж мэдсэнгүй. Эцсийн бүлэгт Хагенийг дуудан ирүүлсэнд тэр харийн хүмүүсийг нарийвчлан ажигласны хойно -Хэрэв би эндүүрээгүй бол энэ нь хүн нарын ван Аттиллийн албат ноён Пөхларнийн Рүдигер мөн шиг байна. Бага байхдаа бид хамтдаа тоглодог байсан юм. Бид барьцаанд Унгарт очсон бөгөөд зээр, гөрөөснөөс томгүй морьдын сагсгар дэлэн дээгүүр тахир сэлэм эргэлдэн байсныг би одоо ч үе үе дурсан санадаг юм! Ийн ярих зуур урьдын явдлаа дурсан сэтгэл нь хөөрснөөс түүний нүд нь гялалзан байлаа.

	— Ноён Хаген та лав эндүүрч байх шиг байна, хүн нарын ноён яаж энд ирэх билээ гэж Гюнтер ванг хэлсэнд Хаген гайхширан далаа хавчсанаа: — Мөн байна! Рүдигер мөн байна! Эмээлээсээ аргагүй л ингэж үсрэн буудаг нь дүрээрээ байна! гэж дуу алдан багын нөхрөө тосон их танхимаас гүйн гараад түүнийг тэврэн авч баярласандаа царай нь гийв. Тэгээд: — Рүдигер найз минь, Вормсд тавтай морилно уу! Ямар хэргээр манийг зорин ирээ вэ? Танд юугаар тусалж чадахыг минь хэлэх сэн болов уу! гэсэнд

	— Гюнтер вантай уулзуулж өгөхийг би танаас гуйя! Миний бие вангийнхаа яаралтай илгээлтийг түүнд дамжуулах ёстой юм гэвэл Хаген багын нөхрөө элдэв төвөг чирэгдэлгүйгээр их танхимд дагуулан оров.

	Гюнтер ван зочдоо зүйл бүрээр хүндэтгэн хүлээж авав. Тэр суудлаасаа босон тэднийг угтан очоод хязгаарын гүнгийн гарыг барин мэндчилсэн бөгөөд Гернот ван Рейнд л байх хамгийн шилдэг дарс, бал тэргүүтнийг сөгнөв. Мөн Гизельхер яаран хүрч ирж, бас ноён Геро, Данкварт, Метцийн Ортвин, бас ноён Алзайн Фолькер нар цугларан ирэв. Тэд бүгдээр хүлэг баатрын ёс горимыг сайтар мэдэх тул бүгд дарс зооглон нэн, элэгсгээр хөөрөлдөцгөөх ажээ. Тийн байтал сая Гюнтер ван: — Эрхэм хүндэт ноён Рүдигер, эдүгээ миний бие зорьсон хэргийг тань сонсохыг хойшлуулахгүй. Хэрэг зориг юуны учир та Бургундийн шилтгээнийг зорин морилж ирээ вэ? Та вангийнхаа илгээлтийг надад дамжуулах хэрэгтэй болов уу? Тийм хүчирхэг захирагчийн үгийг агуулсан илгээлтийг бид анхааран сонсолгүй яах билээ. Гэвч юуны өмнө ноён Аттил болон түүний үзэсгэлэнт гэргий Хелхе нар амар амгалан байгаа гэдгийг хэлж өгнө үү! гэж хэлсэнд хязгаарын гүн тэнд байгсдад ван эзэгтэйнхээ нас нөгчсөн тухай яривал хүмүүсийн баяр хөөр дарагдав. Тэгээд Гюнтер ван:

	—  Хелхе бол туйлын эрхэмсэг, олноо алдаршсан эмэгтэй байсан тул тэнгэр ванг тэтгэн тайтгаруулах болтугай! Эзнийг тань баярлуулан баясуулах зүйл бидний мэдэлд байх аваас бид түүнийг чин зүрхний угаас гүйцэтгэх болно! гэв. Эл үгийг бусад хүлэг баатруудын нэгэн адил Гернот, Хаген нар дэмжсэнд ноён Рүдигер тэдэнд хариу болгон »

	— Хелхегийн араас гашуудсаар эзэн минь сүйд болох нь ээ. Гагцхүү үнэнч гэргий л түүнд түшиг тулгуур болж чадах билээ. Криймхильд авгайн үзэсгэлэн гоо, эрхэмсэг чанарын тухай сураг түүний сэтгэлийг нэгэнт эзэмдсэн тул тэр дахин гэрлэх хүсэлтэй байгаа бөгөөд Криймхильдийг зүрх сэтгэлийнхээ захирагч болно уу гэж гуйлгуулахаар биднийг нааш илгээсэн билээ. Энэ бол миний танд дамжуулах илгээлт, эрхэм хүндэт вангуудаа, та бүхэн үүнийг сайтар болгооно уу гэдгийг би та бүхнээс хүсье! гэв. Үүнийг сонсоод Гюнтер ван: — Таны ярьсан бүхнийг би тэр янзаар нь охин дүүдээ дамжуулъя, хязгаарын гүн, түүний шийдвэрийг сонсолгүйгээр би хариу өгч чадахгүй. Таныг гурван өдөр тэвчин хүлээнэ үү гэж хичээнгүйлэн гуйя! гэв. Тэгээд Гюнтер ван ордныхонтойгоо зөвлөлдөв.

	Ноёд бүгдээрээ эл эрхэм хүндэтгэлийг хүлээн авах хэрэгтэй гэж байлаа. Гагцхүү Хаген энэ зөвлөгөөг эсэргүүцэв.

	— Криймхильд өөрөө зөвшөөрлөө ч гэсэн ийм явдал хэзээ ч болох ёсгүй. Аттилийн гэргий болно гэдэг чинь аймшигтай их эрх дархтай, хүчирхэг болно гэсэн үг бөгөөд үүнийг бид түүнд хэзээ ч зөвшөөрөх ёсгүй бил ээ! гэж тэр хэлсэнд Гюнтер ван

	— Тэр бол миний охин дүү билээ. Энэ бол түүний аз жаргалын тухай яриа болж байна! Өдөр бүхэн гашуудан гуниглаж, үүрийн харанхуйгаас үдшийн бүрэнхий болтол гаслан гангинахыг нь харж сонсож байна гэдэг надад хэцүү байна! Бид түүнийг Аттилтэй суулгах талаар ятгах хэрэгтэй! гэв. Тэрчлэн Гернот, Гизельхер нар болон бусад ноёд цөм ийм үг хэлцгээсэн боловч Хаген ганцаар хэлснээсээ эргэж буцсангүй. Тэгэхэд залуу Гизельхер

	— Эгчид минь ийм энэрэлгүйгээр саад тотгор болж байгаа чинь урьд өмнө үзэгдэж дуулдаагүй хэрэг байна! Тэр таныг үргэлж үзэн ядаж байдаг нь гайхалтгүй юм байна! Гаслан зовлон яаж сүйтгэж байгааг тэвчиж харж байх арга алга! гэсэнд Хаген хариуд нь

	— Би өөрийнхөө тухайлж байгаа зүйлийг л хэлж байна. Үүнээс болж Бургунд сүйрнэ гэдгийг би мэдэж байна. Тэрээр дэлхийн хамгийн хүчирхэг ван авгай болно гэдгийг бодож үзээч, бас бид түүний заналт дайсан гэдгийг бодооч та минь! гэвэл Гернот: — Түүнийг амьд сэрүүн байгаа цагт бид хүн нарын ордноос дөлөөд байж болно. Манай хоёр орон өргөн их ой шугуй, гол мөрнүүдээр алслагдан оршдог бөгөөд түүний дээр ноён Аттилийн энхийг эрхэмлэдэг чанар бүхэнд тодорхой бил ээ! гэсэнд Хаген 

	—Өш хорсолд саад хотгор болдог юм гэж ердөө ч үгүй! Энэ бол эрх мэдэл, хүч чадлын асуудал бөгөөд бид мангуу юм шиг байж болохгүй! гэв. Тэгэхэд нь Гизельхер суудлаасаа үсрэн босож: — Бид мэхчин луйварчин шиг байж болохгүй! Тронье, та санаснаа хийгтүн, эцсийн эцэст би таны саналыг эсэргүүцэж, эгчийнхээ төлөө үгээ хэлмээр байна! гэв. Энэ үг Хагенийг үхтэл нь гомтгосон боловч нэгэнт зөвлөгөөн дууссан тул тэвчин өнгөрөөхөд хүрэв. Тэр гурван ванг гурвуулыг нь эсэргүүцэж байлаа.

	— Болох ёстой юм болохоос яах вэ тэгвэл гэж тэр хэлсэн бөгөөд дараа нь тачигнатал хөхрөн тэндээс гарч одоод энэ талаар ахин ер үг дуугарсангүй билээ.

	Түдэлгүй ноён Геро Криймхильдэд зуучийн үгийг дамжуулах болов. Зовлонд дөжирч гүйцсэн эмэгтэй түүний үгийг огтоос хөдөлгөөнгүй байж сонсоод эцэст нь үг дуугүй толгой сэгсрэн:

	— Надаар бүү тохуурхагтун гэж гуйя. Урьд нь өөр нэг авгайтай аз жаргалтай байсан хүнд миний хэрэг юу байх билээ? гэжээ. Тэгэхэд нь Гернот, Гизельхер нар түүнтэй ярилцаж ахин амьдралын урсгалд орж Аттилийн гуйлтыг дага гэсэн боловч тэр ингэхийг хүссэнгүй. Эцэст нь Гернот

	— Элч минь ээ, та хязгаарын гүнтэй уулзалгүйгээр явуулж болохгүй. Тэгвэл энэ чинь тун бүдүүлэг явдал болох бөгөөд Бургундийг тэр аяар нь шившиг болгоно гэсэн үг! гэсэнд Криймхильд Рүдигерийг эзнийхээ хүслийг айлтгахыг зөвшөөрөв.

	— Ноён Рүдигер шударга шулуун явдалт хүн тул надад тааламжтай санагддаг билээ. Иймээс би түүнийг хүлээн авсугай! Өөр хүнийг бол би ингэхгүй сэн, харин Рүдигерийг би гомтгох ёсгүй! гэж Криймхильд хэлэв. Тийнхүү хязгаарын гүн өөр арван нэгэн ноёны хамт түүнд бараалхахаар одов.

	Аттилийн элч нарыг Криймхильд бэлэвсрэлийн өмсгөлтэйгөөр хүлээж авав. Түүний бараа бологч хатагтай нар нь нүдээ гартал гоёж гоодоцгоосон боловч уй гашууд дарагдсан эл эмэгтэйн эрхэмсэг байдал хар хувцасны нь дундаас ч гэлээ ордны тансаг гоёл чимгийг даван гийх ажээ. Түүний дэргэд ноён Эккеварт, Геро нар бараа бологчдынхоо хамт жагснам бөгөөд ван авгайн өндөр сэнтийг хоёр зуун эрхэмсэг авгай нар хүрээлэн зогсжээ. Энэ нь хамгийн сүр жавхлантай хүлээн авалт байсан хэдий боловч Криймхильдийн энгэр нулимсандаа дэвтсэн байлаа.

	— Эрхэм дээд эзэн авхай минь ээ, хүчирхэг ван Аттил танд гүнээ мэхийн ёсолж мэнд мэдэн сэтгэл зүрхнийхээ үгийг дамжуулж байна. Тэр танд нэгэн цагт Хелхегийн эдэлж байсны нэгэн адил зовлонгүй жаргал, хоёргүй үнэнч хайрыг амьдралын тань туршид амлаж байна. Хелхег алдсанаас хойш амьдралын нь өдөр хоногууд баяр баясалгүй, баргар бүүдгэр болсон бөгөөд хэрэв та түүнийг эс таалан гасланг нь эс эцэс болговоос энэ янзаар хорвоог элээх бий гэж айж байна! гэж Рүдигер хэлсэнд Криймхильд хариуд нь

	— Ноён хязгаарын гүн ээ миний гасланг мэдэх хүн надаас хайр сэтгэлийг минь гуйж зүрхлэх ёсгүй сэн бил ээ! Эмэгтэй хүнд учрах зовлонгийн хамгийн бэрх нь надад учирсан юм! гэвэл Рүдигер

	— Хайр сэтгэл үгүйсэн бол хэн ч гасланг зайлуулж биш бил үү? Хоёр биеийг хайр сэтгэл хоёр давхар зовлонг зайлуулна! Эзний минь хайр эгнэшгүй их гэдгийг та болгоогтун! Нөхөр болох хүн тань танд арван хоёр титэм, гучин язгууртны газар нутаг, хийгээд дэлхийн тэн хагасыг амлаж байна. Тэгэхлээр та урьд нэгэн цагт Хелхегийн байсан шиг тийм эзлэн захирагч эмэгтэй болох бөгөөд энэ ертөнцийн ямар ч эмэгтэй таныг эрх дарх, хүч чадлаар гэтлэхгүй! гэсэн даруй хүн нарын язгууртан ноёд Криймхильдийн хөлд сөхрөн унаж өөрсдийнхөө эзэн авгай болж өдөр бүр үзэсгэлэн гоогоороо бахдуулж байхыг гуйв. Тэгэхэд нь тэр хацраа даган урсах нулимсыг зөөлхөн арчаад:

	— Ээ эрхэм ноёд минь, тийм баатар эрийн эхнэр болох гэж би яахин зүрхлэх билээ. Өөр нэгийнх нь үхэл хагацлыг үзэж өр зүрхний гасланд ханав биш үү, би! Гэвч маргааш болтол эргэцүүлэн бодоод та бүхэнд эцсийн шийдвэр өгье! гэсэнд Рүдигер болон хүн нарын язгууртан ноёд мэхийн ёслоод арагш ухран ухарсаар Криймхильдийн лаврингаас гарч одов. Гаслант бүсгүй харин нь өөрийн эх Уте болон хамгийн хайртай дүү Гизельхер нарыг урин ирүүлж

	— Би Рүдигерийн хэлэх үгийг сонсов. Гэвч гаслангийн минь нулимс хойшид ч татрахгүй! гэвэл Гизельхер

	— Хайрт эгч минь ээ, таныг гуйж байгаа тэр хүн бол хамгийн хүчирхэг ван билээ. Роне хийгээд Эльба болон Дунай хийгээд Мөсөн далайн хооронд түүнийх шиг том гүрэн үгүй. Түүний мутар Туркестаны элсэн цөлд ч хүрнэм бөгөөд Италийн ван Дийтрих хараат ноёны нь ёсоор зүүн гар нь болж хөдөлдөг билээ. Тэр чамайг гуйсанд аз завшаан хэмээн үзэж залбирах ёстой! гэсэнд

	— Миний гүрэн бол нулимс, гаслан хоёр бөгөөд түүний хил хязгаар нь Зийгфрийдийн булш, ноёд нь зовлон, гуниг хоёр болой! гэж Криймхильд хариу өчив.

	— Охин минь, үүнийг мартагнах цаг ирнэ гэж Уте авгай хэлэв.

	— Тэгээд би харийн хүлэг баатруудын өмнө ордон эзэгнэн сууж тэдэнд гундаж гүйцсэн үзэсгэлэн, уйлсаар улайсан нүд, гасланд бөгтийсөн нуруугаа харуулан явах сайхан байх уу? Энэ ч ёстой хэзээ ч байшгүй зүйл! гэж Криймхильд хэлсэн бөгөөд Зийгфрийдийн энх тунх байсан үеийнх шиг мөнгөөр шагалзаж, алт, эрдэнэс дунд умбан, дайчин эрсээр өөрийгөө хүрээлүүлэн язгууртан ноёд, вангуудыг захиран титэм асаан суух юм гэж үү дээ би үнэхээр? Ээ тэнгэр минь, ийм явдал ахин тохиолдох юм гэж үү? Баяр баяслыг үзэлгүй би хэчнээн ч удав даа? Тэнгэр минь, та миний хүслийг сонсон соёрх! Гэвч би Аттилтэй дэр нэгтгэх болно, гэтэл тэр чинь буруу номтон шүү дээ. Тэгэхлээр христос шүтлэгт эмэгтэй би яаж түүнд биеэ тушааж болох билээ? Түүний хүслийг дагавал намайг дэлхий нийтээр жигшин зэвүүцэх болов уу? Өө үгүй, гавар дэлхийн бүх баялгийг амласан ч би ингэж чадахгүй! гэж бодов. Тэгээд

	— Эрхэм хайрт ээж минь ээ, би ингэж чадахгүй, би бол Зийгфрийдийн булшин дээрх сүүдэр төдий л юм шүү дээ! гэж хэлсэнд Уте, Гизельхер нар гарч одсон бөгөөд тэр ганцаараа хоцров. Энэ шөнө түүний бие унтсангүй бодлого болох хэвтэхүйеэ нулимс нь бөмбөрөн авай. Өглөө болж сүмийн хонх мөргөлд дуудан дүнгэнэхэд дүү нар нь түүнийг дагалдан явж Аттил вангийн гэргий бол гэж дахин зөвлөв. Энэ удаа ч бас л Криймхильд юу ч эс дуугарав.

	— Эрхэм хайрт дүү минь ээ, чи шийдтэй үгээ хэлэх хэрэгтэй. Ноён Рүдигер явах гэж яаруулан байгаа бөгөөд бид түүнийг саатуулах арга үгүй бил ээ! За, үгүй хоёрын аль нэгийг хэлж үз, эс тэгвээс тэр хариу дуулгалгүй вангаа цаашид хүлээлгэж яаж болох вэ! гэж Гюнтер ван шаардсанд Криймхильд ноён Рүдигерийн дахин өөртөө бараалхахыг зөвшөөрөв.

	Мөргөлийн дараа хязгаарын гүн хүрэлцэн ирснээ Криймхильдэд мэдэгдвэл түүнийг бүх л талаар хүндлэн хүлээж аваад өмнөх хэлснээсээ өөрөөр шийдэх арга үгүй гэдгээ хэлсэнд Рүдигер

	— Эрхэм хүндэт авгай минь ээ, гоо үзэсгэлэнгээ талаар өнгөрөөх болбол та орчлон дэлхийд тун ч их зүй бус юм үйлдэж байгаа нь тэр болох бил ээ! Та өчнөөн их баяр баясгаланг өрөөлд эдлүүлж чадах байтлаа биднийг ямар их гасланд учруулна вэ! гэв. Эцэст нь хязгаарын гүн сүүлчийн удаа хоёулхнаа илэн далангүй ярилцъя гэж гуйв. Тэгээд

	— Эзэгтэй минь ээ, таны цааргалж байгаагийн учрыг би гадарлаж байна гэж бодож байна. Хүн нарын ордноо харийн хүмүүсийн дунд ганцаараа байх болно гэж та айж байгаа нь лавтай. Тийм бөгөөс би болон миний дайчин эрс, найз нөхөд ямагт таны тусын тулд хүчин зүтгэж байх болно, бид амьдралынхаа туршид таны төлөө зүтгэж, өөрийг тань гомдоох гэж зүрхэлсэн бүхнийг үүрд марташгүйгээр цээрлүүлж байх болно! Аливаа гомдлын тань хариуг бахыг тань ханатал авч байна гэдгээ танд амлая! гэсэнд Криймхильдийн харц очтон сэргэж тэрээр Рүдигерийн гарыг атган

	— Надад гаслан зовлон учруулсан бүхнээс өшөөг минь авч өгнө гэж та тангараглах гэж байна уу? гэж асуув. Тэгнэ гэж Рүдигер тангараглав. Тэрээр үүнийг цайлган сэтгэлээр тангараглан эл тангаргаа гар барин бататгав. Тэгэхэд нь эл үнэнч бүсгүй бодсон нь: Хайрт хань нөхөр минь ээ, ийнхүү би чинийхээ өшийг бас ч авч чадахтайгаа болох юм биш үү? Ийнхүү баяр жаргалгүй болсон эмэгтэй би дахин эрх дарх бүхий болж хүлэг баатрууд, хүчирхэг зэвсэг, эр зоригт дайчдыг эзэгнэн захирч нөгөө заналт дайснаа залхааж чадах юм биш үү? Яах вэ, хүмүүс намайг бахаа ханатал муулбал муулцгаана л биз!

	Тэгээд тэр

	— Би бол христос шүтлэгт эмэгтэй бөгөөд танай ноён өөр шүтлэгтэн бил ээ! Тэгэхлээр бид яаж ханилж болох билээ? гэвэл Рүдигер

	— Ван авгай минь ээ, хэчнээн олон үнэнч христос шүтлэгтэн түүнд хүчин зүтгэж байгааг болгоож үзэгтүн! Та түүний ордонд шашны ариун номлолоор ер гуцагдахгүй, хүсэх юм бол мөргөлийн уншлага сонсож болно. Дэлхийн хамгийн хүчирхэг ванг христос шүтлэгтэн болгоход хүргэснийг тань тэнгэр таалсан байвал яах вэ? Христос шүтлэгтнүүдийн хувьд түүн шиг их олз гэж юу байх бил ээ! Ингэж чадах хүн танаас өөр үгүй байнам! гэсэнд Криймхильд

	— Тэнгэр минь, би үүнийг ер бодсонгүй шүү! гэв. Тэгээд тэр хайлан тэгснээ

	— Ядуу буурай бэлэвсэн эхнэр би буруу номт харийн оронд очих болдог байжээ. Гэхдээ тэнд намайг харж хамгаалах хүн байгааг би мэдэж авав! гэвэл

	— Эзэгтэй минь ээ. таван зуун хүлэг баатар таны мэдэлд байх болно! Тэгээд би бас таны боол байх болно! Та Рүдигерийн зөвлөсөнд хэзээ ч харамсахгүй! гэж дуу алдан хэлсэнд ван авгай

	— Тийм бөгөөс бид шалбалзах хэрэгтэй болов, найз минь! гэж хэлэв.

	Эрдэнэсийн сангаас өөртөө үлдсэнийг хайрцаглаж савлан ачаалахыг Криймхильд тушаав. Хаген үүнийг нь болиулах гэсэнд Гюнтер ингэхийг нь түүнд хориглов. Гэвч Рүдигер

	— Эзэгтэй, та алтаа нутагтаа орхигтун. Вангийн минь эрдэнэс баялаг хэмжээлшгүй их. Зийгфрийдийн эрдэнэсийн сан түүний зүүн гарын нь алгыг дүүргэх төдий билээ гэж хэлэв. Гэтэл Криймхильд аян замын бэлэг болгож хамгийн шилдэг гоёл чимэг, шижир алт арван хоёр авдар дүүрэн ачаалж дараа нь хайрт хань нөхрийнхөө хойдоход зориулж мянган марк сүмийн мөргөлд зарцуулаад эцэст нь эрдэнэсийнхээ үлдсэнийг харь хүн нарын нутагт өөрийг нь даган явах хүсэл бүхий хүмүүст өгөхөөр амлав. Тийнхүү дагалдан явагсад нь хязгаарын гүн Эккеварт болон өөр таван зуун эрс байлаа. Тэд түүнд үүрд үнэнч байхаа тангарагласанд Криймхильд тэдний өмнө мэхийн ёслов. Тэгээд шилтгээнийхэнтэй салах ёс гүйцэтгэв.

	Гернот Гизельхер хоёр, тэдний хамт ноён Ортвин, Геро, Румольд нар, бас мянган хүлэг баатар түүнийг Дунай мөрөн хүртэл үдэн гаргаж өгсөн бөгөөд тэднээс түрүүлэн Аттил ванд баярт мэдээ дуулгахаар Рүдигерийн элч довтолгон оджээ. Уте авгай хайлан хоцров. Гюнтер ван Криймхильдийг хотын хэрэм хүртэл гаргаж өгөв. Тэнд хүрээд тэр: 

	— Эрхэм хайрт охин дүү минь ээ, аз жаргалтай, амар амгалан аж төрөөрэй! Тэнгэр чамайг ивээн тэтгэж явах болтугай! гэж хэлэв. Тэрээр түүнтэй дахин уулзахгүй гэж боджээ.

	
Криймхильд Хүн нарын нутаг руу аялсан тухай

	Элч нар замаа хөөн одог, одоо бид 

	Эрхэмсэг бэр, хүн нарын нутгийг 

	Итгэмжит зуучийн хамт зорьсон тухай, 

	Энгүй олон хоногийн турш тэднийг 

	Залуу Гизельхер, Гернот нар 

	Замчлан үдсэн тухай хүүрнэе.

	 

	Дунай мөрөн дээр орших Пферрингийн дэргэд Гернот, Гизельхер нар Криймхильдтэй салах ёс гүйцэтгэв. Гизельхер хэлсэн нь:

	— Зэрлэг бүдүүлэг Хүн нарын нутагт тус дэм хэрэгтэй болбоос надад мэдэгдээрэй, хайрт эгч минь!

	Тэгвэл би тэнд довтолгон хүрч чамайг хамгаалах болно! гэсэнд Криймхильд түүнийг үнссэн ба бас Гернотыг ч нэгэн адил үнсэв. Тэгээд Бургундийн ноёдыг гар даллан үдэв.

	Байерны нутаг дундуур тэд яаран довтолгосоор Инн голын барааг хармагц хамгийн аюултай замыг ардаа хийв гэж бүгд сая сэтгэл амрав. Ном, зургийг эрхэмлэн хайрлаж, нартад тохиолдсон бүхнийг бичүүлж тэмдэглүүлж байдаг өндөр алдарт Хамба Пилгрим Пассауд тэднийг угтан авав. Түүний бие Криймхильдийн авга ах тул ач охиноо туйлын элэгсгээр зочлон хүндэлж тэнд саатахыг гуйв. Бас Пассаугийн худалдаачид ч баян зочдыг саатуулан хоргоох хүсэлтэй байсан ба Пассаугийн хүлэг баатрууд хэдийнээ Криймхильдийн бараа бологч охидтой сээтгэнэж эхлэв. Гэвч Инн голын нөгөө этгээдээс эзэмшил газар нь эхлээх бөгөөд Инн гол дээр зочдоо угтан золгохоор өөрийн нь гэргий Готелинд болон харьяат ноёд нь хэдийнээ ирчихсэн байсан тул Рүдигер аян замаа үргэлжлүүлэхийг шамдуулан шаардав. Тэгэхэд нь хамба Пилгрим ач охиноо тэр хүртэл гаргаж өгөх болов.

	Өглөө нь тэд Траунийг гатлаад орой нь асар майхан алагласан Эннийн эрэгт хүрч очив. Тэнд тэднийг Готелинд авгай Зийгфрийдийн бэлэвсэн гэргийд өөрсдийн тэмцэлдэх урлагийг үзүүлэх гэж тэсэж ядан аргаа барж буй Пөхларнын бүх хүлэг баатруудын хамт хүлээж байлаа. Чингээд хэдийгээр харуй бүрий болж байсан хэдий боловч цувааны түрүүч ойртон ирэх үес тэд нь тэмцээнээ эхлэв. Криймхильдийг мориноос буухад тэдний жадны хугархай нүүрний өмнүүр исгэрэлдэн өнгөрч байв.

	— Үзэсгэлэнт эзэн авгайгаа тавтай морилно уу гэж хэлэх заяатайдаа би туйлаас баяртай байна! Ийм хувь заяат эл өдрийг тэнгэр тэтгэх болтугай! гэж Рүдигерийн гэргий Готелинд хэлэв. Тэмцэлдэн тулалдагсад оновчтой болсон шидэлт, цавчилт бүхэнд уухайлан хашхиралдацгаах ажээ.

	— Тэнгэр таныг тэтгэж бид хоёрын аль алинд баяр хөөр аз жаргал заяах болтугай! гэж Криймхильд хариулав.

	Дараа нь дарс бал ууж, амттан шимттэнийг зооглон өвсөн дээр суун энэ тэрийг хүүрнэлдэн байсны эцэст амрахаар асар майхнуудад орцгоолоо. Дараа өдөр нь Пөхларнын шилтгээнээ эрхэм зочдыг угтан золгов. Рүдигерийн охин Дийтлинд тэднийг мэндчилэн их танхимд удирдан оров. Тэндээс Дунай мөрний урсгалыг харж болох ажээ. Тэр нь Рейнээс хавьгүй өргөн мөрөн байлаа. Бас бие биеийг дэрлэсэн нэг нэгээсээ өндөр уулсын хярыг дамнасан нуга жалга харагднам бөгөөд тэдгээр уулсын чанад үүлсийн дунд орой нь алдарсан цасан цагаан дуулгат уулс байх ажээ. Энэ бүхнийг харахуйяа эл газар орон тэнгэрийн зүг тэмүүлэн байх шиг сэтгэгдэл төрмүй. Криймхильд энэ мэт зүйл ер үзээгүй тул бүтэн өдрийн турш хязгааргүй гайхан суулаа. Эцэст нь ноён Эккеварт тэсэж ядаад

	— Бид ийнхүү мэлрэн суусаар цагийг барах аваас Аттил ван хилэгнэх буй заа! гэж сануулав.

	Тийнхүү тэд салах ёс гүйцэтгэсэн бөгөөд дурсгалын бэлэг гараас гар дамжин байлаа. Криймхильд Дийтлиндэд арван хоёр шижир алтан бөгж, гоёлын хувцас бэлэглэсэн боловч санасныхаа зоргоор шан хишиг хүртээж чадалгүй ийм өчүүхэн юм өгөв гэж сэтгэл зовсондоо охиныг тэврэн авч үнсэв. Гэтэл Дийтлинд

	— Туйлаас эрхэм хүндэт эзэн авгай минь ээ, таныг хүсвэл би өөрийг тань дагалдан явж үргэлж дэргэд тань байн сэтгэлийг тань баясгаж байя! Би энэ талаар эцэгтэйгээ санал нэг гэдгээ мэдэж байна! гэжээ. Үүнийг сонсоод Криймхильд Рүдигерийн үнэнчийг мэдэж энэ олон он жилийн эцэст сая инээвхийлжээ.

	Аян замынхан Мельк шилтгээнийг дайран гарахад хамба Пилгрим Криймхильдтэй салах ёс гүйцэтгэв. Дараа нь тэд Маутернийг гатлан нас нөгчсөн Хелхегийн суух дуртай байсан газар, Аттил вангийн эхний бэхлэлт Трайс цайзын зүг одоцгоов. Тэнд тэднийг хүн нарын удмын хүлэг баатрууд угтан золгов. Энэ нь Криймхильдийн хувьд буруу номтонтой анх удаа нүүр тулан учирч байгаа нь билээ. Энд ирэн иртлээ тэр эл уулзалтаас их л эмээн байсан боловч тэдний элэгсэг харьцаа аливаа түгшлийг нь хөөн зайлуулжээ. Гөлчийсөн тас хар үстэй овон товон болсон хацрынхаа дээр жартайсан нүдтэй нэн этгээд харагдах ноёд болон хатад ёс журам маяг дэгийн хувьд Рейн мөрөн дээр агч ордныхноос юугаар ч дутахгүйг, харин ч анхаарал халамж, нарийн ширийн зүйлийг ойлгож мэдэхийн хувьд тэднээс хавьгүй давуутайг тэр машид гайхан үзэж мэдэв. Хэдийгээр хэцүү үгийг наргиантайяа төвөнхөөрөө хэлэх боловч өөрийг нь хүрээлэн байгсдаас олон хүн франц, герман хэлд гаргууд байгаа нь гойд санагдсан бөгөөд ирээдүйн нь нөхөр үнэнхүү сайн хүлэг баатар бол хэний ямар шашин шүтлэг эрхэмлэдгийг анхаардаггүйг нь тэр бас удалгүй олж мэдээд бахаджээ. \

	
Криймхильд Аттилтай учран золгосон тухай

	Криймхильдийн шилтгээнд өнгөрөөсөн 

	Гурван бүтэн өдрийн турш 

	Хавийн газар түймэрт автсан мэт 

	Харанхуйлах тоос манаран байлаа. 

	Трайс шилтгээн рүү вангийн ноёд 

	Довтолгон яваа нь тэр байлаа.

	 

	Трайс цайзад дөрвөн өдөр байсны эцэст тэд цааш Вена руу мордсонд Австрийн дээгүүр тоос манаргасан тийм олон ноёд дагалдан явсан нь эл газар орон тайлгын галд автсан мэт байлаа. Тэдгээр ноёдын дунд христос шүтлэгтэн болон өөр шашинтнууд ч бас явааг би хэдийнээ дурдсан бөгөөд тэд тус тусын шүтлэгийн талаар өөр хоорондоо ер хэрэлдэж маргах нь үгүй, аливаа уншлага мөргөлийг ав адилхан дагамуй. Рейний нөгөө талд газар дэлхий хэчнээн уудмыг үзээд Криймхильд гайхавч барсангүй. Тэнд грек орны баатрууд, оросын баатрууд цутган ирнэм бөгөөд эрэлхэг валахчууд, польшчуудтай бооцоо тавин мориор уралдаж, суусрын арьсан малгайнхаа орой дээр наран чиглүүрийн хоёр иш бүхий хэрээс тэмдэг хатгаж, цэнхэр үсэн хүрэм өмссөн Киевийн элч нар, тэдний хажууд нумаа эцэст нь тултал татан байж сумаа шувуун зүг шившин тавих нь цовдлогдсон эрийн өмнө өвдөг сөхрөн мөргөх ах дүү нараасаа ялгарах юмгүй печенегүүд довтолгоно. Энэ нь Криймхильдэд сайхан санагдаж сэтгэл баяртай явлаа. Мянган наадмын урсгалд аяны замын урт анзаарагдалгүй өнгөрөөд Тульнд түүнийг сүйт хүн нь угтан золгов.

	Түүнийг хүрэлцэн ирэхийн өмнө, дараачийн нь цуваа довтолгон ирсэн нь хэн хэн нь өндөр алдарт баатар бөгөөд мөн тийм өндөр алдарт баатруудаар оддын дундах сар мэт хүрээлүүлсэн, дахин эзэн авгайтай болов гэж баясан мишээсэн хорин дөрвөн язгууртан ноёд байлаа. Тэдний дунд хагалсан газар хараацай шунгах мэт тариа хийсгэх эрэмгий валхуудын герцог ноён Рамунг, шилтгээн нь бүргэдийн үүр мэт цасан цагаан оргилуудын дунд сүндэрлэн байгч ноён Гибихь, Данийн ноён, Хаварт, Түренгений муж захирагч Ирмфрийд, хаандаа хөөгдөөд унгар нутгаас тус дэм авсан Лотарингийн ноён Иринг нар байлаа. Тэдний араас гучин мянган бавгар сахалт хүн нараар хүрээлүүлэн цав цагаан хувцас өмсөж, сүүн цагаан хүлэг унасан ноён Бледел ирэв. Ноён Бледел бол Аттил вангийн дүү бөлгөө. Түүний араас эзлэн захирагч өөрөө ирж явсан бөгөөд түүний хажууд христос шүтлэгт орнуудын хамгийн хүчирхэг хүлэг баатар Бернийн ноён Дийтрих явж байлаа. Криймхильд далайн давлагаан дундах арал мэт гайхширан зогсож байлаа. Рүдигер түүний чихэнд

	— Эзэн авгай та бэлхэн байгаарай! Таны үнсэн соёрхвол зохих хүлэг баатруудыг би нэр дурдан заана. Бусдад нь бол та мэхийн ёслоорой! гэж хэлэв. Тэгтэл Криймхильдийг үй олон гар эмээлээс нь өргөн буулгасанд Аттил ван мориноосоо үсрэн бууж түүний урдаас тосон алхав. Үүлтэй тэнгэрийг наран гийгүүлэх мэт баяр хөөр түүний үрчлээтсэн нүүрэнд гэрэлтэн байлаа.

	— Тавтай морилно уу, эзэн авгай! гэж Аттилийг хэлэхэд Криймхильд түүнийг үнсвэл түүний титэм өөрийнхөд нь шүргэн аль алины нь царайг алт Альпийн хоёр оргил дээр туссанн ургахын улаан нар шиг гийгүүлэн байв. Үүнийг үзээд хүн нарын ноёд

	— Хелхе шиг үзэсгэлэнтэй авгай юм! гэцгээв. Дараа нь Криймхильд Ноён Бледел, Бернийн ноён Дийтрих, ноён Тбихь нар болон Рүдигерийн сэм заан нэрлэсэн өөр есөн ванг үнсэв. Бусадтай нь бол мэхийн ёсолж мэндчилэв. Тэгтэл мянган удаа мянган хуяг тулалдаанд зэрэг хамх үсрэх шиг газар тэнгэр доргин нүргэлсэн нь христос шашинтнууд болон өөр шашинтнууд халз тулалдаанд ур чадвараа үзүүлсний нүргээн бөгөөд бүгд харсан бүхний гайхшийг төрүүлж байлаа. Тийнхүү тэд Түльнээс Венаг зорьцгоосонд Криймхильд тэр зуур үзүүлсэн харсан бүхнийг уйдалгүй харж явав. Гэвч хуримын Вена хотод үзүүлсэн зүйлээс тэр харцаа салгаж чадахгүй байлаа. Хурим арван найман өдөр үргэлжилсэн бөгөөд урсгал тасрахгүй их мөрний мандалд туссан тэнгэр мэт эл хуримын үеэр алт мөнгө баяр цэнгэл хөлгүй бялхан байлаа. Аз жаргал, баяр жавхланд Криймхильд мансууран байв. Өдгөө харьяат зардас нь болсон хүлэг баатруудыг тоолох гэж оролдоод хэрэв эрдэнэсийн сангаас тэдэнд нэг нэг алтан зоос шагная гэвэл орой бололгүй шавхагдаж дуусах юм байна гэдгийг л төсөөлөв. Түүний бие энэ мэтээр Зийгфрийдийг дурсахуйяа аяндаа нүдний нь нулимс цийлэлзэн ирэхэд түүнээ эр нөхрийнхөө өмнө нуун байлаа. Тэр түүнийг хариугүй эм юм гэж үзэх аваас газар дэлхийн ямар ч язгууртан өөрийг нь хүндлэхээ байх вий гэж айж байлаа.

	Өөртөө байсан бүхнээ тэр өглөгт тараасан бөгөөд одоо байгаа бүхнээ мөн тийнхүү тараав. Хотын дундуур алт гол судас дундуур гүйх улаан цус мэт урсан байлаа. Зөвхөн Аттилийн ордны хөгжимчин Вэрбель, Швэммель нар тус тус мянга, түүнээс илүү олон марк энэ баяраар олж хүртжээ. Ай, тийм цаг үе дахин үл давтагднам бөгөөд мөн тийм ван ч дахин гарахгүй нь мэдээж! Хөөр баярын дуу наран чичиртэл агаарт хадан байж билээ.

	Арван найм дахь өдөр нь Аттил, Криймхильд нар Вийзелбургээ хөлөг онгоцноо суун Дунайг уруудав. Хүн мал усыг бүрхэн хучсан нь хуурай газар гэж санагдмаар байлаа. Давалгаанд сэгсрэгдүүзэй гэж хөлгүүдийг хооронд нь хэрэн холбож тавцан дээгүүр нь торгон майхан босгосон нь зунаар цас хөвж явна уу гэлтэй байжээ. Хөгжин хашхиралдах хүмүүсийн олонд эрэг хотойн ван авгайн зүг илгээсэн үнсэлт зулай дээгүүр нь мөнгөн үүл мэт хөвөлзөн авай. Хос хоёр тийнхүү Аттилийн шилтгээн хүртэл аялав. 

	— Харав уу, энэ бүгд чинийх! Хүссэн бүхнээ хэлэхэд тэр даруй биелнэ! гэж ванг хэлэхэд Криймхильд өөрийгөө үнэхээрийн жаргалтай байна гэж бодож явлаа.

	 


Криймхильд нар буцахын баярт ах дүү нараа уриулах болсон тухай

	Андгайлж хэлэхэд энэ бүгд үнэн

	Аттил, Криймхильд нар долоон жил ханилаад

	Алаг сайхан үртэй болов.

	Аав ээж албат иргэд

	Алив бүхэн нь баяраар бялхав.

	Аз жаргал бүрэн тэгшрэв. 

	 

	Криймхильд Аттилтай тийнхүү ханилан суусныхаа долоо дахь жил дээрээ ванд нэгэн хүү төрүүлж өгөв. Аттил үүнд хязгааргүй баярлаж ширээ залгамжлагчийг христосын шашинд оруулж христос шүтлэгтний маягаар хүмүүжүүлэхийг хайрт гэргийдээ зөвшөөрчээ. Ван авгай бяцхан хүүгээ Ортлийб гэж нэрлэн, багаас нь хүн нарын ордны хүлэг баатруудын сайн чанар, ёс горимыг заан сургав. Хүн ардын сэтгэл зүрхнээ хадгалагдсаар байгаа ван авгай Хелхегээс дутахгүй сэн гэж тэр хичээж өгөөмөр сэтгэл, өглөгч уян зангаараа талийгаачийг давсан байна. Тэглээ ч түүнийг хүн бүхэн харийн хүн гэдэг билээ. Энэ нь түүний сэтгэлийг шаналгадаг байлаа.

	Түүний эрх дарх хэмжээ хязгааргүй. Наад зах нь л арван хоёр язгууртан ноёд, долоон вангийн охид түүнд үйлчилж, ордны нь тэргүүн авхайгаар бүх Италийг эзэгнэсэн Бернийн Дийтрихийн сүйт хүүхэн байнга дэргэд нь байдаг байлаа. Алган дээгүүр нь урсах алт хэмжээ хязгаар гэж үгүй, амнаас нь гарсан үг бүхэн алдалгүй биелүүлэх зарлиг байлаа. Хэлсэн бүхэн нь хэрэгжиж, хүссэн бүхэн нь ам нээж завдаагүй байхад нь аль хэдийнээ биелчихсэн байна. Түүний бие энэ маягаар арван гурван жил аж төржээ.

	Үе үе Гизельхертэй хөтлөлцөн явж түүнийг өхөөрдөн үнсэж байна гэж зүүдэлнэ. Бас заримдаа Зийгфрийдийн хамт Ксантед титмийн танхимд юм уу, нибелунгуудын шилтгээнээ эргийн юм уу асгын өмнө сууж байна гэж зүүдлээд тэнд эрх дархтай, баян байснаа бодно, Заримдаа эрдэнэсийн санг, мөн заримдаа Хаген, Гюнтер нарыг зүүдэлнэ. Тэгэхдээ буруу номтонтой ханилан суусан минь тэр хоёрын буруу Рейн мөрөнд ийм хань нөхөртэй ханилсан авгай нэгээхэн ч үгүй! Зийгфрийдийн эхнэр үнэхээр өөр хувь заяатай ажээ. Намайг иймд хүргэсэн улс Хаген. Гюнтер нар мөн! гэж бодно.

	Хүмүүс намайг эрхтэй дархтай, баян тансаг гэцгээдэг, гэтэл үнэндээ бол заналт дайснуудаа ганц ч удаа болсон хорсгож чадахгүй болохоор буурай ядуу амьтан! Арван мянган дайчин эрсийн минь хэрэг юу байна вэ? Тэд Хагенийг алчихвал би баярлах сан гэтэл нисэж яваа хэрээ харвахаас хэтрэхгүй байна! Чухамдаа Рейнд аж төрж суугаа хамгийн ядуу авгай ч надаас дээр аж төрж байна шүү дээ! гэж тэр бодно.

	Би ах дүү нараа санасаар байгаад бэтгэрэх нь! Тэднийг урь гэж Аттилийг гуйя байз! Надад хайртай учраас тэр лав урина. Гизельхертэй дуртайяа уулзмаар байна. Герноттой ч бас. Тэд дагуулуудынхаа хамт ирнэ. Нутгийнхаа хүмүүстэй ер нь ч нүүр учирмаар байна! гэж тэр бас бодно.

	Нэгэн шөнө ван өөрийг нь тэврэн хэвтэж байтал

	— Эрхэм хайрт эзэн бөгөөд хань нөхөр минь ээ, та намайг үнэхээр л хайрладаг юм бол ах дүү нарыг минь урин ирүүлээч! Бид өчнөөн олон зочид хүлээн авах боловч Рейний хүлэг баатруудаас хэн ч хэзээ ч ирж байсангүй. Тэднийхээ барааг харах сан гэхээс сэтгэл энэлэн байх юм. Танайхан манайхныг мэдэхгүй учраас намайг далдуур харийн хүн гэцгээх юм. Иймээс би уйтгар гунигтай байлгүй яах бил ээ! гэжээ.

	Тэгэхэд нь ван түүний нүдийг үнсэн

	— Аялах зам ийм уртгүй сэн бол би ах дүү нарыг чинь хэдийнээ урих байсан. Би тэдэнд төвөг учруулах вий гэж бодсон юм. Харин чамайг хүсэж байгаа бол би даруйхан элч заръя. Би ч бас Уте авгайн хөвгүүдтэй нүүр тулан учрахыг хүсэж байна! гэв.

	Тэгэхэд нь ийм үг сонссондоо Криймхильд баясан дуу алдаж

	— Хүн, нарын хөгжимчид, жүжигчид Вормсд хэзээ ч очиж байгаагүй бил ээ! Тиймээс ноён Вэрбель, Швэммель нарыг зуучаар илгээнэ үү. Тэгвэл ах дүү нар минь баярлах! Тэгээд тэднийг яаруулаарай гэдгийг би танаас хичээнгүйлэн гуйя. Манай нар буцахын баяраар тэд энд ирчихсэн байх ёстой! гэв. Үүнийг ч бас биелүүлэхээ ван түүнд амлав. Тэгээд тэр үүрийн гэгээ тустал түүний өвөрт жаргалтайяа хэвтжээ.

	Өглөө эрт зарц нарыг явуулахаар зэхэхэд ван авгай Вэрбель, Швэммель нарыг нууц ярианд дуудан ирүүлээд

	— Та нар ямар ч хөгжимчний авч байгаагүй тийм их шанг зарц хийгээд авах болно! гэв.

	Тэгэхэд нь тэр хоёр

	— Эзэн авгай минь ээ таны хүсэл зоригийг сонсъё! гэсэнд Криймхильд

	— Та нар Вормсд яг миний хэлснээр ажиллах юм бол хүн нарын нутагт хамгийн баян улс болцгоох болно! Хэзээ нэгэн цагт намайг уйтгар гунигтай байсан гэдгийг яавч хэлж болохгүй, энэ бол хамгийн гол нь, үүнийг бүү марттугай! Ван авгай аз жаргалтай байна. Уйтгар гуниг нь таван сарын цас лугаа адил ор мөргүй болсон бөгөөд түүний баяр баясгалан хүн нарын орныг өвлөөр ч бол ивээн тэтгэж байдаг гэж хэлэгтүн. Тэгээд бас хүмүүс түүнийг харийн хүн гэж нэрлэх тул сэтгэл нь шаналж зөвхөн үүнд л гунигладаг билээ гэж хэлэгтүн. Ах дүү төрөл садан гэж ер үгүй тул Аттилийг үхсэний хойно орь ганцаараа үлдэх амьтан гэж хүмүүс хэлэлцдэг юм гэж бас яригтун! Үүнийг та нар ямар ч хүлэг баатар сонсоод даруй нааш яаран хөдлөхөөр хэлэгтүн! Юуны өмнө Гизельхерт үүнийг хэлэгтүн! Өөрийг нь санан бэтгэрэх гэж байна гэдгийг түүнд бас хэлээрэй! Миний эх Утед бол таны охин шиг хүндтэй ван авхай урьд өмнө ер байгаагүй гэж хэл. Юуны өмнө Хагенийг нааш нь хамт ирүүлэх талаар санаа тавьцгаагаарай. Хэрэв түүнийг татгалзах юм бол зам мэдэх ганц хүн Бургундэд үлдэх юм гэж үү хэмээн гайхацгаадаг юм шүү. Хаген заавал цуг ирэх ёстой, хамгийн гол нь тэр л энд ирэх хэрэгтэй! Энэ бол миний та нарт өгөх үүрэг! Аян замд чинь тэнгэр та нарыг тэтгэн хамгаалах болтугай! Нибелунгуудыг надад авчирч өгцгөөгтүн! гэв.

	— Нибелунгууд аа? Тэд чинь ямар улс юм бэ, эзэн авгай? гэж Вэрбель гайхан асуусанд Криймхильд: 

	— Тэд нибелунгуудын эрдэнэсийн санг эзэмшиж байгаа юм. Тиймээс би тэднийг тийн нэрийдэв. Хагенийг хэрхэн яаж нааш нь авчрахаа явж бодоцгоогтун! гэж хэлэв.

	Криймхильд Хагенийг хүн нарын оронд ирүүлэх гэж ийнхүү улайран байгааг хөгжимчид гайхсан боловч тэдний энэ гайхширлыг Криймхильд алтанд живүүлэн арилгажээ. Тэрээр тэднийг шан харамжаар булж амжилттай яваад эргэж ирсний хойно эдлэх цэнгэл жаргал дүүрэн амьдралын амтыг урьдчилан мэдрүүлжээ. Тэгээд тэр хоёр, эзэн авгайнхаа тушаасны дагуу явсан бөгөөд энэ нь хожмоо адгийн үр дагаварт хүргэх ёстой байлаа.

	
Вэрбель, Швэмель нар зар хүргэсэн тухай

	Аттил Рейнд зарц нараа илгээсэн нь 

	Ам дамжин газар бүрд тархав. 

	Довтолгон хурдлах зарц нар нь 

	Дорхноо л нөгөөдүүлийг урин залав. 

	Цуутай энэ найрт уригдсан 

	Цогтой олон эрс сүйджээ.

	 

	Аттилийн зарч нар хорин дөрвөн хүн нарыг рүү довтолгон одов. Пөхларенд тэд амсхийж мэнд бэлэг сэлтээр ганзагаа нэмэрлэв. Дараа нь Пассауд  хамба Пилгрим үүнийг нь бүүр дүүргэж өгөв. Тэд Аттилийн сүлдийг авч явсанд тэр нь дээрэмчдийн сүнсийг зайлуулах шахсан тул Байерн дундуур эсэн мэнд гарцгаажээ. Арван хоёр өдөр аялсны эцэст зарц нар Вормсд хүрч очив.

	Хагений зөвлөснөөр Гюнтер ван тэднийг титмийн танхимдаа дээд зэргээр хүндлэн хүлээж аваад бүх ноёдынхоо өмнө найрсгаар зочлохыг урив.

	— Эрхэм хүндэт ноёд оо, миний хайрт хүргэн дүү гэгээн ван Аттил болон түүний эрхэм дээд гэргий охин дүү маань ямар байгааг илүү дутуу үггүй надад хэлж ажаамуу! гэж тэр дуу алдан асуусанд

	— Тэдний аз жаргалыг арван гурван жилийн турш юу ч хиртээсэнгүй билээ. Тэдний төгс төгөлдөр аз жаргалд дутуу зүйл ганц байгаа нь юу вэ гэвэл Бургундийн агуу их ван тантай уулзан учрахын баяр хөөр болой! Таны бие тэднээс ийм хол хөндий байгаа нь эзэн авгайг минь, тэрчлэн эзнийг минь түгшүүлж байгаа тул юугаар таныг гомтгочхов гэж гайхширан байна. Тэд таныг тэсэж ядан хүлээж байна! гэж Вэрбель, Швэмель нар хариу өчвөл

	— Эрхэмсэг хос эрүүл энх аз жаргалтай байгааг сонсоход надад таатай байна! Зочлон очих тухайд бол бид сайтар зөвлөлдөх хэрэгтэй болно. Энэ талаар тунгаан бодож дэнслэн үзэх зүйл их. Үүнийг бид нэг нэггүй бодож хийх ёстой юм. Энэ завсар та амарч, хүч чадлаа сэлбэгтүн. Та нар Дүүлгэр холын бэрх зам туулсан улс долоон өдрийн дараа хариу шийд сонсох болно! гэв. Тэгэхэд нь Вэрбель

	— Таныг болгоовол бид юуны өмнө Уте авгайд бараалхмаар байна. Түүнийг тийнхүү хүндэтгэх нь бидний хувьд зүйн хэрэг бил ээ! гэсэнд Гюнтер ван

	— Ноёд оо, энэ бол туйлын эелдэг явдал мөн! гэсэн бөгөөд залуу Гизельхер зарч нарыг Утегийн лаврин руу дагуулан одов. Чингээд ван авгайн ордон руу явж байх зуураа

	— Тэгэхлээр эгч маань аз жаргалтай байгаа юм биз дээ? гэж асуувал Вэрбель, Швэмель нар

	— Тэр таныг санаад бэтгэрэх гэж байна! Гизельхер намайг мартав хэмээн сэтгэж үргэлж санаа алдан байдаг юм! Тэр ч байтугай заримдаа уйлан таны нэрийг дурдан байдаг бил ээ! Гэхдээ үүнийг танд биднийг хэлсэн гэж хэнд ч бүү ам ангайгаарай гэж танаас хичээнгүйлэн гуйя! Таны сэтгэлийг зовоохыг эзэн авгай маань чандлан хориглосон хэдий боловч түүнийг бодсондоо бид үүнийг хэлэхгүй байж чадсангүй! гэлээ. Тэгэхэд нь Гизельхер толгойдоо угласан алтан цагаригаа авч нуга даран хоёр хувааж Вэрбель, Швэмель нарт бэлэглэв.

	Мөн тэр өдөр Гюнтер ван Аттилийн урилга заллагыг хэрхэх вэ гэж ноёдтойгоо зөвлөлдөв. Зөвлөлдөгсөд бараг бүгдээрээ урилгыг хүлээн авах нь зүйтэй гэж зөвшсөнд гагцхүү Хаген эрс эсэргүүцэв. 

	— Та өөрөө өөртөө дайсан болсон мэт ярих юм. Криймхильдэд бид юу хийснийг та мэдэж байгаа шүү дээ. Бид Зийгфрийдийг хөнөөсөн, эсвэл бид ердөө л тэгж зүүдэлсэн юм уу? Одений ойд байдаг нэгэн булгийг би мэднэ, та түүнийг мартчихсан уу? Тэгэхлээр Криймхильд үүнийг ер мартаагүй байгаа! Иймд бид яаж хүн нарын нутаг руу мордох юм бэ? гэж тэр хэлэв. 

	— Бүүр Вормсд байхдаа тэр биднийг уучилсан юм. Тэр өөрөө эхэлж эвлэрэн намайг үнссэн бил ээ! гэж Гюнтер түүнийг тайтгаруулбал

	— Ноён Хагенийг бол тэр ердөө ч уучлаагүй юм шүү! гэж Гернот дурсан өгүүлэв.

	— Түүнээс хойш арван гурван жил өнгөрлөө. Тэгээд ч Зийгфрийдийг Ер бодохоо больсон гэж та бүгд дуулсан шүү дээ! гэж Гюнтер сөргүүлбэл

	— Түүний өөрийн нь л улс тэгж хэлсэн гэж Хаген хариулав. Тронье, та нэг авгайгаас айж байгаа юм бол энд үлдэхэд тань хэн ч саад болохгүй, харин биднийг аян замд явуулж үз! Ямар ч л байсан би Криймхильд рүү явна! гэж Гизельхер хэлсэнд Хаген ууртаа

	— Тэгвэл ёстой юм ёсоороо болог! Та намайг хулчгар амьтан гэж хэзээ ч хэлэхгүй биз! Тийм бол хөдөлцгөөе! гэж өндөр дуугаар хэлэв.

	— Та бүхэн Хагений үгийг дуулах хэрэгтэй. Биднийг орон гэртээ байсан нь дээр гэж зөв юм хэллээ. Өөр хаана ч үүнээс дээр байхгүй шүү дээ. Гал тогоо, агуулах бүгд идээ будаагаар бялхаж хүссэн бүхэн гарын доор бэлэн элбэг хангалуун байхад юугаа хийж бид хүн нарын нутаг руу явах юм бэ! гэж буурч ноён Румольдийг хэлсэнд

	— Тэгвэл бид Аттилд очиж чадахгүй нь ээ, хүн нарын ордонд очсоноос Румольдийн тогоог сахиад сууж байя гэж хэлүүлэх хэрэг үү? гэж Гернот хилэгнэн асуув. Тэгтэл Хаген Бүгд шийдэгдлээ! Бид мянган дайчин эрс аван аян замд гаръя. Энэ нь айлчилж яваа улсад хэтэрхий ихдэх ч гэсэн чөтгөрийг үүрэнд нь дарахад хэрэг болно! Би хамт явах хүлэг баатар бүрийг өөрөө шилж сонгож авна. Юу ч боллоо гэсэн Фолькер, Данкварт хоёр хамт явах ёстой! Бид эл яаралтай зарч нарын халуун мөрөөр мордох хэрэгтэй. Тэгвэл , Криймхильдэд бидний эсрэг ямар нэг юм зэхэх зав гарахгүй! гэв. Тэд эл зүйлийг ийнхүү шийдлээ. Явахаар учиргүй яаран байсан хүн нарын ноёдыг саатуулан байсаар өөрсдөө аян замд төхөөрч гүйцмэгц сая явуулав. Зарч нар салах ёс гүйцэтгэж байхдаа шилтгээний хэрмэн дундуур хүн яваа бололтой сүүдэр бүртгэнэхийг үзээд

	— Энэ юу вэ? гэж цочин асуувал

	— Эрхэм дээд ван авгай Брүнхильд, та нар түүнийг мэдэхгүй гэж үү? гэж ноён Фолькер тэдэнд гайхан хариулав. Тэгэхэд нь ноёдын сэтгэл тавгүй болж яаран мордож одоцгоов.

	Аттил шилтгээнээ Криймхильд зарц нарыг тэсэж ядан хүлээж байлаа.

	— Та нар туйлын наазгай улс юм! За юу болов? Вангийн урьсан хүмүүс бүгд ирэх нь үү? Ноён Хаген ирэх гэнэ үү? Наашаа ирэх тухайд тэр юу гэж хэлэв? гэж тэр асуусанд ноён Вэрбель. Швэмель нар

	— Хэрэг зориг бүтэх нь бүтсэн. Тэр эрхэм хүндэт ах дүү нарын тань хамт ирнэ. Бас ноён Фолькер түүнийг дагалдаж ирнэ! гэж хариулав.

	— Ноён Хаген манийг гийгүүлэн ирэх гэж байгааг сонсоход урамтай байна. Ноён Фолькер ирнэ үү, байна уу, тэр бол өөрийн нь дурын хэрэг тул тэр надад падгүй. Миний хувьд гол нь ноён Хаген байсан юм. Тэр бол алдартай баатар тул түүнийг энд хүлээж авахдаа би баяртай байна.

	— Эрхэм хайрт гэргий минь та баяртай байна уу? гэж Аттил ванг асуусанд

	— Би мөдхөн баярлах болно! Одоо баярт бэлтгэгтүн! Бидний хувьд цаг давчуу байна шүү! гэж Криймхильд хариу өчив.

	
Нибелунгууд Хүн нарын нутаг руу аялсан тухай

	Хүн нарыг энд нь түр орхиё

	Хөл болж байгаа Бургундийнхны 

	Гол шилтгээн рүү яриагаа чиглүүлье 

	Тэднээс илүү баян тансаг зочид 

	Тив дэлхийд байсан нь ер үгүйг 

	Тоочин нурших хэрэг бидэнд алга.

	 

	Мянга жаран хүлэг баатар хийгээд есөн мянган зарц нар хүн нарын нутагт зочлон очихоор хуран чуулаад Шпейерийн хамба тэднийг ордны хэрэмд байхад нь аян замд нь сайн сайхныг ерөөн адислав. Тэгтэл ван авгай Уте хөвгүүдээ ордны хамгийн эрхэм ноёдын хамт дуудан

	— Ноёд оо, би тун муу ёрын зүүд зүүдэллээ! Бургундийн нутаг дээгүүр чих хулга өглөө болоход бүх шувууд үхчихсэн газарт хэвтэж байх юм! Орон гэртээ үлдэцгээ гэж би та нараас гуйя! Та нар сүйрэл рүүгээ явж байна! гэж хэлсэнд Хаген

	— Шударга журамт хүлэг баатар зүүднээс болж айж байвал юу болох бил ээ! Вангууд маань аян замд хөдлөхөөр шийдсэн тул бид явах болно. Бид Криймхильдийн баярыг нүдээрээ үзмээр байна! гэж хариулав.

	Тэгээд тэд Рейнийг бүтэн өдрийн турш гаталцгаалаа. Нөгөө эрэг нь тэдний эхний буудал болов. Тэнд Гюнтер ван гэргийнхээ хамт нойрссон бөгөөд тэр түүнд амь нас шиг нь эрхэм байлаа. Чингээд маргааш нь алсын замд шуудран хөдлөх болоход авгай хүүхнүүдийн уйлалдах дуу газар тэнгэр нийлтэл хадав.

	Баатрууд хөгжилтэй явцгаалаа. Данквартыг тэдний захирагчаар, Хагенийг тагнуулаар тус тус томилжээ. Хөө хуяг бүхий тэд Майн дахь зүүн франкийн нутгийг дайран цааш Хараацайн талыг уруудан Дунай хүрэв. Дунай мөрөн үерлээд хоёр эрэг нь усанд автчихсан байлаа. Оволзсон урсгалд нь булга үсэрсэн модод хөвөн явнам бөгөөд татлага онгоцны бараа ер үгүй тул Хаген гарам хайхаар одов. Байернууд ойрхон байсан тул өвч зэр зэвсгээ агсан илдээ барьсаар явжээ.

	Эрэг хавийг самнан удтал явсны эцэст нэгэн булаг тааралдсанд тэнд лусын гүн нар шумбан байлаа. Тэд Хагенийг хармагц хашхиралдан задгай мөрөн рүү сэлж одов. Хаген тэдний хувцсыг хумин авав. Тэгэхэд нь Хадебург

	— Эрэлхэг баатар минь ээ, бидний хувцсыг өгчих, тэгвэл бид хүн нарын нутгийг зорьсон та нарын аян яаж дуусахыг хэлж өгье гэв. Тэд давлагаан дээр цахлай адил хөвөлзөн хэвтмүй. Хаген толгой дохив. Хадебург

	— Та бүхэн санаа зоволтгүй аян замаа хөөж болно. Та нарынх шиг тийм их алдар хүндтэй болсон аян урьд өмнө ер байгаагүй гэв. Тэгэхэд нь Хаген тэдэнд хувцсыг нь дуртайяа эргүүлж өгчээ. Тэгтэл хувцаслаж байх зуураа Зигелинд

	— Миний эгч худлаа хэллээ гэдгийг Алдрианы хүү Хаген чамд би анхааруулъя! Нибелунгуудыг золгүй явдал хүлээж байна! Эсэн мэнд дээрээ буцацгаа! Аттилын нутагт үхэл отож байна! гэсэнд Хаген

	— Би та нарын үгэнд ердөө ч итгэхгүй! Нэг хүний өшөө хорсол яаж арван мянган хүнийг хөнөөж чадах юм бэ? гэвэл Хадебург

	— Ердөө цорын ганц хүн та нараас эргэж ирнэ. Тэр нь танай лам! Түүнээс бусад нь бүгд үхнэ! Энэ бол үнэн үг гэв. Тэгэхэд нь Хаген машид хилэгнэн

	— Та нар бүхнийг тийм сүрхий мэддэг юм бол бидний голоор яаж гарахыг хэлж аль! гэж өндөр дуугаар хэлэв.

	— Мөрний эх өөд яв! Тэнд нөгөө эрэг дээр нь татлага онгоцны жолоочийн суудаг байшин бий! Тэр Байерний ван Гельфертын зарц юм шүү. Түүнийг бүү хилэгнүүлээрэй. Нэхсэн хөлсийг нь өгдөг юм шүү! Чамайг гол гаргахгүй гэвэл өөрийгөө Амельрих гэдэг, дайснаасаа зугтаж явна гэж хэлбэл лав зорьсон чинь бүтнэ! гэж Зигелинд хэлэв. Хаген талархсанаа илэрхийлээд мөрний эх өөд явав. Лусын дагинас хөхрөлдөөд булаг руу эргэж шумбан оров.

	Хаген хэд алхтал нэг байшин харагдав. Тэрээр

	— Хөөе, гол гаргаад өгөөч! гэж тэртээ эрэг рүү хашхиран хэлэв. Давлагаа шуугин байсан боловч Хагений дуу түүнээс даван хадав.

	— Хөөе, гол гаргаад өгөөч! Хөлсийг нь цэвэр алтаар төлнө! гэж хашхирав. Давлагаа хүрхрэн байлаа. Хаген дахин

	— Хөөе, гол гаргаад өгөөч! Би Амельрих байна! Дайснаасаа зугтааж явна! гэж хашхирав. Тэгтэл татуурга онгоцоч залуу эхнэрийнхээ хамт гэрээсээ гарч ирсэнд Хаген түүнийг үзмэгц хүзүүнийхээ алтан гинжин зүүлтийг илдэндээ өлгөн өргөж наранд гялалзуулав. Тэгэхэд татуурга онгоцоч онгоцныхоо аргамжийг дэгээнээс нь мултлан хөдлөв. Авгай нь битгий яв гэж хашхирсан боловч онгоцоч хэдийнээ мөрний дунд орчихсон сэлүүрдэж явав. Түүнийг эрэгт тулан зогсох гэхэд нь Хаген онгоцонд нь үсрэн оров. 

	— Чи юун хүн бэ? Чи Амельрих биш байна! Чи тийм нэртэй ч байж болох юм, гэхдээ миний дүү биш байна! Чи намайг мэхлэв! Амь чинь чамд эрхэм бол одоохон буу! гэж онгоцоч машид хилэгнэн өгүүлэв.

	— Онгоцоч, би хэдийгээр таны дүү биш байлаач зовлонд учраад байна. Таныг вангийн ёсоор шагнана гэж Хаген хариу хэлсэнд цаадах нь

	— Миний эзэн нутагтаа хангалттай дайсантай! Буу! гэж хэлэв. Тэгэхэд нь Хаген

	— Та намайг гомдоож байна шүү! Та энэ алтан гинжийг ав, энэ таны хөлс болог! Тэгээд бүтэн өдөржин биднийг зөөх болно! Бид мянгуул бас мянган морь бий! гэвэл онгоцоч сэлүүрээ далайн цохих гэсэнд Хаген бултах гээд таварцаглаад уначхав. Онгоцоч түүний дуулган дундуур татсанд сэлүүр нь хуга үсрэв. Тэгэхэд нь Хаген илдээ аван өндийж суугаад түүний толгойг бас цавчиж толгой их бие хоёрыг нь оволзон байгаа үерийн усанд хаячихжээ. Тэгээд урсгалд автан хөвөх онгоцыг эрэг рүү аваачих гэж хүчлэн байтал үлдсэн ганц сэлүүр нь бас хугарчхав. Онгоц зүг чиггүй эргэлдэн байлаа. Гэвч Хаген хугархай сэлүүрийг бамбайнхаа нарийхан сагалдаргаар холбон баглаад түүгээрээ сэлүүрдсээр хүлээн байгаа дайчид дээрээ ирэв. Түүнийг эрэгт хүрч очиход онгоцноос цусны уур савсан байлаа. Үүнийг үзээд Гюнтер ван мэгдэн

	— Та арай онгоцчийг алчихсан юм биш биз, Хаген? гэж асуув.

	— Би ямар ч онгоцчийг мэдэхгүй. Эргээр явж байтал нэг онгоц тэнд байж байлаа. Сууцгаагтун гэж Хаген хэлсэнд Гернот

	— Бид үүгээр яаж мөрнийг гатлах юм бэ? Бид мянгуулаа, түүний дээр арван мянган зарц, эмээл хазаар, хувцас хунар, зэр зэвсэг, бэлэг сэлт. байгаа шүү дээ! Тэгэхлээр бид яаж онгоцочгүйгээр гатлах юм бэ! гэвэл Хаген: — Суугтун! Би та нарыг гол гатлуулна. Морьдыг ус руу хөөж оруул! Тэд өөрснөө хөвөөд гарчихна! гэв. Тэгэхэд нь ноёд онгоцонд суусанд зарц нар хувцас хунар, алт мөнгө, эмээл хазаар, тэргүүтнийг ачаалаад морьдыг ус руу хөөж оруулав. Уг онгоц нь зайтай байсанд зарц нар нь мөн онгоцонд орж суув. Морьд хөвсөөр л. Хаген сэлүүрдэн хөдлөв. Тэрээр цагаалсан дүнзээр сэлүүрдэн явлаа. Мөрний усанд үхсэн мал, булгарсан модод хөвөн байлаа. Үүнийг үзээд Хаген лусын дагинасын хэлсэн үгийг санан тахилын зүйлсээ бөөцийлөн онгоцны ирмэг гараараа тулан зогсоо ламыг харав. Тэр үгийн үнэн худлыг шалгасугай гэж сэтгээд ламыг үерийн ус руу арагш нь түлхээд унагав. Лам сэлж чадахгүй тул онгоцны ирмэгээс зуурах гэж оролдсонд Хаген гар луу нь цохиод сэлүүрээрээ доош нь живүүлчхэв. Үүнийг үзээд Гернот, Гизельхер нар хилэгнэсэн боловч Хагенаас хол зогсож байсан тул яаж ч чадсангүй билээ. 

	— Ноён, Хаген, энэ чинь бузар хэрэг! Хөөрхий лам танд ямар гэм хийгээ вэ! гэж Гизельхер уурсан хашхирав. Лам давлагаатай тэмцэлдэн хөөрхийлөлтэйгөөр тусламж гуйн хашхиран байсанд хүмүүс түүнийг аварсугай гэж ус руу үсрэн орох гэсэн боловч Хаген тас хориглов. Тэр хэдийнээ живж эхэлсэнд салхи гэнэт түүний занчийг дарвуул мэт хүлхийлгэн үлээж хөөрхий болсон эрийг эргийн зүг буцааж аваачив. Тэнд хүрсэн хойноо өвсөн дунд мөлхөн гараад нохой мэт биеэ сэгсчив. Энэ үес онгоц мөн нөгөө эргийг мөргөн зогслоо. Гол хүрхрэн шуугина. Хүлэг баатрууд болон зарц нар эрэгт гарч ачаа барааг буулгаж байтал морьд нь хөвсөөр хүрч ирснийг үзвэл цөм бүрэн ажээ. Тэгтэл Хаген илдээ суга татан онгоцыг хамх цавчив.

	— Ах минь яаж байгаа тань энэ вэ? Эргэж ирэхдээ бид гол яаж гарах болж байна аа? гэж Данкварт гайхширан хашхирав. Хэн нь ч буцаж энд ирэхгүй! гэж Хаген бодсон боловч

	— Бидний дундаас хулчгар амьтан буцаж явах гэх вий! гэсэндээ ингэв гэсэнд бидэн дунд хулчгар амьтан нэгээхэн ч үгүй гэж хүлэг баатрууд гомдоллоцгоов. Гэвч Фолькер Хагений үгийг дэмжлээ. Хаген юу хэлж юу хийнэ вэ тэр бүхнийг Фолькер ямагт дэмждэг бөгөөд тэрээр бусдыг итгүүлэхдээ гарамгай билээ. Тэгээд удалгүй бүгд Хагентай эвлэрцгээв.

	Тэд морьдоо эмээллэж хазаарлан Гельферт вангийн нутаг руу давхилдан оров. Өдий болтол тэднээс ердөө ганц хүний гарз гарсан нь нөгөө лам бөлгөө. Тэрээр мөрний нөгөө талд занчаасаа ус савируулан Вормс руу эргэн алхаж явлаа.

	
Гельферт Данквартад алагдсан тухай

	Хөөсрөх их мөрнийг ингэж

	Хүн мал бүгдээр гаталсны эцэст 

	Харийн энэ нутагт биднийг газарчлах 

	Хүн байна уу, ингэхэд ер нь гэж 

	Хамгийг захирагч Гюнтер бүхэнд хандаж асуув. 

	Хүчирхэг Фолькер хариуд нь «Би!» гэж өчив.

	 

	— Хэн биднийг Байерны нутгаар газарчлах юм бэ? Хэн эндхийн газрыг мэдэх вэ? гэж Гюнтер ванг асуухад

	— Үүнийг надад даатгасугай! Би эндэхийн зам харгуй бүхнийг андахгүй мэднэ! гэж Фолькер хариулав. Тэгэхэд нь Хаген

	— За, ноён хүлэг баатрууд аа, бас зарц нараа та нар миний үгийг сонсоцгоогтун, би тун муу юм дуулгах гэж байна! Бид бүхнээс зөвхөн ламыг л Бургундэд буцаж очно гэж надад хоёр лусын дагина хэлсэн билээ. Энэ үгийг нь би элэг доог болгох гэж бодтол ёсоороо боллоо! Тэгэхлээр бусад нь мөн тийнхүү биелэх нь магад! Та нарыг хойшид сайтар зэвсэглэ гэж зөвлөе! гэв.

	Үхлээс бүгд айдаг тул баатруудын царай зэвхий даав. Тэгснээ хүн бүр энэ худлаа: Хаген биднийг турших гэж боджээ гэж сэтгэв. Чингээд цааш довтолгоцгоов. Тэд жолоогоо эргүүлж болох байсан ч цааш довтолгосоор байлаа. Тэгтэл Хаген

	— Зам руу харцгаагаарай! Өчигдөр би онгоцчийг алчихсан билээ, түүний сураг лав хүрсэн биз! Гельферт өс авагсдыг илгээх нь мэдээж! Би Данквартын хамт араа хамгаалъя. Бид аажуухан явах болно, тэгвэл зугтаасан юм шиг харагдахгүй! гэв.

	Орой болж байхад тэд Мерингед ирсэн бөгөөд энэ үес Гельферт ван долоон зуун хүлэг баатрын хамт галгиулан явагсдын араас замаар довтолгон гарч ирэв. Хаген бусдыгаа жолоо татуулан зогсоолгож дуулгыг нь эрүүвчлүүлэн өмсүүлэв. 

	— Бид онгоцчоо алсан алуурчдыг эрж явна, та нар тэр талаар юм мэдэж байна уу? Тэд эрэлхэг баатар эрийг минь алсан тул хариугаа хүртэх ёстой! гэж Гельферт ван хашхиран хэлсэнд

	— Тэр онгоцоч таны албат байсан юм уу? Үнэндээ би түүнийг мэдсэнгүй шүү! Би түүнд их шан хувцас хунар алт, өгсөн боловч тэр хилэгнэн уурлаж, намайг барьж аваад цохиж унагасан юм. Тэгэхлээр нь би хар толгойгоо хамгаалахад хүрсэн билээ. Түүнийг шархдуулсанд тэр үхчихсэн билээ. Танд гарз учруулсан минь харамсалтай байна, гэвч энэ нь аллага биш аргагүйн эрхэнд амиа хамгаалсан хэрэг билээ гэж Хаген хариулав.

	— Та түүнийг хороосон тул хариугаа хүртэх болно доо! гэж хашхираад Гельферт ван жадаа сунган Хаген руу довтлон орж ирэв. Догшин ширүүн цохилтод Хагений морь цамнан харайсанд олом нь тас үсрээд Троньегийн эр арагш шидэгдэн газарт унав. Гельферт мориноосоо үсрэн бууж найгалзан өндийж байгаа эр лүү илдээ сугалан дайрч бамбайнаас нь өм цавчив. Хаген тун хүнд байдалд орсон тул Данквартыг туслуулахаар дуудсанд цаадах нь галзуу мэт өш хорслоос даруй өрнөсөн үймээн бужигнаан дундуур гарч ирээд хоёул ванг нам цавчин унагав. Байернууд үүнийг үзээд тал дундуур зугтсанд бургундууд шөнийн харанхуйд араас нь элдэв. Чингээд саран гийхэд үхэгсдийг тооллоо. Тэд дөрвөн хүлэг баатраа алдсан бөгөөд Байернаас зуугаад хүн үхсэн байлаа. Ширүүн тулалдаанд ялан дийлэгчид ядарч туйлдаад даруй хөвд дээр хэвтэн унтмаар байсан боловч Хаген, Данкварт нар амрахыг зөвшөөрөх аргагүй тул хэчнээн ядарсан ч гэсэн тэд цааш хөдөлцгөөн шөнөжин довтолгосоор үүрээр Пассауд гол хүчээ гүйцэж очив. Тэнд хуарагнан бууцгаасан бөгөөд Вангийн авга Пилгрим уншлага үйлдэн аялан яваа дайчдыг адислав. Тэд нь цааш Дунайг гатлан Рүдигерийн эзэмшил рүү хөдлөв. Энэ замд Хаген дахин тэднийг газарчлав.

	Хүн нарын хилийн зааг дээр нэгэн хүлэг баатар унтаж хэвтэв. Хаген илдийг нь хуйнаас нь сугалан авсны эцэст сэрээвэл тэрхүү сэрж буй эр ноён Эккеварттай адилхныг үзээд гайхав. Гагцхүү түүний сахал нь өвдгөө хүртэл намиран царай нь нарсны холтос шиг болтлоо онгож гүйцээд шингэн мөнгөлөг үс нь салхинд сэвэлзэн байлаа. Тэр хүлэг баатар

	— Элээ минь, би унтчих гэж байх уу!? Үүргээ би ингэж л биелүүлнэ дээ! Үеийн үед нэр төрөө барав, би! гэж гаслан гангинаад уйлав. Тэгэхэд нь Хаген түүнд илдийг нь зургаан алтан бөгжний хамт өгөөд

	— Бүү гасал! Та үзтэл эрэлхэг хүлэг баатар юм. Харин та хэн бэ? Эккеварт мөн үү? Гав ганцаараа энд юу хийж байгаа юм бэ? гэж асуув.

	— Криймхильд намайг илгээсэн билээ. Би та нарыг мянган жил хүлээгээд унтчихжээ. Үүргээ ингэж биелүүлдэг хүн байх уу! Криймхильд та нарыг аянаа үргэлжлүүлэхийг сануулж байна. Хүн нарын нутагт та нарыг үхэл отон байна. Оройтоогүй дээрээ буцацгаа! Энэ бол эзэн авгай минь илгээсэн үг! гэж Эккеварт хэлэв.

	Өвгөний үг салхи мэт сонсогдном бөгөөд салхи түүний хувцас, биеийг нэвт үлээн байлаа.

	— Зийгфрийд алагдсан! Өөрсдийгөө хамгаалцгаа! Та нар бүгд түүн рүү булш руу орох болно. Би тун их ядарчээ! Мянган жил та нарыг хүлээлээ! Бөгж өгсөнд баярлалаа! Өөр хэлэх юм алга! гэж Эккеварт хэлэв. Салхи түүний үгийг, хувцас хунар, бие бялдрыг хийсгэн одов. Хаген ганцаараа зогсож байлаа. Энэ аянд жигтэй явдал тохиолдох нь дээ гэж тэр бодов. Тэгтэл зам дээр төвөргөөн нижигнэн хязгаарын гүн Эккеварт довтолгон хүрч ирэв. Түүний харц сэргэлэн, толигор царай дахь бахим эрүү нь мөлчийн харагдав. Хагенийг үзээд тэр хөхрөн эрээн бүрхээ даллан мэндчилэв.

	— Аттилийн хил хязгаар, Рүдигерийн шилтгээнд тавтай морилогтун, ноён Хаген! Та бүхэнд санаа тавин үйлчлэгтүн гэж сайхан сэтгэлт ван авгай Криймхильд намайг явуулав! Ноён Рүдигер, Готелинд авгай хоёр та нарыг цэцэг дэлгэрсэн таван сарын нуга мэт тавлаг тохилог гэртээ хүлээн байна! гэж Эккеварт хэлэв. Хаген хариуд нь

	— Баярлалаа танд, ноён Эккеварт! Бид өнөөдөр хоёр дахиа уулзаж байгаа биш үү? гэсэнд Эккеварт гайхан толгой сэгсрээд

	— Яалаа гэж тийм юм байх билээ? Би дөнгөж сая Рүдигерийн шилтгээнээс шуудхан ирж байна шүү дээ! гэв.

	— Тэгвэл ноён Рүдигерийнх рүү хөдөлцгөөе. Бид цугаараа амрах хэрэгтэй! гэж Хаген хэлэв. Алсад өндөр уулсын хоорондуур гол хүчний ган хуяг дуулга наранд гялалзан харагдав. Салхи исгэрэн байлаа. Тэд тэр зүг довтолгон одов.

	
Нибелунгууд Пөхларн руу аялсан тухай

	Хязгаарын гүн авгай, охин хоёртоо

	Хөл болж баярт мэдээ дуулгалаа.

	Эртний нөхөдтэйгөө өнөө уулзан учирна. 

	Эзэн авгайн гурван ах дүү холгүй явна 

	Ийм мэдээг өнөө би дууллаа. 

	Энүүн шиг баяр хаана байх вэ! гэв.

	 

	Ноён Рүдигер, Готелинд авгай нар зочдоо тавтай морилохыг чин сэтгэлийн угаас хүсэн ерөөгөөд дээд зэргээр хүлээн авав. Рүдигер тэднийг тосон Дунай хүртэл явав.

	— Бид танд төвөг удна байх гэж айж байна би. Бид мянгуулаа, түүн дээр есөн мянган зарц нар яваа! Танайх хэчнээн зочломтгой ч гэлээ бүгдэд санаа тавих аргагүй! гэж Данкварт хэлсэнд

	— Үүнийг та Готелинд авгай, миний хичээнгүй охин Дийтлинд бид гуравт бүрнээ найдагтун! Бид бүгдийг бодож бэлдсэн. Хоол унд бэлэн байгаа, эндэх нугыг яльгүй тэгшилж зассан тул тэнд асар майхнаа хатгацгаагтун! Морьдоо бол сул тавьчихаж болно. Би эргэн тойрон манаа гаргасан тул та нар хулгайч дээрэмчдийн тухайд санаа зовох явдалгүй! Ачаа тээшийг тань шилтгээнд хадгална. Хугархай давируул, тасархай сур ч алга болохгүй. Хэрэв ямар нэг юм үрэгдэх аваас би гарз хохирлыг дуртайяа нөхөж өгөх болно! Миний хязгаар нутаг хэдий бага ч зочломтгой бус гэж хэнд ч хэлүүлэхээргүй. За, намайг даган шилтгээн рүү хөдөлцгөөнө үү гэж хичээнгүйлэн гуйя! Авгай охин хоёр минь та нарыг зочлон дайлах гэж тэсэж ядан хүлээж байгаа! гэж Рүдигер хариулав. Нэг ч гэрийн эзэн ийнхүү урин залж ярьж байгаагүй тул хүлэг баатрууд түүнийг даган шилтгээн рүү явав. Хаалган дээр Готелинд авгай охиныхоо хамт гучин зургаан язгууртан охид, харьяат нарынхаа авгай нараар хүрээлүүлэн зогсож байлаа, Тэдний хүзүү үсэнд алтан чимэг хувцсанд нь нал эрдэнэ гялалзан тэд өөрснөө таван сарын сарнай цэцэгс шиг жавхаатай харагдмуй. Тэдний нэг нь ч өөрийгөө гоёж чимэх гэж хичээгээгүй бөгөөд хиймэл үстэй нэг ч эмэгтэй тэдний дунд байсангүй. Ноён Рүдигер зочдынхоо хамгийн эрхмийг нь үнсэн мэндчилнэ үү гэж авгай нараас хүссэнд Дийтлинд эхийнхээ нэгэн адилаар Гюнтер ван, Гернот, Гизельхер нар болон Данкварт, Фолькерийг үнсээд Хагенаас айн ухрав. Зийгфрийдийг алсан хүн энэ гэж бодонгуут айснаас царай нь цайж, улайж байлаа. Тэрээр Хагенаас нүүрээ буруулан үхтэл айн дагжихад эцэг эх араас нь түлхсэнд биеэ барьж хэдийгээр зүрх нь дэлбэрчих шахан байсан ч Хагений магнай дээр хам хум үнсэв. Залуу Гизельхер түүний тийнхүү айн байгааг ажив. Тэгээд

	— Би таныг хөтлөн явъя, эрхэм авхай гэж хэлээд түүний гараас барив. Готелинд авгай ноён Гюнтерийг сугадан уг нь залуу авхайг сугадан явах ёстой байсан Гернотын хажууд Рүдигер дагалдан явав. Нал эрдэнэ туяаруулсан авгай хүүхнүүд, хүлэг баатруудын бужигнаан дунд орж үзэгдэхгүй болцгоов.

	Чингээд зоог барих болоход эрэгтэй эмэгтэйгээрээ ялгаран сууцгаав. Эрхэм ёс журмын дагуу ноёд, хатад тус тусдаа хооллож, гагцхүү эзэгтэй хүлэг баатруудын зоогийн ширээний эхэнд суув. Тэд ууж, идэж, маш хөгжилтэй байсан бөгөөд үзэсгэлэнт авхайн төлөө хундага өргөх дуу тасрахгүй байлаа. Ноён Фолькер

	— Эрхэм дээд ноён хязгаарын гүн таныг тэнгэр ямар их баян болгосон юм бэ! Ямар сайхан үзэсгэлэнт авгай, бас ямар сайхан үзэсгэлэнт охин заяасан юм бэ! Хэрэв би ван хүн бол эрхэм авгайг гуйх байсан минь мэдээж! гэв.

	Тэгэхэд Готелинд авгай нал эрдэнээс илүү улайсан бөгөөд Рүдигер

	— Алзайн эрхэм ноён та надад хязгааргүй их хүндэтгэл үзүүлэв! Бид бол арабын Испаниас хөөгдсөн ядуу буурай улс бөгөөд сайн ван Аттилынхаа ивээлд аж төрж байгаа нь энэ бил ээ! Та тун найрсаг хүн тул биднийг ийнхүү магтав! гэсэнд Гюнтер ван

	— Би залуу байгаад хань ижлээ сонгох бол танай охиноос өөр хэнийг ч гэргийгээ болгохгүй сэн! Тэрээр хэн ч хайрлахаас өөр аргагүй тийм дэгтэй, хөгжүүн цэнгүүн, эрхэм сайхан чанар бүхнийг эзэмшсэн охин юм! гэсэнд Хаген

	— Ноёд оо, та нар юунд тийм байсан бол, ийм байсан бол гэж өчнөөн төчнөөн юм ярьцгаана вэ? Гизельхер ван өдий болтол гэрлэж бараалаагүй яваа бөгөөд эдүгээ тэр цаг нь болжээ! Сэтгэлээ илчлэхэд түүнд хэцүү гэдгийг би мэдэх тул ингэж хэлж байна! Залуу гүн авхай эрхэм сурвалжит удам ариун ёс горимтой хүн бөгөөд ноён Гизельхер Рейнд харьж очоод түүнд титэм асаасны эцэст би болон миний хүлэг баатрууд түүний захиргаанд мэхийн зүтгэх нь мэдээж! гэв.

	Тэгэхэд нь ноён Рүдигер, Готелинд авгай нар бие биеийг бахархал дүүрэн нүдээр харцгаав. Тийнхүү ширээнээ сууцгааж байх зуураа ураг бололцох найр хийхээр шийдэцгээсэнд залуу Гизельхер бүхнээс илүү баярлав. Гюнтер ван залуу хосод Вормс дахь шилтгээн түүнд харьяалагдах газар, албатуудыг өгнө гэсэнд Гернот ван түүнийг нь гэрчийн ёсоор бататгав. Тэгэхэд нь хязгаарын гүн

	— Надад үүнээс өөр газар нутаг ордон шилтгээн үгүй бөгөөд энэ маань сайхан сэтгэл вангийн минь эзэмшлийн зүйл боловч би охиндоо зуун морин ачаа мөнгө өгье, танд бол алтнаас илүү эрдэнэ болох үнэнч сэтгэлээ өгье! гэв. Тэгээд авхайг дуудан ирүүлж хүлэг баатрууд залуу хосыг тойрон хүрээлэн зогсов. Сүйт бүсгүй машид балмагдсан тул зөвшөөрснөө хэлэх ээлж нь болоход эцэг нь түүний нуруу руу нудрахад хүрэв. Охины дуу баярын нулимсанд тасалдан байлаа.

	Унгар нутгаас эргэж ирэхэд дэр нэгтгэх ёслол үйлдэхээр бүгд зөвшин тохирцгоов. Ноён Рүдигер, Готелинд авгай нар зочдоо сүүлчийн борви дарс, эцсийн зүсэм бяслагийг ч болов хувааж ууж идэн мордогтун гэж дахиад дөрвөн өдөр саатахыг хүсэв. Тэгээд тэднийг явах болоход үнэт бэлэг барилаа. Шохоорхсон янзтай харц нь тогтсон болгоныг сэтгэлд нь нийцэв хэмээн зочдодоо бэлэг болгон өгч байлаа. Уг нь хэнээс ч юу ч бэлэгт авдаггүй бардам бургундууд тэдний өгсөн бүхнийг баярлаж талархан авч байлаа. Гюнтер ван ямар ч язгууртны сэтгэлд нийцэх хуяг дуулга, Гернот ван нэгэн илд үүгээрээ хожим нь Рүдигерийг хорооход хүрсэн бөлгөө. Хаген далайн мандал шиг цэнхэр бамбай, Данкварт бүтэн боодол гоёлын хувцас, ноён Фолькер хийл хөгжим уран чадамгай тоглосон тул сирийн алтан арван хоёр бөгж тус тус бэлэгт авав. Гизельхер Дийтлендийг гэргий болгон авсан боловч дэр нэгтгэж завдсангүй. Хуримаа хийхээс нааш ингэхийг тэр охин хүссэнгүй билээ. Салан одох болоход Дийтлинд Гизельхерийг озов. Түүний хувьд үүнээс илүү сайхан зүйлийг эмэгтэй хүнээс амсаж мэдэрсэн нь үгүй бөгөөд мэдрэх ч хувь үгүй байжээ.

	Ноён Эккеварт аян замаа үргэлжлүүлэхийг яаруулан байв.

	— Би та нарт үнэнч байхаа амласан билээ. Түүнийгээ даруй нотлон таван зуун дайчин эрсийн хамт та нарыг Аттил шилтгээн хүртэл дагалдан явъя. Та бүхэн туйлаас амгалан, бат найдвартай аялах ёстой! гэж хязгаарын гүн хэлэв. Тэгээд тийнхүү дагалдан одов. Шинээр ураг барилдагсад цэцэг нь алагласан австрын нутаг дундуур хүүрнэлдэн явж, тэдний хөгжүүн царайг уулс, моддын дундуур мэлтэлзэх Дунайн ус тольдон байлаа. Зочдын дөхөн ирж байгааг мэдэгдсэнд Аттил ван зочид хүлээн авах бэлтгэлийг сайтар нарийвчлан шалга гэж бойдаа нартаа тушаасан бөгөөд бүх юм зүй ёсоороо байгаа эсэхийг өөрөө мөн үзэхээс төвөгшөөсөнгүй. Ван авгай хүн нарын язгууртан дээдсээр хүрээлүүлэн лаврингийнхаа цонхны нэгэн дээр зогсож байлаа. Гудамжнаа тоос манаран хуяг дуулга гялалзан харагдана.

	— Вормсынхон шинэ бамбай, тольтой болсон байх нь ээ гэж амандаа хэлээд

	— Таатай үе ойртож байна! Алттай болъё гэсэн хүн амархан түүнийг олж болно. Гагцхүү миний гаслан зовлонг санах хэрэгтэй! гэж чанга дуугаар өгүүлэв.

	
Бургундийнхан Хүн нарын нутагт ирсэн тухай

	Бургундийнхан Вормсд зочлон ирлээ гэж

	Берний ноёны үнэнч нөхөр

	Зэвсгийн дархан Хильдебрандыг

	Ёслон мэхийгээд хүндэтгэн айлтгахад

	Дийтрих ноёны царай хэдий барайсан ч

	Дайчин баатруудыг хүндэтгэн угтахыг тушаав.

	 

	Бургундийнхныг Аттил шилтгээн рүү хүрч очиход Берний ноён Дийтрих тэднийг явган тосов. Түүний зэвсгийн дархан өвгөн ноён Хильдебранд, түүний зээ Вольфарт болон Амелунгийн дайчдын олон эрхэм дээд ноёд хажууд нь зэрэгцэн алхаж явав. Хаген тэдний тийнхүү ирж явахыг үзээд мөн мориноосоо бууж өөрсдийг нь хүндэтгэн явган алхан ирж яваа ноёдыг мөн тийнхүү хүндэтгэн уулзсугай гэж вангуудад зөвлөв.

	Хэдийгээр Аттил ван өөрийнх нь эзэн боловч ноён Дийтрих хүн нарын нутагт нөхдөө үзээд туйлаас сэтгэл түгшсэн янзтай харагдаж байлаа. Криймхильд юу зэхэн байгааг эд мэдээгүй юм гэж үү? Хаген хэдийнээс ийм харалган сохор болчихоо юм бол! Яагаад Рүдигер эдэнд урьдчилан анхааруулсангүй вэ? Тэр үнэндээ ч ван эзэн, ван авгай нарын зарлигийг сонсохоороо тун хар муу санаагүй, баярлаж талархсандаа хүүхэд мэт итгэмтгий болдог хүн шүү дээ! гэж тэр бодов.

	Тэд бас ч одоо эргэж буцах боломжтой биш үү! Тэдэнд анхааруулахад би үнэнч шударга байх андгай тангарагдаа харшлах. юм үгүй. Тэднийг үхлийн аманд оруулж яавч болохгүй! гэж тэр бас бодов.

	Тэр вангуудыг тэврэн золгоод

	— Рейний ноёдоо тавтай морилогтун! Ноён Данкварт та тавтай морилно уу! Ноён Фолькер та тавтай морилно уу, ноён Хаген та тавтай морилно уу, та нар юу хийж энд яваа чинь энэ вэ? Ван авгай гашуудан гунигласан хэвээрээ байгааг та нар мэдээгүй гэж үү? Тэр юун баярлахтай манатай, Зийгфрийдийг гашуудан уйлсаар байгаа. Буцацгаагтун, та нар цагаа олж ирсэнгүй! гэсэнд

	— Зийгфрийд аль цагийн булшинд орсон! Булшнаас хэн ч эргэж гарч ирдэггүй юм! гэж Хаген хариу өчвөл

	— Элээ минь, Нибелунгуудын илд бамбай болсон чи үнэнийг ямар аймшигтай өгүүлнэ вэ! гэж дуу алдаад ноён Дийтрих

	— Энэ мэргэн үг өөрсдөд чинь биелүүзэй гэдгийг бодож үзээч! Криймхильд амьсгалж байгаа цагтаа өшөө хорслоор амьсгална! Би мэдэж байгаагаа та нарт хэлэв! Өөрсдийгөө хамгаалагтун! гэв.

	— Эрхэм хүндэт нөхөр Дийтрих минь ээ, чи тун жигтэй юм ярив. Юуны учир бие биеэ хамгаалах билээ? Ёс журмын дагуу бид уригдсан урилгыг нь хүлээж авсан. Тэгээд энд хүрэлцэн ирээд баярлаж наргих бодолтой байцгааж байнам! Ноён Аттил буруу номтон хэдий боловч хүлэг баатруудын үлгэр жишээ болсон хүн. Зочдодоо тэр халдана гэсэн ном үгүй! Тэгээд ч охин дүү маань хүн зарж биднийг урьсан бил ээ! гэж Гюнтер ван хэлэв. Дийтрих үүнийг сонсоод санаа алдав.

	— Криймхильдийн төлөвлөснөөс та юу мэдэж байна? гэж Хаген түүнээс асуусанд

	— Тэр, орой бүхэн цонхон дээр зогсон шингэж байгаа нарыг ширтэн уйлж Зийгфрийдийг дууддаг юм. Энэ та бүхэнд хангалттай биш гэж үү? гэж Дийтрих хариулав.

	— Бид одоо юуг ч өөрчлөхөөс өнгөрсөн. Бид аян замаа үргэлжлүүлье. Буцах зам ер үгүй! гэж Фолькер хэлэв. Тэгээд тэд Аттил шилтгээн рүү хөдөлцгөөлөө.

	Ван авгайнхаа авааль нөхөр хүчирхэг Зийгфрийдийг алсан Хаген гэгч аль нь вэ гэж хүн нарын зарц нар гөлрөн ширтэж хоорондоо зөвлөлдөн байлаа. Тэгээд уул шиг ханхар цээжтэй, үхэр чулуу шиг лужир нударгатай, мөс шиг хүйтэн нүдтэй, ган утас, мөнгөн утас хослуулан сүлжсэн мэт сахалтай, хандгайнх шиг алхаа гишгээтэй, арслангийнх шиг дуутай нэгэн эрийг мөн гэж таамаглаад

	— Тэр энэ байна! гэж хулган шивнэлдэв. 

	Хүн нарын нэг бойдаа бургундийнхны зарц нарыг үйлчлэхээр яаран хүрч ирээд нөхөрсгөөр наргиан наадам хийн тэдэнтэй уулзан тэр үеийн ёс журмын дагуу ордны сангийн хэсэгт агч тусгай байр луу дагуулан одов. Данкварт захирагчийн хувиар тэдний дэргэд хоцров. Тэгтэл Криймхильд шатаар бууж ирэв. Арван хоёр вангийн охин түүнийг дагалджээ.

	Ван авгай зочдоо инээмсэглэн мэхийн мэндчилээд

	— Нибелунгууд аа, Аттилын газар нутагт тавтай морилогтун! гэж хэлэв. 

	Чингэсний эцэст Гюнтер, Гернот нартай гар барьж, залуу Гизельхер лүү явж очин уруул дээр нь үнсэв. Түүнээс өөр хэнийг ч үнссэнгүй, өөр хэнтэй ч гар барьсангүй, хэнтэй ч юу ч ярьсангүй. Тэгэхэд нь Хаген дуулганыхаа сагалдаргыг улам чангалав.

	— Вангуудыг дагалдагсдаас нь огт өөрөөр хүлээж авах болно гэдгийг хүлэг баатрууд анхаарч сэрэмжлэгтүн! Энэ шилтгээнд жигтэй хачин ёс журам ноёрхдог юм байна! гэж Криймхильдийг сонсог гэж өндөр дуугаар өгүүлэв.

	— Та нарыг хүндэтгэн хайрладаг хүн байх аваас тэр мэндчилнэ биз ээ. Ямар гоц гойд юм авчирчхаад та нар надаар хүндлүүлэх гээд байгаа юм бэ? гэж Криймхильд хариу өчсөнд Хаген

	— Өө, хүн нарын вангийн хайртай гэргий жирийн нэг хүлэг баатрын бэлгээс татгалздаггүй байх нь ээ гэдгийг би мэдсэнгүй. Түүнээс бус би жижиг сажиг юм авчирч болох байсан юм гэвэл Криймхильд,

	— Би нибелунгийнхны эрдэнэсийг асууж байна. Тэр бол миний өмч тул та нарыг нааш нь авчирна байх гэж бодсон юм. Тэр хаана байна? гэв

	— Рейнд бий, эрхэм хатагтай Криймхильд. Рейнд бий. Тэндээ тэр, эриний эцэс болтол байх болно! Ван минь ингэ гэж надад тушаасан бөгөөд би үүргийнхээ дагуу хэлснээр нь үйлдсэн билээ гэж Хаген хэлэв.

	— Таныг миний эд хөрөнгийг нуух юм гэдгийг би бодож үзэх ёстой байсан юм! Та намайг үхэн үхтэл минь гомтгох гэж боджээ! гэж Криймхильдийг хэлсэнд Хаген

	— Би бамбайгаа, дуулгаа, илдээ авчирсан тул надад өөр юмны хэрэг үгүй билээ, үзэсгэлэнт авгай! гэж хариу өчив.

	Тэгэхэд нь Криймхильд хүлэг баатрууд руу хандаж

	— Ван та нарыг ёслолын танхимд хүлээж байна, эрхэм хүндэт ноёд оо! Ёс журмын дагуу зэр зэвсгээ энд орхицгоохыг гуйя. Би эднийг тань мануулъя! гэсэнд Хаген хөхрөн

	— Эрхэм хатагтай, та санаа бүү зов! Ван авгай нар тариачин хүүхнүүд биш тул зарцын ажил хийдгүй юм, ямар ч л байсан манай Бургундад ийм байдаг юм гэж эцэг минь надад сургасан билээ. Та бидний элдэв төмрийг ийш тийш нь чирч явах хэрэггүй! Би өөрөө өөрийнхөө зэр зэвсгийг харж хандъя! гэв.

	— Хайрт ах минь, зэвсгээ орхи гэж Криймхильд Гюнтерт хэлсэнд цаадах нь толгой сэгсрэв. Тэгэхэд нь Криймхильд «Хэн нэг нь эдэнд анхааруулж хэлсэн байна! Хэн хэлээ бол? Тэр хүн үхэх ёстой!» гэж машид хилэгнэн бодсонд түүний эл бодлыг хэн ч царайнаас нь илхэн харж байлаа. Тэгээд харц нь вангуудын ойролцоо зогсож байсан Бернийн Дийтрих дээр тусав. Тэр Дийтрихийг сонжин харсанд цаадах нь дальдарсангүй, шулам! гэж тэр бодов. Бас, намайг хөнөөж чадахгүй ээ чи! гэж бодов. Бас, тиймээ би эдэнд анхааруулсан юм. Үүнийг би хэнээс ч нуухгүй гэж бодов. Хэн тэдэнд хэл хүргэснийг Криймхильд мэдмэгц эргэж шилтгээний хэрмэн дундуур явж одов. Вангуудад хандаж Дийтрих

	— Мэдэх ёстой юмаа та нар мэдэж авлаа! Буцацгаа! Бас ч хугацаа байна шүү! гэв. Энэ үес Аттил ван цонхоор харан Хагенийг олж үзээд

	— Тэр хэн бэ? Алдрианы хүү Хаген биш үү? Би түүнийг андахгүй таньж байна. Түүний барааг харалгүй хэчнээн ч удав даа! Эцэг нь гайгүй гайхал байсан юм. Би түүнийг хүлэг баатар болгож өмч хөрөнгө таслан өгч билээ. Бяцхан Хаген илд баригч болон шилтгээний минь хэрэмд тоглодог. Ахин түүнтэй уулзана гэдэг ямар сайхан бэ! Яагаад тэр хэрмэн дотор эргэлзээд зогсоод байна? Би түүнийг хүлээн байнам биш үү! Аль вэ, бүрээ бишгүүр лимбэ үлээг! Орон улсад минь эрхэм зочид ирчхээд байна! гэв.

	
Криймхильд Хагенийг загнасан хийгээд Хаген Криймхильдийн өмнө босоогүй тухай

	Бургундийн дайчин эр яриагаа тасалж 

	Бернийн Дийтрихээс салж одов. 

	Хавь ойроо сэм ажиглан халиаж 

	Хань болох хүнээ эрж хайв 

	Ойр хавиа харцаараа нэгжсээр 

	Оллоо тэгээд үнэнч нөхрөө

	 

	Бургундийнхэн вангуудаа тойрон цугларав. Сүүлдэгсэд хүрч ирлээ. Зарц нар, илд баригчид хөл болж нааш цааш яарцгаана. Бас ч зав зай байсан Хаген дагуулаа дохин дуудаж хоёул хүмүүсийн дуу хадаж, гайхан мэлрэгсэд дүүрэн хөлхсөн цэлгэр уудам хэрмэн дундуур явсаар нэгэн нүсэр ордны өмнө очоод урт вандан дээр суув. Тэр вандан нь яг Криймхильдийн өөрийнх нь танхимын өмнө байжээ. Хаген Криймхильдийг хэрмэн дундуур алхах гишгэх бүрийг нь ажиглан байсан тул энэ бол Криймхильдийн ордон гэдгийг мэдэж байлаа. Ван авгай тэднийг ордон руу ирж өөрийнх нь цонхны өмнө суухыг үзээд зүрх шимшрэн уйлж гарав.

	— Эрхэм хүндэт эзэгтэй минь ээ, хэн таныг гомдоов? гэж дэргэд нь байсан хүн нарын ихэс дээдэс асуув.

	Хаген намайг гомтгов гэж Криймхильд хариулав. Түүнийг энэ нэрийг хэлмэгц гэнэт хэрэм, танхим дундуур үл үзэгдэх манан татав.

	— Тэр танд тун муу юм хийсэн байж таарна. Өнөө өглөө таныг урд өмнө байгаагүй их баяр баясгалантай байхыг харсан билээ. Бидэнд тушаалаа буулгагтун, тэгвэл тэр бүдүүлэг эр энэ өдрийн эцсийг үзэхгүй! гэж хүлэг баатруудын хэлэх нь Криймхильдэд сонстов. Тэгэхэд нь ван авгай тэдний хөлийн өмнө сөгдөн мөргөе гэж бодсон бөгөөд ийн бодмогцоо тэдний өмнө сөхрөн унав. Хүн нарын ихэс дээдсээ, Хагенаас өшөөг минь авч аль, түүнийг ал, амь нас биеийг нь бүрэлгэ гэж тэр хашхирав. Тэгтэл бүрээ бишгүүр, янчир хөгжмийн дуу хадаад жаран ноён хуяг дуулгаа өмсчхөөд өмнө нь зогсож байсанд Криймхильд хэлсэн нь: Та нар юу болно гэж бодож байна? Амьдралдаа үхэх сэхэхээ үзсэн тулалдаанд та нар хэзээ ч орж яваагүй шүү дээ. Түүнээс гадна тэд нар бол хүмүүс биш чөтгөр шулмууд! Та хэд тэр хоёрын хувьд юу ч болохгүй гэдгийг би мэдэж байна!

	Тэгтэл тэр даруй хуяг дуулга өмсөж илд бамбай барьсан жаран мянган дайчин эрс Криймхильдийг хүрээлэн зогсож байлаа. Энэ бүхэн бүрээний ганц удаагийн дуунаар болов. Илдийн ир уянгат аялгууг тас цавчин чихэнд хадсан орилоон болгов. Криймхильд толгой дохин хэлсэн нь: Ингэвэл сайн болно! Хүн нарын хайрт ноёд оо, би та бүхний хичээл зүтгэлд баярлалаа. Гэхдээ түр аядаж бай. Би дайснуудын өмнө титмээ асааж очоод гэмийг нь улаан нүүрэн дээр нь хэлье. Гэм буруу нь тэднийг мохоох болно! -Дараа нь та нар тэднийг алж болно! Тэгэхэд нь хүлэг баатрууд бамбайгаа илдээрээ балбав. Криймхильд хашлага тулан цонхон дээрээ зогсож байлаа.

	Бүрээ бишгүүр, янчрын дуу хадан байлаа.

	— Эзэгтэй, та яав? Та юунаас ингэж айв? Та Хагений тухай ямар нэг юм яриад байсан, бид юу ч ойлгосонгүй! гэж бойдаа нар асуусанд Криймхильд тэдэн рүү эргэн

	— Миний цонхны өмнө сууж байгаа улс бол дайсан минь билээ, эрхэм хүндэт ноёд оо! Юуны учир тэднийг загнахыг минь болон тэдний юу гэж хариулахыг сонсоцгоогтун! Үг бүхнийг алдалгүй сонсоорой. Зэвсгээ авцгаа! гэж хэлээд гарч одвол жаран хүлэг баатар араас нь дагалдан гарав.

	Фолькер Криймхильдийг ордны шатаар бууж ирэхийг харав. Тэгээд

	— Хараач, Хаген найз минь, биднийг урин залсан авгай дахиад хүрч ирлээ. Вангийн авгайн хувьд илтэд сүрхий зэвсэглэсэн дайчдаар хүрээлүүлжээ! Тэдний цээж ийм ханхар байгаа нь нэг л сэжигтэй, лав цамцан дотуураа хуяг өмссөн биз гэдэгт би эргэлзэхгүй байна. Хэнд зориулж тэр юм бол? гэсэнд Хаген

	— Надад. Та надад туслах уу? гэвэл

	— Та юунд асууна вэ! Аттил өөрөө таны эсрэг хандлаа ч гэсэн би таны төлөө илдээ сугалах болно! Амьд яваа цагтаа.

	— Би таны дэргэдээс алхам ч ухрахгүй! гэж Фолькер хариулсанд

	— Таны энэ үгийг тэнгэр таалах болтугай! За одоо юу л болбол болог! Хүн нарын ноёд болгоомжтой байвал зохих сон! гэж Хаген өндөр дуугаар хэлэв.

	Ван авгай ордноос гарч ирлээ.

	— Бид босож ёс журмын дагуу түүнд мэхийн ёслох нь дээр биш үү. Эелдэг байснаар бид өөрсдийгөө л хүндэтгэж байгаа хэрэг шүү дээ гэж Фолькер санаснаа хэлсэнд Хаген

	— Суусан чигтээ байхыг танаас гуйя. Эс тэгвэл энэ тэнэг амьтан биднийг өөрөөс нь айсандаа босов гэж бодно! Би түүнийг өш өвөрлөснийх нь төлөө бас хүндэтгэх үндэсгүй! Уурлавал уурлаг, надад санаа зовох юм ер алга! гэв. Үүнийг хэлээд тэр алтан бариул, нов ногоон хасан толгой, цусан улаан хилэн хуйтай илдээ өвөр дээрээ тавив. Тэр нь балмунг байсан тул Криймхильд илдийг хараад дуу алдав. Фолькер хийлийнхээ нумыг өвөр дээрээ тавин сууж байлаа. Тэр хоёр хоёул ийн сууж байсан бөгөөд ийн сууж байгаадаа бардам байлаа. Ван авгай түдгэлзэн зогсож хүлээзнэсэн боловч тэр хоёр суусаар, үг дуугүй алсыг ширтэн байлаа. Тэгэхэд нь ван авгай тэдний өмнө хүрч очив. Тэрээр тэдний бараг хөл дээр гишгэтлээ ойрхон тулж очиж зогсов.

	— Таныг энэ мэтээр ихэрхэн сууг гэж ер нь хэн урьсан юм бэ гэдгийг ноён Хаген та хэлж өгнө үү? Таныг урьж элч зарснаа би ер санахгүй юм. Надад юу хийснээ та тодорхой мэдэж байгаа, Тэгэхлээр та яаж энэ газар хүрч ирж зүрхлэв ээ? гэж, Криймхильд хэлсэнд

	— Намайг урьж хэнийг ч зараагүй. Гурван эзнийг урьсан. Тэгэхлээр би албат нь мөний учир тэд намайг авч ирсэн билээ. Ердөө л энэ! гэж Хаген хариулсанд Криймхильд

	— Цааш нь яриад бай! Яагаад надад өшүүлж зануулах болсноо ярь! Та миний хайртай эр нөхрийг, Зийгфрийдийг алсан! гэж хашхиран хэлбэл Хаген балмунг илдийг гар дээрээ дэнслэн байж

	— Тийм ээ, би ингэсэн нь үнэн. Намайг Хаген гэдэг, Зийгфрийдийг ал-сан. Таныг Криймхильд гэдэг, та ван авгай Брүнхильдийг минь үхтэл гомдоосон билээ. Хэн юу хийснээ нуух хэрэггүй. Зийгфрийдийн үхсэний бурууг би ганцаараа хариуцах бөгөөд хэн чадах нь өшөөг нь автугай. Би таныг үлэмжхэн гасланд учруулснаа ер нуухгүй! гэж хариу өчив.

	Тэгэхэд нь Криймхильд дайчдадаа хандан-

	— Эрхэм хүндэт ноёд оо, энэ хүн юуг ч булзааруулах аргагүй байгааг та нар дуулав биш үү! Аттилийн эрэлхэг дайчдадаа, одоо цаашид юу болох талаар би ер санаа зовохгүй байна! гэв. Хүн нарын хүлэг баатрууд бие биесээ гайхширан харсан боловч ер хөдөлсөнгүй шатны урд зогссоор байлаа. Чи юунд намайг ингэтлээ харна вэ? гэж нэг нь нөгөөгийнхөө тухай бодном бөгөөд цаадах нь. Энэ бүхэн ямар учиртайг хэн мэднэ! Энэ бол элж улирсан зүйл тул би юунд түүний төлөө шаралхах билээ гэж, гуравдах нь:

	Би ямар галзуурсан биш юунд энэ баатар эртэй тулалдах вэ! гэж, дөрөв дэх нь:

	Би Хагенийг эртнээс мэднэ. Тэд хэдийнээ юнкер байхдаа хорин хоёр тулалдааныг туулсан билээ. Энэ чинь шархдаагүй, түүнээс гадна бас балмунгтай байнам биш үү! Шижир алтан овоо амласан ч энэ хоёрын өөдөөс гар далайшгүй гэж, тав дахь нь:

	Энэ харийн бардам эм манайхныг сүйрүүлэхийг хүсэж байна гэж, зургаа дахь нь бодон байлаа. Тэд тийнхүү Криймхильдийг хүрээлэн зогсоод түүний гаслан гомдоллохыг нэг ч үг дуугаралгүй сонсон байлаа. Тэгэхэд нь Фолькер Хагенд хандаж

	— Эд биднийг сүйтгэх бололтой байгаа нь илт. Бид Аттилаас шуудхан санаа бодлыг нь асуух нь зөв! Ухаан сэхээ бүхнийг сайны мөрөөр хөтөлдөг ёстой! гэж хэлсэнд Хаген

	— Би чиний саналыг дэмжиж байна, Фолькер Аттил руу очицгооё! гэж хариулав.

	Бургундийнхан өөрсдийгөө эмхлэн цэгцлэв. Гурван ван тэдний манлайд зогсож Хаген, Фолькер хоёр нэг эгнээнд зогсов. Бүрээ бишгүүр нижигнэн байлаа. Бернийн ноён Дийтрих зочдын урдаас угтан гарч ирээд Гюнтер вангийн урд очиж мэхийн ёсолсонд Гюнтер ван хариуд нь мөн талархан мэхийв. Тэгээд тэд бие биетэйгээ гар барин мэндлэв. Мөн ийм байдлаар Гернот ванг Түрингений Ирмфрийд, Гизельхер ванг энэ завсар хүрэлцэн ирснээ ванд мэдэгдэж амжсан хязгаарын гүн Рүдигер нар угтан золгов. Үүний нэгэн адилаар хүн нарын ихэс дээдэс нэг бүр бургундийн нэг нэг ихэс дээдсийг угтан золгож газарчлан одов. Гагцхүү Хаген, Фолькер хоёр бие биеэс салалгүй хамтдаа алхаж явлаа. Тэр хоёр үхэн үхтлээ ийнхүү салалгүй хамт явсан билээ.

	Гюнтер ванг Дийтрихийн хамт их танхимд хөл тавимагц Аттил ван хэдий ертөнцийн хамгийн хүчирхэг эзлэн захирагч боловч сэнтийн дээрээсээ ухасхийн босож зочдоо угтан золгов!

	— Ноён Гюнтер, ноён Гернот, ноён Гизельхер та бүхэн манай оронд тавтай морилогтун! Ноён Хаген, ноён Фолькер болон хүчирхэг Бургунд гүрний ихэс дээдэс хүлэг баатар, дайчин эрс та бүхэн тавтай морилогтун! Би болон миний эрхэм гэргий та бүхнийг зочлон ирэхийг урьсан бөгөөд бидний хүслийг ийм хурдан биелүүлсэнд бид баяртай байна! Эрхэм хүндэт ноёд оо, тавтай морилохыг чин зүрхнээсээ хүсэн ерөөж байна, чин зүрхнээсээ хүсэн ерөөж байна! Бид та бүхний бүгдийн тань эрүүл мэндийн төлөө энэ хундагыг тогтоохыг хүсэж байна! гэж хэлээд Аттил ван Гюнтер ванг сэнтий рүүгээ хөтлөн очиж алтан аягатай ялмын жимсгэнийг дарс өргөн барив. Түүний ноёд бургундийн ноёдыг мөн нэгэн адил үйлчлэв. Аттил ван

	— Рейний хүлэг баатрууд аа, та бүхнийг хүрэлцэн ирсэнд баярлаж байгаагаа би дахин илэрхийлье! Та бүхэн тэргийг минь үлэмж их уйтгар гунигаас ангижруулав! Та бүхнийг санасаар тэр бараг бэтгэрэх шахсан бөгөөд та бүхнийг ийм удтал хол хөндий байхаар ямар нэг гомдмоор юм хийв үү бид гэж би өөрөө өөрөөсөө бас ямагт асуухад хүрч байлаа! Өдгөө би та бүхнийг энд ийм олон эрхэм ноёдтой хүрэлцэн ирсэнд баяртай байна! Та бүхэн татгалзахгүй бол одоо ширээнээ морилцгооно уу! Манай оронд байдаг бүхэн та бүхэнд бэлэн зэхээтэй байна! гэж хэлэв.

	Тэгээд ноёд ширээ рүү хөдөлцгөөв. Рүдигерт Аттилийн дэргэд зогсох боломж тохиосон бөгөөд хязгаарын гүн

	— Эзлэн захирагч минь ээ, Та энэ зочид, миний хайрт ураг төрлийнхнийг ирсэнд баярлах тань туйлын зөв! Эд чинь ван авгайн ах дүүс бил ээ! гэж хэлжээ.

	— Мэдээж! Мэдээж! гэж Аттил ван хариу хэлэв.Тэгтэл олны урсгал тэднийг салгав.

	
Хаген, Фолькер нар харуул харсан тухай

	Хорвоогийн нэг өдөр өнгөрч 

	Харуй бүрий нөмрөв 

	Холын замд алжаагсдад 

	Найр тээртэй санагдав 

	Хурдан амрахын хүслэн болох үес 

	Хаген энэ учрыг Аттил ванд айлтгав.

	 

	Биднийг явж амрахыг зөвшөөрнө үү. Таны сайхан сэтгэл бидэнд амрах газрыг маань зааж өгөх болтугай. Бид холын замд аялан явсаар ядарчээ. Таныг зөвшөөрвөл маргааш бид танд бараалхсугай! гэж Гюнтер ван баярын зоог дуусмагц хэлбэл

	— Энэ бол нар буцах шөнө тул та бүхэн тавтай нойрсож болно. Маргааш хүссэн цагтаа морилон ирцгээгээрэй? Миний шилтгээн, газар орон бүгд та бүхний мэдэлд, та нар юугаар ч дутагдаж гуцагдах ёсгүй, хүссэн бүхнээ хэлцгээж байгтун! За, одоо тухтай амрагтун! Ноён Гибихь та нарыг амрах газарт тань хүргэж өгөх болно гэж Аттил ван хариу хэлэв. Тэгэхэд нь зочид түүнд талархаад гадаа гарцгаавал шөнө болж байлаа.

	Бургундийнхныг хоноглох газар луугаа газарчлуулан явах зуур бас сониуч улс тэднийг шаван бүчив.

	— Эд ер нь юун улс вэ? Тэд арай өөрсдийгөө хүлэг баатар гэцгээдэг юм биш биз дээ? Байдал төрхийг нь ажвал тариачин эрс байлтай юм! гэж Фолькер Хагенд хэлээд хүн нарын нэгийг хажуу тийш түлхэн

	— Замаас зайлцгаа! Эс тэгвэл би та нарт үзүүлээд өгнө шүү! Та нар юунд биднийг гөлрөө вэ! Баатар эрсийн бараа ер хараагүй улс юм уу? Зай зай тавьцгаа! гэв.

	— Криймхильдийн дайчдаа, та нарт ноён Фолькер зөв юм хэлж байна шүү! Бидэнтэй энэ тэр учраатай улс бол түүнийгээ өглөө хийсэн нь дээр. Одоо бол бид ядарсан тул унтахыг хүсэж байна. Шөнө амгалан байх болтугай! Аль ч үед журамт эрс үүнийг бат сахидаг сан! гэж Хаген мөрөн дээгүүрээ эргэж харж харанхуйн зүг чанга дуугаар хэлэв.

	Ноён Гибихь зочдыг нэгэн том танхимд удирдан орвол тэнд нь урьд өмнө хэний ч үзэж хараагүй тийм гоёмсог ор дэрийг урт эгнээгээр эгнүүлэн зассан байлаа. Нүүр нь хар зандан зааны яс, хүрээ нь алт, бүтээлэг нь хурц улаан, ногоон хөвөөтэй сирийн торго, хөнжил нь цагаан үен, хар булганы арьс бөгөөд дэрийг нь тогос, хунгийн өдөөр дүүргэжээ. Ямар ч ван ийм орон дээр амарч унтаж байсан нь үгүй билээ. Залуу Гизельхер үүнийг үзээд

	— Халаг гэж, энэ ор дэвсгэр чинь хэтэрхий ямбалаг юм. Ийм юманд унтаад бидний хэн нь ч эргэж сэрэхгүй бий вий гэж би айж байна! гэж дуу алдсанд Хаген

	— Та нар бүү айцгаа! Би та нарыг харгалзаж хононо. Маргааш бол хүн бүр өөрөө өөртөө санаа тавигтун! гэв. Бусад нь ядарсандаа хөл дээрээ тогтож ядан байсан тул тэд түүнд хариу талархав. Тэгээд орон дээр хөлбөрөн унацгаасан бөгөөд зарим нь аяныхаа хувцсыг ч тайлсангүй, бас заримын нь нойр учир үл мэдэх шалтгаанаар хүрсэнгүй. Хаген хуяг дуулгаа өмсөв.

	— Хэрэв таныг дургүйцэхгүй бол би өглөө болтол танд хань болъё! гэж Фолькерийг хэлсэнд

	— Дээрх тэнгэр таныг тэтгэх болтугай! гэж Хаген баярлан хариулав.

	Тэд байлдааны хувцсаа өмсөж гадаа гарав. Фолькер хийл хөгжмөө авч гарчээ. Үүдэнд байсан чулуун дээр суугаад нумыг нь илд мэт хүчтэй татан тоглосонд хийлийн аялгуу танхим дундуур эртний домогт гардаг шиг цуурайтан, аяархан татахад нь сэтгэл тавгүй байсан улс нүдээ анин холд үлдсэн ар гэрийнхэн нь сайхан зүүдэнд нь тодрон байлаа.

	Бүх хүн унтсаны эцэст Фолькер хийлээ хажуу тийш тавив. Шөнө дунд болов. Харанхуйн дундаас дуулга гялалзан харагдаж эхлэв. 

	— Тэд ойртоод ирэг гэж Хагенийг шивгэнэтэл олон хүний сүүдэр харанхуйд шингэн одов.

	— Шөнөөр хүн хаалга үүдээр гэтэхийг би тэвчиж чадахгүй! Би тэднийг олж илрүүлэх минь! гэж Фолькер уурсан өгүүлсэнд Хаген

	— Тэд таныг урхинд оруулах гэж байна, та тэвчиж үз гэж гуйя. Би таныг өмгөөлөхөөр үсэрч хүрэхээс өөр аргагүй болно, тэгэхэд эл байшин ямар ч хамгаалалтгүй үлдэх бус уу! гэв.

	— Та нар юунд хүрэлзгэнэ мэт харанхуйд гэтнэ вэ? Хэрэгтэй бол наашаа хүрээд ирцгээ! гэж Фолькер хашхирав.

	Тэд унтаж байгаа улсыг хөнөөхийг боджээ гэж Хаген хэлэв. Тэгэхэд дуулга гялалзах нь болиод хавь ойр харанхуйн дунд нам гүм болов. Криймхильд харин нь цонхон дээрээ зогсоод наран буцах шөнийн харанхуйд чимээ чагнан байснаа илд хангиналдах дуу эс гарсанд уйтгарлан гуниглав. Тэгээд Хагений адил унталгүй дуулан суусаар байлаа. Би үүнийг өөрөөр эхлэх хэрэгтэй юм байна гэж тэр сэтгэв.

	
Сүмд очицгоосон тухай

	Үүр мөдхөн цанх нь, жаварлаж эхэллээ. 

	Өвч бие минь хуягт хайрагдаад байна 

	Ингэж Фолькерийг хэлэхэд тэд нөхдөө сэрээхээр 

	Их танхимд сэмхэн явж орцгоолоо. 

	Нойрондоо цохигдсон тэднийг сэрээх гэж 

	Хэрдээ тэд багагүй зовлоо.

	 

	— Удахгүй үүр цайх нь ээ. Хуягтаа хайрагдаад бие минь осгох нь. Өглөөний жавар хуяг нэвт үлээж байна! гэж Фолькерийг хэлсэнд тэд дотогш орж унтаж байгаа нөхдөө сэрээв. Бүгд маш их ядарцгаасан, бас унтсан ор нь туйлын ямбалаг тул тэднийг сэрээх гэж Фолькер Хаген хоёр үйлээ үзэв. Гадаа хонх дүнгэнэн байлаа.

	— Дадсан зангаараа сүм рүү явцгаая! гэж Хаген бусдадаа санал болгов. Тэгтэл янчир, бөмбөрийн жигтэй сонин дуу болон нэгэн яруухан эгшиг хонхны дүнгэнээтэй хослон дуулдав.

	— Энэ юу вэ? гэж Гюнтер ван гайхан асуусанд Хаген тэрс номтнууд мөргөлд ингэж дууддаг юм гэж хариулав.

	— Тэд ер нь юунд мөргөдөг юм бэ? гэж Гизельхерийг асуусанд Хаген

	— Галаас бүрдсэн бурханд мөргөдөг юм, бас өндөг, хүүхдэд залбиран мөргөдөг юм гэж хэлсэнд

	— Ямар инээдтэй юм бэ! гэж Гернот өгүүлэв. Тэдгээр аялгуу нэгдэн нийлээд нэгэн ер бусын нүргэлсэн чимээ болов. Ноёд орноосоо үсрэн босож хайрцаг савнаасаа гоёлын хувцсаа шүүрэн авсанд Хаген тэднийг болиулж

	— Эрхэм ноёд оо, энэ нутагт өөр хувцас өмсдөг юм. Сарнайн баглааны оронд илд барьж, болд хуяг, битүү дуулга өмсөж хана налахад тохиромжтой хүрэм өмс! Өнөөдөр бид цавчилдах болно гэдэгт итгэцгээгтүн! Сүмд орсон боломжоо ашиглаж тэнгэрт залбирагтун! Ухаан бодлоо хянан цэгнэж, нүгэл хилэнцээ наманчил гэдгийг та нарт зөвлөе. Бид мөргөл эхлэхийг хүлээлгүй одоо үйлдвэл зохино. Учир нь дараа нь ингэх зав зай бидэнд олдохгүй байж мэднэ! Хүн нарын ноёдын тухайд бол бид аймшиггүй тулан уулзах хэрэгтэй, ингэвэл бид тэднийг итгэлтэй хазаарлан барьж чадна! Тэдэнд ямар ч шаардлагагүйгээр бүү халд, гэхдээ өчүүхэн төдий халддагийг ч бүү хүлцэн тэвч. За үйлсээ үүсгэе! Тэнгэр биднийг тэтгэх болтугай! гэв. Тэгэхэд нь баатрууд тэнгэрт сүсэглэн залбирч нүгэл хилэнцээ наманчлан аливаа алдаа мадгийг минь аймшигт шүүхийн өдөр өршөөн уучлах болтугай гэж дор бүрдээ залбирав. Чингээд хуяг дуулга зэр зэвсгээ агсан жигдрэн жагсаж шилтгээний хэрэмд гаран сүм рүү явцгаав. Хаген, Фолькер нар магнайд нь явлаа. Тэгтэл эсрэг талаас Аттил ван, ван авгай Криймхильд нар ирж явсан бөгөөд тэдний ард үлэмж олон тооны дагуул явсан нь тэдний хөлөөр боссон тоос даруй сүмийн оройд хүртэл хуйлран дэгдэж байлаа. Аттил зочдоо зэвсэг агссан явааг үзээд

	— Юу болсон нь энэ вэ? Хайртай зочдыг минь хэн нэг хүн гомтгоогүй байгаа? Үүнийг даруй асууж мэд. Тийм бөгөөс газар дээр нь учрыг тодруулж, хэрэгтэй гэж үзвэл гомдлыг тасалсугай! гэж гайхан хэлэв. Хоёр зарч бургундийнхэн руу яаран одов. Хаген тэдэнд

	— Биднийг хэн ч гомтгоогүй. Нар буцах үес гурван өдрийн турш зэвсгээ агсан явдаг нь манай заншил бил ээ! Хэн нэгэн хүн биднийг гомтгох гэх аваас бид ванд тань даруй мэдэгдэх болно! гэж хэлэв.

	Зарч нарын ийн хэлж ирэхийг сонсоод Аттил ван

	— Тун гайхалтай юм байна! Энэ мэт заншлынхаа тухай та надад ер хэлсэнгүй бөгөөд би өөр хаанаас ч олж мэдсэнгүй бил ээ! гэж Криймхильдэд хэлсэнд Криймхильд Аттилд сэжиг авхуулж болохгүй гэж сэтгээд

	— Тийм ээ, ноён минь, Вормсд ийм заншилтай юм! гэв. Өглөөн наран цацран гийв. Криймхильд ах дүү нараа харав. Гизельхерийг хараад тэр өс өвөрлөхөө больё гэж хоромхон зуур бодсон боловч бардам сэтгэл нь түүнээс давжээ. Түүний юу сэдэж байгааг мэдэх боломж ванд бол тэр бүхнийг өөрчилж, амжих байлаа. Гэтэл тэр ямар ч ажиг сэжиг авсангүй түүнийг өөрийг нь байхад ажиглагдах юм ер юу ч болсонгүй билээ. Бургундийнхэн болон хүн нарын ордны христос шүтлэгтнүүд сүмд очоод сүмийн хаалгаар чихэлдэн орцгоохдоо хэн нь ч хэнээсээ хоцрохыг бодоогүй боловч хараал, хавирга сүврэг лүүгээ нудралцахаас өөр гойд юм гарсангүй. Мөргөлийн дараа ч эвтэй найртай тарцгааж тэмцээнд оролцохын тулд хувцсаа сольцгоохоор тус тусын байр луу одоцгоов.

	Ван авгай бараа бологч хатдынхаа хамт сэнтийт танхимд вангийн хажууд тэмцээн үзэхээр цонхон дээр сууж байлаа. Данкварт хэсэг зарц нарын хамт хүлэг морьд хөтлөн ирэв.

	— Бүгдээрээ бөөнөөрөө мордон довтолгож тулалдан тэмцэлдье! Тэгвэл сая эр зориг, ур чадвар хамгаас илүү тодорно! гэж эрэмгий Фолькер хэлэв. Бургундийнхэн хүлэг мориндоо үсрэн мордоцгоогоод хүн нарын ноёдыг хүлээн байлаа. Гэтэл тэд нь дэмий л зогсоцгоох хэрмэн дундуур хөлхөлдөн мориндоо мордож өгөхгүй байлаа. Нибелунгуудын хүлэг морьд тэмцээнд орох нь гэж зүрх нь хөөрөн дороо тогтож ядна. Үүнийг үзээд амелунгууд рейнчүүдийн эсрэг довтлон оръё гэж ноён Дийтрихээс гуйцгаасан боловч Бернийн ноён ингэхийг нь тэдэнд хатуу хориглов. Хязгаарын гүн Рүдигер мөн таван зуун дайчдадаа нэгэн адил тэдний эсрэг тэмцэлдэхийг хориглов. Тэд бургундийнхэн ихэд догдолсон байгааг хараад хүлэг баатруудынхаа төлөө үнэхээр айжээ. Тэгтэл Ирмфрийд, Хаварт нар тус бүр мянган түрегнийхэн болон даничуудыг дагуулан давхин ирээд бүлэг бүлгээрээ тулалдахаар бие биесээс салан дайран орцгоов. Чингээд үзсэн хүн бүрийн зүрх хөөрөн догдлом уран чадмагаар хатгалдан тэмцэлдэв. Жадны иш нажигнан хугарч, бамбайны хөвөө хэмхрэн, хүлэг морьдын туурайн чимээнд танхим, ордны хана доргин, хоёр талаас шидсэн жадны нисэлтэд нарыг харанхуйлан халхалж морьдын хар хөлс хөлтрөг доогуур нь урсан хүлэг баатруудынх бол хүзүүний нь халхавчны товчин завсраар дуслан байлаа. Гэвч хоёр тал өглөөнөөс үд болтол улайран тэмлэлдэв. Эцэст нь үдийн зоогт урин залж, бүрээ хангинахад тэмцээнийг шийдэлгүй зогсоохыг ван тушаав. Зарч нар тэмцээний талбар луу давхин хүрээд энд тэнд баатар эрс мориноосоо үсрэн бууж зарц нар морьдыг нь авахаар гүйлдэн ирж байлаа. Гэтэл хүн нарын нэг этгээд ганган юнкер лав амраг хүүхэн рүүгээ очиж яваа бололтой жороо морь уначихсан донжгонож явав. Дуулган дээр нь ягаан улаан шар туузууд намиран, гуяа тасмаар жавхайтал ороож хацартаа энгэсэг түрхсэн бөгөөд морь нь дэл, согсоо бүхий ажээ. Үүнийг үзээд Фолькер

	— Энэ чинь нөгөө шөнөөр нойрон дунд алах гэж гэтэгчдийн нэг байна! Тэр хулчгар амьтдаас нэг нь ч тэмцээнд гарч ирээгүй юм. гэтэл авгай нарынхаа өмнө тогос шиг таахалзаж явдаг байна шүү! Тэнгэр минь энэ азарган тахиа одоо өд сөднөөсөө салбал таарна! гэж Хагенд хэлсэнд Гюнтер ван хөгжимчин эрийг тайтгаруулах гэж оролдов.

	— Бид тэвчээр алдан муу юм эхэлж болохгүй. Өөрсдөдөө гэм бурууг урин залбал бусдын идэш болох бус уу! гэж тэр хэлэв.

	— Тэр ч тиймээ, гэхдээ алга минь загатнаад байна, үзээд алддаг хэрэг! Талцсан тэмцээн дуусаагүй байна. Ван, түүний гэргий хоёр цонхон дээрээ суусаар байна. Тэгээд ч хөгжимчин хүн бүхэн бүрээ үлээж болох биш үү! гэж хэлээд жадаа сунган нөгөө ганган эр лүү дайран хүрч нэвт хатгавал Хаген хүлэг баатруудынхаа хамт нүд ирмэхийн зуурт тархан хэрмийн доторх талбайг эзлэв. Юнкер хашхираад цусандаа хутгалдан унасанд үүнийг харсан түүний талын бүх хүмүүс өшөө авсугай гэж хашхиралдан мориндоо үсрэн мордоцгоов.

	— Бөөнөөрөө тулалдаанд! гэж Хаген хашхиран морио давирав. Гэтэл Аттил хэдийнээ шилтгээний хэрмэн дотор яаран гарч ирээд ноёдынхоо нэгний нь гараас жолоог нь шувт татан авч нөгөөгийнх нь гараас илдийг нь өөр нэгний нь гараас шиддэг жадыг нь цохин унагаж бүгдийг аянга мэт чанга дуугаар загнан

	— Ноёд оо, буцаад! Буцаад, үүнд ямар ч далдын муу санаа байгаагүй! Ноён Фолькерийн хүлэг гэнэт аваад давхичихыг би өөрөө харсан юм. Ноёд оо, буцаад, буцаад! Энэ бол осол мөн! Буцаад буцаад гэж ван чинь гуйж байна шүү! Та нар миний үгийг сонсох дургүй байна уу! Буцаад гэж би хэлж байна шүү! гэж хашхиран хэлэв. Вангаа илэрхий буруу явдлыг зөвтгөв гэж хүлэг баатрууд ам амандаа үглэн бас амелунгууд өөрсдийн эсэргүүцлийг чанга чанга дуугаар хэлэн байлаа. Аттил ван зочдоо баярын зоогт удирдан оров. Криймхильд харин нь Бернийн Дийтрихд хандаж

	— Танаас тусламж дэмжлэг гуйя. Би туйлын их бэрхшээлд учраад байна! Хаген намайг доромжилж, Фолькер миний дайчдыг гомтгов. Гэтэл би ван авгай байтлаа яах ч аргагүй байх гэж үү? гэсэнд Дийтрих юу ч эс дуугаргав. Түүний өмнөөс өвгөн Хильдебранд

	— Эрхэм хүндэт эзэгтэй минь ээ, тэдний хэрхэх нь та бидэнд хамаагүй. Хүн бүхэн хувь заяандаа захирагддаг билээ. Та эрдэнэсийн сангийн төлөөнөө ах дүү нараа хөнөөх гэж эртнээс бодсон бил ээ! Үүний төлөө би илдээ далайх нь үгүй! гэв. Дийтрих ван бас

	— Ван авгай минь ээ, бидний хэрээс хэтэрсэн зүйлийг хийлгэх гэж бүү гуйгтун! Ах дүү нар тань бидэнд гүнээ итгэн найдаж энэ газар нутагт ирсэн билээ. Тэд бол вангийн маань зочид, иймээс би яавч хөдлөхгүй. Ямар ч хэрэггүй өшөө хорслын төлөө би амь насаа золихгүй гэв.

	Тэгэхэд нь Криймхильд хэрмэн дотор зогссоор байсан Блөделд хандаж түүнд хамгийн алдартай, туйлын баян хязгаарын нэг мужийг амлав.

	— Ээ, эрхэм дээд эзэгтэй минь ээ, би ахынхаа уур хилэнг бадрааж яаж зүрхлэх бил ээ! Тэр танай хүмүүст үлэмж талтай байгаа тул намайг тэдний эсрэг ямар нэг юм гаргавал хэзээ ч уучлахгүй! Түүний хилэн аймшигтай бил ээ! гэж Блөдел хэлсэнд Криймхильд

	— Эрхэм ван минь ээ. Ах тань таныг ингэж үзэн ядаж газар нутаг, албат иргэдээ харамлан байдаг нь ичгүүртэй биш гэж үү? Би үүнийг туйлын буруу гэж боддог юм! Таныг нэр төртэй нэгэн харьяат нутгийг эзлэн захирагч байгаасай гэж би чин сэтгэлийн угаас хүсдэг юм! Түүний дээр мянган ачааны морьд дааж ядам их алт, хэнийг эртнээс хүсэн мөрөөдөх болсныг тань мэдэх тул хамгийн үзэсгэлэнт залуу охин өгөх болно би! Та миний мэдлийн ван болж олон олон албат захиран суух бөгөөд охины тухайд бол түүнийг танд дуулгавартай болгох эрх дарх надад байна! гэв. Үүнийг сонсоод Блөдел удтал хүсэн мөрөөдөх болсон охиныг бодмогц шунал тачаалдаа нүдэн балай болоод хэлснийг нь зөвшөөрөв. Тэгээд

	— Эрхэм хүндэт эзэгтэй минь ээ, та одоо баярын зоогт морилон орогтун! Би таны хүссэний дагуу маргаан дэгдээж Хагенийг хүлэн таны хөлийн дор аваачиж тавья! Тэр бузар хэргийнхээ шанг хүртэх ёстой! Түүнээс нааш би амар байх аргагүй болов! гэж хэлээд дайчид руугаа очин зэр зэвсгээ агс гэж тушаав. Тэд нь нийт гурван мянган дайчид байлаа. Криймхильд хүү Ортвиноо гараас нь хөтөлсөөр танхимд оров. Тэр дайсны толгой хэрхэн өнхрөн унахыг харвал зохино гэж Криймхильд сэтгэжээ. Блөдел хэрүүл өдөөж чадахгүйд хүрвэл энэ хүү түүнд хамгийн бат найдвартай хүргэнэ гэж өөрөө ч мэдэлгүй сэтгэжээ. Аттил бяцхан, хүүгийнхээ барааг хармагц Гюнтерт их л бахархалтайгаар.

	— Хайрт ах минь ээ, миний мах цусны тасархай ирж явааг харагтун! Сайхан хүү биш гэж үү? Эрэмгий эр болно доо! Энэ маань бас таны мах цусны тасархай тул, хайрт хадам ах минь, танай удмыг дуурайвал эрэлхэг баатар болно. Би хүүдээ арван хоёр вангийн гүрнийг өмч болгон өгнө. Гэхдээ тэр болтол нь таны албанд юнкерийн зэрэгтэйгээр зүтгүүлнэ! Иймээс ван хүүг миний найрсаг сэтгэлийн амьд баталгаа болгон Рейн рүү авч явна уу гэж чин зүрхний угаас хүсье! Би түүнийг бүрэн итгэлтэйгээр таны гарт өгье! Өөрийнхөө үлгэр жишээгээр үнэнч шударга хүлэг баатар болгон өсгөгтүн. Тэгвэл өсөж өндийсөн хойноо ямар ч дайсны эсрэг тантай мөр зэрэгцэн тулалдах болно! гэж хэлэв. Криймхильдийг ямар нэг юм сэдэн байна гэдгийг тэр нь хорлонтой юм байна гэдгийг гадарлаад түүнийг сонсог гэж ван энэ бүхнийг хэлжээ. Гэвч хэчнээн хорлонтой юм сэдсэнийг нь тэр гадарласангүй билээ.

	Гюнтер ван ёс журмын дагуу талархах гэсэн боловч Хаген түүнээс урьтан

	— Энэ жаал хүү бидний хамт. Вормсд очих болно гэж би итгэхгүй байна. Даанч олон үхэл түүнийг хүрээлжээ! гэв.

	Тэгэхэд нь Аттил уйтгар гунигт дарагдан таг болж, зүрх нь зүсэгдэх мэт оргив. Ширээ тойрон суугсад үүнийг сонсоод таг чиг болсон бөгөөд Бургундийн ван ч бас уурлан хилэгнэсэндээ хувхай цайв. Эл хэлсэн үгнээс илүү муу муухай юм гэж байхгүй хэмээн бүгд бодоцгоосон авч энэ цаг мөчид юу болж өнгөрснийг хэн нь ч мэдээгүй байлаа.

	
Данкварт Блөделийг цавчин алсан тухай

	Энэ зуур Блөдел тулалдаанд бэлэн болов.

	Эрэмгий зоригт мянган дайчид аа дагуулан

	Эзэн авгайнхаа хүслийг биелүүлж

	Их тулалдааны эхийг тавихаар явав.

	Данкварт зарц,нарын хамт суун найрлах танхимд 

	Дайчин баатруудын хооронд хэрүүл маргаан дэгдэв.

	 

	Энэ үес Данкварт зарц нарын хамт ширээнээ суув. Тэгтэл Блөдел зэр зэвсгээ агсчихсан орж ирлээ. Данкварт түүнийг ямар ч хар буруу санаагүйгээр угтан тосож хэрэг зоригийг нь нөхөрсгөөр асуусанд Блөдел хариуд нь

	— Үгээ хямгадаж бай чи! Зийгфрийдийг ах чинь алсан билээ. 

	Тэгэхлээр чи одоо түүний хариуг хүртэх болно, бас бусад чинь ч ялгаагүй! гэж хэлэв. Тэгэхэд нь Данкварт ноён Блөделийг хэтэрхий их бал дарс уучхаад тэмцээнд хөөрөөд тэр нь толгойд нь гарчихсан биз гэж бодон тайтгаруулах, бас ч эрүүл байгаа үгүйг нь мэдэх гэж

	— Ноён Блөдел, яалаа гэж тэр билээ. Та зөв хүнээ олж ирээгүй байна. Зийгфрийдийг алуулах үес би хөхүүл хүүхэд байсан юм шүү.дээ! гэж хэлсэнд Блөдел

	— Ямар ч байсан миний хувьд ялгаагүй, хорлонт амьтан минь! Хаген ах чинь ийм нүгэл үйлдсэн, Гюнтер ч бас чиний садан тул чиний амь тэдний барьцаа болж байгаа юм гэв. Тэгэхэд нь Данкварт

	— Таны өмнө бөхөлзсөндөө би харамсаж байна. Өөрийг чинь бодож тэгсэн билээ би. Өөрөөр болохгүй бол одоо яая гэх вэ! гэж хэлээд үсрэн босож нэгэн цавчилтаар Блөделийн толгойг авав.

	— Энэ та нарын өдөөсний эхний нь үр шим болог! гэж Данкварт хашхирав. Тэгтэл Блөделийн хүлэг баатрууд танхимд дайран орж ирцгээв.

	— Та минь ээ, тэмцэлдээрэй! Өршөөл бүү горьд, амиа хамгаалцгаа! Сандлаа илд, бамбай шиг ашиглагтун! гэж Данкварт хашхирав. Зарц нар хэлсний нь дагуу гулдан сандал, түшлэгтэй! сандал, аяга тавгаар дайран ирэгсдийн таван зууг нь цохин унагасан бөгөөд өөрсдөө тэдний цусанд будагдан норж гүйцэв. Данквартын зарц нар хүндлэн зочлогчдыгоо алав гэдгийг зарлан цус хэрмийн хашаагаар нэг улайран урссанд хүн нарын хоёр мянган хүлэг баатар танхимд дайран орж тэнд байсан бүх зарц нар болох есөн мянган хүнийг хөнөөв. Цус Аттилийг хүртэл аюул зарлан урссангүй билээ. Хүүр ширээн дээгүүр овоорон Данкварт ганцаараа хөл дээрээ тогтон үлдээд хариугүй унах шахан байлаа. Тэгээд тэр

	— Хаген ах минь, яаран ирж туслаач гэж хэлүүлэх ганц л болтугай хүн үлдсэн болоосой гэж бачимдан хашхирсанд хүн нар

	— Чи өөрөө элч болж очно! Бид түүний хөлд хүүрийг чинь аваачиж хаях болно! Чи ванд минь хэтэрхий муухай юм үйлдлээ! гэцгээв. Тэгтэл Данквартын зориг нь бадран сэтгэл шулуудаж дайснуудынхаа дундуур, хэрмэн дундуур, өөдөө шатаар зам гарган цавчин урагшилсаар үүдэнд зогсож байсан зөөгч нарын дундуур хага яран их танхимд хүрэв. Энэ бол үнэхээр гайхалтай хэрэг боловч баатар эрс баатар эрстэйгээ тулалдахад ийм гайхалтай явдал тохиолддог билээ. Үүнд санаа амар итгэж болно! 

	
Бургундийнхэн Хүн нартай тэмцэлдсэн тухай

	Аттилийн зарц нарыг ханартал түлхэн зайлуулаад 

	Аймшиггүй зоригт эр танхимын үүдэнд хүрэв.

	Цэлийтэл хаалгыг нь нээн босгон дээр нь зогсоход 

	Цусанд бүх бие нь будагдаж гүйцсэн байв.

	Ган болд илдээ хуйнаас нь суга татан 

	Гартаа бэлхэн зэхэж барьсан байв.

	 

	Нэл цусанд будагдаж шалба норсон Данкварт цус дуслуулсан илдээ барин сүйлхийлэн амьсгаадсаар үүдэнд хүрч ирэхийг үзээд Хаген

	— Дүү минь, хэн чамайг ингэв? гэж хашхирав.

	— Блөдел, Блөдел хүн нарынхаа хамт! гэж сүртэй чангаар хашхиран хэлсэнд түүний дуу их танхимын алсын булан хүртэл цуурайтан бүхний яриа түүнд дарагдав.

	— Ах минь, би танд учирсан гаслангаа хэлье, үнэнч зарц нар маань бүгд алагдсан, бас Блөдел хоёр мянган хүн нарынхаа хамт тэнд хэвтэж байгаа! гэж Данкварт хашхиран хэлэв.

	— Тэгвэл биднийг зочлон дайлагчдын хэн нь ч эндээс бүү гараг! Чи үүд сахин хамгаалагтун! Би эдний вантай хэл амаа ололцох минь! гэж Хаген өндөр дуугаар хэлэв. Данкварт үүдийг хаан зогсов. Хаген суудлаасаа босож:

	— Би энэ танхим дахь улсын сандарсан байдлыг гайхаж байна. Криймхильд өөртөө учирсан зовлонг мартахыг хүсэхгүй байгааг би эртнээс мэдсэн юм! Үхэгсдийг санан дурсаж бүгдээрээ вангийн дарсыг ууцгаая. Залуу ширээ залгамжлагч үүний эхнийх нь болог! гээд илдээ сугалан хүүгийн толгойг тас цавчсанд толгой нь Криймхильдийн өвөр дээр үсрэн унав. Дараа нь ван хүүгийн багшийн толгойг тас цавчив. Тэгээд Аттилийн ширээнээ зогсож буй ноён Вэрбелийг хараад уур нь бадран эл хөгжимчний гарыг хөгжмийнх нь тулгуурын хамт тас цавчив.

	— Ноён Хаген, гар минь! Та яаж байгаа нь энэ вэ! Би хойшид яаж тоглох юм бэ, ноён Хаген. Би таад ямагт үнэнч шударга байсан биш үү! гэж Вэрбель дуу алдав. Гэвч Хаген үүнийг ер сонссонгүй, хэчнээн хүн хороосноо ч тооцсонгүй. Түүний хажууд Фолькер дагалдан явав. Хийлийнх нь нум илд, хийл нь амьд махбодын үүрэг гүйцэтгэж байлаа. Гурван ван энх амгалан байдал тогтоох гэж хичээсэн боловч хүн нарын баатар эрс гэнэт хуяглачихсан зогсож гарт нь илд гялалзан байгааг үзээд тэд ч бас тулалдаанд оров. Ордон болд төмрийн харшин хамхрах дуунд доргин ганхаж байлаа. Хэрэмд байсан хүлэг баатрууд нөхдөдөө туслахаар шатаар дайран хүрч ирсэн бөгөөд Фолькер олны дундуур зүтгэн очиж нуруугаа нийлүүлэн тулалдаагүй бол Данкварт дийлдэх байсан нь мэдээж. Фолькер гаднаас довтлогсдыг цавчин Данкварт дотроос гадагш довтлогсдыг цавчин байлаа. Хаген үүнийг үзээд бамбайгаа нуруу руугаа хаян ямар ч халхгүйгээр дайснуудтай галзуурсан мэт тулалдав. Бургундийнхэн бүгд түүний жишээг дагав. Тэд мянгуулаа, хүн нар таван мянгуулаа, түүний дээр өөр арван хоёр вангийн долоон мянган хүлэг баатар байсан билээ. Гэвч эдгээр вангийн нэг ч хүлэг баатар Гюнтерийн хүмүүсийн эсрэг тэмцсэнгүй, Гюнтер ч тэдний эсрэг тэмцсэнгүй.

	Берний Дийтрих эв найрамдал тогтоох боломж байна уу гэдгийг харахаар нэгэн гулдан сандал дээр гарч зогсов. Гэтэл Криймхильд хөлд нь сөхрөн өвдгийг нь тэврэн

	— Эрхэм хүлэг баатар, намайг авар! Хаген намайг ална! Намайг энэ танхимаас гаргаж өгөөч! гэж гуйж байна шүү би! гэв. Аттил ч бас үхтлээ айчихсан сууж байлаа. Тэрээр илд барин тулалдах дайчин эр биш байсан билээ. Дийтрих

	— Би яаж танд тусалж чадах билээ, эзэн авгай минь? Бургундийнхэн уур хилэндээ галзуурсан тул би яаж ч чадахгүй! Би өөрийнхөө хүмүүсийн төлөө айж байна! гэж хариу өчив.

	— Надад туслаач, ноён Дийтрих надад туслаач, туслаач! гэж ван авгай гиншгэнэн хувцаснаас нь зууран дүүжлэгдэж уйлагнан гуйсаар байлаа. Тэгэхэд нь Дийтрих тулалдагсдыг больцгоо гэж өндөр дуугаар хүнгэнэтэл хашхирсанд дуу нь бүх зургаан мянган илдийн дууг даран бух гөрөөсний эвэр урам мэт нүргэлэв. Үүнийг сонсоод бургундийнхны нэг нь улайрсандаа болоод ноён Дийтрихд гай учруулсан юм болов уу гэж эмээн Гюнтер ван больцгоо гэж хашхирав. Түүнтэй хамт Гернот, Гизельхер нар, дараа нь Хаген хашхирав. Тэгэхэд сая тулалдаан нам жим болов.

	— Гюнтер, надад болон миний хүмүүст зам тавьж өгөгтүн! Би та нарт хэзээ ч муу юм хийгээгүй бил ээ! гэж Дийтрих ван өндөр дуугаар хэлсэнд Вольфрат

	— Ноён минь, та юу хүснэ вэ? Бидэнд зэвсэг алга гэж үү? хэмээн хашхирвал

	— Галзуурав уу, чи? гэж Дийтрих байдгаараа хашхирсанд Гюнтер 

	— Та хүмүүсийнхээ хамт эндээс гарсан нь дээр, Дийтрих! Бас Танхимаас хүссэн хүнээ авч гарч болно! Гагцхүү бидний дайснууд энд үлдэх ёстой! гэв. Мөн бусад вангууд өөрсдөдөө болон дайчдадаа чөлөөтэй гарах зөвшөөрөл олж авав. Дийтрих Криймхильд, Аттил хоёрыг сугавчлан тэднийг танхимаас авч гарсанд араас нь түүний зургаан зуун амелунгууд, тэдний араас бусад ноёд, тэдний хүмүүс, бас хязгаарын гүн Рүдигер болон Пөхларныхан дагалдав. Хүн нарын нэг хүлэг баатар Рүдигерийн бүлэгтэй хамт гарах гэсэнд Фолькер түүнийг олж хараад жадаар хатган унагав. Түүний толгой нь Аттилийн хөлд ойчжээ. Тэгэхэд ертөнцийг эзлэн захирагч зэвүүрхэн ухарч

	— Ийм зочид, ийм гаслан надад учрах гэж байх уу! Би бүх баатруудаа хөнөөгдөхийг үзэх гэж үү? Ийм баяр гэж байх уу! гэж халагласан бөгөөд үгийнх нь сүүлч дахин оволзсон тулалдааны чимээнд дарагдав. Бургундууд танхимд байсан хүн нар хэчнээн эрэлхэг хамгаалан тулалдсан боловч бүгдийг нь хөнөөн дарав. Тэгээд сая илдээ тавьж гараа амраав.

	
Үхэгсдийг танхимаас гаргасан тухай

	Дайчид хийгээд вангууд бүгдээрээ 

	Даруй амрахаар түр сууцгаав. 

	Хаген зоригт хөгжимчин Фолькерийн хамт 

	Харуул харахаар үүдэнд гарцгаалаа. 

	Бамбайгаа тохойлдон байж тэр хоёр 

	Багагүй юм дурсан ярьцгаалаа.

	 

	Фолькер Хаген хоёр ордны үүдэнд гарав. Гэнэт тэр хоёр бие биедээ үлэмж их юм хэлмээр санагдан гадаа салхинд зогсоод хүчирхэг үгсийг хэлэлцэв. Танхимд байсан баатрууд ядарсан тул зүүрмэглэж эхлэв. Тэгэхэд нь Гизельхер.

	— Босоцгоо! Эхлээд үхэгсдийг танхимаас гаргаад дараа нь амрагтун! Мөдхөн хүн нар дахин довтлоход бидэнд зай хэрэгтэй болно гэв. 

	— Ёстой үнэн үг! Залуу ноён маань ажил хэрэгч ван болох шинжийн хүн шүү! Бургунд түүний очирт дулдуйн дор цэцэглэн мандах болно гэж Хаген Фолькерт хэлэв.

	Бургундууд суудлаасаа босон хүн нарын хүүрийг цонхоор шидэцгээв. Тэд нь нийт зургаан мянга байсан бөгөөд дунд нь бас амьд шархадсан буюу эл яргаллыг өнгөрөөх гэж үхсэн дүр үзүүлж хэвтсэн хүмүүс байсан боловч тэднийг ч бас бургундууд гадагш гарган шидэцгээсэнд тэд нь чулуун дээр бяц унан жинхэнэ үхэлд учрав. Вангийн ордныг хүрээлсэн хэрэмд үхэгсдийн хүүр овооров. Хүн нар гулдан хаалт дээр зогсон чангаар халаглан толгой дээрээ элс асгаж, үсээ үгтээн, хувцасныхаа энгэр заамыг хүүчин байлаа. Үүнийг үзээд Фолькер

	— Эд нар үхэгсдээ авахын оронд авгай хүүхнүүд шиг уйлалдаж байх юм! гэж хэлэв. Хүн нарын нэг хязгаарын ван үүнийг сонсоод хэрмийн дотор орж ачийнхаа шарилыг мөрөн дээрээ тавихад нь эрэмгий хөгжимчин нэг сумаар харван унагав. Хүн нар хилэгнэн хашхиралдсанд Хаген

	— Та нар хашхиралдахаас өөр юу чадах вэ! Танай ван чинь ч тулалдаж зүрхлэхгүй байна шүү дээ! гэж өндөр дуугаар хэлэв. Тэгэхэд нь Аттил Хагений шазруун үгэнд машид гомдон үүнийг хэзээ ч би мартахгүй гэж бодоод тулалдааны өмсгөлийг минь авчир гэв. Гэтэл Криймхильд

	— Эзэн минь та галзуурав уу? Та тэмцэлдэж тулалдалгүй өчнөөн удсан бус уу? Харин нь баатруудыг шинэ тулалдаанд зоригжуулахын тулд бамбай дүүрэн алт авчрахыг тушаасан нь дээр! гэж хэлэв. Гэвч Аттил толгой сэгсрэн хуягаа өмсөн бамбайгаа авахад нь Криймхильд бамбайны нь бариулаас татан ордонд оруулав. Үүнийг үзээд Хаген ихэд шоолов. Тэр

	— Аттил ван, чи юуны төлөө тэмцэлдэх гэсэн юм бэ? Чамайг Зийгфрийдийн удмын хүн гэж би даан ч мэдэхгүй юм! Криймхильд чам руу мөлхөж ирэхээсээ өмнө Зийгфрийдийн өврийн эрдэнэ байсан юм .Тэр бол өс өвөрлөх үндэс бүхий хүн. Гэтэл хулчгар ван чи юуны учир намайг үзэн ядав? гэж хашхирав.

	Тэгэхэд нь Аттил ван Бургундчуудийн эл доромжлол үгийг хэзээ ч мартахгүйгээр гомдов. Тэд ганц хүүг минь алсан. Тэд газар нутагт минь зочин болж ирээд ганц хүүг минь алсан! Үүнийг би хэзээ ч мартахгүй гэж тэр бодов. Криймхильд

	— Троньегийн Хагенийг алж толгойг нь энд миний өмнө шороон дунд хаясан хүнд Аттилийн бамбайн амсар дүүрэн шижир алт, бас газар нутаг, шилтгээнүүдийн хагасыг өгнө! гэж зарлан хашхирав.

	— За одоо бол тэд ирцгээх нь лав. Ийм шагналын төлөө бол тэд арай зоригтой байх биз! Энх, цагт тэд вангийнхаа талхыг идэж байсан боловч аминд нь тулсан цаг болоход хайхрахгүй байна. Эд бүгд үүрд арилшгүй ичгүүртэй амьтад! Үнэндээ бид эднээс өөр өрсөлдөгчидтэй байсан болоосой! гэж Фолькер тохуурхав.

	
Иринг алагдсан тухай

	Дани нутгийн хязгаарын гүн Иринг 

	Даруй хилэгнэн ингэж хэллээ: 

	«Балчир багаасаа үнэнч байсан би 

	Баатар зоригийг минь үзсэн хүн цөөнгүй 

	Илдийг минь аль вэ нааш нь өг 

	Ихэрхүү Хагений омгийг дараад өгье!»

	 

	Тэгтэл хязгаарын гүн Лотрингений Иринг

	— Зэр зэвсгийг минь аваад ирэгтүн! би Хагентай халз тулалдана! Амьдралын минь утга учир ямагт алдар гавьяа байсан, одоо ч би түүндээ үнэнч хэвээр байна! гэв.

	— Би хэдий тулалдахад бэлэн байгаа боловч ингэж хэрэггүй гэдгийг танд зөвлөе. Гэхдээ

	— Хүсвэл хүн нараас ганц ч хүн дагуулалгүй танхимд орж ирнэ гэдгийг бодоорой гэв. 

	— Үүнээс би хулчийхгүй! Элдвийг ярьж цаг нөхцөөснөөс тулалдацгаасан нь дээр! гэж Иринг хариулав. Тэрээр зэр зэвсгээ агсан хэрэмд орж ирэв. Гэтэл Тюрингений Ирмфрийд, Данийн Хаварт нар болон тэдний мянган дайчид Лотрингений эрэмгий эрд туслах санаатай түүнийг дагалдав. Үүнийг үзээд Фолькер, энэ чинь ямар гээч жигтэй халз тулаан болох нь вэ? гээд Ирингийг өөдгүй худалч гэсэнд хязгаарын ван миний чин сэтгэлийн үгийг битгий гутаагаач, намайг ганцаарыг минь Хагентай тулалдуулж өгөөч гэж дайчид болон вангуудаас хичээнгүйлэн гуйв.

	— Энэ бол таны гарцаагүй үхэл гэсэн үг, ноён Иринг! гэж Тюренгийнхнийг хэлсэнд

	— Тийм ч байсан яадаг юм бэ! Одоо би нэгэнт эргэж буцахаасаа өнгөрсөн! гэж Иринг хариулав. Тэгээд баатрууд хоёулхнаа нүүр тулан учирцгаав.

	Жадаа шидэцгээснийхээ дараа тэд илдээ суга татацгаан удтал цавчилдацгаав. Гэтэл гэнэт Иринг Хагенийг орхиод Фолькер луу үсрэн хүрч санаандгүй байсан эр цавчилтыг нь бамбайгаараа няцаасанд Иринг Гюнтер лүү үсрэн хүрч түүнийг бас оносонгүйд даруй Гернот руу дайраад бас оносонгүй. Тэгээд Рейний өөр дөрвөн хүлэг баатар луу ээлжлэн дайрч тэднийг хоромхон зуур цавчин унагав. Тэд нь өөрийн хүмүүс байсан тул залуу Гизельхер

	— Та үүнийхээ горыг гаргах болно! гээд Иринг рүү дайран илдээр газарт унатал нь цохив. Гэвч Лотрингений эр шархдаагүй бөгөөд хүчээ хураан хэдхэн хором хэвтэж байгаад үсрэн босож хаалган дээр зогсож байсан Хаген руу сум шиг шуугин хүрээд үсрэлт дундаа илдээрээ дуулган дундуур нь цавчин чамархайнаас нь эрүүг нь хүртэл ярав. Ирингийн эл илд нь васке гэдэг илд байлаа. Хаген цусаа урсаж байгааг мэдээд таамгаар Ирингийг галзуу мэт цавчилсанд тэр шаламгай өрсөлдөгч нь шатаар дэгдэн бууж хэрмийг гатлан шилтгээнд оров.

	— Ай, алдар суут баатар эр, тэнгэрийн илд бамбай бус уу, чи! Хагенийг шархдуулахыг чинь үзээд би хэчнээн их баярлав аа! гэж Криймхильд түүнд хашхиран хэлээд Ирингийн илд бамбайг өөрийн гараар тосон авч түүнийг үнсэв. Иринг сэрүүцэхээр хуягаа яран салхинд зогсов. Тэгэхэд нь Хаген

	— Иринг та, намайг өчүүхэн төдий шархдуулснаа ингэж сүр болгон сайрхаж байгаа юм уу? Та намайг уурлуулж дахин тулалдах хүслийг минь улам бадраав! Зориг байвал дахин нааш хүрээд ир, тэгвэл би таныг эрэлхэг баатар эр гэж нэрлэх болно! гэж түүнд хэлэв.

	Үүнийг сонсоод Иринг шинэ хуяг илд жад тэргүүтэн авчирч өгнө үү гэж нөхдөөсөө гуйгаад тэд нь түүнийг хэчнээн анхааруулан хориглосон боловч Хагений өөдөөс ахин гарав. Илд агаар зүсэн сүнгэнэхэд гал дүрэлзсэн салхин нижигнэн нүргэлэх бамбайны эргэн тойронд улайран хуйларч баатруудын минчийсэн нүүрэн дээгүүр оч бутран байлаа. Хаген аймшигтай их хилэгнэсэн тул цахилгаан мэт эрчимтэй цавчилтаар Лотрингений эрэлхэг эрийн бамбай, хуягийг тасар тасар татан олон дахин шархдуулсан бөгөөд Ирингийг бамбайгаа сэлгэн нөгөө талаа халхлах зуурт хөл дороо байсан жадыг шүүрэн авч эсрэг этгээдийнхээ дуулгыг нэвт зоов. Иринг амь зулбан зугтаав. Жадны иш түүний гавлаас ёрдойн байсан бөгөөд найз нөхөд нь түүнийг гүйлдэж найгалзан яваа тэр эрийг барьж авч ордонд оруулан гулдан сандал дээр хэвтүүлээд дуулганы нь сагалдаргыг тайлахаасаа урд жадыг шархнаас нь хичээнгүйлэн сугалж авав. Ирингийн амьсгалын тоо гүйцэх хариугүй дөхсөн тул Криймхильд түүний дээрээс уйлан хайлан унавал тэрээр

	— Эрхэмсэг авгай, бүү гашууд! Таны төлөө хийж чадах бүхнээ би үнэнч шударгаар гүйцэлдүүллээ! Одоо бол надаас өөр хүсэн хүлээх юм үгүй болсоон! Таныг ийн орхих болсон минь харамсалтай! гэж түүнд хэлээд нөхдөдөө хандан

	— Та нар Криймхильдийн эрдэнэсээс юу ч олж хүртэж чадахгүй! Шижир алтны төлөө гарцаагүй үхэлд бүү хүрээрэй, тэгж замаа ,бүү алдаарай! Хаген тун аймшигтай эр. Над шиг бүү тэнэглээрэй! гэв.

	Иринг ингэж хэлээд наснаас нөгчив. Тэгэхэд нь түүний хүлэг баатрууд болон Ирмфрийд ван, Хаварт ван нар хүлэг, баатруудынхаа хамт шилтгээн рүү дайрцгаав. Вангууд манлайд нь гүйж явсан бөгөөд Ирмфрийд Фолькер лүү, Хаварт Хаген руу дайрсанд Фолькер Ирмфрийдийг, Хаген Хавартыг тус тус цавчин унагав.

	— Хаалга нээгээд бүгдийг нь нааш нь оруулагтун! гэж Фолькер хэлэв. Тийнхүү хаалга нээсэнд нийт мянга дөрвөн баатар эр танхимд дайран орж ирээд бүгд алагдав. Тэдний цус ордны урсгал татах цоргоор урсан суваг шуудуунд үерийн ус мэт цутган орж байлаа. Үүнийг үзээд Аттил ван авгайнхаа хамт, бас хөнөөгдөгсдийн эхнэр хүүхэн, сүйт бүсгүйчүүл халаглан, энэлэн шаналахдаа үсээ үгтээн байлаа. Үхэл тэдэнд нүүрлээд улам эрэмшин байх аж. Харин нь Аттилийн бамбайнд дүүргэсэн алт хэрмийн хашаанаа хэвээр хэвтнэм бөгөөд аажим хөрөх уул овоон завсар гялалзан авай.

	
Ван авгай их танхимыг галдахыг тушаасан тухай

	Танхимын үүдэнд би нөхрийнхөө хамт харуулд гарна. 

	Дахиад хүн нар зориглон дайрч ирвээс

	Даруй вандаа мэдэгдэх болно, авцгаа дуулгаа гэж 

	Түр ч болсон амарцгаа. та минь

	Тамирдаж туйлдсан нөхдөдөө Хаген хэлэв. 

	Тасалгаанд тэд нь тархан сууцгаав.

	 

	— Дуулгаа авцгаа, амарцгаа! Фолькер бид хоёр харуулд гараад хүн нарыг дайрах аваас цаг тухайд нь мэдэгдэнэ! гэж Хаген хэлэв. Тэгэхэд нь бургундууд зэр зэвсгээ сая газар тавьж хөнөөгдөгсдийг сандайлан сууцгаав. Мөн энэ өдөр Аттил, Криймхильд хоёр хорин мянган хүн нарыг дахин тулалдаанд уриалан оруулсанд бургундууд хаалгыг шөнө болтол хамгаалав. Тэгээд хүн нар ухран одов.

	Бургундууд туйлдаж гүйцсэн тул хэлэлцээр хийхэд бэлхэн байлаа. Ингэж эцэс төгсгөлгүй гаслан зовсноос шуудхан үхсэн нь дээр гэж тэд бодож байлаа. Амгалан байдал тогтоохыг гуйя гэж бүгд зөвшив.

	Гурван ван үүдэн дээр гарч Аттилтэй уулзуулахыг шаардав. Тэдний хуяг нь цусанд хүрэн улаан болоод үс нь ганцхан өдрийн дотор цайжээ. Залуу Гизельхерийн үс ч мөн нэгэн адил цайсан байлаа.. Аттил Криймхильдийн хамт гарч ирэв.

	— Та нар юу хүсээ вэ? Энхийг тогтооно байх гэж найдаа юу? Энэ нэгэнт өнгөрсөөн! Та нар хүүг минь хөнөөсөн! Би үүнийг чинь хэзээ ч уучлахгүй! гэж Аттил хашхиран хэлэв.

	— Бидэнд учирсан гаслан иймд хүргэсэн билээ. Бид танайд итгэл дүүрэн аялан явж хүрч ирэв. Та нарт хийсэн муу юм бидэнд ер үгүй. Гэтэл танай хүмүүс зарц нарыг минь алсан! гэж Гюнтер хариулав. Бас залуу Гизельхер

	— Аттилийн эсэн мэнд байгаа хүлэг баатрууд аа, би та нарын хилэнг юугаар бадраав аа! Би хар буруу саналгүй, сайхан сэтгэл өвөрлөн та нарын найз нөхөр мэт хүрч ирсэн бил ээ! гэв. Тэгэхэд нь тэд

	— Сайхан сэтгэл чинь шилтгээнийг хүүрээр дүүргэв! Та нар Вормсдоо байхад яав даа! Чи болон ах нар чинь газар орныг минь хүйс тэмтрэв! гэж хариулав. Гюнтер ван тэднийг өөрсөдтэйгөө жишиж үзэхийг гуйсанд Аттил

	— Жиших аргагүй юмыг бид яаж жиших юм бэ! Чиний гаслан миний гаслан хоёр огт хоёр өөр зүйл! Та нар хүүг минь хөнөөсөн! Та нарын нэг нь ч төрсөн нутгийнхаа барааг харах ёсгүй! гэв.

	— Тэгвэл бидэнд нэгэн зүйлийг зөвшөөрч үзээч, Аттил ван! Бид өдөржин тулалдан туйлдав. Танхим цусны үнэрт амьсгалах аргагүй болов. Биднийг хэрэмд гарахыг зөвшөөрөөч. Танхимд амьсгалах арга алга. Бид задгай газар эцсээ хүртэл тулалдмаар байна. Бид ядарч гүйцсэн, та нар хэд хэдэн мянгуулаа байна шүү дээ. Үүнийг л танаас хүсмээр байна гэж Гернот хэлэв .

	Энэ хүсэлт Аттилд болон хүлэг баатруудад нь яльгүй мэт санагдсанд ван зөвшөөрөн хэдийнээ толгой дохитол Криймхильд яаран

	— Өө, үгүй шүү, үнэнч хайрт хань минь, эрэлхэг баатар ноёд минь, үүнийг сонсох ч хэрэггүй!

	— Агаар амьсгалж биеэ сэрүүцүүлэх л юм бол энэ алуурчид та нарыг бүгдийг чинь хөнөөнө! Тэдэнд юуг ч битгий зөвшөөр, тэдний нэгэнд ч нь бүү итгэ! гэж хашхирав.

	— Үзэсгэлэнт сайхан эгч минь, урилгыг чинь хүлээн авахдаа би таныг ингэнэ чинээ санасангүй! Би танд ямагт үнэнч байж, хэзээ ч гомтгоогүй сэн! Иймээс таныг уудам сэтгэл гаргаач гэж гуйя! Биднийг авраач! Үүнийг би танаас гуйя! гэж Гизельхер хариу өгүүлсэнд

	— Дүү минь, би ямар ч уудам сэтгэлийг мэдэхгүй! Та нар ч намайг бас хэзээ ч энэрч байгаагүй! Одоо та нар Хагений нүглийг эдлэх ёстой болоод байгаа нь энэ! гэснээ Криймхильд

	— Хагенийг надад хүргүүлбэл би харин та нарыг өршөөж болох эсэхийг бодож үзэж болох юм. Бид ямар ч байсан нэг эхийн үрс бил ээ! Хагенийг надад ирүүл, энэ бол миний тавих болзол! гэв. Тэгэхэд нь Гернот

	— Биднийг тийм ичгүүргүй явдалд хүрэхээс тэнгэр тэтгэн хамгаалаг! гэв. Гизельхер

	— Үхвэл бид бүгд үхсүгэй! Бидний хэн нь ч нөхрөөсөө урвахгүй гэв. Үүнийг сонсоод Криймхильд

	— Хэлэлцэж ханалаа! Танхимыг түймэрд! Хэнийг ч гадагш нь бүү гарга! гэж хашхирав. Хүн нар жад тулган түрсээр гурван ванг танхимд буцаан оруулаад ордныг галдав. Даруй гал дүрэлзэн бадарч баатруудын зэрлэг мэт хашхирах дуу галын дундаас сонстон байлаа. Үүнийг үзээд Криймхильд хөхрөв.

	Салхинд галын дөл цоролзоно. 

	— Ам хатаж үхэх нь! гэж нэг хүлэг баатар хэлсэнд Хаген хариуд нь

	— Тэгвэл үүнийг уу! гэв. Үзвэл цус урсан байсанд сайх хүлэг баатар түүнээс уув. Тийнхүү тэд ангаж үхэхийн аюулыг давав. Бие биеийнхээ цус нөж болсон ам хамрыг хараад хүн бүр айн зэвүүцэх завдсан боловч түдэлгүй тэдний дээрээс гал нөмрөн аваад дүрэлзэн шатах яс мод нурж эхлэв.

	— Бамбайгаа толгой дээрээ бариад хана налан зогсоцгоо! Хөвч нь шатах бий гэдгийг анхаараарай! гэж Хаген хашхиран хэлэв. Дутуу шатсан дүнз банзны хугархай цусан дунд шажигнан унтарна. Утаанд багтарч үхэх аюул баатруудыг нөмрөв. Тэгтэл дээвэр цөмрөн унав. Цуцал, цог, тэргүүтэн дуулган дээр мөндөр мэт асгаран бууна. Гэтэл шөнийн сэрүүн агаар танхимд орж эхлээд дээрээс унах галтай цуцлын завсар зайгаар тэнгэрийн одод баатруудын дуулган дээгүүр гялалзан байлаа. Түймрийн туяан дунд үүрийн туяа гийж эхлэв. Үүнийг үзээд Гизельхер

	— Бид дахиад л тулалдах хэрэгтэй боллоо! гэв.

	Хүн нар дайснуудаа шатаж үхэцгээсэн биз гэж бодоцгоож байсан боловч үүр гэгээрэхэд үзвэл зургаан зуун бургундууд танхимд цэх шулуун зогсож, Хаген Фолькер хоёр бас л үүдэн дээр байж байлаа. Криймхильд уурсан хилэгнэсэндээ бархирав. Бамбай, бамбайгаар шижир алт чирч хэрэмд авчрахыг тэр тушаагаад өөрөө ч бас гар бие оролцон тариачин авгай мэт амьсгаадан чирэлцсээр хэрэмд оруулж Хагенийг цавчин алсан хүнд бүх баялгаа өгнө гэж амлав. Алт үхэгсдийн овоорсон хүүрээс өндөр овоонууд болон босоод тэдний дундуур гарсан гудмаар Криймхильд нааш цааш хашхиран гүйсээр байсанд уруул нь цус уусан бургундийн хүлэг баатруудынх шиг улайжээ. Тэгээд нэг түм хоёр мянган дайчдыг хөл дээр нь босгов. Тэд нь танхим руу жадаа шидсэний эцэст шат руу дайрцгаав. Тэгээд тэд хаалганы дэргэд өглөөжин тулалдаад довтолгоонд орсон бүгд алагдав. Алтыг үхэгсдийн хүүр уул овоо болон дарав.

	
Рүдигер алагдсан тухай

	Өглөөний тэр довтолгоог Рейнийхэн 

	Үзэлцэн байж дөнгөж няцаасны дараа 

	Өнгөлөг Готелиндийн нөхөр хэрэмд орж ирэв. 

	Уул шиг овоорсон нөгчигсдийг үзээд 

	Уйлаан, гаслан, орилооныг сонсоод тэр 

	Уй гашууд дарагдан зүрх шимшрэн уйлав.

	 

	Эл өглөө Рүдигер хэрэмд орж очоод хоёр талын уй гашууг үзээд тэсгэлгүй уйлав. Тэгээд эл хувь заяаг эргүүлэх арга байна уу үгүй юу гэдгийг мэдэх гэж Бернийн ноён Дийтрихийг эрж олов.

	— Бид эл галзуурсан амьтдыг гар хумхин харж суух гэж үү? Хоёулаа Аттил вангийн хөлд сөхрөн найз нөхдийг минь өршөө гэж гуйя! гэж тэр Дийтрихэд хэлсэнд Дийтрих

	— Ингэхээс нэгэнт өнгөрсөн Аттил ван одоо юуг ч зөвшөөрөхгүй. Хаген түүнийг дэндүү муухай гомтгосон. Бид харин нь өөрсдөө л үүнд оролцохгүй байхыг хичээе. Би ч ингэх болно чи ч бас ингэ гэдгийг би чамд зөвлөе! гэв. Тэгэхэд нь Рүдигер ганцаараа шилтгээнд явж оров.

	Тэнд түүнийг тийнхүү нулимсаа бөмбөрүүлэн ванг хүлээн зогсож байтал нь хүн нарын нэг хүлэг баатар олж хараад

	— Та тэр баатрын гиншгэнэн зогсож байгааг хараач. Аттил ван энэрэл хайраараа ивээн тэтгэж ордон шилтгээн, газар нутаг, албат иргэдийг түүнд үй олноор нь өрсөн билээ. Гэтэл эл эрхэм ноён түүнийг нь ганц цавчилтаар хариулсангүй. Тэгээд бас хүмүүс түүнийг хүлэг баатруудын манлай гэж нэрлэдгийг нь яана! Ийм манлайд бол би талархахаас өөр яах вэ! Хойшдоо ч тосон дунд булхаж л байвал энд болж байгаа бүхэн түүнд хамаагүй бололтой! Түүний эрэлхэг зоригийн тухай гайхамшигтай юм ярилцацгаадаг юм байна лээ. Гэтэл түүнээсээ юуг нь үзүүлэх гэж байгаа нь үнэхээр ичгэвтэр юм! гэж Криймхильдэд хэлэв.

	Рүдигер эл яриаг сонссон бөгөөд уур омог нь бадран тэр эр лүү давхин хүрч нударга зангидан нүүр лүү нь дэлссэнд уг ховын хутгуур дороо үхэтхийн унав. Энэ зуураа хязгаарын гүн хэрэв би тэднийг энэ нутагт удирдан авчирч тэднийг хамгаалж ирээгүй сэн бол вангийн дайснуудтай хэдийнээ тулалдах байсан юм гэж аймхай хулчгар гэсэн үгийг нь няцаав. Тэгтэл Аттил хүрч иржээ. Тэрээр үхсэн хүлэг баатрыг үзээд

	— Юуны учир чи вандаа гаслан дээр гаслан учруулав, хязгаарын гүн? гэвэл Криймхильд

	— Бид үхэгсдийг гашуудаж ханаагүй бил үү? Хүмүүс таныг шударга Рүдигер гэдэг билээ. За, шударга Рүдигер, та тангаргаа мартсан гэж үү? Вандаа харьяат нь байхаар өргөсөн тангараг, бас Вормсд надтай гар барин баталсан тангаргаа? Та аливаа доромжлолын өсийг авна гэж тангарагласан билээ. Шударга аа, та энэ тангаргаа яах гэж байна? гэв. 

	Үүнийг сонсоод Рүдигер хувхай цайж Аттилд хандаж

	— Тийм бөгөөс ван минь, намайг үүргээс минь чөлөөлж үз! Надад өгсөн бүхнээ, ордон шилтгээн, бэлэг сэлт алт албат иргэд, миний бүх эзэмшлийг буцааж авагтун! Тэгээд намайг авгайн минь хамт дахиад харийн газар гахай явган тэнүүчлэхийг зөвшөөрч үз! гэсэнд Аттил

	— Ингэлээ гээд надад нэмэр болох юу байх билээ? Одоо бас чамайг алдах болбол юу болох вэ? Чи андгай тангаргаа дуртай цагтаа няцахаар өргөөгүй! Ван чинь, ван эзэгтэй чинь гасланд учраад чамайг дуудаж байна! гээд Рүдигерийн өмнө сөхрөв. Бас ван эзэгтэй ч Рүдигерийн өмнө сөхрөв. Би чинь энэ хувьгүй улсыг зочноо болгон хүлээж авч хүндэтгэн дайлсан хүн, бид биедээ үнэнч байна гэж бэлэг сэлт солилцож, Гизельхер ганц охинтой минь сүй тавьсан болохоор та нарт яаж туслах юм бэ! Яаж би тэдний эсрэг илд далайх юм бэ! гэж Рүдигер хэлсэнд Криймхильд

	— Та нэгэнт тангарагласан тул түүнээсээ няц гэж би хэлж чадахгүй! гэв. Рүдигер арга тасран бачимдаж

	— Тэнгэр минь, та намайг энэ орчлонгоос авч хайрла! Одоо би юу ч хийлээ гэсэн бүгд бузар хэрэг болох нь! Аль нь ч ялгаагүй ичгүүр, ичгүүр, алиныг нь би сонгох болж байна вэ! Ээ, тэнгэр минь. намайг энэ тамаас салгаж үз! гэж хашхирсанд Аттил

	— Ван эзэгтэй чинь өмнө чинь сөхрөн байна! гэв.

	Тэгэхэд нь Рүдигер гараараа нүүрээ даран

	— Хөөрхий тэнэмэл эр би ийнхүү өнөөдөр бүх энэрэл, өглөгийн хариуг төлөх болж байна! Яах ч арга үгүй болов! Халаг минь, би амьдралаараа төлсөн билээ одоо нэр төрөөрөө төлөх хэрэг болж байна! гэв. Түүний уруул цайжээ.

	— Эзэгтэй, таныг эхнэр хүүхдэд минь, эзэн таныг дайчин эрсэд минь уужим сэтгэлийг тань барин шударга шулуун явсан гэдэгт бүрэн дүүрэн итгэхийг хүсье! Ээ, тэнгэр минь, энэ бүхэн ямар бэрх вэ! гэж Рүдигер хэлэв.

	— Тэнгэр танд үүний тань төлөө талархах болно шилдэг хязгаарын гүн минь Таныг тулалдаанд сахин хамгаалж та хайртай бүхэндээ эсэн мэнд эргэж ирнэ. Тэгээд та Аттил, ван хэрхэн талархаж чаддагийг бас үнэн мөнөөр нь үзэж мэднэ! Би танд газар нутаг, ордон шилтгээн, хүлэг баатруудыг хүссэний тань хэрээр өгөх бөгөөд та миний адил, бас миний адил хүчирхэг ван болно! гэж Аттил ван хэлсэнд Рүдигер

	— Элээ халаг минь, би түүгээр яах бил ээ! Сүйрэн баларсан сүнсийг минь тэнгэр тэтгэх болтугай! гэв. Тэгээд тэр уйлав. Бас Криймхильд уйллаа. Үүний эцэст хязгаарын ван зэр зэвсгээ яаран агсаж шилтгээн рүү ир гэж хүлэг баатрууддаа хэлүүлэхээр зарч илгээв. Хязгаарын ванг таван зуун хүлэг баатруудынхаа хамт бамбайгаа гялалзуулан хүрч ирэхийг үзээд Фолькерийн царай хувхай цайв. Харин залуу Гизельхер баярлан

	— Хамгийн бэрх үед тусламж ирж явааг харцгаа! Хадам эцэг минь лав эвлэрэх санал дамжуулж ирлээ. Үүний төлөө би Дийтлиндэд мянгантаа талархах болно! гэж хашхирав.

	— Эвлэрэхээр ирлээ гэхэд ийм олон баатрууд ирдэг нь арай ч хачирхалтай бус уу? гэж Фолькер хариу өчив. Тэгээд тэр бодсон нь: Хязгаарын гүн ч бас л ая эвийг нь олж биднээр далимдуулан газар нутаг, ордон шилтгээн олж авах гэж боджээ дээ.

	Тэгтэл Рүдигер үүдний өмнө ирж зогсоод

	— Рейний туйлаас эрхэм хүндэт хүлэг баатруудаа! Та нарт туслах гэж ирсэн бил ээ! Тэгээд одоо үхэл авчрав! Өөрсдийгөө хамгаалахад бэлтгэцгээгтүн! Бид нөхөд байснаа одоо дайсан болох ёстой болов! гэсэнд Гюнтер

	— Тангаргаа ийнхүү ор тас мартсаныг тань тэнгэр тэтгэх болтугай, ноён Рүдигер! Бид бие биетэйгээ хайр, үнэнч сэтгэлээр холбогдсон сон! Таныг ингэж нэр төрөө бодохоо байчихлаа гэдэгт би итгэж чадахгүй байна! гэв.

	Тэгэхэд нь Рүдигер

	— Тэнгэр минь, би үүнийг өөрчилж чадашгүй нь! гэж хүнгэнэсэн дуугаар хэлэв. Салхи сэрчигнэх, үхдэлүүдийн хувцас зөөлхөн сүрчигнэхээс өөр юм дуулдсангүй.

	— Тэнгэрийг барьж тангараглая, би үүнийг өөрчилж чадахгүй нь хүргэн минь гэж хашхираад Рүдигер хуягласан гараараа хуягласан нүүрээ дарав.

	— Тэнгэрийн нэрийг барьж тангараглая, надад өөр яах ч арга алга! гэж тэр гиншин өгүүлэв.

	Үхдэлүүд нам гүм.

	— Би өөрөөр яаж ч чадахгүй нь! Криймхильд заавал тулалдуулах гээд байна! Бид бие биетэйгээ тулалдах болжээ! Би чинь Аттилийн албат шүү дээ! гэж Рүдигер хэлсэнд хүлэг баатруудын нь нүднээс нулимс асгаран байлаа.

	— Рүдигер, ийм юм байх ёсгүй! Танаас өөр хэн ч биднийг чин сэтгэлийн угаас хүндлэн хүлээж авч үнэнч шударга сэтгэлээ илчлээгүй! Бид л эс хүсвэл хэн ч биднийг дайсагнуулах ёсгүй! гэж Гюнтер ван хэлсэнд Рүдигер

	— Би эзэн авгайд тангарагласан хүн бил ээ! гэв.

	— Та буцагтун! Тэр авгай аливаа нөхөрлөлөөр тохуурхах ёстой юм гэж үү? гэж Гюнтер хашхиран хэлсэнд

	— Би эзэн авгайд тангарагласан хүн бил ээ! гэж Рүдигер хашхиран хэлэв.

	— Худ минь ээ, миний барьж байгаа илд таны өгсөн бэлэг гэдгийг та мэдэж байна уу? Энэ эрхэм сайн илдийг би нэр төртэй эдэлж явна. Одоо энэ маань таныг цавчин Гетолиндийг гасланд учруулах хэрэгтэй боллоо гэж үү хэмээн Гернот хэлбэл:

	— Хэдийнээ ингэсэн бол дээр байх сан. Энэ бүхэн аль хэдийнээ өнгөрөөд бид эдгээр хөшсөн хүүрүүдийн дунд мөн хөшчихсөн хэвтэж бол энэ гасланг үзэж энэлэн зовохгүй байх сан! Нүгэлтэй юм ярьж байгаа минь үнэн боловч өөрөөр яах ч арга алга! Тиймээ илд минь намайг хяргаж, та бүхэн амьд үлдээд эхнэр хүүхдийг минь ивээлдээ аваасай гэж би хүссэн юм! Худ минь, энэ бол миний эцгийн үг болно! гэж Рүдигер хэлсэнд Гизельхер

	— Эцэг минь ээ, ийнхүү та охиноо бэлэвсрүүлэхийг хүсэж байна гэж үү? Ийм юм байх ёсгүй. Үүнийг танд тушаах ямар ч хүч байхгүй! Өөр хэнд ч итгээгүйгээрээ танд итгэснийг минь та болгоож үз! гэв. Тэгэхэд нь Рүдигер

	— Хувьгүй амьтан Намайг өршөөгөөрэй, нөхөд минь! Би өөрөөр яаж ч чадахгүй нь! Үүний хилэнцийг эхнэр хүүхдэд минь бүү тохоорой гэдгийг та бүхнээс хүсье! гэсэнд Гизельхер

	— Тийм бол би тантай тогтоосон бүх холбоо хэлхээгээ тасалъя! Дийтлиндээс бас бүх холбоогоо тасалъя. Ямар ч эцэг ийм үг хэлэх ёсгүй! Та ч ёстой чөтгөр шулам юм! гэж хашхирвал Рүдигер

	— Гүйцээ! Сүнс сүлдээ тэнгэрт даатгацгаагтун! гэж хүнгэнэтэл хашхирав. Тэгээд бамбайгаа өргөн нүүрээ халхалсанд дайчид нь жадаа шидэхээр далайв.

	— Та минь, ингэж бүү яар! Бидний үхэл танай ванд ямар хэрэгтэй юм бэ гэдгийг та ер нь бодож үзсэн үү? Үнэнч албат нь бол үүнийг бодох ёстой юм! гэж Хаген хэлэв. Рүдигер хариу хэлсэнгүй. Хаген цааш нь үргэлжлүүлэн

	— Рүдигер, өөр нэг зүйл байна! Нэгэнтээ би таны гараас нэгэн бамбай хүлээж авсан билээ. Тэр бол усан цэнхэр торгоор өнгөлж нал, маргад эрдэнэ зайгүй шигтгэсэн сайн бамбай байсан боловч одоо үнс чандар дунд хаа нэгтээ хамх үсэрчихсэн хэвтэж байгаа. Шударга Рүдигер, одоо би зэвсэггүй болсон байнам биш үү? Тэгээд чи надтай тулалдах гэж үү? гэв.

	— Криймхильдийг харж байхад би танд яаж бамбай өгч болох билээ? Харин нь миний бамбайг авагтун! Энэ таныг хамгаалах болтугай! Та бүгд Вормсдоо эсэн мэнд эгж харих болтугай! гээд Рүдигер түүнд бамбайгаа өгөв.

	— Рүдигер, үүний тань төлөө тэнгэр таныг үүрд тэтгэх болтугай! Энэ бол эрхэм бэлэг гэдгийг би үнэлж чадна. Үүнд баярласны илрэл болгож би таны эсрэг тулалдахгүй. Үүнийг гар өргөн тангараглахыг минь харагтун! Ван маань хөнөөгдөж болно, нөхөд минь хөнөөгдөж болно, бүх бургундууд энд хөнөөгдөн уналаа ч гэсэн би чиний эсрэг тулалдахгүй, шударга Рүдигер! гэж Хаген хэлсэнд Фолькер бас Хагений дэргэд хүрч очоод

	— Хаген ингэж тангараглаж байгаа бол би бас нэгэн адил тангараглахыг хүсэж байна! Шударга Рүдигер би ч бас чиний эсрэг тулалдахгүй! Чиний амь амьдрал миний хувьд халдашгүй ариун байх ёстой. Би танайд зочлуулж, бид бие биедээ итгэлцсэн тул итгэлийг чинь эвдэхэд намайг юу ч хүргэх ёсгүй! гэв. Тэгэхэд нь Рүдигер нулимс цийлгэнүүлэн байж

	— Та нар тун сайн улс юм гэж зөвхөн! өөртөө дуулдахуйц аяархан хэлэв. Тэгээд араатан мэт хүрхрэн хөлийнх нь дор зарцынхаа тавьсан бамбайг шүүрэн авч жадаа шидэн урагш шатны зүг харайв. Түүний араас таван зуун дайчид нь дайран оров. Тэгэхэд нь Хаген, Фолькер хоёр илдээ доош унжуулж, бас Гизельхер зам тавин өгөв. Рүдигер тэдний хажуугаар өнгөрч хүлэг баатрууд нь дайран ирмэгц сая тулалдаан эхлэв. Энэ нь зуны наран буцах үеийн аянга мэт хоромхон зуур үргэлжилсэн бөгөөд мөн түүний адил аймшигтай байлаа. Нал, маргад эрдэнэс цус, хэмхэрч хамхарсан төмөр дунд хутгалдан байсан бөгөөд Гернот худынхаа бэлэгт өгсөн илдээр Рүдигерийг цавчсанд Рүдигер үхэтхийн унах зуураа Гернотыг цавчин унагав. Рүдигерийн дайчид бас олон зуун бургундуудийг хөнөөсөн боловч тэд бүгдээрээ бургундуудийн илдийн ирэнд өртөн нөгчжээ. Тэгээд танхимд нам гүм болов.

	Аттил ван нам гүм байхыг үзээд уурсан

	— Яагаад Рүдигер тулалдахгүй байна? гэж асуугаад

	— Тэр сая л танхимд нэвтрэн орсон шүү дээ! гэв. Тэгэхэд нь Криймхильд

	— Нэр төрөө барсан амьтан ичгүүр болох болтугай! Тэр биднээс урважээ! Дайснуудыг биднээс сэмхэн оргон зайлаг гэж бодоод тэдэнтэй оргон зайлах талаар хэлэлцэж байгаа биз! Тэд түүнийг эрдэнэсийн сангаар худалдан авчээ! Үнэнч бус амьтан бидний итгэлийг ингэж л эвдэнэ дээ! гэв.

	Фолькер үүнийг сонссон бөгөөд хилэнгийн хар цус зүрхэнд харвасанд

	— Ван авгай хэрэв таныг удамтай хүний үр биш сэн бол би адгийн худалч шаар гэж хэлмээр байна! Рүдигер эцсээ хүртэл үүргээ биелүүлсэн! гэж хашхираад Рүдигерийн шарилыг толгой дээрээ өргөв. Үүнийг үзээд Аттил, Криймхильд нар нөгчсөн баатрыг хязгааргүй харуусан гашуудав. Бас тэдний бүх хүлэг баатрууд, бүх ван болон гүн түүнийг харуусан гашуудав. Учир нь Рүдигер бүх хүлэг баатрын үлгэр дууриал, христос шүтлэгт бүх улс орны алдар суу манлай нь байсан билээ.

	
Ноён Дийтрихийн баатрууд бүгд хөнөөгдсөн тухай

	Гаслан ганирах орилоон уйлаан

	Ганхан доргитол нь ордонд хадаж

	Эмгэнэлийн нулимсыг хүн нар

	Эцэс төгсгөлгүй урсган байгааг

	Эрэлхэг бернчүүдийи нэг нь сонсоод

	Эзэн Дийтрихдээ даруй дуулдав.

	 

	Шилтгээний зүгээс хадах уйлаан орилоон Дийтрихт хүртэл дуулдав. Аттил ван өөрөө хөнөөгдсөн гэнэ гэсэн мэдээ амелунгуудад хүрсэн байлаа. Тэгэхэд нь Бернийн ноён Дийтрих өөрийн харьяат ноён Хильферайхийг хэрэг явдлыг мэдэж ир, юу ч боллоо гэсэн, юу ч болж болзошгүй байлаа. гэсэн энхийг эрхэмлэн, бургундуудийн эсрэг юу ч бүү хий гэж хатуу даалган илгээв.

	— Тэд энэ шөнийн эцэст ухаан сэхээ орох биз. Тэгэхлээр тэдний үгийг юманд битгий бодоорой гэдгийг танаас гуйя! гэж тэр хэлэв. Ноён Хильферайх тэгнэ гэж амлаад явснаа түдэлгүй уйлчихсан нүдтэй эргэж ирэв.

	— Юу болоо вэ? гэж Дийтрих ван асуусанд

	— Тэд Рүдигерийг алчихжээ гэж Хильферайх мэдэгдэв.

	— Тэнгэр лав үүнд хилэгнэх болно! Шударга ингэх ямар хэрэг хийсэн юм бэ! Тэрээр бусад хэнээс ч илүүгээр бургундуудад талтай байсан бил ээ! гэж Дийтрих гайхширан хэлэв.

	— Энэ үнэн бол тэд хариуг нь амсах болно! Энэ мэт хорлонт явдлыг тэвчинэ гэдэг ичгүүрт хэрэг! Рүдигер бол бүхнээс илүү сайн хүн байсан юм! Тэр Италийг алдсанаас хойш бидэнд асар их гавьяа байгуулсан бил ээ! Түүний өшөөг эс авбал би амьд явсны хэрэггүй! гэж Вольфарт өндөр дуугаар хэлсэнд Дийтрих түүнд

	— Ингэж болохгүй гэдгийг чамд анхааруулъя гэв.

	Тэгээд даруй өөрийн зэвсгийн дархан Хильдербрандыг Гюнтер лүү юу болсны учрыг мэдүүлэхээр илгээв. Хильдебранд энхийг эрхэмлэсэн байдлаа үзүүлэхийн тулд илд, бамбай, дагуулгүйгээр бүслэгдэгсэд рүү очих гэсэн боловч зэр зэвсэггүй явбал элэг доог ,болох юм уу эс бөгөөс үхэлд учрах болно гэж Вольфарт түүнийг удтал ятгасанд сая хуягаа өмсөж дагуул авч явахыг зөвшөөрөв. Тэгэхэд нь амелунгууд бүгдээрээ түүнийг дагалдав. Тэдний ийн ирж явааг Фолькер үзээд Дийтрихийн дайчид зэвсгээ агсан шилтгээний зүг тулалдах маягтай ирж явна гэж Гюнтерт мэдэгдэв.

	— Бидний хувь заяа ингээд эцэс болох нь энэ! Энэ бидний мөхөл мөн! гэж хөгжимчин өгүүлэв. Тэгтэл Хильдебранд илд бамбайгаа хэрмэн дотор газарт тавиад:

	— Эрхэм баатрууд аа, Рүдигер та нарт ямар муу юм хийсэн юм бэ? Ноён, Дийтрих түүний хөнөөгдсөнд харамсан гашуудаж байна. Бид ч бас харамсан гашуудаж байна! Та нарын нэг нь түүнийг хөнөөсөн гэдэг үнэн үү? гэв.

	— Тэр үнэн. Бид ч бас түүнийг та нараас дутуугүйгээр харамсан гашуудаж байна. Түүнийг гашуудан уйлавч баршгүй! гэж Хаген хариулсанд Вольфарт

	— Үнэнийг хэлэхэд төрсөн эцэг минь энд хөлд минь хэвтэж байлаа ч би ингэж их гашуудахгүй байх байсан биз би. Бид бүгдийг эх оронгүй болсон цагаас эхлэн түүний бие бидний тайтгарал болж байсан бөгөөд одоо хэн түүний гэргий, хүүхдийг тайтгаруулах билээ? Хэн түүний дайчин эрсийг тулалдааны талбарт удирдан гарах бил ээ! гэж хэлбэл амелунгууд бүгд уйлалдав.

	— Бидэнд түүний шарилыг өг, хүндэтгэн оршуулъя! гэж Хильдебранд хэлсэнд

	— Тийм үнэнч эрийг хүндэтгэлгүй яах вэ, жинхэнэ нөхөд ингэдэг юм! гэж Гюнтер хариулав.

	— Бид бас үхсэн нөхрийнхөө шарилыг гуйж аргадаж авах юм гэж үү? Одоохон авчирч өг, алуурчид аа! гэж Вольфарт хийрхэн өгүүлсэнд Фолькер

	— Авч л байхгүй юу гэж уурсан хашхирав. Тэгэхэд нь Вольфарт шатаар өгсөх гэхэд нь Хильдебранд түүнийг угз татан арагш нь болгов.

	— Чи галзуурав уу! Юу ч боллоо гэсэн, энхийг сахь гэж ван бидэнд даалгасан бус уу гэтэл энд юу ч болоогүй байна! Чи хүч түрж түүний оролдлогыг талаар болгох гээ юу? гэж өвгөн хашхиран хэлсэнд Фолькер,

	— Дархан, та наад арслангаа тавьчих, наадах тань ууртаа багтрах гээд байна! Тавьчих, би номхотгоод өгье! гэв. Гэтэл Вольфарт Хильдебрандын гараас угз татуулан мултарч ордон руу гүйн орсонд даруй Дийтрихийн бүх хүлэг баатар дагалдсанд Хильдебранд ч бас тэднийг дагахаас өөр арга байсангүй. Тэгээд эхний цавчилтыг залуу эр өөрөөс нь өрсөн хийхийг тэр үл тэвчих тул Вольфартыг шатан дээр гүйцэн түрүүлж Хаген руу дайран оров. Тийнхүү Вольфарт Фолькер лүү, Хельферайх Гюнтер ван руу тус тус дайрсан бөгөөд мөн Ричард, Гербарт, Вихарт, Вольфбранд, Зигештаб, Вольфмин, Хельмнот нарын зэрэг ноёд болон бусад нь бүгд өөр өөртөө дүйх алдарт баатруудтай халз тулалдав. Тэд хуягаасаа гал бутартал улайран цавчилдаж тэр гал нь аливаа бодол санааг бүрэн залгив.

	— Рүдигерийн өшөөг авахын төлөө! гэж Вольфарт араатан мэт хүрхрэн байсан бөгөөд тулалдаан нэн эрчимтэй болсон тул танхимын хуйхлагдсан яс мод дахин, дүрэлзэн шатаж эхлэв .

	Тулалдааны үймээн бужигнаан баатруудыг нэг нэгээс нь салгаад дахин уулзуулж байлаа. Тэнд халз тулалдаагүй нэг ч хүн байсангүй. Үхэл тэдний аль алины нь дэргэд бүжиглэнэ. Фолькер Зигештабыг, Хильдебранд Фолькерийг, Хельферайх Данквартыг, Хаген Ричард, Хельмнот, Вихарт, Гербарт, Вольфмин нарыг, залуу Гизельхер залуу Вольфарт нар бие биеийг тус тус, цавчин унагав. Гизельхер, Вольфарт нар шархадчихсан газар хэвтэж байлаа. Тийнхүү Хильдебрандаас бусад бүх амелунгууд, Гюнтер, Хаген хоёроос бусад бүх бургундууд бүгд хөнөөгдөв. Чингээд Хаген Хильдербранд нар халз тулалдав.

	Хильдебрандын илдийг бриннинг, Хагений илдийг балмунг гэмүй. Тэд удтал хэн нь ч хэнийгээ шархдуулж чадахгүй байв. Эцэст нь балмунг Хильдебрандын хуягийг нэвт хатгав. Өвгөн цусаа урсан ирэхийг үзээд бамбайгаа ар нуруу руугаа хаячхаад зугтаав. Тэрээр хэрмэн дундуур Дийтрихд хүртлээ зугтаав. Дийтрих асартаа баргар царайлан сууж байлаа.

	— Эрхэм хайрт өвгөн минь, та юун цусанд ингэж норж, будаглав! гэж асуугаад

	— Яагаад та нар миний үгийг дагасангүй вэ! Би та нарт тулалдахыг хориглосон бил ээ! гэсэнд

	— Хаген чөтгөр намайг шархдуулав гэж Хильдебрандыг хэлбэл

	— Ингэх нь зүйн хэрэг. Та яагаад энхийг эвдэв! Энэ мэт дуул-гаваргүй явдлын төлөө өөр хүн бол амиа алдах байсан! гэж Дийтрих хэлэв.

	— Эрхэм ноён минь, ингэж хилэгнэх хэрэггүй, бидэнд өөр арга байсангүй! Рүдигерийн шарилыг гуйсанд тэд бидний гуйлтыг эс тоо-сон шүү! гэж Хильдебранд хэлсэнд Дийтрих

	— Тэгвэл Рүдигерийн хөнөөгдсөн гэдэг нь үнэн юм уу? гэж машид гайхан асуугаад

	— Пөхларнд агч авгай, хүүхэд нь яана вэ! Та нарын өмөг түшгийг хэн салгачих нь энэ вэ? гэв.

	— Гернот! гэж өвгөн хариулсанд Дийтрих

	— Тийм бол миний тулалдааны өмсгөлийг авчрагтун! Одоо би өөрийн биеэр бургундуудаас байцаан мэдсүгэй! Зэвсэглэн намайг дагалдан явагтун гэж хүмүүст минь хэл! гэвэл Хильдебранд

	— Хэн ингэх болж байна? Та бид хоёроос өөр хүн амелунгуудаас үлдээгүй, бургундуудаас зөвхөн Хаген, Гюнтер хоёр л амьд үлдсэн! гэв.

	Тэгэхэд нь Дийтрих сөхрөн суугаад тэнгэрт хандаж учирсан гаслангаа хашхиран өгүүлэв.

	— Элээ халаг минь, намайг уй гашуу хөнөөх нь! Тэнгэр минь хүн ямар их гаслан зовлон үзэх учиртай юм бэ! Төрсөн өдрийнхөө төөргийг би зүхмүй! гэж тэр халаглан байлаа.

	
Ноён Дийтрих, Гюнтер, Хаген нартай тулалдсан тухай

	Өндийлөө суудлаасаа Берний Дийтрих 

	Өөрөө тэр хуяг дуулгаа авлаа.

	Үнэнч албат өвгөн дархан нь 

	Өмсөж зүүж хуяглахад нь тусаллаа 

	Баатар эрийг гаслан ганирахад нь 

	Байшин барилга бүхэлдээ доргилоо.

	 

	Дийтрих тулалдааныхаа хувцсыг Хильдебрандын туслалцаатайгаар өмсөв. Тэгээд хоёул шилтгээн рүү одлоо. Үүнийг үзээд Хаген

	— Харав уу, Дийтрих ирж явна! Энэ бол эцсийн тулалдаан гэж Гюнтерт хэлэв. Бас Хаген

	— Би Дийтрихтэй тулалдах болно. Би түүнийг ялна. Тэгээд бид чөлөөтэй болж Вормсдоо буцаж очно гэв. Үүнийг Дийтрих дуулчихжээ.

	Бернийн ноён хаалганы өмнө бамбайгаа тавиад

	— Гюнтер ван, бүх хүлэг баатрыг минь хөнөөн та надад юу гээч юм хийж байгаа нь энэ вэ? Рүдигерийн үхэлд сэтгэл тань ханасангүй юу? Юуны учир та ийм их гаслан учруулав! гэсэнд Хаген

	— Ноён Дийтрих, танд буруу мэдээлсэн байх вий гэж би эмээж байна. Хувь заяагаар болсон зүйлд та биднийг буруутгах ёсгүй. Танай хүмүүс зэр зэвсгээ агсан тулалдааны дэг журмаар энд хүрч ирсэн билээ. Энэ бол чин үнэн үг! гэв.

	— Би тэгээд хэнд нь итгэх болж байна вэ? гэж эргэлзэн

	— Та нараас Рүдигерийн шарилыг гуйгаад хариуд нь доромжлуулсан гэж Хильдебранд надад хэлсэн бил ээ! гэв. Тэгэхэд нь Гюнтер

	— Энэ худлаа. Бид Аттилтай уулзахын тулд Рүдигерийн шарилыг өгөөгүй билээ. Үүнд.

	— Вольфарт биднийг доромжилсон юм. Ийм л юм болсон юм даа! гэж хэлэв.

	— За, тийм байж. одоо яая гэх вэ! Та нар хэлэлцэж тохирох хэрэгтэй, үүнийг нөхцөл байдал шаардаж байна! Та Хагений хамт надад барьцааны улс болж бууж өг, та нарт гар хүргүүлэхгүй байх талаар би санаа тавина! Та нар миний үнэнч, уудам сэтгэлийг таньж мэдэх болно! гэж Дийтрих хэлсэнд Хаген

	— Эрх чөлөөтэй байгаа хоёр баатар эр ийм амархан бууж өгөхөөс тэнгэр тэтгэн хамгаалах болтугай! гэж хариулсанд Дийтрих

	— Ингэж бүү хөнгөн загна! Та нар намайг ямар их гомтгосноо болон түүнээ надад цагаатгах ёстой гэдгээ бодож үзэцгээгтүн! Бас Бургунд нутаг хийгээд ар гэрийнхнийгээ бодоцгоо! Би та нарыг чөлөөтэй явуулж Рейн хүртэл хүргэж өгөх гэж байгаа минь амь амьдрал, алдар хүндээ хутганы ирэн дээр тавьж байгаа хэрэг! гэв. Хаген

	— Боллоо! Эрх чөлөөтэй байж бууж өгнө гэдэг зүйд нийцэхгүй! Та нар бас хоёулхнаа байж ардаа бүхэл бүтэн арми зогсож байгаа юм шиг загнах юм! гэв. Тэгэхэд нь Хильдебранд

	— Хаген, энэ бардам зандаа та гэмших болох вий! Хаген

	— Тэгж мэдэх юм. Гэхдээ би таны өнөөдрийнх шиг тэгж зугтаахгүй! гэсэнд

	— Үгүй, ер, бүхний элэг доог болон Васгенштейнд испанийн Вальтартай тулалдаад бүхний элэг доог болон бамбайн дээрээ сууж хоцорсноо та юу гэж бодож байна? Та өрөөлийн явдлаар бүү тохуурх! гэж өвгөнийг хэлэхэд Хаген

	— За маргаанаа зогсъё! Тавин жилийн өмнө болсон зүйлийг хөндөөд яах вэ! Өвгөн минь, больж үз гэж чамаас би гуйя! гэв.

	Хильдебранд үглэн байсанд Дийтрих Хагенд хандаж

	— Та надтай халз тулалдана гэж бодсон билээ. Одоо тэгээд бэлэн байна уу? гэвэл Хаген илдээ өргөв. Тэгэхэд нь Дийтрих шатаар үсрэн гарч очоод тэр хоёр хоёул цавчилдаж гарав..

	Дийтрихийн илдийг закс гэх бөлгөө. Тэр илд бүтэн өдөржин балмунгтай цавчилдсан бөгөөд тэдний аль аль нь нөгөөгөө эс дийлэв. Эцэст нь закс Хагений цээжийг гүн шархдуулав. Тэгэхэд нь Дийтрих Хагенийг туйлдаж дээ гэж сэтгэв. Одоо түүнийг хөнөөх нь алдар нэрд харш хэрэг. Би энэ хоёрыг аварч болзошгүй юм. Би үүний барьцаа болгон амьдаар нь олзолъё! гэж сэтгээд тэр бамбай илд, хоёроо хөсөр хаян Хагентай барилцаж авав. Тэгээд түүнийг дороо хийн хүлж аваад Аттилийн өмнө аваачив. Цаадах нь Криймхильд рүү дохив.

	Хагенийг өмнөө хүлээтэй зогсож байгааг үзээд Криймхильд хашхирав. Тэр баярласандаа хашхирчээ. Баярласандаа зүрх минь дэлбэрэх нь үү дээ гэж тэр боджээ. Тэгээд

	— Дийтрих, миний төлөө хийсэн зүйлийн чинь төлөө би хэчнээн шагнавч баршгүй ажээ! Өөрийн эзэмшиж байгаа бүхнийг би чамд өгөх болно! Би үхэн үхтлээ чамд баярлаж явах болно! гэв.

	Тэгэхэд нь Дийтрих

	— Эзэн авгай минь ээ та миний ганцхан хүслийг болгооно уу гэвэл Криймхильд

	— Бүх хүслийг чинь! гэв. Дийтрих хариуд нь

	— Тийм бөгөөс энэ эрийг өршөөнө үү! Энэ эр танд гэмээ цагаатгах болно! гэвээс Криймхильд толгой дохиод

	— Үүнийг хамгаалахын учир хамгийн найдвартай өрөөнд оруул гэв. Тэгэхэд нь Хагенийг чулуун шоронд аваачиж хийв.

	Гюнтер ван танхимаас

	— Дийтрих, та юунд түдгэлзээд байна вэ! Одоо хоёулаа тулалдъя! гэж дуудан хэлэв. Тэгээд Дийтрих Гюнтертэй тулалдав. Гюнтер Дийтрихтэй ана мана үзэлцэж байлаа. Түүний сүүлчийн цаг мөч гайхамшигтай байлаа. Үүнийг нь үгүйсгэх аргагүй билээ. Түүний бие Дийтрихтэй баатрын ёсоор тулалдсан бөгөөд түүний дийлдсэн нь ер ичгүүртэй хэрэг биш билээ. Тэрээр гурав дахь өдрөө тулалдсан нь энэ байлаа.

	Дийтрих Гюнтерийг бас хүлэв. Ван хүнийг хүлэх нь хэдийгээр зохилдохгүй боловч түүний бие үлэмж эрэлхгээр тулалдсан тул Гюнтерийг хүлэхгүй бол бүгдийг хөнөөх болно гэж Дийтрих айжээ. Тэгээд ванг хүлэгтэй гараас нь барин зэрэгцэн явсаар Аттилд аваачиж өгөв. Цаадах нь Криймхильд рүү дохив. Тэгэхэд нь Криймхильд Аттилийн сэнтий дээр суугаад

	— Нибелунгуудын ван Гюнтер, та тавтай морилно уу! гэвэл Гюнтер

	— Дүү минь, би үүнд чинь хариу мэндлэхгүй гэв.

	Дийтрих, Криймхильдийн урд сөхрөн

	— Вангийн эрхэмсэг гэргий, эдэн шиг ийм эрэлхэг баатруудыг барьцаа болгон авч байсан нь ер үгүй бил ээ! Нэг хүслийг минь биелүүлнэ гэж та надад амласан билээ. Хаген, Гюнтер хоёрыг өршөөнө үү гэдгийг би танаас гуйя! гэв.

	— Би эдэнд өршөөнгүй байх болно гэж Криймхильд хариу өчив. Чингээд Гюнтерийг төмөр шоронд хийлгэв.

	Криймхильд Хагений өмнө явж очоод

	— Надаас авсан зүйлээ эргүүлж өгч Эрдэнэсийн санг өг. Тэгвэл та нар Бургундэд буцаж очиж мэдэх юм! гэв. Хаген хариуд нь

	— Тангараг минь надад саад болж байна. Амьд байгаа цагт эрдэнэсийн ордыг илчлэхгүй гэж би эздэдээ тангарагласан бил ээ! гэв.

	— Тэгвэл би үүнийг эцэс болгох хэрэгтэй гээд тэр эрхэмсэг авгай вангийн толгойг авчирч өг гэж Гюнтерийг хорьсон өрөө рүү хүн илгээв. Түүний бие толгойг үсэн дээрээс нь барьж Хагенд үзүүлээд

	— Ван чинь үхжээ. Одоо чамд ямар ч тангараг саад болохгүй! гэв. Тэгэхэд нь Хаген, толгой дохив.

	— Ингээд эцэс болов. Эзэд минь бүгд үхжээ. Гизельхер үхсэн Гернот үхсэн, Гюнтер ч бас үхэв. Энэ чиний хүсэл зориг бил ээ! Одоо зөвхөн тэнгэр бид хоёр л эрдэнэсийн сан хаана байгааг мэднэ. Чамд энэ нууц хэвээрээ үлдэх болно шулам минь! гэж тэр хэлэв.

	— Тийм бол ядаж балмунгийг надад аль гэж Криймхильд Хагений бүсэнд байсан хуйнаас нь илдийг сугалан авч

	— Энэ илдийг миний хайрт эрдэнэсийн сантай цуг олж авсан билээ. Түүний бие үүнийг гартаа барьж явсан. Харц нь үүн дээр тусаж явсан. Сонор нь үүний жингэнэхийг сонсож байсан. Одоо энэ түүнийг бас нэг удаа мэндчилэг! гэж хэлэв. Тэгээд илдийн ишийг атган Хагений толгойг тас цавчив.

	Тэгэхэд нь Аттил давхийв.

	— Элээ халаг, нэг эм шилдэг хүлэг баатрыг цавчин алав! Ертөнц ёс бус болжээ! Мөн гай яа! гэж тэр хэлэв.

	— Шуламс, чи юу хийж байгаа нь энэ вэ! Би амь насаа алдах байлаа ч чи энэ орчлонгоос тонилох ёстой! гэж хашхираад Хильдебранд ван авгай руу довтлон хүрч очоод сэнтийнээс шувт татан унагав. Криймхильд адгуус мэт чарлав. Тэр Аттил рүү хашхирав. Цаадах нь ер хөдөлсөнгүй.

	— Тэгтэл өвгөний илд тэр авгайг тасчиж орхив. Үүнийг үзээд Аттил уйлав. Ийнхүү хайр сэтгэл гаслангаар дуусав.

	Цааш юу болсныг би мэдэхгүй. Хүлэг баатар, авгай хүүхнүүд, хүүхдүүд, бас зарц нар, бас зарц нарын эхнэр хүүхэд тун олноороо уйлсан гэдгийг л миний бие мэдэж байна.

	Эртний түүх ийнхүү төгсөв. Үүнийг Нибелунгуудын гаслан гэмүй.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

